
Тон 1


СУБОТА ЎВЕЧАРЫ


На "Госпадзе, Цябе клічу...":

Вячэрнія нашы малітвы прымі, сьвяты Госпадзе, і дай нам адпушчэньне грахоў, бо Ты Адзіны, Які паказаў сьвету ўваскрасеньне.


Абыдзіце, людзі, Сыён і абдыміце яго, і аддайце славу Таму, хто ў ім з мёртвых уваскрос, бо Ён Бог наш, які выбавіў нас ад беззаконьняў нашых.


Прыйдзіце, людзі, усхвалім у песьнях Хрыста і паклонімся Яму, бо Ён – Бог наш, які выбавіў нас ад варожай маны.


Весяліцеся, нябёсы, загрыміце, асновы зямлі, горы, радасна ўсклікніце, бо вось Эмануэль грахі нашыя да крыжа прыбіў, жыцьцё дараваў і сьмерць умярцьвіў, і як Чалавекалюбец Адама ўзьняў.


Усхвалім у песьнях Таго, хто дзеля нас на крыжы расьпяты быў, цярпеў і быў пахаваны, і на трэці дзень з мёртвых уваскрос; усклікнем: "Умацуй у праўдзівай веры Царкву Тваю, Хрысьце, і як добры і Чалавекалюбец даруй жыцьцю нашаму супакой".


Стоячы перад Тваёй магілай, што зьмяшчала Жыцьцё, мы, недастойныя, прыносім хвалу невыказнай міласэрнасьці Тваёй, Хрысьце Божа наш, бо Ты, Бязгрэшны, крыж і сьмерць пацярпеў, хочучы як Чалавекалюбец дараваць сьвету ўваскрасеньне.


Беспачатнае і ўсюдыпрысутнае з Айцом Слова выйшла ў невыказны спосаб з дзявочага ўлоньня, крыж і сьмерць пацярпела і на трэці дзень уваскросла ў славе. Дык усхвалім Яго ў песьнях і ўсклікнем: "Слава Табе, Жыцьцядаўча Хрысьце, Збавіцелю душаў нашых!"


Дагматык. Сусьветную славу, што ад людзей нарадзілася і Ўладара нарадзіла, Дзьверы нябесныя, усхвалім Марыю Дзеву, анёлаў песьню і верных красу. Яна, стаўшыся небам і Боскім хорамам, зьнішчыла сьцяну варожасьці, устанавіла мір і адчыніла валадарства. Умацаваныя Ёю ў веры, мы знайшлі абаронцу ў Госпадзе, які нарадзіўся ад Яе. Дык сьмела, людзі Божыя, будзьце добрай думкі, бо Ён як усемагутны ворагаў перамог.


Вершапесьні

Мукамі Тваімі, Хрысьце, мы ад мукаў вызваліліся, і ўваскрасеньнем Тваім мы сталіся свабоднымі ад тленнасьці. Госпадзе, слава Табе!


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Хай радуюцца стварэньні, нябёсы хай цешацца, людзі хай весела пляскаюць у далоні: бо вось Хрыстос, наш Збавіцель, да крыжа прыгвазьдзіў грахі нашыя і, умярцьвіўшы сьмерць, дараваў нам жыцьцё, і паўшага праайца Адама ўзьняў як Чалавекалюбец.


Верш. Ён умацаваў сусьвет, што не зварухнецца.


Ты, Уладару недасяжны неба і зямлі, дзеля чалавекалюбства даў сябе дабравольна прыбіць да крыжа. Пекла сустрэла Цябе ўнізе і сумелася, а праведнікі прынялі Цябе з радасьцю; і Адам усьцешыўся, убачыўшы Цябе – Творцу – ў падзямельлі. Што за цуд! Жыцьцё ўсіх пакаштавала сьмерці, каб прасьвятліць увесь сьвет, які ўсклікае: "Госпадзе, што ўваскрос з мёртвых, слава Табе!"


Верш. Дому Твайму належыцца сьвятасьць, Госпадзе, праз усе дні.


Жанчыны-міраносіцы з духмянымі алейкамі, сьпяшаючыся, з плачам прыйшлі да магілы Тваёй. Не знайшоўшы там усячыстага цела Твайго і ад анёла пачуўшы пра новы і слаўны цуд, яны пайшлі абвясьціць апосталам, што Госпад уваскрос, даруючы сьвету багацьце свайго зьмілаваньня.


Багародзічны. Вось споўнілася прароцтва Ісаі: Дзева нарадзіла і пасьля родаў засталася, якой была раней. Бог быў Той, хто нарадзіўся ад Яе, і Ён адмяніў закон прыроды. Дык, Божая Маці, не пагардзі Тваімі слугамі, якія моляцца ў сьвятыні Тваёй, але, так як Ты насіла Міласэрнага на руках Тваіх, слугам Тваім спагадай і маліся за збаўленьне душаў нашых.


Адпушчальны трапар

Уваскросны. Хоць юдэі запячаталі магільны камень і жаўнеры сьцераглі ўсячыстае цела Тваё, Ты ўваскрос на трэці дзень, Хрысьце Спасе, даруючы сьвету жыцьцё. Дзеля гэтага сілы нябесныя ўсклікнулі Табе, Жыцьцядаўча: "Слава ўваскрасеньню Твайму, Хрысьце, слава валадарству Твайму, слава провіду Твайму, адзіны Чалавекалюбча!"


Парадак сьпяваньня адпушчальных трапароў у суботу ўвечары


Калі ёсьць трапар сьвятога:

Трапар уваскросны належнага тону;


Слава...: Трапар сьвятога.

Цяпер...: Багародзічны тону трапара сьвятога.

Калі няма трапара сьвятога:


Трапар уваскросны належнага тону.


Слава... цяпер...: Багародзічны таго самага тону.


НЯДЗЕЛЯ ЮТРАНЬ


Пасьля "Госпад - Бог...":


Трапар уваскросны. Хоць Юдэі... (Калі няма трапара сьвятому, тады двойчы)

Далей парадак трапароў як на вячэрні (гл. вышэй)

Сядальныя песьні 1. Воі, што сьцераглі магілу Тваю, Спасе, амярцьвелі ад зьзяньня анёла, які зьявіўся і абвясьціў жанчынам уваскрасеньне. Славім Цябе, Зьнішчальніку тленнасьці, і прыпадаем да Цябе, адзінага Бога нашага, які ўваскрос з магілы.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Ты, Добры, даў сябе прыбіць да крыжа; пакладзены ў магілу як мёртвы, Ты, усясільны Жыцьцядаўча, сьмерцю Тваёю скрышыў уладу сьмерці; вартаўнікі пякельныя задрыжэлі, калі ўбачылі, як Ты, адзіны Чалавекалюбча, узьняў з сабою памёрлых адвеку.


Слава... цяпер...


Мы, грэшныя, ведаем Цябе як Маці Божую, што пасьля родаў засталася Дзеваю; прыбягаем да Тваёй дабрыні, бо мы знайшлі ў Табе, адзіная Беззаганная, нашую заступніцу і збаўленьне ў напасьцях.


Сядальныя песьні 2. Жанчыны прыйшлі раніцай да магілы і, убачыўшы анёла, задрыжэлі; калі ж з магілы Жыцьцё зазьзяла, яны сумеліся і, пабегшы да вучняў, абвясьцілі ім уваскрасеньне, кажучы: "Хрыстос паланіў пекла, як адзіны сільны, і памёрлых падняў з сабою, разбурыўшы крыжом жах асуджэньня".


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Ты, Жыцьцё ўсіх, быў прыбіты да крыжа і, будучы несьмяротным Госпадам, да мёртвых залічаны; і ўваскрос на трэці дзень, Збавіцелю, узьняўшы з сабою Адама ад тленнасьці. Дзеля гэтага сілы нябесныя ўсклікнулі Табе, Жыцьцядаўча Хрысьце: "Слава ўваскрасеньню Твайму, слава спагадлівасьці Тваёй, Адзіны Чалавекалюбча".


Слава... цяпер...


Марыя, пачэсная прыймальніца Ўладара, узьнімі нас, што ўпалі ў бездань лютай роспачы, правінаў і суму. Бо Ты, збаўленьне і помач грэшнікаў, магутная заступніца, збаўляеш слуг Тваіх.

Гіпакоі. Пакаяньне разбойніка адчыніла рай, плач міраносіцаў радасьць абвясьціў, што ты, Хрысьце Божа, уваскрос, даючы сьвету багацьце зьмілаваньня.

Узыходныя песьні

Антыфан 1. Калі чуюся прыгнобленым, клічу Цябе, Госпадзе: пачуй мяне ў суме маім.


У пустыньнікаў няўстаннае Боскае жаданьне: быць далёка ад марнасьцяў сьвету.


Слава... цяпер...


Сьвятому Духу пашана і слава роўная з тою, што належыцца Айцу і Сыну. Дзеля гэтага славім у песьнях Тройцу адзінадзяржаўную.


Антыфан 2. Узьнясі мяне на гару законаў Тваіх і прасьвятлі дабрадзейнасьцямі Тваімі, Божа, каб я славіў Цябе.


Правай рукою Тваёю, Слова, захавай і абарані мяне, каб агонь грахоўны мяне не спаліў.


Слава... цяпер...


Сьвятым Духам усякае стварэньне абнаўляецца і вяртаецца да першаснага стану, бо Ён роўны магутнасьцю з Айцом і Сынам.


Антыфан 3. Калі мне сказалі: "Пойдзем у двор Гасподні", дух мой усьцешыўся, сэрца ўзрадавалася.


У доме Давідавым страх вялікі: там пастаўленыя пасады, каб судзіць зямныя плямёны і народы.


Слава... цяпер...


Сьвятому Духу пашана, пакланеньне, слава і дзяржава, якая належыцца Айцу і Сыну, бо адзіная Тройца існасьцю, але не асобамі.


Пракімен. Сёньня ўстану, кажа Госпад, аб'яўлюся ў збаўленьні, не схаваю яго.


Верш. Словы Гасподнія – словы чыстыя.


Канон уваскросны

Песьня 1. Ірмас. Твая пераможная правая рука ўславілася ў сіле Сваёй, Несьмяротны: Ты, усемагутны Божа, скрышыў супраціўнікаў і ўчыніў шлях ізраільцянам у глыбіні марской


Прыпеў: Слава, Госпадзе, уваскрасеньню Твайму.


Ты, што сваімі ўсячыстымі рукамі боскім дзеяньнем з пылу стварыў мяне, на крыжы рукі свае распасьцёр і ўзьняў ад зямлі маё цела, якое Ты ўспрыняў ад Дзевы.


Прыпеў: Слава, Госпадзе, уваскрасеньню Твайму.


Ты, што Боскім подыхам душу ў мяне ўдыхнуў, прыняў дзеля мяне пакуты, аддаў сьмерці душу і, разьвязаўшы вечныя путы, узьняў мяне з сабою і праславіў нятленнасьцю.


Слава... цяпер...


Багародзічны. Радуйся, Крыніца ласкі; радуйся, Лесьвіца і Брама нябесная; радуйся, Сьветач і Ручка залатая, і Гара нясечаная, бо Ты нарадзіла на сьвет Хрыста Жыцьцядаўца.


Катавасія: Калі няма іншага ўказаньня, бярэцца агульная "Адчыню вусны мае..."


Увага. Усе наступныя песьні сьпяваюцца з прыпевамі, як першая.


Песьня 3. Ірмас. Ты, Сьвяты, што, ведаючы слабасьць людзкой істоты, міласэрна ў яе апрануўся, аперажы мяне сілаю з вышыні, каб мне пяяць: "Сьвятая адухоўленая сьвятыня невыказнае славы Тваёй, Чалавекалюбча".


Ты, Божа, калі я ўпаў, паказаў мне ласку, зышоўшы дабравольна да мяне і ўзьняўшы мяне крыжам Тваім, каб мне клікаць: "Сьвяты Ты, Госпадзе славы, у бязьмежнай дабрыні Тваёй".


Ты, Хрысьце, Жыцьцё існае, у Боскай міласэрнасьці Тваёй у мяне апрануўся і як Уладар зышоў да сьмерці, зьнішчыўшы ейную ўладу; пасьля трох дзён Ты ўваскрос з мёртвых і апрануў мяне ў нятленнасьць.


Багародзічны. Ты, Дзева, зачала Бога ва ўлоньні Духам сьвятым і засталася непарушнаю: куст, што гарэў і не згараў, прадвясціў заканадаўцу Майсею Цябе, якая прыняла нясьцерпны Агонь.


Песьня 4. Ірмас. Як гару, ацененую ласкай Божаю, бачыў Цябе Авакум прарочымі вачыма, і прадвясьціў, што з Цябе выйдзе Сьвяты Ізраіля для нашага збаўленьня і абнаўленьня.


Хто той Збавіцель, што, выйшаўшы з Эдому, у цярновым вянку і акрываўленай вопратцы на дрэве вісіць? Гэта Сьвяты Ізраіля, Які прыйшоў для нашага збаўленьня і абнаўленьня.


Глядзіце, людзі непакорныя, і пасаромцеся: Той, каго вы прасілі Пілата ўзьнесці на Крыж, быцам злачынцу, разбурыў моц сьмерці і ўваскрос у Боскай славе з магілы.


Багародзічны. Мы ведаем Цябе, Багародзіца, як дрэва жыцьця, бо з Цябе ўзрос ня плод сьмерцяносны для людзей, але жыцьця вечнага асалода для збаўленьня тых, што славяць Цябе.


Песьня 5. Ірмас. Хрысьце, што прасьвятліў зьзяньнем прыйсьця Твайго і асьвяціў крыжам Тваім усе канцы зямлі, прасьвятлі сьвятлом Твайго богаразуменьня сэрцы тых, што верна славяць Цябе.


Вялікага Пастыра і Госпада гэбрэі на дрэве крыжовым умярцьвілі; але Ён, быццам авечак, мёртвых і пахаваных у пекле ад улады сьмерці вызваліў.


Дабравесьцячы крыжам Тваім супакой і абвяшчаючы адпушчэньне палонным, Ты, Хрысьце Збавіцелю мой, пасароміў таго, хто меў уладу над імі, і явіў яго голым і бясьсільным праз уваскрасеньне Тваё.


Багародзічны. Не пагардзі маленьнямі тых, што верна просяць Цябе, Усяхвальная, але прымі іх і данясі да Сына Твайго, Бога адзінага і Дабрачынца, бо Ты, Усячыстая, нашая заступніца.


Песьня 6. Ірмас. Агарнула нас безвыходная бездань, няма нікога, хто б вызваліў нас, мы сталіся быццам авечкі, якіх вядуць на зарэзаньне. Збаў людзей Тваіх, Госпадзе Божа наш, бо Ты – моц зьнямоглых і вызваленьне.


Праступкам першастворанага мы моцна параненыя, але ацаліліся Тваімі ранамі, якія Ты, Госпадзе Хрысьце, за нас пацярпеў, бо Ты – моц зьнямоглых і збаўленьне.


Ты, Госпадзе ўсемагутны, узьняў нас ад пекла, забіўшы ўсяяднага кіта, і Тваёй магутнасьцю зьнішчыў ягоную сілу. Ты – наша жыцьцё, сьвятло і ўваскрасеньне.


Багародзічны. У Табе, Дзева ўсячыстая, цешацца нашыя прабацькі, бо праз Цябе яны зноў атрымалі страчаны праступкам рай. Ты ж перад родамі і пасьля родаў застаешся чыстаю.


Кандак. Ты, Божа, уваскрос з магілы ў славе і сьвет уваскрасіў з сабою; род людзкі Цябе славіць, як Бога, і сьмерць згінула; Адам, Уладару мой, радуецца, і Эва, вызваленая ад путаў, цешыцца і кліча: "Ты, Хрысьце, той, які дае ўсім уваскрасеньне".


Ікас. Усхвалім Таго, хто на трэці дзень уваскрос як усемагутны Бог і брамы пекла скрышыў, а тых, што там былі адвеку, з магілаў узьняў; зьявіўся міраносіцам, як захацеў, і сказаў ім: "Радуйцеся"; і апосталам радасьць абвясьціў, як адзіны Жыцьцядаўца. Дзеля гэтага жанчыны вучням дабравесьцяць перамогу, пекла стогне, сьмерць плача, а сьвет радуецца, і ўсе з ім цешацца: бо Ты, Хрысьце, даеш усім уваскрасеньне.


Песьня 7. Ірмас. Цябе, Багародзіца, мы, верныя, бачым, як духоўную печ, бо, як некалі выбавіў трох юнакоў, так абнавіў увесь сьвет ва ўлоньні Тваім усяхвальны Бог айцоў і ўсяслаўны.


Спалохалася зямля, сонца схавалася, і сьвятло памеркла, царкоўная заслона разарвалася, камяні патрэскаліся: бо на крыжы вісіць Праведны, усяхвальны Бог айцоў і ўсяслаўны.


Быццам бездапаможны і паранены сьмяротна, дабравольна за нас узьнесены, Ты вызваліў усіх, і магутнай рукою ўваскрасіў з сабою, усяхвальны Божа айцоў і ўсяслаўны.


Багародзічны. Радуйся, Крыніца вечна жывой вады; радуйся, Раю асалоды; радуйся, абаронная Сьцяна верных; радуйся, што мужа ня знала; радуйся, сусьветная Радасьць, дзякуючы якой зазьзяў нам усяхвальны Бог айцоў і ўсяслаўны.


Песьня 8. Ірмас. У печы юнакі ізраільскія, як у горне, зазьялі дабрынёю дабрадзейнасьцяў, чысьцейшай за золата, і ўсклікнулі: "Блаславіце, усе творы Гасподнія, Госпада, сьпявайце і ўзьвялічвайце Яго праз усе вякі".


Табе, Слова Божае, што воляю Тваёю ўсё творыш і абнаўляеш, і ператвараеш цень сьмяротны ў вечнае жыцьцё цярпеньнямі Тваімі, усе творы Гасподнія безупынку пяюць і ўзьвялічваюць Цябе праз усе вякі.


Ты, Хрысьце, уваскрасеньнем Тваім з магілы на трэці дзень зьнішчыў злосьць і лютасьць пекла і разбурыў ягоныя брамы і муры. Табе няспынна ўсе творы як Госпаду пяюць і ўзьвялічваюць Цябе праз усе вякі.


Багародзічны. Усхвалім Тую, што ў надпрыродны спосаб ад боскага зьзяньня нарадзіла каштоўную пэрлу – Хрыста, і ўсклікнем: "Блаславіце, усе творы Гасподнія, Госпада, сьпявайце Яму і ўзьвялічвайце Яго праз усе вякі".


Песьня 9. Ірмас. Вобразам чыстага сынараджэньня Твайго, Багародзіца, быў незгаральны вогненны куст. А цяпер молімся Табе: пагасі ў нас люты агонь напасьцяў, каб нам няспынна ўзьвялічваць Цябе.


Як гэта людзі непакорлівыя і бязбожныя, змовіўшыся, апраўдалі гордага нягодніка, а праведнага Госпада славы засудзілі на крыж? Яго мы дастойна ўзьвялічваем.


Збавіцелю, Ягнё беззаганнае, што ўзяў на сябе грахі сьвету! Славім Цябе, які ўваскрос на трэці дзень, разам з Айцом і Тваім Боскім Духам, і, як Госпада славы ўзьвялічваем.


Багародзічны. Збаў, Госпадзе, людзей Тваіх, якіх Ты выкупіў Тваёй сьвятой крывёю, дай сілу людзям Тваім супраць ворагаў і Царкве Тваёй супакой малітвамі Багародзіцы, Чалавекалюбча.

Пахвальныя псалмы


Верш. Каб споўніць над імі прысуд, напісаны на хвалу ўсім сьвятым Яго.


Хвалім у песьнях Твае збавенныя цярпеньні, Хрысьце, і славім Тваё ўваскрасеньне.


Верш. Хваліце Госпада ў сьвятых Яго, хваліце Яго ў велічы непахіснай сілы Яго.


Госпадзе, што пацярпеў на крыжы, зьнішчыў сьмерць і ўваскрос з мёртвых, даруй нам супакой, бо Ты адзіны ўсемагутны.


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Хрысьце, што сваім уваскрасеньнем спустошыў пекла і чалавека ўваскрасіў, дазволь нам з чыстым сэрцам Цябе хваліць і славіць.


Верш. Хваліце Яго граньнем рогу, хваліце Яго на ліры і гусьлях.


Славім Тваю Боскую спагаду і хвалім Цябе ў песьнях, Хрысьце: Ты, неразьдзельны ад Айца, нарадзіўся ад Дзевы і цярпеў, як чалавек, дабравольна аддаўшы сябе на крыжовыя мукі; і, уваскросшы, выйшаў з магілы, быццам з хораму, каб збавіць сьвет. Госпадзе, слава Табе.


Верш. Хваліце Яго на бубнах і ў карагодах, хваліце Яго на струнах і жалейцы.


Калі Ты даў сябе прыбіць да крыжовага дрэва, варожае панаваньне згінула, стварэньне захістался страхам Тваім, і пекла палоненае было ўладаю Тваёю, бо Ты вывеў з магілаў памёрлых і адчыніў разбойніку рай. Хрысьце Божа наш, слава Табе.


Верш. Хваліце Яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Пачэсныя жанчыны з плачам прыйшлі да магілы Тваёй і знайшлі яе адчыненаю; пачуўшы ад анёла пра новы і слаўны цуд, яны абвясьцілі апосталам: "Уваскрос Госпад, даючы сьвету багацьце свайго зьмілаваньня".


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Хрысьце Божа, пакланяемся Тваім боскім ранам і Твайму ўладарнаму сьвятадзеяньню ў Сыёне, якое спраўдзілася ў канцы вякоў Боскім зьяўленьнем; для тых, што былі ў цемры, сонца праведнасьці ўзышло і накіравала іх да незьмяркальнага зьзяньня. Госпадзе, слава Табе.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Слухай, бунтарны народзе! Дзе тыя, што хадзілі да Пілата? Няхай скажуць вартаўнікі, дзе магільныя пячаці! Дзе паклалі Пахаванага? Дзе Той Неацэнны, якога прадалі? Як гэта ўкралі Скарб? Чаму, беззаконныя людзі, аспрэчваеце ўваскрасеньне Збавіцеля? Сярод мёртвых свабодны, Ён уваскрос, даючы сьвету веліч зьмілаваньня.


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...


ЛІТУРГІЯ Ў НЯДЗЕЛЮ 

Трапар. Хоць юдэі запячаталі магільны камень і жаўнеры сьцераглі ўсячыстае цела Тваё, Ты ўваскрос на трэці дзень, Хрысьце Спасе, даруючы сьвету жыцьцё. Дзеля гэтага сілы нябесныя ўсклікнулі Табе, Жыцьцядаўча: "Слава ўваскрасеньню Твайму, Хрысьце, слава валадарству Твайму, слава провіду Твайму, адзіны Чалавекалюбча!"


Кандак. Ты, Божа, уваскрос з магілы ў славе і сьвет уваскрасіў з сабою; род людзкі Цябе славіць, як Бога, і сьмерць згінула; Адам, Уладару мой, радуецца, і Эва, вызваленая ад путаў, цешыцца і кліча: "Ты, Хрысьце, той, які дае ўсім уваскрасеньне".


Пракімен (Пс 32:22,1). Хай любоў Твая, Госпадзе, спачыне на нас, бо мы ўсклалі надзею на Цябе.


Верш. Усклікніце, праведныя, Госпаду ў радасьці: хвала пасуе праведным.


Алілуя (Пс 17:48,51). Бог дае помсту і падкарае мне людзей.


Верш. Ён памнажае збаўленьне караля свайго і праяўляе спагаду памазаньніку свайму Давіду і пакаленьню яго давеку.


НЯДЗЕЛЯ ЎВЕЧАРЫ


На "Госпадзе, Цябе клічу...":


У дабрыні Тваёй, Госпадзе, Ты ўсё прывёў да быцьця словам Тваім і Духам, і мяне стварыў разумнай істотаю, каб я славіў сьвятое імя Тваё. А я саромнымі ўчынкамі апаганіўся, але Ты пашкадуй мяне.


Пазнай, няшчасная душа мая, тваю боскую высакароднасьць і нятленную бацькаўшчыну, для якой ты прызначаная, і старайся асягнуць яе дабрадзейнасьцю; хай нішто дачаснае не палоніць цябе, бо тваё месца на вышынях, цела ж – зямля тленная. Дык хай ніжэйшае вышэйшым не кіруе.


Ідзі, няшчасная душа мая, да Ўсядобрага, з гарачымі сьлязьмі прыступіся да Яго і, перад тым як табе быць асуджанай, прызнайся ва ўсіх учынках тваіх і старайся, каб Творца быў міласэрным да цябе. Прасі прабачэньня перад тым, як Госпад зачыніць дзьверы табе.


Багародзічны. Марыя беззаганная, вышэйшая за ўсякі розум, Калясьніца пачэсная, магутным заступніцтвам Тваім накіруй на шырокі шлях пакаяньня мяне, апанаванага шматлікімі грахамі: Ты можаш усё, Маці Ўсемагутнага.


Вершапесьні

Быццам бездань марская, незьлічоныя мае бясчынствы, Збавіцелю, і я таплюся ў грахох; але Ты, Божа, працягні збавенную руку Тваю, як некалі Пятру, і зьмілуйся нада мною.


Мае паганыя думкі і благія ўчынкі асудзілі мяне, Збавіцелю, але Ты, Божа, дай мне духа каяньня, каб я мог усклікнуць Табе: "Збаў мяне, Дабрачынца мой, і зьмілуйся нада мною".


Малітвамі ўсіх сьвятых і Багародзіцы, даруй нам мір Твой і зьмілуйся над намі, бо ты адзіны Добры.


Багародзічны. Радасьць нябесных хораў і магутная Апякунка людзей на зямлі, Багародзіца Дзева! Збаў нас, якія прыбягаем да Цябе, Уладарка, бо пасьля Бога мы ўсклалі нашу надзею на Цябе.


ПАНЯДЗЕЛАК РАНІЦАЙ


Першая сядальная песьня. Я, блудны, быў зачаты ў беззаконьнях, і ня сьмею глянуць на вышыню нябесную, але спадзяюся на Тваё чалавекалюбства і клічу: Божа, ачысьці і збаў мяне!


Верш. Госпадзе, у ярасьці Тваёй не судзі мяне і ў гневе Тваім не карай мяне.


Калі праведнік збаўляецца з цяжкасьцю, дык што будзе са мною, грэшным, які не перанёс цяжару і сьпёкі дня? Але Ты, Божа, залічы мяне да наёмнікаў адзінаццатай гадзіны і збаў мяне.


Слава... цяпер...


Стварэньне цешыцца, Поўная Ласкі, убачыўшы цуд над цудамі. Ты нарадзіла невыказна Зачатага бяз семя, на каго анёльскія хоры глядзець ня могуць. Малі Яго, Багародзіца, за збаўленьне душаў нашых.


Другая сядальная песьня. Сьпяшайся прыняць мяне ў Твае бацькоўскія абдымкі: я ў блудзе правёў маё жыцьцё, і цяпер гляджу на невычэрпнае багацьце Тваіх дабротаў, Спасе. Не пагардзі маім зьбяднелым сэрцам, бо да Цябе, Госпадзе, прачула ўсклікаю: Зграшыў я, Ойча, на неба і перад Табою, збаў мяне!


Верш. Госпадзе, у ярасьці Тваёй не судзі мяне і ў гневе Тваім не карай мяне.


Я бяздумна аддаліўся ад Цябе, Усяшчодры, блудна змарнаваў маё жыцьцё, служачы нязьменна маім пажаданьням. Але малюся: Ойча добрасардэчны! Дзеля малітваў анёлаў прымі мяне, як прыняў блуднага сына, і збаў мяне.


Верш. Дзіўны Бог у сьвятых сваіх, Бог Ізраіля.


Пераможныя мучанікі апрануліся ў Цябе, Госпадзе: Ты быў іхняй пахвалою ў цярпеньнях, іхнім вянцом і ўзнагародаю. Цярпліва перанёсшы мучэньні, яны перамаглі беззаконных, і сілаю Боскаю з нябёсаў яны аднесьлі перамогу. Малітвамі іх і мяне вызвалі ад нябачнага ворага, Збавіцелю, і збаў мяне.


Слава... цяпер...


Надзейная Правадніца і Памочніца ўсіх, непарушная Надзея і Заступніца сьвету! Як добрасардэчная, зьмілуйся нада мною, дай ачышчэньне грахоў і збаўленьне душаў, і накіруй на шлях пакаяньня. Да цябе прыбягаем з вераю і Табе молімся шчыра і просім з любоўю: не адкінь нас ад міласьці Тваёй.


Канон

Песьня 1. Ірмас. Твая правая рука боская ў сіле ўславілася!


Грахоў маіх мноства, у мностве міласэрнасьці Тваёй, Хрысьце, зьнішчы, малюся табе, і дай мне наварот думак, каб мне славіць тваю невыказную дабрыню.


Ты, Хрысьце, явіўся ў міласэрнасьці і дабрыні Тваёй у целе, як чалавек, дык прымі мяне, Слова Божае, што больш за іншых людзей зграшыў, і цяпер прыходжу ў каяньні да дабротаў Тваіх.


Прыпеў: Сьвятыя мучанікі, маліце Бога за нас.


Вы, усяхвальныя, былі пераймальнікамі Хрыста, які з уласнай волі пацярпеў за нас, і прынялі пакуты шматлікія і сьмерць, вечна слаўныя, і за гэта атрымалі несьмяротнае жыцьцё Мучанікі.


Прыпеў: Сьвятыя анёлы і арханёлы, маліце Бога за нас.


Сьвятыя анёлы, вы стаіце перад пасадам Уладара, суспрадвечнага з Айцом, і Ягонага Анёла Вялікай Рады: маліце Яго, каб мне, які слаўлю вас, даць мне слова сказаць.


Слава... цяпер...


Той, што як Бог устанавіў чыны анельскіх сілаў, у беззаганнае ўлоньне Тваё, Багародзіца, вышэйшая за сэрафімаў, усяліўся і, застаўшыся нязьменным, прыняў цела.


Песьня 9. Ірмас. Незгаральны куст быў вобразам Твайго чыстага нараджэньня. Дык сёньня молімся: Пагасі распаленую на нас печ напасьцяў, каб нам бязьвінна Цябе, Багарадзіца, узьвялічваць.


Як Хананейка, усклікаю Табе: Зьмілуйся нада мною, Слова! Душа мая церпіць ад дэманскіх спакусаў і бяздумна робіць беззаконьні, не адчуваючы Твайго Боскага страху, Доўгацярплівы.


Пастаў, Госпадзе, на камені загадаў Тваіх ногі душы маёй і павалі бессаромнага зьмея, які жадае мяне паваліць, выбаў мяне ад ягонай злосьці, бо Ты добры і шматміласэрны.


Прыпеў: Сьвятыя мучанікі, маліце Бога за нас.


Вы, мучанікі, прайшлі ўжо воды хісткія спакусаў, буру лютых ранаў, і дасягнулі прытулку горнага валадарства, дзе насалоджваецеся Боскай цішынёй.


Прыпеў: Сьвятыя анёлы і арханёлы, маліце Бога за нас.


Ты, Спасе, учыніў духаў бесьцялесных удзельнікамі Тваёй славы; цяпер ахоўвай імі людзей Тваіх, якія прыходзяць да Цябе з вераю і любоўю, каб нам, Уладару, няспынна ўзьвялічваць Цябе.


Слава... цяпер...


Анёльскія хоры цяпер славяць Тваё сынараджэньне, Усячыстая; яны стаяць і глядзяць, і цешацца Тваёй радасьцю, і Цябе, Багародзіца, няспынна ўзьвялічваюць.


Вершапесьні

Чакае цябе, душа, іншы сьвет, і судзьдзя выявіць усе Твае таемныя і паганыя ўчынкі. Дык не заставайся ў дачаснасьці, але выперадзі Судзьдзю і ўсклікні: Божа, ачысьці і збаў мяне!


Не пагардзі мною, Спасе, апанаванага грахоўнай ленасьцю, але ўздымі мае думкі да пакаяньня, і ўчыні мяне руплівым працаўніком Твайго вінаградніка, дай заплату адзінаццатай гадзіны і веліч зьмілаваньня.


Прыйдзіце, усе людзі, ушануем гімнамі і духоўнымі песьнямі Хрыстовых пакутнікаў, сьветачы сусьветныя, і прапаведнікаў веры, жывую крыніцу, што точыць верным ацаленьні. Іхнімі малітвамі, Хрысьце Божа наш, дай супакой Твайму сьвету, і душам нашым веліч зьмілаваньня.


Слава... цяпер...


Сьвяцейшая за ўсе нябесныя сілы, больш пачэсная за ўсё стварэньні, Уладарка сьвету! Збаў нас у добрасардэчнасьці Тваёй, Маці Збавіцеля, ад таемных грахоў і бедаў, малітвамі сваімі.


ПАНЯДЗЕЛАК УВЕЧАРЫ


На "Госпадзе, Цябе клічу...":


Усё жыцьцё маё, Госпадзе, я, няшчасны, сорамна змарнаваў, і цяпер, як блудны сын, са скрухаю сардэчнаю клічу: "Ойча нябесны, зграшыў я, ачысьці і збаў мяне, і не адкінь мяне, які сам аддаліўся ад Цябе і, чынячы бясплодныя ўчынкі, зьбяднеў".


Багаты, Ты, Хрысьце, стаўся бедным, каб узбагаціць людзей несьмяротнасьцю і сьвятлом; дык і мяне, у асалодах жыцьцёвых зьбяднелага, узбагаці дабрадзейнасьцямі, дай мне ўдзел разам з убогім Лазарам і вызваль ад лёсу багача і пякельнага агню, які чакае мяне.


Я вельмі багаты на ўсё благое, палюбіў раскошу і ў гэтым жыцьці атрымаў дабро, Госпадзе, і на агонь пякельны заслужыў, бо пагардзіў маім галодным розумам, быццам Лазарам, і пакінуў яго перад варотамі Тваіх боскіх дабрадзейнасьцяў. Але Ты, Госпадзе, зьмілуйся нада мною.


Багародзічны. Багародзіца Дзева, разам з Прадвесьнікам, які прапаведаваў усім Ягнё, што ўзяло на сябе грахі ўсяго сьвету, маліце Госпада, каб мне, нягоднаму, пазьбегнуць лёсу казлоў у судны дзень, але апынуцца ў ліку авечак па правай руцэ Яго.


Вершапесьні

Быццам бездань марская, незьлічоныя мае бясчынствы, Збавіцелю, і я таплюся ў грахох; але Ты, Божа, працягні збавенную руку Тваю, як некалі Пятру, і зьмілуйся нада мною.


Мае паганыя думкі і благія ўчынкі асудзілі мяне, Збавіцелю, але Ты, Божа, дай мне духа каяньня, каб я мог усклікнуць Табе: "Збаў мяне, Дабрачынца мой, і зьмілуйся нада мною".


Вашыя вызнаньні на судзе, сьвятыя, дэманаў запалохалі і вызвалілі людзей ад маны; калі вас забівалі, вы клікалі: "Няхай ахвяра душаў нашых будзе прыемнай Табе, чалавекалюбны Госпадзе, бо мы, палюбіўшы Цябе, ня дбаем пра жыцьцё дачаснае".


Багародзічны. Майсей прароцкімі вачыма бачыў Цябе, Дзева ўсяхвальная, у вобразе незгаральнага куста, бо Боскі агонь не спаліў Твайго, Чыстая, улоньня. Дзеля гэтага просім Цябе, Маці Бога нашага, выпрасіць сьвету супакой і веліч зьмілаваньня.

АЎТОРАК РАНІЦАЙ

Першая сядальная песьня. Я, блудны, быў зачаты ў беззаконьнях, і ня сьмею глянуць на вышыню небесную, але спадзяюся на Тваё чалавекалюбства і клічу: Божа, ачысьці і збаў мяне!


Верш. Госпадзе, у ярасьці Тваёй не судзі мяне і ў гневе Тваім не карай мяне.


Калі праведнік збаўляецца з цяжкасьцю, дык што будзе са мною, грэшным, які не перанёс цяжару і сьпёкі дня? Але Ты, Божа, залічы мяне да наёмнікаў адзінаццатай гадзіны і збаў мяне.


Слава... цяпер...


Маючы непарушную сьцяну ў Табе, Багародзіца Марыя, прыйдзіце, верныя, прыпадзем да Яе, бо Яна мае вялікую сьмеласьць маліцца да Таго, хто нарадзіўся ад Яе, і выбаўляць ад гневу і сьмерці душы нашыя.


Другая сядальная песьня. Сьпяшайся прыняць мяне ў Твае бацькоўскія абдымкі: я ў блудзе правёў маё жыцьцё, і цяпер гляджу на невычэрпнае багацьце Тваіх дабротаў, Спасе. Не пагардзі маім зьбяднелым сэрцам, бо да Цябе, Госпадзе, прачула ўсклікаю: Зграшыў я, Ойча, на неба і перад Табою, збаў мяне!


Верш. Госпадзе, у ярасьці Тваёй не судзі мяне і ў гневе Тваім не карай мяне.


Убачыўшы багацьце дабрадзейнасьцяў Ёва, вораг праведнікаў зажадаў падкапаць і ўкрасьці іх. Ён разбурыў стоўп цялесны, але духоўнага скарбу ня ўкраў, бо знайшоў душу Беззаганнага ўзброенаю; затое мяне, агаліўшы, узяў у палон. Перш як прыйдзе канец, вызвалі мяне, Збавіцелю, ад хітрага і збаў мяне.


Верш. Дзіўны Бог у сьвятых сваіх, Бог Ізраіля.


Як добрыя воі, аднадушныя ў веры, вы, сьвятыя, не збаяліся пагрозаў мучыцеля, і, прыйшоўшы шчыра да Хрыста, узялі пачэсны Крыж і, скончыўшы свой шлях, атрымалі перамогу з нябёсаў. Слава Таму, хто даў вам сілу, слава Таму, хто вянчаў вас, слава Таму, хто праз вас дзейнічае аздараўленьні.


Слава... цяпер...


Апярэдзіўшы роспач ніневіцянаў, Ты ўстрымаў прадказаную кару, і міласьць Твая, Госпадзе, перамагла Твой гнеў. Дык і цяпер зьмілуйся над людзьмі Тваімі і статкам Тваім, уладарнаю рукою перамажы нашых ворагаў, і дай нам, малітвамі Багародзіцы, веліч зьмілаваньня.


Вершапесьні

Чакае цябе, душа, іншы сьвет, і судзьдзя выявіць усе Твае таемныя і паганыя ўчынкі. Дык не заставайся ў дачаснасьці, але выперадзі Судзьдзю і ўсклікні: Божа, ачысьці і збаў мяне!


Не пагардзі мною, Спасе, апанаванага грахоўнай ленасьцю, але ўздымі мае думкі да пакаяньня, і ўчыні мяне руплівым працаўніком Твайго вінаградніка, дай заплату адзінаццатай гадзіны і веліч зьмілаваньня.


Воі вялікага Ўладара супрацівіліся наказам мучыцеляў, адважна пайшлі на мучэньні, патапталі ўсе спакусы, і былі дастойна вянчаныя, а цяпер просяць Збавіцеля даць супакой для душаў нашых і веліч зьмілаваньня.


Слава... цяпер...


Ты, адзіная Чыстая, была селішчам Сьвятла, што ад Айца зазьзяла. Таму клічу да Цябе: Прасьвятлі сьвятлом дабрадзейнасьцяў маю пацямнелую душу, і ў дзень суду пасялі яе, Усячыстая, у селішчы сьветласьці Тваёй.


АЎТОРАК УВЕЧАРЫ


На "Госпадзе, Цябе клічу...":


Прыбіты да крыжа як чалавек, Ты, Хрысьце Божа, абагавіў людзкую прыроду і начальніка зла ўмярцьвіў; вызваліўшы нас ад праклёну, што прыйшоў ад дрэва, у добрасардэчнасьці Тваёй Ты сам узяў на сябе праклён, і дараваў сьвету блаславеньне і веліч зьмілаваньня.


Вышэйшы за ўсё пачэснае, Ты, добры Ўладару, дазволіў сябе абясславіць, пацярпеўшы на дрэве ганебную сьмерць, а род людзкі атрымаў несьмяротнасьць і першаснае жыцьцё, калі Ты, Усемагутны, целам памёр.


Крыжу пачэсны, верных ачышчэньне, уладароў сіла, асьвяці ўсіх, што пакланяюцца табе і славяць Хрыста, які ў невыказнай добрасардэчнасьці сваёй усячыстыя рукі расьцягнуў на табе і сабраў у адно ўсе канцы зямлі.


Крыжабагародзічны. Калі Ты, Чыстая Маці, убачыла Сына Твайго і Ўладара, які на крыжы рукі расьцягнуў і быў прабіты кап'ём у бок, Ты з плачам усклікнула: "Гора мне! Як гэта церпіш Ты, Чалавекалюбча, які адымаеш цярпеньні ад людзей?"


Вершапесьні

Крыж, пастаўлены на чэрапавым месцы, несьмяротнасьць нам прарасьціў з крыніцы невычэрпнай – боку Збавіцеля.


Крыж пачэсны Збавіцеля – непарушная сьцяна для нас усіх, бо, спадзеючыся на яго, атрымліваем збаўленьне.


Добрая купля вашая, сьвятыя, бо, даўшы вашую кроў, вы сталіся спадкаемцамі нябесных дабротаў і, дачасна пацярпеўшы, атрымалі вечную радасьць. Сапраўды добрая вашая купля, бо, пакінуўшы тленнае, вы атрымалі ўзамен нятленнае і, цешачыся разам з анёламі, няспынна славіце Тройцу адзінасутную.


Крыжабагародзічны. Калі беззаганая Дзева ўбачыла Цябе, Збавіцелю, узьнесенага на крыжы, Яна з плачам усклікнула: "Гора мне, мілае Дзіця маё! Што здарылася, і як гэта Ты, які трымаеш усё рукою Тваёю, быў прыбіты цялесна да дрэва?"


СЕРАДА РАНІЦАЙ

Сядальная песьня 1. Калі Ты, Хрысьце, быў укрыжаваны, мучыцель згінуў і ўся сіла варожая была пераможаная, бо не Ягнё і не чалавек, але Ты сам, Госпадзе, збавіў нас. Слава Табе!


Верш. Узьвялічвайце Госпада Бога нашага і пакланяйцеся падножжу Ягонаму, бо Ён сьвяты.


Пакланяемся дрэву Крыжа Твайго, Чалавекалюбча, на якім Ты, Жыцьцё ўсіх, быў прыбіты, і рай адчыніў, Збавіцелю, разбойніку, які з вераю прыйшоў да Цябе, і даў страву, таму хто вызнаў цябе: "Успомні мяне, Госпадзе!" Прымі як яго і нас, якія клічам: "Зграшылі мы ўсе, але Ты ў міласэрнасьці Тваёй не пагардзі намі!"


Слава... цяпер...


Калі Авечка ўбачыла, як Цябе, Ягнё і доўгацярплівае Слова, укрыжавалі разам з разбойнікамі і прабілі кап'ём бок, яна ўсклікнула і заплакала па-матчынаму: "Што гэта за страшная і дзіўная таямніца, Ісусе мой? Як гэта Ты хаваешся ў магіле, неабдымны Божа. Не пакідай мяне, якая нарадзіла Цябе, Сыне мой салодкі.


Сядальная песьня 2. Сьпяшайся прыняць мяне ў Твае бацькоўскія абдымкі: я ў блудзе правёў маё жыцьцё, і цяпер гляджу на невычэрпнае багацьце Тваіх дабротаў, Спасе. Не пагардзі маім зьбяднелым сэрцам, бо да Цябе, Госпадзе, прачула ўсклікаю: Зграшыў я, Ойча, на неба і перад Табою, збаў мяне!


Верш. Бог – Уладар наш спрадвеку, Ён учыніў збаўленьне пасярод зямлі.


Некалі дабравернаму цару Канстантыну, дзеля ягонай веры, явіўся Крыж, як непераможная зброя ў барацьбе з праціўнікамі. Перад ім дрыжаць варожыя сілы, бо ён – збаўленьне верных і пахвала Паўла.


Верш. Дзіўны Бог у сьвятых сваіх, Бог Ізраіля.


Цярпеньнямі сьвятых Тваіх, што за Цябе пацярпелі, будзь умолены, Госпадзе, і ўсе нашыя немачы ацалі, Чалавекалюбча, молімся.


Слава... цяпер...


"Новы цуд і страшная таямніца! – усклікнула Авечка і беззаганная Дзева, калі ўбачыла распасьцертага на Крыжы Госпада, які трымае ўсё ў руцэ сваёй, і які быў засуджаны на крыж незаконнымі судзьдзямі.

Вершапесьні

Няспынна славім у песьнях Цябе, як нашага Збавіцеля і Ўладара, што на крыжы быў прыбіты целам і дараваў нам жыцьцё.


Крыжом Тваім, Хрысьце, стаўся адзін статак анёлаў і людзей, і неба і зямля аднадушна цешацца і ўсклікаюць: Госпадзе, слава Табе.


Вас, усяхвальныя мучанікі, ні сум, ні прыгнёт, ні голад, ні перасьлед, ні раны, ні лютасьць зьвяроў, ні меч, ні агонь не змаглі адлучыць ад Бога. Хутчэй з любові да Яго, вы, быццам у чужых целах змагаліся, насуперак прыродзе, пагардзілі сьмерцю. Таму вы і атрымалі належную заплату за вашыя пакуты, і сталіся спадкаемцамі нябеснага валадарства, дзе няспынна моліцеся за душы нашыя.


Слава... цяпер...


Стоячы ля Крыжа Твайго, Слова Божае, Авечка і бязьвінная Маці Твая з плачам усклікала: "Як гэта Ты, Сыне Мой, паміраеш на Крыжы? Гора мне, Сьвятло маё салодкае! Дзе падзелася краса Твая, больш прыгожая за ўсіх людзей?"

СЕРАДА ЎВЕЧАРЫ


На "Госпадзе, Цябе клічу...":

Слаўныя апосталы, Богам пакліканыя вучні Хрыстовыя, настаўнікі сусьветныя, вы, знайшоўшы Госпада, пасрэдніка між Богам і людзьмі, да Яго прысталі і прапаведавалі Яго па ўсім сьвеце як дасканалага Бога і Чалавека.


Мудрыя апосталы, Богам пакліканыя вучні Хрыстовыя, настаўнікі сусьветныя, малітвамі сваімі ўмацуйце мяне на слуханьне вашых боскіх навучаньняў і памажыце хадзіць заўсёды вузкай сьцежкаю, каб дайсьці да прасторнага райскага жыльля.


Слаўлю Пятра першапасаднага, Паўла, Якуба, Андрэя і Піліпа, Сымона, Баўтрамея і Тамаша, а таксама Мацьвея і Яна, Марка і Луку, – пісцоў дабравешчаньня, – увесь Богам выбраны хор апосталаў, а з імі і семдзесят вучняў, сьведкаў і прапаведнікаў Слова.


Багародзічны. Топячыся ў моры правінаў, прыбягаю да ціхага прыстанішча малітвы Тваёй, Багародзіца, і клічу: "Працягні слузе Твайму моцную руку Тваю, Усебеззаганная, і збаў мяне!"


Вершапесьні

Натхнёнае Сьвятым Духам апостальскае велічнае навучаньне паганыя ахвяры бесаў адмяніла прапаведаваньнем адзінага Госпада, выбавіла народы ад ідальскай спакусы і навучыла пакланяцца адзінасутнай Тройцы.


Пятра і Паўла ўсяхвальных, Луку, Марка, Мацьвея, Яна, Андрэя, Тамаша, Баўтрамея, Сымона Кананіта, Якуба і Піліпа і ўсю грамаду вучняў належна ў песьнях уславім.


Усяхвальныя мучанікі, вас зямля не змагла ўтрымаць, а неба, адчыніўшы райскія дзьверы, прыняла вас, і вы, увайшоўшы, спажываеце ў асалоду з дрэва жыцьця. Маліце Хрыста даць душам нашым супакой і веліч зьмілаваньня.


Багародзічны. Багародзіца Дзева і Нявеста, што мужа ня знала, Ты ў апошні час нарадзіла Бога і пасьля родаў засталася чыстай Дзеваю; Ты – пасад і брама, і застольле тайнае, і сьветач прамяністы.

ЧАЦЬВЕР РАНІЦАЙ


Сядальная песьня 1. Мудрыя лаўцы сусьветныя, што атрымалі міласьць ад Бога, маліцеся за нас, якія клічам цяпер: "Госпадзе, збаў людзей Тваіх і места Тваё, і дзеля малітваў Тваіх апосталаў вызвалі ад бедаў, што нас апанавалі, душы нашыя.


Верш. Па ўсёй зямлі разышоўся голас іх і аж да канцоў сьвету словы іх.


Трубы Хрыстовыя богагалосныя, мудрых апосталаў, ушануем, верныя, песьнямі: яны, быццам коні, што ўзбурылі мора бязбожжа, і ласкаю Духа вывелі, быццам з глыбіні, людзей да Боскага прыстанішча.


Слава... цяпер...


Абрадаваная Багародзіца, што неапальна зачала Боскі Агонь і нарадзіла бяз семя Крыніцу жыцьця – Госпада, – збаў тых, што ўзьвялічваюць Цябе.


Сядальная песьня 2. Сеткаю духоўнаю і трысьцінаю крыжоваю, рыбакі разьбілі красамоўства рытараў, прасьвятлілі народы, і навучылі славіць Цябе, сапраўднага Бога. Дзеля гэтага мы пяем песьню Табе, Які ўмацаваў іх: "Слава Айцу і Сыну, слава адзінасутнаму Духу, што праз апосталаў прасьвятліў сьвет!"


Верш. Нябёсы абвяшчаюць славу Божую, аб творах Ягоных расказвае небасхіл.


Сьвятло, што ад Сьвятла перад вякамі зазьзяла, і ў часе на зямлі зьявілася, і сьвет праз вас, блаславёныя, прасьвятліла. Дзеля гэтага, прасьветленыя вашымі боскімі навучаньнямі, шануем вашую сьвятую памяць, апосталы.


Верш. Дзіўны Бог у сьвятых сваіх, Бог Ізраіля.


Мучанікаў Хрыстовых молім усе з любоўю, прыйшоўшы да іх з вераю, бо яны моляцца за нашае збаўленьне, крынічаць ацаленьняў ласку, адганяюць нячыстыя сілы, ахоўнікі веры.


Слава... цяпер...


Боскія вучні і апосталы, Дзева, прапаведавалі ўсім у боскіх вучэньнях Тваё невыказнае сынараджэньне, Багародзіца чыстая, і навучылі дастойна пакланяцца Табе. Дык просім Цябе, разам з імі маліся за збаўленьне тых, што з вераю шануюць Цябе.


Вершапесьні

Апостальская мілагучная жалейка пад узьдзеяньнем Сьвятога Духа адмяніла агідныя ахвярапрынашэньні бесаўскія пропаведзьдзю адзінага Госпада, выбавіла народы ад ідальскай спакусы і навучыла пакланяцца адзінасутнай Тройцы.


Усхвалім аднадушна Пятра і Паўла, Луку, Мацьвея, Марка, Яна, Андрэя, Тамаша, Баўтрамея, Сымона Кананіта, Якуба і Піліпа, а з імі ўвесь хор вучняў.


Весяліцеся ў Госпадзе, мучанікі, што добра змагаліся, супрацівіліся ўладарам і мучыцеляў перамаглі, не спалохаліся агня і мяча, ані дзікіх зьвяроў, што пажыралі вашыя целы. Разам з анёламі вы аддалі хвалу Хрысту і атрымалі вянцы перамогі з неба. Прасіце цяпер за супакой на сьвеце і зьмілаваньне душаў нашых.


Слава... цяпер...


З прарокамі ўсхвалім Дзеву, залаты посуд манны, незгаральны куст, стол і пасад, залаты сьветач з лампадаю, непарушную гару, ківот сьвятасьці і браму Божую.


ЧАЦЬВЕР УВЕЧАРЫ


На "Госпадзе, Цябе клічу...":

Калі Ты, Хрысьце, на крыжы распасьцёр рукі Твае, Ты паклікаў да сябе тых, што былі далёка, і даў ім месца побач з сабою. Дык малюся Табе, прымі мяне, палоненага благімі нахіламі, дай мне жаль за грахі і ачысьці нечысьць пажадлівасьцяў.


Ты, чалавекалюбны Хрысьце, распасьцёр на дрэве чыстыя рукі Твае з акрываўленымі пальцамі, каб выбавіць творы боскіх рук Тваіх, што знаходзіліся ў палоне з-за праступку Адама, якога Ты, Усемагутны, узьняў сілаю Тваёю.


Ты, Збавіцелю, цярпеў за нас мукі, хоць, як Бог, Ты прыродна нязьменны і непадуладны цярпеньням. Бязгрэшны, Ты, спрадвечны Хрысьце, быў расьпяты са злачынцамі. Сонца памеркла, бо не змагло цярпець такога зьдзеку, а зямля захісталася, пазнаўшы ў Табе Творцу сьвету.


Крыжабагародзічны. "Калі Ты, салодкае Дзіця маё, пакаштаваў жоўці і быў узьнесены на дрэве, Ты зрабіў салодкім горкі смак Адамавай стравы. Цяпер, як праведны судзьдзя, зрабі салодкім жыцьцё маё, Уладару, уваскросшы, як усемагутны, пасьля збавенных мукаў Тваіх", – Дзева казала з плачам.


Вершапесьні

Крыж, пастаўлены на чэрапавым месцы, несьмяротнасьць нам прарасьціў з крыніцы невычэрпнай – боку Збавіцеля.


Пачэсны Крыж Збавіцеля – непарушная сьцяна для нас усіх, бо, спадзеючыся на яго, атрымліваем збаўленьне.


Малітвамі ўсіх сьвятых і Багародзіцы, Хрысьце, даруй супакой Твой усім нам і зьмілуйся над намі, бо Ты адзіны добры і міласэрны.


Крыжабагародзічны. Калі Дзева ўбачыла Тваю неправедную сьмерць, Хрысьце, Яна з плачам усклікнула: "Дзіця маё наймілейшае, як гэта Ты несправядліва церпіш, як на дрэве вісіш Ты, што зямлю на водах павесіў? Малюся Табе, Дабрадзею шматміласэрны, не пакінь адзінокаю мяне, Маці і слугу Тваю".

ПЯТНІЦА РАНІЦАЙ

Сядальная песьня 1. Калі Ты, Хрысьце, быў укрыжаваны, мучыцель згінуў і ўся сіла варожая была пераможаная, бо не Ягнё і не чалавек, але Ты сам, Госпадзе, збавіў нас. Слава Табе!


Верш. Узьвялічвайце Госпада Бога нашага і пакланяйцеся падножжу Ягонаму, бо Ён сьвяты.


Пакланяемся дрэву Крыжа Твайго, Чалавекалюбча, на якім Ты, Жыцьцё ўсіх, быў прыбіты, і рай адчыніў, Збавіцелю, разбойніку, які з вераю прыйшоў да Цябе, і даў страву таму, хто вызнаў цябе: "Успомні мяне, Госпадзе!" Прымі як яго і нас, якія клічам: "Зграшылі мы ўсе, але Ты ў міласэрнасьці Тваёй не пагардзі намі!"


Слава... цяпер...


Калі бязьвінная Авечка ўбачыла павешанага на дрэве памёрлага Ягнё і Пастыра, Яна з плачам па-матчынаму загаласіла: "Сыне мой, як мне зразумець Тваю невыказную спагадлівасьць і дабравольныя цярпеньні, усядобры Божа?"


Сядальная песьня 2. Некалі дабравернаму цару Канстантыну, дзеля ягонай веры, зьявіўся Крыж як непераможная зброя ў барацьбе з праціўнікамі. Перад ім дрыжаць варожыя сілы, бо ён – збаўленьне верных і пахвала Паўла.


Верш. Бог – Уладар наш спрадвеку, Ён учыніў збаўленьне пасярод зямлі.


Ты, Шчодры, што з пылу стварыў некалі Адама, быў біты тленнаю рукою і цярпеў расьпяцьце, зьнявагі і раны. Вялікі цуд Тваёй доўгацярплівасьці! Слава Тваім жыцьцядайным пакутам, якімі Ты збавіў нас!


Верш. Дзіўны Бог у сьвятых сваіх, Бог Ізраіля.


Усяхвальныя мучанікі апрануліся ў Цябе, Госпадзе: Ты быў іхняй хвалою ў іхніх цярпеньнях, іхнім вянцом і ўзнагародаю. Цярпеньнем у муках яны перамаглі беззаконных, і сілаю Божаю атрымалі дапамогу з неба. Малітвамі іх, Божа, вызваль нас ад нябачных ворагаў і збаў нас.


Слава... цяпер...


Калі беззаганная Маці ўбачыла Цябе мёртвага на Крыжы, Яна ўсклікнула: “Сыне мой, спрадвечны Айцу і Духу! Невыказная Твая спагадлівасьць, якою Ты, Шчодры, збавіў творы рук Тваіх”.


Вершапесьні

Няспынна славім у песьнях Цябе, як нашага Збавіцеля і Ўладара, што на крыжы быў прыбіты целам і дараваў нам жыцьцё.


Крыжом Тваім, Хрысьце, стаўся адзін статак анёлаў і людзей; і неба і зямля аднадушна цешацца і ўсклікаюць: Госпадзе, слава Табе.


Прыйдзіце, усе людзі, усхвалім у песьнях і гімнах духоўных Хрыстовых мучанікаў, сьветачы сусьветныя і прапаведнікаў веры, невычэрпныя крыніцы, з якіх цякуць для верных ацаленьні. Малітвамі іх, Хрысьце Божа наш, дай супакой Твайму сьвету і душам нашым веліч зьмілаваньня Твайго.


Слава... цяпер...


Калі Авечка і ўсебеззаганная Ўладарка ўбачыла на крыжы Ягнё бяз віду і красы, з плачам усклікнула: “Гора мне! Дзе падзелася краса Твая, Салодкае дзіця? Дзе веліч, дзе сьветласьць аблічча Твайго, Сыне мой наймілейшы?”


ПЯТНІЦА ЎВЕЧАРЫ


На "Госпадзе, Цябе клічу...":


Сьвяточныя хоры мучанікаў струменямі крыві сваёй патапілі безьліч дэманаў, адмянілі саромныя ахвяры, зьнішчылі ідальскую спакусу і сёньня моляць Хрыста дараваць душам нашым супакой і веліч зьмілаваньня.


Сьветлыя пастыры мудрымі словамі і настаўленьнямі навучылі нас славіць Бога ў Тройцы адзінага, ня зьмешваючы і не разьдзяляючы Боскіх асобаў. Цяпер яны моляцца за супакой і зьмілаваньне душаў нашых.


Хоры сьвятых посьнікаў усьпілі цялесныя пажаданьні, утаймавалі прыродныя нахілы і паказаліся ў гэтым жыцьці роўнымі анёлам. Сёньня яны жывуць у радасьці ў нябесных сялібах і моляць Хрыста даць душам нашым супакой і веліч зьмілаваньня.


Дагматык. Сусьветную славу, што ад людзей нарадзілася і Ўладара нарадзіла, Дзьверы нябесныя, усхвалім Марыю Дзеву, анёлаў песьню і верных красу. Яна, стаўшыся небам і Боскім хорамам, зьнішчыла сьцяну варожасьці, устанавіла мір і адчыніла валадарства. Умацаваныя Ёю ў веры, мы знайшлі абаронцу ў Госпадзе, які нарадзіўся ад Яе. Дык сьмела, людзі Божыя, будзьце добрай думкі, бо Ён, як усемагутны, ворагаў перамог.

Вершапесьні

Слаўныя мучанікі, вас зямля не змагла ўтрымаць, а неба, адчыніўшы райскія дзьверы, прыняло вас, і вы, увайшоўшы туды, спажываеце ў асалоду з дрэва жыцьця. Маліце Хрыста даць душам нашым супакой і веліч зьмілаваньня.


Малітвамі ўсіх сьвятых і Багародзіцы, Хрысьце, даруй супакой Твой усім нам і зьмілуйся над намі, бо Ты адзіны добры і міласэрны.


Вашыя вызнаньні на судзе, сьвятыя, дэманаў запалохалі і вызвалілі людзей ад маны; калі вас забівалі, вы клікалі: "Няхай ахвяра душаў нашых будзе прыемнай Табе, чалавекалюбны Госпадзе, бо мы, палюбіўшы Цябе, ня дбаем пра жыцьцё дачаснае".


Багародзічны. Сапраўды вышэй за розум тайна сынараджэньня Твайго, Нявеста Божая: усе прарокі прапаведавалі слаўнае і невыказнае зачацьце Тваё, Усяхвальная, і нараджэньне Сына Твайго, якім Ён збавіў сьвет.

СУБОТА РАНІЦАЙ


Сядальная песьня 1. Пераможныя мучанікі апрануліся ў Цябе, Госпадзе: Ты быў іхняй пахвалою ў цярпеньнях, іхнім вянцом і ўзнагародаю. Цярпліва перанёсшы мучэньні, яны перамаглі беззаконных, і сілаю Боскаю з нябёсаў яны аднесьлі перамогу. Малітвамі іх і мяне вызвалі ад нябачнага ворага, Збавіцелю, і збаў мяне.


Верш. Дзіўны Бог у сьвятых сваіх, Бог Ізраіля.


Як добрыя воі, што аднадушна верылі, вы, сьвятыя, не збаяліся лютасьці мучыцеляў. Прыняўшы пачэсны Крыж, вы ахвоча прыйшлі да Хрыста і, завяршыўшы дарогу, атрымалі з нябёсаў перамогу. Слава Таму, хто даў вам, слава Таму, хто вянчаў вас, слава Таму, хто дае праз вас ацаленьні.

Слава... цяпер...


Як толькі пачуўся голас Габрыеля, які казаў Табе, Дзева: "Радуйся!", Уладар усіх узяў цела ад Цябе, сьвятая Скарбніца, як прадказаў праведны Давід. Ты сталася больш прасторнай за неба, бо насіла ў сабе Творцу ўсяго. Слава Таму, хто пасяліўся ў Табе; слава Таму, хто выйшаў з Цябе; слава Таму, хто вызваліў нас нараджэньнем сваім.

Сядальная песьня 2. Цярпеньнямі сьвятых Тваіх, якія яны дзеля Цябе перанесьлі, зьмілуйся над намі і аздараві немачы нашы, молімся Табе, Госпадзе Чалавекалюбча.


Верш. Сьвятым, што на зямлі Яго...


Усе мы прыходзім з малітваю да мучанікаў Хрыстовых, бо яны, як абаронцы веры, моляцца за нашае збаўленьне, адганяюць варожыя сілы, і крынічаць ласку ацаленьняў.


Слава... цяпер...


Адзіная магутная і ласкавая Апякунка людзкога роду, Багародзіца Дзева, разам з прарокамі, мучанікамі, сьвятаначальнікамі і посьнікамі малі няспынна Бога-Слова, якога ты звышпрыродна нарадзіла, за збаўленьне душаў нашых.

Вершапесьні

Прыйдзіце, усе людзі, ушануем гімнамі і духоўнымі песьнямі Хрыстовых пакутнікаў, сьветачы сусьветныя, і прапаведнікаў веры, жывую крыніцу, што точыць верным ацаленьні. Іхнімі малітвамі, Хрысьце Божа наш, дай супакой Твайму сьвету, і душам нашым веліч зьмілаваньня.


Воі вялікага Ўладара супрацівіліся наказам мучыцеляў, адважна пайшлі на мучэньні, патапталі ўсе спакусы, і былі дастойна вянчаныя, а цяпер просяць Збавіцеля даць супакой для душаў нашых і веліч зьмілаваньня.


Вас, усяхвальныя мучанікі, ні сум, ні прыгнёт, ні голад, ні перасьлед, ні раны, ні лютасьць зьвяроў, ні меч, ні агонь не змаглі адлучыць ад Бога. Хутчэй з любові да Яго, вы, быццам у чужых целах, змагаліся, насуперак прыродзе, пагардзілі сьмерцю. Таму вы і атрымалі належную заплату за вашыя пакуты, і сталіся спадкаемцамі нябеснага валадарства, дзе няспынна моліцеся за душы нашыя.


Слава... цяпер...


Радуйся, з-паміж нас сьвятая Багародзіца Дзева, чысты посуд сусьветны, сьветач нязгасны, умяшчальніца Незьмяшчальнага, Хорам незьнішчальны! Радуйся, бо з Цябе нарадзілася Божае Ягнё, што бярэ на сябе грахі ўсяго сьвету.

Тон 2


СУБОТА ЎВЕЧАРЫ


На "Госпадзе, Цябе клічу...":


Прыйдзіце, паклонімся Божаму Слову, народжанаму спрадвеку ад Айца і ад Дзевы цела прыняўшаму. Ён, пацярпеўшы на крыжы і аддаўшы сябе на пахаваньне, як захацеў, уваскрос з мёртвых і збавіў мяне, заблуднага чалавека.


Хрыстос, Спас наш, адмяніў прысуд на нас, прыбіўшы яго да крыжа, і зьнішчыў сьмерці ўладу. Пакланяемся Ягонаму трохдзённаму ўваскрасеньню.


З арханёламі ўславім уваскрасеньне Хрыстова, бо Ён – Збаўца і Вызваліцель душаў нашых, і ў славе страшнай і вялікай сіле зноў прыйдзе судзіць сьвет, які Ён стварыў.


Цябе, расьпятага і пахаванага, анёл назваў Уладаром і жанчынам сказаў: "Хадзеце, гляньце, дзе Госпад ляжаў, бо Ён, усемагутны, уваскрос, як прадказаў". Дзеля гэтага пакланяемся Табе, адзінаму несьмяротнаму. Жыцьцядаўча Хрысьце, зьмілуйся над намі.


Крыжом Тваім Ты адмяніў райскага дрэва праклён, і пахаваньнем Тваім Ты зьнішчыў сьмерці ўладу, і ўваскрасеньнем Тваім Ты прасьвятліў род людзкі. Дзеля гэтага ўсклікаем Табе: "Дабрачынца Хрысьце Божа наш, слава Табе!"


Адчыніліся перад Табою, Госпадзе, са страхам вароты сьмерці, і вартаўнікі пякельныя, убачыўшы Цябе, спалохаліся, бо Ты разбурыў медныя вароты і зламаў жалезныя замкі і, разьбіўшы нашыя аковы, вывеў нас з цемры і ценю сьмерці.


З песьняй вызваленьня на вуснах пойдзем усе да дому Гасподняга і паклонімся там, кажучы: "Госпадзе, што быў расьпяты, і з мёртвых уваскрос, і прабываеш ва ўлоньні Айца, ачысьці грахі нашыя!"


Дагматык. Цень Закону мінуў з прыйсьцем ласкі: як некалі куст, ахоплены агнём, не згараў, так і Ты, Дзева, пасьля родаў дзеваю засталася; замест слупа вогненнага Сонца праведнае зазьзяла; замест Майсея – Хрыстос, Збавіцель душаў нашых.

Вершапесьні

Уваскрасеньнем Тваім, Хрысьце, Ты прасьвятліў увесь сусьвет і паклікаў да сябе ўсё стварэньне. Госпадзе ўсемагутны, слава Табе!


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Дрэвам крыжовым, Хрысьце, Ты адмяніў праклён дрэва райскага, і пахаваньнем Тваім Ты зьнішчыў сьмерці ўладу, і прасьвятліў род наш уваскрасеньнем Тваім. Дзеля гэтага славім Цябе, усклікаючы: "Жыцьцядаўча Хрысьце, Божа наш, слава Табе!"


Верш. Ён умацаваў сусьвет, што не зварухнецца.


Калі Ты, Хрысьце, павіс на крыжы, уся краса стварэньня памеркла; жаўнеры паказалі нялюдзкасьць сваю, прабіўшы кап'ём бок Твой; і гэбрэі, ня ведаючы Тваёй сілы, дамагаліся паставіць пячаці на магіле Тваёй. Але дзеля бязьмежнай міласэрнасьці, якую маеш у сэрцы Тваім, Ты прыняў пахаваньне і на трэці дзень уваскрос. Госпадзе, слава Табе!


Верш. Дому Твайму належыцца сьвятасьць, Госпадзе, праз усе дні.


Жыцьцядаўча Госпадзе, Ты дабравольна пацярпеў мукі дзеля нас, сьмяротных, і зышоў да пекла ў сіле. Там, быццам ад лютага зьвера, Ты выхапіў тых, што чакалі Цябе, і даў ім на жыльлё замест пекла рай. І нам, якія славім трохдзённае ўваскрасеньне Тваё, даруй адпушчэньне грахоў і багацьце зьмілаваньня Твайго.


Багародзічны. Новы цуд, большы за ўсе ранейшыя цуды! Хто калі бачыў Маці, якая радзіла бяз мужа і на руках насіла Таго, хто трымае ўсё стварэньне? З Божай волі радзіўся Той, каго Ты, Усячыстая, насіла як дзіцятка на руках Тваіх. З матчынай сьмеласьцю не пераставай маліць Яго за тых, што шануюць Цябе, каб Ён дараваў багацьце ласкі сваёй і збавіў душы нашыя.

Адпушчальны трапар

Уваскросны. Калі Ты зышоў да сьмерці, Жыцьцё несьмяротнае, Ты зьнішчыў пекла зьзяньнем боскасьці Тваёй; калі ж Ты і памёрлых з апраметнай уваскрасіў, усе сілы нябесныя ўсклікнулі: "Жыцьцядаўча Хрысьце Божа наш, слава Табе!"


Увага: Спосаб сьпяваньня трапароў у суботу ўвечары гл. у суботу 1 тону.

НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны. Калі Ты зышоў да сьмерці... (Калі няма трапара сьвятому, тады двойчы).

Далей як у канцы вячэрні.

Сядальныя песьні 1. Высакародны Язэп зьняў з дрэва ўсячыстае цела Тваё і, спавіўшы яго ў чыстае палатно з духмянасьцямі, у магіле новай паклаў. Але Ты, Госпадзе, уваскрос на трэці дзень, даючы сьвету багацьце Твайго зьмілаваньня.


Верш. Устань, Госпадзе, хай узьнясецца рука Твая, не забудзь убогіх Тваіх да канца.


Анёл зьявіўся ля магілы жанчынам-міраносіцам і ўсклікнуў: "Алейкі мёртвым патрэбныя, Хрыстос жа тленнасьці не зазнаў. Дык усклікніце: Уваскрос Хрыстос, даючы сьвету багацьце свайго зьмілаваньня".


Слава... цяпер...

Ты годная ўсякай пахвалы, Багародзіца Дзева; мы славім Цябе. Крыжом Сына Твайго пекла зруйнаванае было, сьмерць умярцьвлёная, мы, памёрлыя, усталі і жыцьця ўдастоіліся, рай атрымалі – даўнюю асалоду. Дзеля гэтага, дзякуючы, славім Яго, як усяўладнага Хрыста Бога нашага і адзінага міласэрнага.

Сядальныя песьні 2. Даўшы паставіць пячаці на магільным камені, Ты даў нам камень веры ва ўваскрасеньні Тваім. Госпадзе, слава Табе.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Хор вучняў Тваіх разам з жанчынамі-міраносіцамі цешыцца, сьвяткуючы сусьветную ўрачыстасьць на славу і ў гонар Твайго ўваскрасеньня; з імі і мы ўсклікаем Табе: "Госпадзе Чалавекалюбча, дай людзям Тваім веліч Твайго зьмілаваньня".


Слава... цяпер...

Найблаславёная Ты, Багародзіца Дзева, бо Той, хто прыняў цела ад Цябе, пекла паланіў, Адама паклікаў, праклён зьнішчыў, Эву вызваліў, сьмерць умярцьвіў і нас ажывіў. Дзеля гэтага, славячы Цябе, клічам: "Блаславёны Ты, Хрысьце Божа, што так захацеў. Слава Табе".


Гіпакоі. Прыйшоўшы да магілы, каб памазаць цела Тваё, Хрысьце Божа, жанчыны сумеліся, угледзеўшы ў магіле анёла, які абвясьціў ім, што Госпад уваскрос, даючы сьвету багацьце свайго зьмілаваньня.


Узыходныя песьні.

Антыфан 1. Узношу вочы сэрца майго на неба да Цябе, Збавіцелю: збаў мяне зьзяньнем Тваім.


Зьмілуйся нада мною, які шмат і часта грашыў перад Табою, Хрысьце мой, і дай мне змогу пакаяцца ў час.


Слава... цяпер...

Сьвятому Духу належыцца панаваць, асьвячаць і ўздымаць усё стварэньне. Ён – Бог, адзінасутны з Айцом і Сынам.


Антыфан 2. Калі б Госпад ня быў з намі, хто б захаваўся цэлы ад ворага і чалавеказабойцы?


Не аддай слугі Твайго, Збавіцелю, у зубы ворагаў маіх, што, быццам ільвы, паўстаюць на мяне.


Слава... цяпер...

Сьвятому Духу належыцца пашана, бо ў Ім пачатак жыцьця: усё створанае Ён, як Бог, ахоўвае сілаю ў Айцу праз Сына.


Антыфан 3. Тыя, што спадзяюцца на Госпада, – быццам гара сьвятая: не пахіснуцца ад падкопаў ворага.


Тыя, што жывуць набожна, не працягваюць рук сваіх да беззаконьняў, бо Хрыстос не пакідае жэзла свайго на набытку сваім.


Слава... цяпер...

Сьвятым Духам даецца ўсякая мудрасьць: адтуль плыве ласка апосталам, узнагарода мучанікам за цярпеньні, дар прадбачаньня прарокам.

Пракімен. Устань, Госпадзе Божа мой, споўні запавет, які Ты нам даў, і збор людзей акружыць Цябе.


Верш. Госпадзе, Божа мой, на Цябе спадзяюся, збаў мяне.


Канон уваскросны

Песьня 1. Ірмас. Як некалі ў глыбіні марской Магутная Сіла патапіла фараонава войска, так Слова, што сталася целам, злосны грэх зьнішчыла: Усяхвальны Госпад вельмі ўславіўся.


Князь сьвету, якім мы былі зьняволеныя, запаветаў Тваіх, Усядобры, не паслухаў, і крыжом Тваім быў асуджаны: дакрануўся да Цябе, быццам да сьмяротнага, і быў адкінуты сілаю ўлады Тваёй, паказаўшы сваю бясьсільнасьць.


Ты, Збавіцелю роду людзкога і вечнага жыцьця Ўладару, прыйшоў на сьвет і ўваскрасеньнем Тваім разарваў сьмерці путы. Дзеля гэтага хвалім Цябе, бо Ты вельмі ўславіўся.


Багародзічны. Ты, Багародзіца, вышэйшая за ўсе бачныя і нябачныя стварэньні, бо Ты нарадзіла Творцу, які захацеў прыняць цела ва ўлоньні Тваім. Малі Яго з матчынай сьмеласьцю за збаўленьне душ нашых.


Песьня 3. Ірмас. Царква народаў, што раней была няплоднай, быццам пустыня, зацьвіла як кветка прыйсьцем Тваім, Госпадзе. У ёй умацавалася сэрца маё.


Усё стварэньне зьмянілася ад цярпеньняў Тваіх, убачыўшы, як Ты, які заснаваў усё Боскім загадам, прыняў вобраз убогага, і быў аддадзены ў рукі беззаконных на зьдзекі.


Ты, Хрысьце, рукою Тваёю стварыў мяне з пылу на вобраз Твой і, калі я быў зноў вернуты ў пыл за грахі, зышоў у пекла і ўзьняў мяне з сабою.


Багародзічны. Анельскія хоры зьдзівіліся, Усячыстая, і сэрцы людзей сумеліся, убачыўшы Тваё сынараджэньне. Дзеля гэтага ў веры шануем Цябе як Багародзіцу.

Песьня 4. Ірмас. Не хадайнік, не анёл, але сам Ты, Госпадзе, прыйшоў ад Дзевы і збавіў мяне, чалавека. Дзеля гэтага клічу: "Слава сіле Тваёй, Госпадзе!"


Ты, Божа мой і Ўладару, стаў на судзе, як падсудны і, усклікнуўшы, вынес прысуд усім народам. Мукамі Тваімі, Хрысьце, Ты ўчыніў збаўленьне сьвету.


Мукамі Тваімі, Хрысьце, вораг быў абяззброены, і зыходам Тваім у пекла муры праціўнікаў разбураныя, і лютасьць мучыцеляў зьнішчаная.


Багародзічны. Мы, усе верныя, ведаем Цябе, Уладарка Багародзіца, як прыстанішча збаўленьня і непарушную сьцяну: бо Ты малітвамі Тваімі збаўляеш ад бедаў душы нашыя.

Песьня 5. Ірмас. Хадайнікам Бога і людзей Ты быў, Хрысьце Божа: Табою, Уладару, мы атрымалі доступ з ночы няведаньня да Крыніцы сьвятла, Айца Твайго.


Ты, Хрысьце Ўладару, сілаю Тваёю скрышыў, быццам кедры, хістаньні народаў, калі захацеў на кіпарысе, хвоі і кедры быць целам узьнесеным.


Ты, Хрысьце, быў пакладзены мёртвы і без дыханьня ў глыбокай яме. Ранамі Тваімі Ты ўзьняў з магілаў мёртвых, што там ляжалі забытыя.


Багародзічны. Малі Сына і Госпада Твайго, Дзева чыстая, даць супакой тым, што спадзяюцца на Цябе, і вызваленьне палонным ад нападаў праціўнікаў.

Песьня 6. Ірмас. З бездані грахоў маіх неспасьціглую бездань міласэрнасьці Тваёй клічу: ад тленнасьці, Божа, уздымі мяне.


Праведнік быў асуджаны як злачынец, і да дрэва прыбіты з беззаконнымі, даруючы крывёю сваёю адпушчэньне правінаў.


Адным чалавекам – першым Адамам – сьмерць прыйшла на сьвет; адзіным Сынам Божым уваскрасеньне зьявілася.


Багародзічны. Ты, Дзева, нарадзіла, ня ведаючы мужа, і засталася Дзеваю давеку, явіўшы нам вобраз сапраўднае боскасьці Сына і Бога Твайго.

Кандак. Ты ўваскрос з магілы, усемагутны Спасе, і пекла, угледзеўшы такі цуд, спалохалася, і мёртвыя ўсталі. Усё стварэньне, бачачы гэта, радуецца з Табою, і Адам цешыцца з усімі, і ўвесь сьвет, Спасе мой, вечна Цябе славіць.


Ікас. Ты, Збавіцелю, сьвятло тых, што ў цемры, уваскрасеньне і жыцьцё ўсіх людзей; Ты, Слова, усіх уваскрасіў з сабою, разбурыўшы ўладу сьмерці і скрышыўшы вароты пякельныя; мёртвыя ўбачылі цуд і зьдзівіліся, і ўсё стварэньне ўсьцешылася з уваскрасеньня Твайго, Чалавекалюбча. Дзеля гэтага аддаючы хвалу спагадлівасьці Тваёй, Спасе мой, увесь сьвет вечна Цябе славіць.

Песьня 7. Ірмас. Богапраціўны загад беззаконнага мучыцеля ўзьняў высока полымя; расу духоўную паслаў набожным юнаком Хрыстос блаславёны і ўсяслаўны.


У Тваёй добрасардэчнасьці, Уладару, Ты ня мог глядзець, як чалавек мучыцца сьмерцю, і таму прыйшоў і збавіў яго Тваёй крывёю, сам стаўшыся чалавекам. Ты – блаславёны і ўсяслаўны Бог айцоў нашых.


Убачыўшы Цябе, Хрысьце, апранутага ў вопратку адплаты, вартаўнікі пякельныя жахнуліся, бо Ты, Уладару, прыйшоў зьнішчыць бяздумнага раба-мучыцеля. Ты – блаславёны і ўсяслаўны Бог айцоў нашых.


Багародзічны. Мы ведаем Цябе як сьвяцейшую за ўсіх сьвятых, бо Ты, адзіная Дзева беззаганная і Маці, што мужа ня знала, нарадзіла нязьменнага Бога і для ўсіх верных праліла нятленнасьць боскім сынараджэньнем Тваім.

Песьня 8. Ірмас. Некалі печ вогненная ў Бабілёне халдэяў спаліла, а верных на загад Бога акрапіла расою, і яны запяялі: "Усе творы Гасподнія, блаславіце Госпада!".


Убачыўшы маю цялесную вопратку, чырвоную ад Тваёй крыві, Хрысьце, анельскія хоры жахнуліся, задрыжэлі ад Твайго доўгацярпеньня і ўсклікнулі: "Усе творы Гасподнія, блаславіце Госпада!".


Ты, Шчодры, уваскрасеньнем Тваім апрануў сьмяротнасьць маю ў несьмяротнасьць. Дзеля гэтага ўдзячныя выбраныя людзі радасна ў песьнях славяць Цябе і ўсклікаюць: "Сьмерць сапраўды пераможаная!".


Багародзічны. Ты, Багародзіца ўсячыстая, зачала бяз семя ва ўлоньні і ў невыказны спосаб нарадзіла Неразьдзельнага з Айцом. Славім Цябе, бо Ты – збаўленьне ўсіх нас.

Песьня 9. Ірмас. Сын спрадвечнага Айца, Госпад і Бог, прыняў ад Дзевы цела і зьявіўся нам, каб прасьвятліць тых, што ў цемры, і сабраць расьцярушаных. Дзеля гэтага мы ўсяхвальную Багародзіцу ўзьвялічваем.


Цудоўнае дрэва ўсячыстага Крыжа Твайго, Збавіцелю наш Хрысьце, пасаджанае на месцы пакараньня, быццам у раі, напоенае боскай крывёю і вадою з боку Твайго, быццам з боскае крыніцы, прарасьціла нам жыцьцё.


Ты, Усясільны, укрыжаваньнем Тваім дужых зьвёў уніз, а заняпалую людзкую прыроду, што ляжала ў пякельнай бездані, узьнёс і пасадзіў на Айцоўскім пасадзе. Дзеля гэтага пакланяемся Табе, які маеш прыйсці з ёю зноў, і ўзьвялічваем Цябе.


Траечны. Уславім верна ў песьнях патройную Еднасьць, Тройцу адзінасутную, непадзельную Боскую прыроду, трохсьветлую незаходную Зорку, адзіную нятленную, што зьзяе нам сваім сьвятлом.


Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Усё, што жыве і ўсякае стварэньне пяе хвалу Табе, Госпадзе, бо Ты зьнішчыў крыжом сьмерць, каб явіць людзям Тваё з мёртвых устаньне, адзіны Чалавекалюбча.


Верш. Хваліце Госпада ў сьвятых Яго, хваліце Яго ў велічы непахіснай сілы Яго.


Хай скажуць гэбрэі, як яны не ўпільнавалі Ўладара? Чаму камень не зьбярог Камень жыцьця? Хай аддадуць Пахаванага, або хай паклоняцца Ўваскросламу і скажуць з намі: "Слава велічы дабротаў Тваіх, Збавіцелю наш, слава Табе!"


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Радуйцеся, людзі, і весяліцеся, бо анёл зьявіўся на магільным камені і аб'явіў добрую вестку, кажучы: "Хрыстос уваскрос з мёртвых, Збаўца сьвету, поўны ўсялякай духмянасьці. Дык радуйцеся, людзі, і весяліцеся!".


Верш. Хваліце Яго граньнем рогу, хваліце Яго на ліры і гусьлях.


Перад Тваім зачацьцем, Госпадзе, анёл прынёс Поўнай ласкі прывітаньне "Радуйся!". Анёл таксама адваліў камень ад Тваёй слаўнай магілы ў час уваскрасеньня Твайго. Першы сум перамяніў на радасьць; другі замест сьмерці абвясьціў нам Уладара Жыцьцядаўца. Таму мы клічам: "Госпадзе, Дабрачынца наш, слава Табе!".


Верш. Хваліце Яго на бубнах і ў карагодах, хваліце Яго на струнах і жалейцы.


Жанчыны палілі мірам са сьлязамі магілу Тваю; але іхнія вусны напоўніліся радасьцю, калі казалі: "Госпад уваскрос!".


Верш. Хваліце Яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Хай народы і людзі хваляць Хрыста Бога нашага, бо Ён дзеля нас крыж пацярпеў і тры дні ў магіле прабыў. Хай паклоняцца Ягонаму ўваскрасеньню з мёртвых, якім Ён прасьвятліў усе канцы зямлі.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Ты, Хрысьце, быў расьпяты і пахаваны, як сам захацеў, але як Бог і Ўладар Ты сьмерць перамог і ўваскрос у славе, і даў сьвету вечнае жыцьцё і веліч зьмілаваньня.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Апячатаўшы камень, вы, нягоднікі, далі магчымасьць нам бачыць большы цуд. Вартаўнікі зразумелі, што Ён устаў з магілы, а вы загадалі ім: "Скажыце, што калі мы спалі, вучні прыйшлі і ўкралі Яго мёртвага, дый яшчэ голага!". Ён устаў у сіле як Бог і пакінуў у магіле пахавальныя палотны. Дык прыйдзіце і гляньце, як Ён перамог сьмерць і зламаў пячаці, і даў людзкому роду вечнае жыцьцё і багацьце зьмілаваньня.


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Калі Ты зышоў да сьмерці, Жыцьцё несьмяротнае, Ты зьнішчыў пекла зьзяньнем боскасьці Тваёй; калі ж Ты і памерлых з апраметнай уваскрасіў, усе сілы нябесныя ўсклікнулі: "Жыцьцядаўча Хрысьце Божа наш, слава Табе!"


Кандак. Ты ўваскрос з магілы, усемагутны Спасе, і пекла, угледзеўшы такі цуд, спалохалася, і мёртвыя ўсталі. Усё стварэньне, бачачы гэта, радуецца з Табою, і Адам цешыцца з усімі, і ўвесь сьвет, Спасе мой, вечна Цябе славіць.


Пракімен (Пс 117:14,18). Госпад – сіла мая і песьня: Ён стаўся мне збаўленьнем.


Верш. Шматразова караў мяне Госпад, але на сьмерць не аддаў мяне.

Алілуя (Пс 19:1,10). Хай пачуе цябе Госпад у дзень суму, хай імя Бога Якубавага будзе табе абаронаю.


Верш. Госпадзе, збаў караля і пачуй нас, калі будзем клікаць Цябе.

НЯДЗЕЛЯ ЎВЕЧАРЫ


На "Госпадзе, Цябе клічу...":


Ойча добры, Сыне – Слова Айца і Духу Сьвяты, адзіная няствораная існасьць: Ты – крыніца дабра, з якой цякуць струмені ласкаў і міласэрнасьці. Прымі нашыя малітвы і просьбы, і, як адзіны шчодры і чалавекалюбны Бог, дай нам, грэшным, прабачэньне.


Сэрца Тваё, уласьцівае Тваёй Боскай прыродзе, поўнае спагады, міласэрнасьці і ласкі. Дзеля гэтага молім Цябе, Хрысьце Збавіцелю наш, і, прыпаўшы да Цябе, клічам і просім: "Як добры і чалавекалюбны Бог дай слугам Тваім адпушчэньне шматлікіх правінаў і прабачэньне ўсяго, у чым мы зграшылі".


Каб збавіць усіх людзей, Ты, Збавіцелю, будучы Богам, дзеля нас прыняў цела і стаўся чалавекам. Збаў нас, якія шануем запаветы Твае, бо Ты, Чалавекалюбча, як ласкавы і міласэрны Бог, прыйшоў збавіць ласкаю Боскага хрышчэньня ня толькі праведнікаў, але і нас, скаваных безьліччу правінаў.


Багародзічны. Хоры анёлаў славяць тройчы сьвятымі песьнямі Сына Твайго, Усячыстая. Ты была Ягоным вогненным пасадам, адухоўленым хорамам і мастом Боскім, які вядзе з зямлі да Яго. Разам з арханёлам Габрыелем мы ўсе згодна клічам: "Радуйся, Поўная ласкі!", бо Ты нарадзіла Крыніцу жыцьця.

Вершапесьні

Зграшыў я перад Табою, Хрысьце Спасе, як блудны сын. Але Ты, Ойча, прымі мяне, які каюся, і зьмілуйся нада мною.


Быццам мытнік, Хрысьце Збавіцелю, клічу моцным голасам: "Ачысьці мяне, Божа, як некалі яго, і зьмілуйся нада мною!"


Божыя пакутнікі, што не палюбілі зямной уцехі, удастоіліся нябесных дабротаў і сталіся суграмадзянамі анёлаў. Малітвамі іх, Госпадзе, зьмілуйся нада мною і збаў мяне.


Багародзічны. Радуйся, Марыя Багародзіца, хорам непарушны і сьвяты, як кліча прарок: "Хорам Твой сьвяты, дзіўны ў справядлівасьці".

ПАНЯДЗЕЛАК РАНІЦАЙ


Сядальная песьня 1. Мае беззаконьні паўсталі на мяне, быццам марскія хвалі, і я, быццам карабель на моры, таплюся ў шматлікіх грахох, але Ты, Госпадзе, накіруй мяне да ціхага прыстанішча пакаяньня і збаў мяне.


Я, Госпадзе, – няплоднае дрэва, што не прыносіць пладоў пакаяньня, і баюся, каб мяне ня сьсеклі і ня ўкінулі ў вагонь вечны і нязгасны. Таму малю Цябе: перш як гэта здарыцца, збаў мяне.


Слава... цяпер...

Будучы Крыніцаю міласэрнасьці...

Сядальная песьня 2. Давід сказаў: "Зьмілуйся нада мною!". Я таксама клічу: "Зграшыў я, Збавіцелю, але Ты ачысьці мае грахі каяньнем і зьмілуйся нада мною".


Зьмілуйся нада мною, Божа, зьмілуйся нада мною!" – Давід клікаў, учыніўшы два грахі. Я ж абцяжаны мноствам грахоў. Ён арасіў пасьцель сваю сьлязьмі, а ў мяне аніводнай кроплі сьлязіны не знайшлося. Таму ў роспачы малюся: "Зьмілуйся нада мною Божа, паводле Тваёй вялікай міласэрнасьці!".


Сьвятыя, што на сьвеце пацярпелі мукі ад беззаконьнікаў і адмянілі спакусу ідальскую, апрануліся ў Цябе, які апранаеш неба воблакамі. Малітвамі іх, Збавіцелю, выбаў і нас ад нябачных ворагаў і збаў нас.


Слава... цяпер...

Узьвялічваем Цябе, Багародзіца, і клічам: "Радуйся, брама зачыненая, якою быў адчынены першы рай!"

Вершапесьні

Разважыўшы бяздумнасьць зробленых мною дрэнных учынкаў, беручы прыклад з мытніка і блуднага сына, прыходжу да Тваёй дабрыні і прыпадаю да Цябе, Міласэрны. Перш як асудзіць мяне, пашкадуй мяне, Божа, і збаў мяне.


Не зважай на мае беззаконьні, Госпадзе, што нарадзіўся ад Дзевы, (але) ачысьці маё сэрца і зрабі яго хорамам Сьвятога Духа Твайго. Не адкінь мяне ад Твайго аблічча, бо Ты маеш бязьмерна вялікую міласэрнасьць.


Пакутныя мучанікі, вы пацярпелі да сьмерці за Хрыста і аддалі душы вашыя ў рукі Бога, а вашыя мошчы шануюцца па ўсім сьвеце. Уладары і сьвятары пакланяюцца (ім), і мы, усе людзі, цешымся і ўсклікаем: "Сон праведны перад Госпадам – сьмерць сьвятых Ягоных".


Слава... цяпер...

На Цябе, Багародзіца, мы ўсклалі нашую надзею, каб нам не расчаравацца ў нашых спадзяваньнях. Збаўляй нас, неразумных ад бедаў, Памочніца, зьнішчы задумы ворагаў, бо Ты, Блаславёная, – нашае збаўленьне.


ПАНЯДЗЕЛАК УВЕЧАРЫ


На "Госпадзе, Цябе клічу...":


Я пераўзышоў усіх грахамі, дык як цяпер навучуся пакаяньню? Калі буду ўздыхаць, як мытнік, баюся абцяжыць неба; калі заплачу, як блудніца, сьлязьмі апаганю зямлю. Але Ты, Божа, дай мне адпушчэньне грахоў і зьлітуйся нада мною.


Я ўчыніў усякі грэх, усіх пераўзышоў у блудзе, і ня маю струменяў сьлёз, каб пакаяцца; калі далей буду жыць у ленасьці, буду асуджаны на мукі. Але Ты, адзіны добры Божа, дай мне паправу і зьмілуйся нада мною.


У дабрыні Тваёй, Хрысьце Госпадзе мой, дай мне сьлёзы жалю, каб мне плачам абмыць бруд правінаў маіх, спрычыненых няўстрыманасьцю, і стаць перад Табою ачышчаным, калі зыдзеш зноў з нябёсаў судзіць людзей, як адзіны праведны Судзьдзя.


Багародзічны. Прыродным сваяцтвам і згоднай малітваю вы адзінадушныя, Маці Ўладара ўсіх і боскі Прадвесьніку; дык учыніце разам малітву за слугу вашага, які моцна прагневаў Усеміласэрнага, каб Ён, прыхіліўшыся да вашых малітваў, паказаў сваю спагадлівасьць і збавіў мяне, і вызваліў ад вогненнага сваяцтва.

Вершапесьні

Зграшыў я перад Табою, Хрысьце Спасе, як блудны сын. Але Ты, Ойча, прымі мяне, які каюся, і зьмілуйся нада мною.


Быццам мытнік, Хрысьце Збавіцелю, клічу моцным голасам: "Ачысьці мяне, Божа, як некалі яго, і зьмілуйся нада мною".


Малітвамі сьвятых мучанікаў і ўслаўленьнем Хрыста ўсякая мана разьвейваецца, і род людзкі вераю збаўляецца.


Багародзічны. Непраходная брама, таемна запячатаная, Багародзіца Дзева, прымі нашыя малітвы і занясі іх да Сына Твайго і Бога, каб Ён Табою збавіў душы нашыя.

АЎТОРАК РАНІЦАЙ


Сядальная песьня 1. Мае беззаконьні паўсталі на мяне, быццам марскія хвалі, і я, быццам карабель на моры, таплюся ў шматлікіх грахох, але Ты, Госпадзе, накіруй мяне да ціхага прыстанішча пакаяньня і збаў мяне.


Я, Госпадзе, – няплоднае дрэва, што не прыносіць пладоў пакаяньня, і баюся, каб мяне ня сьсеклі і ня ўкінулі ў агонь вечны і нязгасны. Таму малю Цябе: перш як гэта здарыцца, збаў мяне.


Слава... цяпер...

Мы сталіся ўдзельнікамі Боскай прыроды дзякуючы Табе, Багародзіца Дзева, бо Ты нарадзіла нам Бога ў целе. Дзеля гэтага мы Цябе дастойна ўзьвялічваем.

Сядальная песьня 2. Давід сказаў: "Зьмілуйся нада мною!". Я таксама клічу: "Зграшыў я, Збавіцелю, але Ты ачысьці мае грахі пакаяньнем і зьмілуйся нада мною".


Зьмілуйся нада мною, Божа, зьмілуйся нада мною!" – Давід клікаў, учыніўшы два грахі. Я ж абцяжаны мноствам грахоў. Ён арасіў пасьцель сваю сьлязьмі, а ў мяне аніводнай кроплі сьлязіны не знайшлося. Таму ў роспачы малюся: "Зьмілуйся нада мною Божа, паводле Тваёй вялікай міласэрнасьці!".


Верш. Дзіўны Бог у сьвятых сваіх, Бог Ізраіля.


Ты, Хрысьце Божа, даў сьвятым Тваім зазьзяць ярчэй за золата, і ў дабрыні Тваёй праславіў блаславёных Тваіх. Малітвамі іх кіруй нашым жыцьцём, Чалавекалюбны, і зрабі, каб нашая малітва ўзьнялася быццам кадзіла, бо Ты адзіны, што спачываеш сярод сьвятых Тваіх.


Слава... цяпер...

Не пагардзі мною, Багародзіца, бо маю патрэбу ў Тваім заступніцтве. На Цябе спадзяецца душа мая, дык зьмілуйся нада мною.

Вершапесьні

Разважыўшы бяздумнасьць зробленых мною дрэнных учынкаў, беручы прыклад з мытніка і блуднага сына, прыходжу да Тваёй дабрыні і прыпадаю да Цябе, Міласэрны. Перш як асудзіць мяне, пашкадуй мяне, Божа, і збаў мяне.


Не зважай на мае беззаконьні, Госпадзе, што нарадзіўся ад Дзевы, (але) ачысьці маё сэрца і зрабі яго хорамам Сьвятога Духа Твайго. Не адкінь мяне ад Твайго аблічча, бо Ты маеш бязьмерна вялікую міласэрнасьць.


Сьвятыя мучанікі ўзялі Крыж Хрыстовы як непераможную зброю і зьнішчылі варожую сілу; атрымаўшы вянцы нябесныя, яны сталіся нашай крэпасьцю і моляцца за нас Госпаду.


Слава... цяпер...

Збаўляй ад бедаў слугаў Тваіх, Багародзіца, бо мы ўсе пасьля Бога да Цябе прыбягаем, як да непарушнай сьцяны і Заступніцы.

АЎТОРАК УВЕЧАРЫ


На "Госпадзе, Цябе клічу...":


Калі Ты, Слова, памёр на крыжы, сьветачы нябесныя памерклі, зямля захісталася, камяні патрэскаліся, заслона царкоўная разарвалася, магілы паадчыняліся і мёртвыя ўсталі, пекла вывергла ўсіх, што былі ў апраметнай, бесы былі пераможаныя, а сьмерць здалася ўсім сном.


Калі добры разбойнік убачыў Цябе, Хрысьце, як Ты вісеў на крыжы, быццам пладавітая вінаградная гронка, ён паказаў разважлівасьць і адным малым воклікам здабыў прабачэньне правінаў. Дык будзьма ягонымі пераймальнікамі і ўсклікнем: "Успомні, Чалавекалюбча, і нас у валадарстве Тваім!"


Боскі крыж Твой, Хрысьце, зьзяе ў Царкве, быццам зорка на небе: ён паліць бесаў, прасьвятляе верных, і пакрывае сорамам тых, што ўкрыжавалі Цябе, чыіх прабацькоў Ты некалі крыжападобным дрэвам вызваліў з няволі і даў ім у пустыні есьці мёд са скалы.


Крыжабагародзічны. "Зьзяньне сьветачаў нябесных памеркла, пераможанае духоўным Зьзяньнем, што зьявілася на Крыжы; бо горшае перамагаецца лепшым, і большаму меншае ўступае месца. Дык ці ж не належала схавацца сьвятлу рэчыўнаму, калі зазьзяў Хрыстос?" – гледзячы на Цябе, Сьвятло сьвету, казала Ўсячыстая.

Вершапесьні

Хрысьце Спасе, які збавіў Пятра ў моры, збаў мяне сілаю крыжа Твайго і зьмілуйся нада мною.


"Хай будзе расьпяты!" – крычалі тыя, што раней карысталіся з дароў Тваіх, і забойцы праведнікаў прасілі сабе разбойніка замест Дабрачынца; але Ты, Хрысьце, маўчаў і ціха пераносіў іхнюю злосьць, жадаючы пацярпець і збавіць нас у чалавекалюбстве Тваім.


Хоры мучанікаў супрацівілся мучыцелям сваім, кажучы: "Мы – воі Ўладара сілаў! І хоць аддасьцё нас на агонь і мукі, не адрачэмся Тройцы".


Крыжабагародзічны. Калі Ты, Усячыстая, убачыла расьпяцьце Сына і Бога Твайго, Ты адчула нясьцерпны боль і з плачам усклікнула: "Гора мне, Дзіця наймілейшае, як гэта Ты несправядліва церпіш, каб збавіць сыноў Адама?" Мы ж, Усячыстая Дзева, з вераю просім Цябе: "Малі Яго, каб Ён быў спагадлівым да нас".

СЕРАДА РАНІЦАЙ


Сядальная песьня 1. Збаўленьне ўчыніў Ты сярод зямлі, Хрысьце Божа...


Як вораг паланіў Адама дрэвам спажыўным, так і Ты, Хрысьце, паланіў ворага дрэвам крыжовым і сваімі цярпеньнямі: на гэта ж Ты прыйшоў, як другі Адам, каб знайсьці заблудных і ажывіць памёрлых. Божа, слава Табе!


Слава... цяпер...

"Новы цуд!" – усклікнула Ўсебеззаганная, калі ўбачыла павешанага на Крыжы Сына, што трымае ўсё ў сваёй руцэ, які прыняў цярпеньні. Асудзілі Судзьдзю, які дае ўсім прабачэньне.


Сядальная песьня 2. Жыцьцядайны крыж ласкі Тваёй, які Ты, Госпадзе, дараваў нам, нягодным, прыносім Табе ў малітве: збаў Царкву і людзей Тваіх, дай усім супакой, дзеля Багародзіцы, Чалавекалюбны.


Добры Пастыру, які прасьвятліў зямлю Крыжом і паклікаў грэшных да пакаяньня, не адлучы мяне ад Твайго статку, Уладару, але знайдзі мяне, заблуднага, і залічы мяне да Твайго сьвятога статку, як адзіны добры і чалавекалюбны.


Верш. Дзіўны Бог у сьвятых сваіх, Бог Ізраіля.


Ты, Хрысьце Божа, даў сьвятым Тваім зазьзяць ярчэй за золата, і ў дабрыні Тваёй праславіў блаславёных Тваіх. Малітвамі іх кіруй нашым жыцьцём, Чалавекалюбны, і зрабі, каб нашая малітва ўзьнялася быццам кадзіла, бо Ты адзіны, што спачываеш сярод сьвятых Тваіх.


Слава... цяпер...

Калі Дзева і Маці Твая, Хрысьце, убачыла Цябе, павешанага на крыжы, яна горка заплакала і сказала: "Што гэта за страшная тайна, Сыне Мой? Як гэта Ты, які даеш усім вечнае жыцьцё, паміраеш дабравольна на Крыжы ганебнай сьмерцю?"

Вершапесьні

Дрэва Крыжа Твайго, Хрысьце Божа, Ты явіў жыцьцядайным для нас, якія верым у Цябе. Ты зьнішчыў ім уладу таго, хто мае ўладу над сьмерцю, і ажывіў нас, амярцьвелых грахом. Таму ўсклікаем Табе: "Дабрачынца ўсіх, Госпадзе, слава Табе!"


Ты стаўся з уласнай волі ўбогім, Хрысьце Божа. Ты прыйшоў на зямлю, прыняў цела ад Дзевы і быў укрыжаваны, каб вызваліць нас з варожай няволі. Госпадзе, слава Табе!


Кожнае места і краіна шануюць вашыя мошчы, пакутныя мучанікі, бо вы, пацярпеўшы законна, прынялі нябесныя вянцы і сталіся пахвалою сьвятаначальнікаў, перамогаю для ўладароў, і аздобаю Царквы.


Слава... цяпер...

Калі Ты, Дзева, убачыла на крыжы Таго, каго Ты бяз семя нарадзіла, Ты аддала хвалу Ягонай невыказнай міласэрнасьці.

СЕРАДА ЎВЕЧАРЫ


На "Госпадзе, Цябе клічу...":


Быццам рэкі, што, разьдзяліўшыся, выплылі з раю, вы, мудрыя апосталы, напаілі ўсю зямлю. Заараўшы яе, вы пасеялі збавеннае прапаведаньне і зжалі буйнае калосьсе – душы збаўленых, якія вы, вучні Гасподнія, захавалі ў скарбніцы духоўнай, як найбольшы скарб.


Ад цемры пажадлівасьцяў і спакусаў шматпакутнае маё сэрца вызваліце, сьветачы духоўнага сьвітаньня і сьветлыя настаўнікі, што абвяшчаеце ўсім Сонца, якое разганяе спакусу ночы няверства. Як Ягоныя сьведкі, маліцеся, каб Ён прасьвятліў і нашыя розумы і пачуцьці.


Вы, сьведкі тайны, зьявіліся сапраўды боганапісанымі табліцамі новай ласкі і кнігамі духоўнымі, якія маюць у сабе збавеннае слова, напісанае Духам і пальцам Айца; абышоўшы ўсю зямлю, вы навучылі ясна людзей праўдзівай веры і паказалі ім сьцежку да неба.


Багародзічны. Слова, роўнае славаю з Айцом і Духам, што, быццам вялікае сонца, у апошнія дні на зямлі зазьзяла ад Дзевы, Божай Нявесты, паслала вас, слаўныя апосталы, быццам зоркі, сьвятлом веры прасьвятліць усіх людзей, што жывуць у цемры спакусы, і прывесьці іх да праўдзівай веры.

Вершапесьні

Ты, Збавіцелю, узьвялічыў па ўсім сусьвеце імёны найвышэйшых апосталаў, бо яны, навучыўшыся нябесным справам, аздараўлялі людзей, і нават іхні цень лячыў немачы; рыбакі чынілі цуды і пакліканыя сярод юдэяў прапаведавалі ласку. Малітвамі іх, Міласэрны, даруй нам веліч Твайго зьмілаваньня.


Будучы заўжды пад націскам няправедных учынкаў, прыбягаем да Цябе, сапраўднага Бога і, маючы за заступнікаў вучняў Тваіх, молімся: "Збаў нас, Настаўнік, бо гінем! Пакажы ворагам нашым, што Ты ахоўваеш людзей Тваіх і збаўляеш нас ад бедаў малітвамі апосталаў, не зважаючы на грахі нашыя, у вялікай Тваёй дабрыні". Госпадзе, Слава Табе!


Вялікую славу здабылі вы, сьвятыя: ня толькі цярпеньнямі вы перамаглі ворага, але і пасьля сьмерці праганяеце злых духаў, аздараўляеце немачы, лекары душаў і целаў. Маліцеся Госпаду за збаўленьне душаў нашых.


Багародзічны. Быццам пладавітае аліўнае дрэва, Дзева ўзрасьціла Цябе, Плод жыцьцядайны, каб прыносіў сьвету веліч і багацьце зьмілаваньня.

ЧАЦЬВЕР РАНІЦАЙ


Сядальная песьня 1. У невыказным чалавекалюбстве Тваім, Хрысьце Божа, ты зрабіў рыбакоў мудрэйшымі за рытараў і паслаў іх прапаведнікамі па ўсёй зямлі. Умацуй праз іх Царкву Тваю, і дай верным блаславеньне Тваё, Адзіны, што сярод сьвятых спачываеш.


Сьведкі і вучні Мудрасьці Божае, боскія апосталы, выкрылі нямудрую мудрасьць мудрых і вучоных, прастатою прапаведаваньня навучылі народы мудра славіць адзінага Творцу і Госпада.


Слава... цяпер...

Узьвялічваем Цябе, Багародзіца, і клічам: Радуйся, Хмара незаходнага Сьвятла, Госпада Славы, якога Ты насіла ва ўлоньні сваім.

Сядальная песьня 2. Рыбакі злавілі народы сеткаю Духа, навучылі ўсе куткі сьвету пакланяцца Табе, разам з Айцом і Духам, Хрысьце Божа. Умацуй праз іх Царкву Тваю і пашлі верным Тваё блаславеньне, Адзіны Міласэрны і чалавекалюбны.


Паўтараем тое самае.

Верш. Дзіўны Бог у сьвятых сваіх...


Пакутнікі Хрыстовыя, блаславёная зямля, што напілася вашай крыві, і сьвятыя храмы, што прынялі вашыя целы. На судах вы выкрылі ворага і сьмела прапаведавалі Хрыста. Маліце Яго, Добрага, за збаўленьне душаў нашых.


Слава... цяпер...

Дзякуючы Табе, Багародзіца, мы сталіся саўдзельнікамі Боскай існасьці, бо Ты нарадзіла нам Бога ў целе. Дзеля гэтага мы Цябе, як належыць, з пашанаю ўзьвялічваем.


Вершапесьні

Ты, Збавіцелю, узьвялічыў па ўсім сусьвеце імёны найвышэйшых апосталаў, бо яны, навучыўшыся нябесным справам, аздараўлялі людзей, і нават іхні цень лячыў немачы; рыбакі чынілі цуды і пакліканыя сярод юдэяў прапаведавалі ласку. Малітвамі іх, Міласэрны, даруй нам веліч Твайго зьмілаваньня.


Будучы заўжды пад націскам няправедных учынкаў, прыбягаем да Цябе, сапраўднага Бога і, маючы за заступнікаў вучняў Тваіх, молімся: "Збаў нас, Настаўнік, бо гінем! Пакажы ворагам нашым, што Ты ахоўваеш людзей Тваіх і збаўляеш нас ад бедаў малітвамі апосталаў, не зважаючы на грахі нашыя, у вялікай Тваёй дабрыні". Госпадзе, Слава Табе!


Мноства сьвятых Тваіх моліць Цябе, Хрысьце: зьмілуйся над намі і збаў нас у чалавекалюбстве Тваім.


Слава... цяпер...

Усю надзею ўскладаю на Цябе, Маці Божая: захавай мяне пад покрывам Тваім.

ЧАЦЬВЕР УВЕЧАРЫ


На "Госпадзе, Цябе клічу...":


Калі Ты, Збавіцелю, быў прыбіты да крыжа, сонца памеркла ад страху, заслона царкоўная разарвалася, зямля захісталася, камяні патрэскаліся, ня ў змозе бачыць, як Творца іхні і Бог з уласнае волі церпіць на дрэве несправядлівыя мукі і зьнявагі ад беззаконных.


Павалены на зямлю, паранены страшным падзеньнем, ляжыць хітры зьмей, пераможаны расьпяцьцем Тваім, Чалавекалюбча. Адам ад праклёну вызваляецца і збаўляецца раней асуджаны. Дзеля гэтага молімся: "Збаў нас усіх, Шчодры, і зрабі годнымі валадарства Твайго".


Калі беззаконныя людзі прыбілі да крыжа Цябе, Спасе і Жыцьцё ўсіх, усё стварэньне ў страху задрыжэла, пякельнае валадарства і моц былі разбураныя Боскаю сілаю Тваёю, а прабацька Адам у радасьці ўсклікнуў: "Слава спагадлівасьці Тваёй, Чалавекалюбча".


Крыжабагародзічны. Калі Чыстая Дзева ўбачыла, як Ейнага Сына вялі на сьмерць, як чалавека, Яна з плачам усклікнула: "Чаго сьпяшыш пакінуць бязьдзетнаю мяне, якая нарадзіла Цябе, Хрысьце? Што Ты ўчыніў, Збавіцелю ўсіх? Слаўлю і ўзьвялічваю бязьмежную дабрыню Тваю і чалавекалюбства, што пераўзыходзіць розум".

Вершапесьні

Хрысьце Спасе, які збавіў Пятра ў моры, збаў мяне сілаю крыжа Твайго і зьмілуйся нада мною.


"Хай будзе расьпяты!" – крычалі тыя, што раней карысталіся з дароў Тваіх, і забойцы праведнікаў прасілі сабе разбойніка замест Дабрачынца; але Ты, Хрысьце, маўчаў і ціха пераносіў іхнюю злосьць, жадаючы пацярпець і збавіць нас у чалавекалюбстве Тваім.


Божыя пакутнікі, што не палюбілі зямной уцехі, удастоіліся нябесных дабротаў і сталіся суграмадзянамі анёлаў; малітвамі іх, Госпадзе, зьмілуйся нада мною і збаў мяне.


Крыжабагародзічны. Калі Цябе, Спасе, Жыцьцё ўсіх, беззаконныя прыбілі да дрэва крыжовага, тады Чыстая і Беззаганная Маці Твая, стоячы побач, з плачам казала: "Гора Мне, Сыне любы, сьвятло вачэй Маіх! Як гэта Ты, які зямлю на водах павесіў, дазволіў сябе ўкрыжаваць сярод разбойнікаў?"

ПЯТНІЦА РАНІЦАЙ


Сядальная песьня 1. Збаўленьне ўчыніў Ты сярод зямлі, Хрысьце Божа...


Як вораг паланіў Адама дрэвам спажыўным, так і Ты, Хрысьце, паланіў ворага дрэвам крыжовым і сваімі цярпеньнямі: на гэта ж Ты прыйшоў, як другі Адам, каб знайсьці заблудных і ажывіць памёрлых. Божа, слава Табе!


Слава... цяпер...

Калі Дзева і Маці Твая, Хрысьце, убачыла Цябе, павешанага на крыжы, яна горка заплакала і сказала: "Што гэта за страшная тайна, Сыне Мой? Як гэта Ты, які даеш усім вечнае жыцьцё, паміраеш дабравольна на Крыжы ганебнай сьмерцю?"


Сядальная песьня 2. Жыцьцядайны крыж ласкі Тваёй, які Ты, Госпадзе, дараваў нам, нягодным, прыносім Табе ў малітве: збаў Царкву і людзей Тваіх, дай усім супакой, дзеля Багародзіцы, Чалавекалюбны.


Добры Пастыру, які прасьвятліў зямлю Крыжом і паклікаў грэшных да пакаяньня, не адлучы мяне ад Твайго статку, Уладару, але знайдзі мяне, заблуднага, і залічы мяне да Твайго сьвятога статку, як адзіны добры і чалавекалюбны.


Усячыстаму вобразу Твайму пакланяемся, Добры, просячы дараваньня правінаў нашых, Хрысьце Божа, бо Ты захацеў дабравольна целам узысьці на крыж, каб вызваліць стварэньні Твае з варожай няволі. Дзеля гэтага мы з удзячнасьцю ўсклікаем Табе: Ты напоўніў радасьцю ўсё, Збавіцелю наш, прыйшоўшы збавіць сьвет. 


Верш. Дзіўны Бог у сьвятых сваіх, Бог Ізраіля.


Сьвятыя, што на сьвеце пацярпелі мукі ад беззаконьнікаў і адмянілі спакусу ідальскую, апрануліся ў Цябе, які апранаеш неба воблакамі. Малітвамі іх, Збавіцелю, выбаў і нас ад нябачных ворагаў і збаў нас.


Слава... цяпер...


Стоячы ля крыжа Твайго, Хрысьце, Маці Твая, што бяз семя нарадзіла Цябе, не могучы цярпець, як ты няправедна церпіш, з плачам казала: "Як гэта Ты церпіш, будучы існасьцю непадуладны цярпеньням, любы Сыне мой? Слаўлю Тваю бязьмежную дабрыню".

Вершапесьні

 Дрэва Крыжа Твайго, Хрысьце Божа, Ты явіў жыцьцядайным для нас, якія верым у Цябе. Ты зьнішчыў ім уладу таго, хто мае ўладу над сьмерцю, і ажывіў нас, амярцьвелых грахом. Таму ўсклікаем Табе: "Дабрачынца ўсіх, Госпадзе, слава Табе!"


Ты стаўся з уласнай волі ўбогім, Хрысьце Божа. Ты прыйшоў на зямлю, прыняў цела ад Дзевы і быў укрыжаваны, каб вызваліць нас з варожай няволі. Госпадзе, слава Табе!


Пакутныя мучанікі, вы пацярпелі да сьмерці за Хрыста і аддалі душы вашыя ў рукі Бога, а вашыя мошчы шануюцца па ўсім сьвеце. Уладары і сьвятары пакланяюцца, і мы, усе людзі, цешымся і ўсклікаем: "Сон праведны перад Госпадам – сьмерць сьвятых Ягоных".


Слава... цяпер...

"Якая бязьмежная дабрыня і добрасардэчнасьць Твая, спрадвечнае Слова, якая вялікая ахвяра і доўгацярплівасьць! – Дзева з плачам клікала. – Як гэта Ты, несьмяротны, захацеў памерці? Бачу вялікую тайніцу і пакланяюся Тваім цярпеньням, якія дабравольна перанёс".

ПЯТНІЦА ЎВЕЧАРЫ


На "Госпадзе, Цябе клічу...":


Аддаўшы цела на раны і пацярпеўшы цяжкія мукі і гвалтоўную сьмерць, вы, усяхвальныя мучанікі, мучыцеляў пасаромілі і зьнішчылі ідальскія спакусы, прапаведуючы Хрыста, адзінага Бога і Ўладара; і цяпер, супольна з анёльскімі хорамі, прабываеце разам з Ім. (Двойчы)

Боскія прапаведнікі Слова, што зьявілася на зямлі, і настаўнікі набожнасьці, навучылі нас разуменьня Боскіх праўдаў і адагналі ад Царквы Хрыстовай ілжывыя вучэньні. Цяпер, блаславёныя і асьвячоныя слугі Тройцы, накіроўвайце ўсіх нас да вечнага жытла.


Дагматык. Цень Закону мінуў з прыйсьцем ласкі: як некалі куст, ахоплены агнём, не згараў, так і Ты, Дзева, пасьля родаў дзеваю засталася; замест слупа вогненнага Сонца праведнае зазьзяла; замест Майсея – Хрыстос, Збавіцель душаў нашых.

Вершапесьні

Вялікую славу здабылі вы сабе вераю, сьвятыя, бо ня толькі ў цярпеньнях перамаглі ворага, але і пасьля сьмерці злых духаў адганяеце і ацаляеце немачы, лекары душаў і целаў. Маліцеся Госпаду за збаўленьне душаў нашых.


Божыя пакутнікі, што не палюбілі зямной уцехі, удастоіліся нябесных дабротаў і сталіся суграмадзянамі анёлаў. Малітвамі іх, Госпадзе, зьмілуйся нада мною і збаў мяне.


Сьвятых мучанікаў малітвамі і ўслаўленьнем Хрыста ўсякая мана разьвейваецца, і род людзкі вераю збаўляецца.


Багародзічны. Збаўляй ад бедаў слугаў Тваіх, Багародзіца Дзева, бо пасьля Бога мы ўсе да Цябе прыбягаем, як да непарушнай сьцяны і заступніцы.

СУБОТА РАНІЦАЙ


Сядальная песьня 1. Сьвятыя, што на сьвеце пацярпелі мукі ад беззаконьнікаў і адмянілі спакусу ідальскую, апрануліся ў Цябе, які апранаеш неба воблакамі. Малітвамі іх, Збавіцелю, выбаў і нас ад нябачных ворагаў і збаў нас.


Апосталы, мучанікі і прарокі, сьвятыя біскупы, блаславёныя і праведнікі, што добра змагаліся і веру захавалі, маючы ласку ў добрага Збавіцеля, маліце Яго, просім вас, каб Ён збавіў душы нашы.


Слава... цяпер...

Вышэй за розум усяслаўныя тайны Твае, Багародзіца: зьбярогшы чысьціню і захаваўшы дзявоцтва, Ты несумненна сталася Маці, нарадзіўшы Бога праўдзівага. Малі Яго за збаўленьне душаў нашых.


Сядальная песьня 2. Ты, Хрысьце Божа, даў сьвятым Тваім зазьзяць ярчэй за золата, і ў дабрыні Тваёй праславіў блаславёных Тваіх. Малітвамі іх кіруй нашым жыцьцём, Чалавекалюбны, і зрабі, каб нашая малітва ўзьнялася быццам кадзіла, бо Ты адзіны, што спачываеш сярод сьвятых Тваіх.


Пакутнікі Хрыстовыя, блаславёная зямля, што напілася вашай крыві, і сьвятыя храмы, што прынялі вашыя целы. На судах вы выкрылі ворага і сьмела прапаведавалі Хрыста. Маліце Яго, Добрага, за збаўленьне душаў нашых.


Слава... цяпер...

Багародзіца Дзева Марыя, што нарадзіла Хрыста Вызваліцеля і Спаса, малі Ягоную дабрыню разам з апосталамі, мучанікамі і прарокамі, сьвятымі і сьвятамучанікамі, даць нам ачышчэньне грахоў і веліч зьмілаваньня.

Вершапесьні

Пакутныя мучанікі, вы пацярпелі да сьмерці за Хрыста і аддалі душы вашыя ў рукі Бога, а вашыя мошчы шануюцца па ўсім сьвеце. Уладары і сьвятары пакланяюцца, і мы, усе людзі, цешымся і ўсклікаем: "Сон праведны перад Госпадам – сьмерць сьвятых Ягоных".


Кожнае места і краіна шануюць вашыя мошчы, пакутныя мучанікі, бо вы, пацярпеўшы законна, прынялі нябесныя вянцы і сталіся пахвалою сьвятаначальнікаў, перамогаю для ўладароў, і аздобаю Царквы.


Сьвятыя мучанікі ўзялі Крыж Хрыстовы як непераможную зброю і зьнішчылі варожую сілу; атрымаўшы вянцы нябесныя, яны сталіся нашай крэпасьцю і моляцца за нас Госпаду.


Слава... цяпер...

Прыйдзіце, будзем славіць нязмоўкнымі песьнямі Маці Сьвятла, бо Яна нарадзіла нашае Збаўленьне. Усклікнем: "Радуйся, бо Ты адзіная нарадзіла Ўладара ўсіх, вечнага Бога! Радуйся, бо Ты абнавіла прамаці Эву! Радуйся, чыстая і беззаганная Дзева!"


Тон 3


СУБОТА ЎВЕЧАРЫ


На "Госпадзе, Цябе клічу...":

Крыжом Тваім, Хрысьце, сьмерці ўлада зьнішчаная была, і зьніштожаныя хітрасьці д'ябальскія, і род людзкі, збаўляючыся вераю, безупынна Цябе ў песьнях славіць.


Прасьвятлілася ўсё ўваскрасеньнем Тваім, Госпадзе, і рай быў зноў адчынены, і ўсё стварэньне безупынна Цябе ў песьнях славіць.


Слаўлю Айца і Сына сілу, і Духа Сьвятога ўладу, пяю хвалу непадзельнаму Боству, Тройцы адзінасутнай, што пануе вечна.


Пакланяемся пачэснаму Крыжу Твайму, Хрысьце, і ўваскрасеньне Тваё ў песьнях славім: ранамі Тваімі мы ацаліліся.


Славім у песьнях Збавіцеля, які прыняў цела ад Дзевы, бо Ён дзеля нас быў укрыжаваны і на трэці дзень уваскрос, даруючы нам багацьце свайго зьмілаваньня.


Зышоўшы ў пекла, Хрыстос абвясьціў тым, што былі там, радасную вестку, кажучы: "Будзьце добрай думкі, сёньня Я перамог! Я – ўваскрасеньне, Я выведу вас адсюль, разбурыўшы браму сьмерці!"


Стоячы пакорліва ў доме ўсячыстым Тваім, вячэрнюю песьню пяём Табе з глыбіні душы, Хрысьце Божа, бо Ты, Чалавекалюбча, прасьвятліў усіх уваскрасеньнем і выбавіў ад ворагаў людзей Тваіх.


Дагматык. Як нам не дзівіцца богачалавечаму мацярынству Твайму, Усячыстая? Ня ведаючы мужа, Ты, бязьвінная, нарадзіла ў целе бяз бацькі Сына – народжанага спрадвеку бяз маці ад Айца, – які не пацярпеў ніякай зьмены ці разьдзяленьня, але поўнасьцю зьбярог прыкметы дзьвюх прыродаў. Дык малі Яго, Дзева Маці ўладарная, каб Ён збавіў душы тых, што верна вызнаюць Цябе Багародзіцай.

Вершапесьні

Мукамі Тваімі, Хрысьце, Ты зацямніў сонца, і зьзяньнем уваскрасеньня Твайго Ты прасьвятліў усё. Прымі нашую вячэрнюю песьню, Чалавекалюбча.


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Тваё жыцьцяноснае ўваскрасеньне, Госпадзе, прасьвятліла ўвесь сьвет і паклікала зноў да жыцьця сатлелае стварэньне Тваё. Дзеля гэтага, вызваленыя ад Адамавага праклёну, клічам: "Усемагутны Госпадзе, слава Табе!"


Верш. Ён умацаваў сусьвет, што не зварухнецца.


Нязьменны Бог, Ты зьмяніўся, пацярпеўшы ў целе. Стварэньне Тваё, ня ў сілах бачыць Цябе на крыжы расьпятага, у страху пахіснулася і, стогнучы, уславіла Тваю доўгацярплівасьць. Ты ж зышоў у пекла і на трэці дзень уваскрос, даруючы сьвету багацьце Твайго зьмілаваньня.


Верш. Дому Твайму належыцца сьвятасьць, Госпадзе, праз усе дні.


Каб выбавіць род наш ад сьмерці, Ты, Хрысьце, сьмерць пацярпеў і, уваскросшы на трэці дзень, увесь сьвет прасьвятліў, і ўзьняў з сабою тых, што пазналі Цябе. Госпадзе, слава Табе!


Багародзічны. Воляю Айца і сілаю Духа Сьвятога Ты зачала бяз семя Сына Божага, які нарадзіўся спрадвеку бяз маці ад Айца, але якога Ты дзеля нас бяз бацькі ў целе нарадзіла і, як немаўля, карміла малаком. І цяпер не пераставай маліць Яго выбавіць ад бедаў душы нашыя.

Адпушчальныя трапары

Уваскросны. Хай весяліцца неба, хай радуецца зямля, бо Госпад паказаў моц рукі сваёй, сьмерцю зьнішчыўшы сьмерць: Ён, першынец з мёртвых, нас выбавіў з пякельнай бездані і дараваў сьвету багацьце свайго зьмілаваньня.

НЯДЗЕЛЯ РАНІЦАЙ


Пасьля "Госпад - Бог...":


Трапар уваскросны. Хай весяліцца неба, хай радуецца зямля... (Калі няма трапара сьвятому, тады двойчы).

Далей як на вячэрні.

Сядальная песьня 1. Хрыстос з мёртвых устаў, – пачатак тых, што заснулі, Першынец тварэньня і Творца ўсяго, што існуе, – і нашую сатлелую прыроду ў сабе самім абнавіў. Цяпер, сьмерць, ты ўжо не пануеш: Госпад зьнішчыў уладу тваю.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Пакаштаваўшы цялеснай сьмерці, Ты, Госпадзе, горыч сьмерці спыніў устаньнем Тваім і ўмацаваў супраць яе чалавека, пераадолеўшы першы праклён. Абаронца жыцьця нашага, Госпадзе, слава Табе.


Слава... цяпер...

Красе дзявоцтва і сьветлай чысьціні Тваёй, Багародзіца, Габрыель зьдзівіўся і ўсклікнуў: "Якую дастойную пахвалу прынясу Табе, як Цябе назаву? Ня ведаю і жахаюся і, як мне было загадана, клічу: Радуйся, Поўная ласкі!"

Сядальная песьня 2. Пекла жахнулася ад Тваёй нязьменнай Боскасьці і дабравольных цярпеньняў, Госпадзе, і загаласіла: "Дрыжу, прыняўшы цела бесьцялеснай існасьці, бачу Нябачнага, які тайна перамагае мяне. Таму і тыя, якіх я трымаю, клічуць: Слава, Хрысьце, уваскрасеньню Твайму!"


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Багасловім, верныя, вялікую тайну невыказнага расьпяцьця і ўстаньня з мёртвых. Сёньня пекла і сьмерць палоненыя, а род людзкі апранаецца ў нятленнасьць. Дзеля гэтага з удзячнасьцю клічам: "Слава, Хрысьце, уваскрасеньню Твайму!"


Слава... цяпер...

Ты, Багародзіца, зьмясьціла ва ўлоньні Тваім Недаступнага і Незьмяшчальнага, адзінасутнага з Айцом і Духам. Дзякуючы родам Тваім мы навучыліся славіць адзінае і нязьлітнае Боства. Дзеля гэтага з удзячнасьцю клічам: "Радуйся, Поўная ласкі!"

Гіпакоі. Зьдзівіўшы зьяўленьнем, уразіўшы словамі, сьветлы анёл міраносіцам абвясьціў: "Чаму шукаеце Жывога ў магіле? Устаў Той, хто спустошыў магілы. Пазнайце Пераможцу тленнасьці, непадуладнага зьмене, і ўсклікніце Богу: Як страшныя ўчынкі Твае, якімі Ты збавіў род людзкі!"

Узыходныя песьні.

Антыфан 1. Палонных Сыёну Ты, Слова, вывеў з Бабілёну, і мяне прывядзі ад цярпеньняў да жыцьця.


Тыя, што апоўдні сеюць боскія сьлёзы, з радасьцю жнуць каласы жыцьця.


Слава... цяпер...

Сьвятому Духу належыцца ўсякая падзяка, роўна як Айцу і Сыну, бо ў Ім усё жыве і рухаецца.


Антыфан 2. Калі не Госпад збудуе дом дабрадзейнасьцяў, марна стараемся: Калі ж Ён будзе ахоўваць душы нашыя, ніхто не разбурыць гораду.


Сьвятыя – гэта плады ўлоньня, што праз Духа сталіся дзецьмі Тваімі, Хрысьце, як Ты – Сын Айца.


Слава... цяпер...

Сьвятым Духам усякая сьвятасьць і мудрасьць пазнаецца, бо праз Яго ўсё мае сваё існаваньне. Дзеля гэтага славім Яго, як Бога, роўнага з Айцом і Словам.


Антыфан 3. Шчасьлівыя тыя, што баяцца Госпада і ходзяць па шляху Ягоных запаветаў, бо яны будуць есьці плады вечнага жыцьця.


Цешся, начальніку пастыраў, бачачы вакол стала дзетак Тваіх, што прыносяць галінкі дабрадзейнасьцяў.


Слава... цяпер...

Усякае багацьце і пашана ёсьць ад Духа Сьвятога; ад Яго ласка і жыцьцё ўсяго стварэньня. Дзеля гэтага Ён годны славы разам з Айцом і Словам.

Пракімен. Скажыце народам, што Госпад пануе, Ён умацаваў сусьвет, што не зварухнецца.


Верш. Засьпявайце Госпаду новую песьню хвалы.

Канон уваскросны

Песьня 1. Ірмас. Некалі сваім Боскім загадам Госпад воды ў адно сабраў і разьдзяліў мора для праходу Ізраіля. Гэта Бог наш усяхвальны, Яму аднаму пяём, бо Ён праславіўся.


Той, хто асудзіў зямлю радзіць церне, плод поту грэшнага, цярновы вянок прыняў з рукі беззаконнага. Гэта Бог наш, які зьнішчыў праклён і праславіўся.


Пераможцам і зьнішчальнікам сьмерці зьявіўся Паранены сьмерцю: успрыняўшы цела, падуладнае цярпеньням, Ён уступіў у змаганьне з мучыцелем, і ўсіх уваскрасіў з сабою. Гэта Бог наш, які праславіўся.


Багародзічны. Усе народы славяць Цябе як сапраўдную Багародзіцу, што нарадзіла бяз семя: Бог быў той, хто пасяліўся ў Тваім асьвячоным улоньні, прыняў маю прыроду і з Цябе нарадзіўся як Бог і чалавек.

Песьня 3. Ірмас. Божа ўсемагутны, які ўсё з нябыту да быцьця прывёў, стварыў усё Словам і ўдасканаліў Духам, у любові Тваёй умацуй мяне.


Крыжам Тваім, Хрысьце, бязбожны быў пасаромлены і сам упаў у яму, якую выкапаў; а рог набожных быў узьнесены ўваскрасеньнем Тваім.


Прапаведаваньне праведнасьці, быццам вада марская, пакрыла ўсе народы, Чалавекалюбча. Уваскросшы з магілы, Ты адкрыў нам зьзяньне Тройцы.


Багародзічны. Слаўныя рэчы кажуць пра Цябе, горадзе адухоўлены вечнага Ўладара: дзякуючы Табе, Уладарка, Бог жыў сярод тых, што на зямлі.

Песьня 4. Ірмас. Ты, Госпадзе, паказаў нам вялікую любоў, аддаўшы Сына Твайго адзінароднага за нас на сьмерць. Дзеля гэтага з удзячнасьцю клічам: "Слава сіле Тваёй, Госпадзе!"


Раны і пабоі Ты, Хрысьце, міласэрна перанёс, зьдзекі і біцьцё па твары, і апляваньні доўгацярпліва Ты зносіў, і праз іх Ты ўчыніў збаўленьне мне. Слава сіле Тваёй, Госпадзе!


Сьмяротным целам Ты, Жыцьцё, сьмерці пакаштаваў, дзеля галечы бедных і ўздыханьняў убогіх Тваіх і, зьнішчыўшы зьнішчальніка, Ты ўсіх уваскрасіў з сабою і праславіўся, адзіны Чалавекалюбча.


Багародзічны. Успомні, Хрысьце, статак Твой, які Ты набыў мукамі Тваімі. Прымі міласьцівыя малітвы ўсяслаўнае Твае Маці і, наведаўшы пакрыўджаных, збаў іх сілаю Тваёю, Госпадзе.

Песьня 5. Ірмас. Зранку імкнуся да Цябе, Творца ўсяго, які маеш супакой вышэйшы за ўсякі розум. Накіруй мяне на выконваньне запаветаў Тваіх, бо яны – сьвятло для мяне.


Зайздрасьць людзей выдала няправеднаму судзьдзі Цябе, усевідушчы праведны Судзьдзя ўсяго сьвету, які выбавіў Адама ад ранейшага прысуду.


Сілаю крыжа Твайго, Хрысьце, што ўваскрос з мёртвых, дай супакой Царкве Тваёй і збаў душы нашыя.


Багародзічны. Ты, Заўсёды Дзева, – Сьвятая Скінія, больш прасторная за неба, бо Ты зьмясьціла Слова Божае, якога ўвесь сьвет зьмясьціць ня можа.


Песьня 6. Ірмас. Бездань грахоў акружыла мяне, і дух мой пакінуў мяне; але працягні Тваю магутную руку, Госпадзе і Правадніку мой, і, як Пятра, збаў мяне.


Бездань міласэрнасьці і спагады атуліла мяне добрасардэчным зыходам Тваім, Уладару: прыняўшы цела і выгляд слугі, Ты абагавіў мяне і з сабою ўславіў.


Той, хто ўмярцьвляе іншых, быў умярцьвлёны, калі ўбачыў жывым Цябе, аддадзенага на сьмерць. Вось вынік Твайго, Хрысьце, уваскрасеньня, і цярпеньняў Тваіх перамога.


Багародзічны. Дзева ўсячыстая, адзіная хадайніца між Творцам і людзьмі, маліся міласэрнаму Сыну Твайму за грэшных слугаў Тваіх і будзь нам заступніцаю.

Кандак. Ты ўваскрос з магілы, Усядобры, і нас вывеў з варотаў сьмерці. Адам сёньня радуецца і цешыцца Эва, а з імі ўсе патрыярхі і прарокі няспынна славяць веліч боскай улады Тваёй.


Ікас. Неба і зямля хай сьвяткуюць сёньня і хай славяць аднадушна Хрыста Бога, бо Ён узьняў з магілы палоненых там. Усё стварэньне цешыцца разам і дастойную песьню хвалы Творцу ўсіх і Збавіцелю нашаму прыносіць, бо Ён як Жыцьцядаўца людзей сьмяротных з пекла вывеў і ўзьвёў на неба з сабою, абрынуў варожую пыху, і скрышыў вароты пякельныя веліччу боскай улады Сваёй.

Песьня 7. Ірмас. Як некалі Ты трох набожных юнакоў у хальдэйскім полымі расою асьвяжыў, так цяпер ясным полымем Боскасьці Тваёй асьвяці нас, якія клічам: "Блаславёны Ты, Божа айцоў нашых".


Заслона царкоўная разарвалася пасьля ўкрыжаваньня Творцы, ясна абвясьціўшы скрытую ў Пісаньні праўду для верных, якія клічуць: "Блаславёны, Ты, Божа айцоў нашых!"


Калі Твой, Хрысьце, бок быў прабіты, кроплі Тваёй боскай і жыцьцядайнай крыві, што падалі на зямлю, абнавілі ўсё стварэньне, якое кліча: "Блаславёны Ты, Божа айцоў нашых!"


Траечны. Уславім, верныя, усядобрага Духа разам з Айцом і адзінародным Сынам, аддамо пашану адзінаму ў Тройцы Пачатку і адзінаму Боству. Блаславёны Ты, Божа айцоў нашых!

Песьня 8. Ірмас. У нясьцерпным агні набожныя юнакі стаялі, не атрымаўшы ніякай шкоды, і Боскую песьню сьпявалі: "Усе творы Гасподнія, блаславіце Госпада і ўзьвялічвайце Яго праз усе вякі".


Сьветласьць сьвятыні памеркла, калі Крыж Твой быў пастаўлены на чэрапавым месцы. Усё стварэньне схілілася ў страху і запяяла: "Усе творы Гасподнія, блаславіце Госпада і ўзьвялічвайце Яго праз усе вякі".


Ты, Хрысьце, уваскрос з магілы, і сілаю Крыжа ўзьняў чалавека, які быў павалены здрадаю, і зноў паставіў яго, каб ён пяяў і славіў: "Усе творы Гасподнія, блаславіце Госпада і ўзьвялічвайце Яго праз усе вякі".


Багародзічны. Ты зьявілася як сьвятыня Гасподняя, зьмяшчальніца адухоўленая і каўчэг, бо Ты, Багародзіца ўсячыстая, прымірыла Творцу з людзямі. Дзеля гэтага мы і ўсе творы Гасподнія бласлаўляем Цябе і ўзьвялічваем праз усе вякі.

Песьня 9. Ірмас. Новы Божы цуд! Госпад праз зачыненыя дзявочыя дзьверы праходзіць. Прыйшоўшы як бесьцялесны Бог, Ён выходзіць апрануты ў цела, пакінуўшы непарушным дзявоцтва Тае, якую мы ўзьвялічваем як Маці Божую.


Страшна бачыць, як Ты, Творца і Бог, вісіш на дрэве і церпіш як чалавек дзеля слугаў сваіх. Пакладзены мёртвы ў магілу, Ты вызваліў мёртвых з пекла. Дзеля гэтага, Хрысьце, узьвялічваем Цябе, як Усемагутнага.


Пакладзены мёртвы ў магілу, Ты, Хрысце, збавіў праайцоў нашых ад тленнасьці, узьняў памёрлых і даў жыцьцю заквітнець. Ты прасьвятліў людзкую прыроду і апрануў яе ў боскую нятленнасьць. Дзеля гэтага ўзьвялічваем Цябе, Крыніца незаходнага сьвятла.


Багародзічны. Той, хто жыве на вышынях, у невыказны спосаб прыняў цела ад Цябе, Усячыстая, застаўшыся нязьменным і захаваўшы дзявоцтва Тваё. Ён явіў Цябе сьвятыняй і пасадам Божым. Дзеля гэтага няспыннымі малітвамі Тваімі, Усячыстая, прывядзі ўсе народы да пазнаньня праўдзівай веры.

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Прыйдзіце, усе людзі, і зразумейце веліч тайны! Вось Хрыстос, Збавіцель наш, спрадвечнае Слова, быў укрыжаваны дзеля нас і пахаваны, і ўваскрос з мёртвых, каб збавіць усіх. Дык паклонімся Яму.


Верш. Хваліце Госпада ў сьвятых Яго, хваліце Яго ў велічы непахіснай сілы Яго.


Вартаўнікі расказалі ўсё, што бачылі, але варожы сход, даўшы ім заплату, задумаў скрыць Тваё ўваскрасеньне, якое сьвет славіць. Зьмілуйся над намі.


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Усё напоўнілася радасьцю, атрымаўшы сьведчаньне ўваскрасеньня. Марыя Магдалена прыйшла да магілы і знайшла там анёла ў сьветлай вопратцы, які сядзеў на камені і казаў: "Чаму шукаеце Жывога сярод мёртвых? Няма Яго тут! Ён уваскрос, як абяцаў, і чакае вас у Галілеі".


Верш. Хваліце Яго граньнем рогу, хваліце Яго на ліры і гусьлях.


У сьветласьці Тваёй, Уладару Чалавекалюбча, мы ўбачым сьвятло, бо Ты ўваскрос з мёртвых і даў збаўленьне людзкому роду, каб усё стварэньне славіла Цябе, адзінага бязгрэшнага. Зьмілуйся над намі.


Верш. Хваліце Яго на бубнах і ў карагодах, хваліце Яго на струнах і жалейцы.


Ранішнюю песьню са сьлязьмі несьлі Табе, Госпадзе, жанчыны-міраносіцы: яны сьпяшаліся да магілы памазаць духмянымі алейкамі цела Тваё. Але анёл, які сядзеў на камені, ім абвясьціў: "Чаму шукаеце жывога сярод мёртвых? Той, хто перамог сьмерць, уваскрос як Бог і даў усім веліч зьмілаваньня".


Верш. Хваліце Яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Зьзяючы на Тваёй жыцьцядайнай магіле, анёл казаў міраносіцам: "Збавіцель паланіў пекла, спустошыў магілы і ўваскрос на трэці дзень, як адзіны і ўсемагутны Бог".


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Марыя Магдалена ў адну з суботаў прыйшла шукаць Цябе ў магіле; не знайшоўшы, загаласіла, плачучы і кажучы: "Гора мне, мой Збавіцелю! Укралі Цябе, Уладару ўсіх!" А два сьветлыя анёлы з магілы адказалі ёй: "Чаго плачаш, жанчына?" "Плачу, – кажа яна, – бо ўзялі Госпада майго з магілы, і ня ведаю, дзе паклалі Яго". Азірнуўшыся, яна ўбачыла Цябе і ўсклікнула: "Госпад мой і Бог мой, слава Табе!"


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Гэбрэі замкнулі Жыцьцё ў магіле, а разбойнік вуснамі рай адамкнуў, калі ўсклікнуў: "Той, што са мною за мяне быў расьпяты і павіс на дрэве, зьявіўся мне, седзячы з Айцом на пасадзе. Ён – Хрыстос, Бог наш, што мае веліч міласэрнасьці".


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Хай весяліцца неба, хай радуецца зямля, бо Госпад паказаў моц рукі сваёй, сьмерцю зьнішчыўшы сьмерць: Ён, першынец з мёртвых, нас выбавіў з пякельнай бездані і дараваў сьвету багацьце свайго зьмілаваньня.


Кандак. Ты ўваскрос з магілы, Усядобры, і нас вывеў з варотаў сьмерці. Адам сёньня радуецца і цешыцца Эва, а з імі ўсе патрыярхі і прарокі няспынна славяць веліч боскай улады Тваёй.


Пракімен (Пс 46:7,2). Сьпявайце Богу нашаму, сьпявайце; сьпявайце Ўладару нашаму, сьпявайце.


Верш. Усе народы, пляскайце ў далоні, усклікніце Госпаду радасным голасам.

Алілуя (Пс 30:2,3). На Цябе, Госпадзе, спадзяюся: хай не пасаромеюся ніколі.


Верш. Будзь мне абароннай сьцяною, бясьпечным прыстанішчам, дзе б я мог знайсьці збаўленьне.

НЯДЗЕЛЯ ЎВЕЧАРЫ


На "Госпадзе, Цябе клічу...":


Госпадзе Добры, я вельмі зграшыў і Цябе засмуціў, і цяпер вяртаюся зноў да Цябе. Ты ж, Ойча нябесны, у міласэрнасьці ўласьцівай Табе, прымі мяне, як блуднага сына, і зрабі мяне адным з наймітаў Тваіх.


У ленасьці і нядбаласьці я, няшчасны, пераўзышоў усякую меру, а цяпер бачу блізкі канец і думаю пра суд і адлучэньне ад Бога, што чакаюць мяне; але Ты, Збавіцелю, не дапусьці да гэтага, але навярні і збаў мяне.


Выбаў, Добры Госпадзе, маю скрушлівую душу ад геенны, скрыгату зубоў і вечнае мукі, каб мне з вераю ў песьнях славіць Цябе, міласэрнага і чалавекалюбнага Бога.


Багародзічны. Усячыстая Маці, Уладарка ўсяго стварэньня, вызвалі розум мой ад грэшных пажаданьняў, якія няволяць мяне, і цёплым заступніцтвам Тваім і матчынаю малітваю зрабі мяне падуладным Сыну і Богу Твайму.


Вершапесьні

Вячэрнюю хвалу прыносім Табе, Хрысьце, з кадзілам і песьнямі духоўнымі. Зьмілуйся над намі і збаў нас.


Збаў мяне, Божа мой, які даеш збаўленьне ўсім: бура пажаданьняў пакрывае мяне, і я таплюся пад цяжарам беззаконьняў маіх. Ты ж працягні руку дапамогі і прасьвятлі скрухаю сэрца маё, адзіны міласэрны і Чалавекалюбец.


Вялікая, Госпадзе, сіла крыжа Твайго! Пастаўлены на адным месцы, ён дзейнічае ва ўсім сьвеце, робячы рыбакоў апосталамі і паганаў мучанікамі, якія сёньня моляцца за душы нашыя.


Багародзічны. Уладарка і заступніца ўсіх, што моляцца да Цябе: Табою ўмацоўваемся і Табою хвалімся, і ў Табе ўся наша надзея; малі Таго, хто нарадзіўся ад Цябе, за непатрэбных слугаў Тваіх.


ПАНЯДЗЕЛАК РАНІЦАЙ


Сядальная песьня 1. Пакуль жывеш на зямлі, кайся, душая мая, бо пыл у магіле не пяе і не выбаўляе ад грахоў; усклікні Хрысту Богу: "Сэрцазнаўча Божа, зграшыла я Табе, але Ты, перш як асудзіць, пашкадуй і збаў мяне.


Як доўга, душа мая, будзеш заставацца ў грахох, як доўга будзеш адкладаць пакаяньне? Прыгадай суд, які цябе чакае і ўсклікні Хрысту Богу: "Сэрцазнаўча бязгрэшны Госпадзе, зграшыла я, але Ты зьмілуйся нада мною".


Слава... цяпер...

Прытулак і сіла нашая, Багародзіца, магутная памочніца сьвету, малітваю Тваёю збаўляй слугаў Тваіх ад усіх бедаў, адзіная Блаславёная.


Сядальная песьня 2. На страшным судзе буду без абвінаваўцаў абвінавачаны, бяз сьведкаў – засуджаны, бо будуць адкрытыя кнігі сумленьня і ўсе таемныя ўчынкі стануцца яўнымі. Таму, перад тым як на гэтым усенародным відовішчы будзеш дасьледваць усе мае ўчынкі, Божа, ачысьці і збаў мяне.


Ты, Госпадзе, ведаеш бездань маіх правінаў, дык працягні руку сваю, як некалі Пятру, і збаў мяне.

Вершапесьні

Разгублены розум мой засяродзь, Госпадзе, і аледзянелае сэрца маё ачысьці, і дай мне, як Пятру, пакаяньне, як мытніку – уздыханьні, і як блудніцы – сьлёзы, каб мне голасна клікаць: "Божа, збаў мяне, бо Ты адзіны добрасардэчны і чалавекалюбны!"


Часта грашу, нават калі малюся, бо вусны мае пяюць, а ў душы думаю пра непрыстойнае. Дай мне паправу, Госпадзе, пакаяньнем і збаў мяне.


Прыйдзіце, людзі, ушануем памяць сьвятых пакутнікаў, бо яны сталіся подзівам для анёлаў і людзей, і прынялі перамогу ад Хрыста, і моляцца за душы нашыя.


Слава... цяпер...

Сьвятая, усячыстая слава нябесных хораў, пахвала апосталаў і спаўненьне прарокаў, прымі, Уладарка, нашыя малітвы.

ПАНЯДЗЕЛАК УВЕЧАРЫ


На "Госпадзе, Цябе клічу...":


Шматтвары зьмей убачыў ува мне ляніўства да добрага і схільнасьць да злога; ён заманьвае мяне прынадасьцю благіх і грэшных дзеяньняў, праціўных Божым загадам, каб подступам змусіць прыняць зло за дабро.


Пакінуўшы добры шлях, я ахвотна ішоў беззаконнай і грахоўнай сьцежкаю; цяпер, ля варотаў сьмерці, трывожна клічу: "Ісусе мой добры, збаў мяне, накіруй на шлях пакаяньня, дай мне паправу, і перад тым, як прыйдзе канец, удастой мяне боскага прабачэньня".


Я ўмярцьвіў сябе рознымі грахамі, шматлікімі правінамі і бясчынствамі, і вось ляжу бездапаможны, як труп; але жыве ўва мне адзіная надзея, што Ты, Хрысьце, які даеш мёртвым жыцьцё і дыханьне і ўмярцьвляеш пажадлівасьці, што нас умярцьвляюць, прыйдзеш і выхапіш мяне ад вечнай сьмерці.


Багародзічны. Хмара незаходнага сьвятла, Богам абрадаваная Дзева, блаславёная Марыя, дай мне зазьзяць сьвятлом пакаяньня, бо бяздумная цемра грахоўная агарнула мяне; выбаў мяне малітвамі Тваімі ад пякельнага агню і цемры беспрасьветнай, і ўчыні ўдзельнікам незаходнага дня мяне, які прыбягаю пад апеку Тваю, Чыстая.

Вершапесьні


Вячэрнюю хвалу прыносім Табе, Хрысьце, з кадзілам і песьнямі духоўнымі. Зьмілуйся над намі і збаў нас.


Збаў мяне, Божа мой, які даеш збаўленьне ўсім: бура пажаданьняў пакрывае мяне, і я таплюся пад цяжарам беззаконьняў маіх. Ты ж працягні руку дапамогі і прасьвятлі скрухаю сэрца маё, як адзіны міласэрны і Чалавекалюбец.


Вялікая мучанікаў Тваіх, Госпадзе, сіла: лежачы ў магілах, яны праганяюць духаў нячыстых і нішчаць варожую ўладу, змагаючыся за дабрадзейнасьці вераю ў сьвятую Тройцу.


Багародзічны. Багародзіца Дзева Маці, сьвятая між жанчынаў, малі Ўладара і Бога, якога Ты нарадзіла, каб Ён збавіў нас у чалавекалюбстве сваім.

АЎТОРАК РАНІЦАЙ


Сядальная песьня 1. Пакуль жывеш на зямлі, кайся, душа мая, бо пыл у магіле не пяе і не выбаўляе ад грахоў; усклікні Хрысту Богу: "Сэрцазнаўча Божа, зграшыла я Табе, але Ты, перш як асудзіць, пашкадуй і збаў мяне.


Як доўга, душа мая, будзеш заставацца ў грахох, як доўга будзеш адкладаць пакаяньне? Прыгадай суд, які цябе чакае і ўсклікні Хрысту Богу: "Сэрцазнаўча бязгрэшны Госпадзе, зграшыла я, але Ты зьмілуйся нада мною".


Слава... цяпер...


Красе дзявоцтва і сьветлай чысьціні Тваёй, Багародзіца, Габрыель зьдзівіўся і ўсклікнуў: "Якую дастойную пахвалу прынясу Табе, як Цябе назаву? Ня ведаю і жахаюся і, як мне было загадана, клічу: Радуйся, Поўная ласкі!"

Сядальная песьня 2. На страшным судзе буду без абвінаваўцаў абвінавачаны, бяз сьведкаў – засуджаны, бо будуць адкрытыя кнігі сумленьня і ўсе таемныя ўчынкі стануцца яўнымі. Таму, перад тым як на гэтым усенародным відовішчы будзеш дасьледваць усе мае ўчынкі, Божа, ачысьці і збаў мяне.


Ты, Госпадзе, ведаеш бездань маіх правінаў, дык працягні руку сваю, як некалі Пятру, і збаў мяне.


Верш. Дзіўны Бог у сьвятых сваіх, Бог Ізраіля.


Вы, сьвятыя, быццам ясныя сьветачы, зьзяеце вераю, немачных лекары, пакутнікі ўсяхвальныя, бо вы не збаяліся мучаніцкіх ранаў і перамаглі ідальскую бязбожнасьць, маючы зброю непераможную – Крыж існы.


Слава... цяпер...

Прымі, Уладарка, тых, што з вераю прыбягаюяць пад Тваю апеку, і не адкінь мяне і не пагардзі мною, Усядобрая, што ў каяньні малюся. Прымі малітву з маіх нягодных вуснаў, і хадайніцтвам Тваім ад варожых сецяў вызвалі мяне, каб мне сьмела ўсклікнуць: Радуйся, Абрадаваная!

Вершапесьні

Разгублены розум мой засяродзь, Госпадзе, і аледзянелае сэрца маё ачысьці, і дай мне, як Пятру, пакаяньне, як мытніку – уздыханьні, і як блудніцы – сьлёзы, каб мне голасна клікаць: "Божа, збаў мяне, бо Ты адзіны добрасардэчны і чалавекалюбны!"


Часта грашу, нават калі малюся, бо вусны мае пяюць, а ў душы думаю пра непрыстойнае. Дай мне паправу, Госпадзе, пакаяньнем і збаў мяне.


Адкінуўшы страх уладароў і мучыцеляў, воі Хрыстовыя сьмела вызналі Яго перад усімі як Госпада, Бога і Ўладара нашага, і цяпер моляцца за душы нашыя.


Слава... цяпер...

Ты зачала бяз семя ад Духа Сьвятога. Таму славім Цябе ў песьнях і клічам: Радуйся, найсьвятая Дзева!

АЎТОРАК УВЕЧАРЫ


На "Госпадзе, Цябе клічу...":

Стварэньне асьвяцілася пачэснаю крывёю, што пацякла з боку Твайго, адзіны Даўгацярплівы, рэкі мнагабожжа высахлі, і Адам вызваліўся ад асуджэньня расьпяцьцем Тваім.


Бог, Госпад і Творца ўсяго дабравольна абядняецца, мукі за людзей церпіць, і ўзносіцца на крыж з-за праклёну законнага.


Ты быў дабравольна расьпяты, Дабрачынца Госпадзе, і з прабітага кап'ём боку Твайго, Жыцьцядаўча, пацяклі дзьве крыніцы несьмяротнасьці; дзеля гэтага ўсе мы верна няспынна славім пакуты Твае.


Крыжабагародзічны. Меч прашыў сэрца Тваё, Найчыстая, калі Ты ўбачыла на крыжы Сына Твайго, і Ты ўсклікнула: "Не, пакідай, Сыне, мяне бязьдзетнаю, якую Ты пасьля нараджэньня захаваў Дзеваю".

Вершапесьні

Пакланяемся, Хрысьце, Твайму пачэснаму Крыжу, ахоўніку сьвету, збаўленьню нас, грэшных, вялікаму ачышчэньню, бліскучаму пераможцы, сусьветнай славе.


Майсей, стоячы на гары з узьнятымі крыжападобна рукамі, перамог Амалека; Ты ж, Збавіцелю, распасьцёршы рукі на пачэсным крыжы, каб выбавіць мяне з варожай няволі, даў мне яго як сьцяг жыцьця, да якога ўцякаю ад стрэлаў ворагаў маіх. Дзеля гэтага, Слова, пакланяюся пачэснаму крыжу Твайму.


Прарокі, апосталы Хрыстовыя і мучанікі навучылі ўсіх славіць адзінасутную Тройцу і, прасьвятліўшы заблудныя ў мане народы, учынілі сыноў людзкіх суграмадзянамі анёлаў.


Крыжабагародзічны. Калі Ты ўбачыла на крыжы Незаходнае Сонца, што зазьзяла з улоньня Твайго і зацьміла промні сонца, Ты, прыбітая бязьмерным болем, усклікнула: "Ты, што дабравольна зайшоў, зазьзяй зноў, каб прасьвятліць Мяне і ўвесь сьвет".


 УВАГА: Пачынаючы ад серады трэцяга тону - перакладаў тэкстаў на ютрань пакуль што не існуе!

СЕРАДА ЎВЕЧАРЫ


На "Госпадзе, Цябе клічу...":


Малітвамі пачэсных і боскіх апосталаў Тваіх, добры Чалавекалюбча, адзіны багаты на ласку, дай слугам Тваім супакой, і збаў тых, што славяць Цябе і з вераю пакланяюцца Табе.


Ад стрэлаў нязбожнага ворага вызваліце мяне, сьведкі Божыя, патушыце ягоныя хітрасьці і акрапіце мяне духоўнай расою, малю вас, мудрыя мае дабрачынцы, боскія апосталы.


Калі засядзеце на дванаццацёх пасадах з Судзьдзёю ўсіх, каб судзіць усё стварэньне, не зрабіце мяне падсудным, але вызваліце ад мукаў, дабрачынцы мае, боскія апосталы.


Багародзічны. Вялікая сіла цудаў тваіх, Усячыстая: выбаўляеш ад бедаў і ратуеш ад сьмерці, бароніш ад нечаканых напасьцяў, разганяеш сум, і адымаеш правіны людзей.


Вершапесьні

Па ўсёй зямлі разышлося вашае навучаньне, сьвятыя апосталы: вы разбурылі ідальскую спакусу багаразумным прапаведаваньнем. Добры высілак ваш, блаславёныя: дзеля гэтага шануем вашую памяць.


Галінкі жыцьцядайнай вінаграднай Лазы, вы, слаўныя апосталы, прынесьлі сябе Богу як плод дабрадзейнасьцяў; дзеля гэтага, маючы ласку ў Госпада, прасеце Яго дараваць сьвету супакой і душам нашым веліч зьмілаваньня.


Мучанікі Твае, Госпадзе, вераю ўмацаваныя, надзеяю падтрымваныя і зьяднаныя любоўю крыжа Твайго, мучыцеля ворага зьніштожылі і, атрымаўшы вянцы перамогі, з бесьцялеснымі анёламі моляцца за душы нашыя.


Багародзічны. З агню няўхільнага за вялікія грахі мае, выхапі мяне, Дзева, матчынымі тваімі малітвамі і накіруй на збавенны шлях.


ЧАЦЬВЕР УВЕЧАРЫ


На "Госпадзе, Цябе клічу...":

Непадуладны цярпеньням Боскай існасьцю, Ты, Госпадзе, цярпеў мукі згодна з Тваёй людзкой прыродаю. Прыбіты да крыжа і прабіты кап'ём у бок, Ты выліў для мяне два струмені невыказных тайнаў.


Каранаваны на зьдзек вянком з церняў, Ты, Уладару і Збаўца ўсіх, разарваў цярністага граху кару і, прыняўшы ў рукі трысьціну, запісаў у нябеснай кнізе ўсіх нас, што ўверылі ў Цябе.


Не сунялася зайздрасьць тых, што расьпялі Цябе, калі Ты, нязлосны Хрысьце, памёр, бо і тады абазвалі Цябе ашуканцам і, засьлепленыя злосьцю, прасілі Пілата сьцерагчы магілу Тваю.


Крыжабагародзічны. "Сьвет атрымаў міласьць укрыжаваньнем Тваім, Слова, стварэньне прасьвятлілася, народы знайшлі збаўленьне, Уладару, – Найчыстая ўсклікнула. – Я ж сёньня мучуся, гледзячы на Твае дабравольныя цярпеньні".


Вершапесьні

Пакланяемся, Хрысьце, Твайму пачэснаму Крыжу, ахоўніку сьвету, збаўленьню нас, грэшных, вялікаму ачышчэньню, бліскучаму пераможцы, сусьветнай славе.


Майсей, стоячы на гары з узьнятымі крыжападобна рукамі, перамог Амалека; Ты ж, Збавіцелю, распасьцёршы рукі на пачэсным крыжы, каб выбавіць мяне з варожай няволі, даў мне яго як сьцяг жыцьця, да якога ўцякаю ад стрэлаў ворагаў маіх. Дзеля гэтага, Слова, пакланяюся пачэснаму крыжу Твайму.


Вялікая, Госпадзе, сіла крыжа Твайго! Пастаўлены на адным месцы, ён дзейнічае ва ўсім сьвеце, робячы рыбакоў апосталамі і паганаў мучанікамі, якія сёньня моляцца за душы нашыя.


Крыжабагародзічны. Калі Беззаганная ўбачыла Цябе, Хрысьце добры мой, узьнесеным на крыжы, Яна па-матчынаму заплакала і ўсклікнула: "Сыне мой любы, як гэта грамада беззаконьнікаў прыбіла Цябе да крыжа?"

ПЯТНІЦА ЎВЕЧАРЫ


На "Госпадзе, Цябе клічу...":

Адважныя мучанікі шмат пацярпелі, мужна пераносячы раны, вязьніцы і розныя мукі; і, як узнагароду, атрымалі бязбольную і блаславёную спадчыну.


Вы, Гасподнія сьвятары, зьнішчылі ілжывыя варожыя вучэньні, пашыраючы набожную і боскую навуку, і былі для ўсіх верных духоўнымі настаўнікамі. Дзеля гэтага шануем вас.


Баганосныя айцы, вы ўпадобніліся да духоўных і бесьцялесных істотаў: будучы ў целе, вы былі пераймальнікамі анёльскага жыцьця. Цяпер вы жывеце ў іхніх сялібах.


Дагматык. Як нам не дзівіцца богачалавечаму мацярынству Твайму, Усячыстая? Ня ведаючы мужа, Ты, бязьвінная, нарадзіла ў целе без Айца Сына – народжанага спрадвеку без маці ад Айца, – які не пацярпеў ніякай зьмены ці разьдзяленьня, але поўнасьцю зьбярог прыкметы дзьвюх прыродаў. Дык малі Яго, Дзева Маці ўладарная, каб Ён збавіў душы тых, што верна вызнаюць Цябе Багародзіцай.

Вершапесьні

Мучанікі Твае, Госпадзе, вераю ўмацаваныя, надзеяю падтрымваныя і зьяднаныя любоўю крыжа Твайго, мучыцеля ворага зьніштожылі і, атрымаўшы вянцы перамогі, з бесьцялеснымі анёламі моляцца за душы нашыя.


Вялікая, Госпадзе, сіла крыжа Твайго! Пастаўлены на адным месцы, ён дзейнічае ва ўсім сьвеце, робячы рыбакоў апосталамі і паганаў мучанікамі, якія сёньня моляцца за душы нашыя.


Прарокі, апосталы Хрыстовыя і мучанікі навучылі ўсіх славіць адзінасутную Тройцу і, прасьвятліўшы заблудныя ў мане народы, учынілі сыноў людзкіх суграмадзянамі анёлаў.


Багародзічны. Найсьвяцейшая між жанчынаў Багародзіца, Дзева Маці! Малі Народжанага ад Цябе Ўладара і Бога, каб Ён як Чалавекалюбец збавіў нас.

Тон 4


СУБОТА ЎВЕЧАРЫ


На "Госпадзе, Цябе клічу...":

Жыцьцядайнаму крыжу Твайму безупынна пакланяемся, Хрысьце Божа, і славім трохдзённае ўваскрасеньне Тваё, якім Ты, Усясільны, абнавіў людзкую прыроду і, як добры і Чалавекалюбец, адкрыў зноў да неба ўваход.


Прыбіты да крыжовага дрэва, Ты, Збавіцелю, забарону дрэва непаслушэнства адмяніў і, зышоўшы да пекла, як усемагутны Бог, путы сьмерці разарваў. Дзеля гэтага пакланяемся Твайму трохдзённаму ўваскрасеньню і радасна клічам: "Усемагутны Госпадзе, слава Табе!"


Ты, Госпадзе, разьбіў вароты пекла і сьмерцю Тваёю зьнішчыў сьмерці ўладу, і род людзкі ад тленнасьці выбавіў, даруючы сьвету жыцьцё і нятленнасьць, і багацьце зьмілаваньня Твайго.


Прыйдзіце, людзі, усхвалім у песьнях трохдзённае ўваскрасеньне Збавіцеля, якім мы вызваліліся ад непарушных пякельных путаў і атрымалі жыцьцё і нятленнасьць. Дык усклікнем усе: "Адзіны Чалавекалюбча, што быў расьпяты і пахаваны, і ўваскрос, збаў нас уваскрасеньнем Тваім".


Анёлы і людзі, Збавіцелю, славяць Тваё ўваскрасеньне на трэці дзень, якім прасьвятліліся ўсе канцы зямлі, і мы вызваліліся ад варожай няволі. Дык усклікнем усе: "Усемагутны Жыцьцядаўча, Збавіцелю наш, збаў нас уваскрасеньнем Тваім, адзіны Чалавекалюбча!".


Ты, Хрысьце Божа, разбурыў медзяныя вароты і жалезныя замкі разьбіў, і род людзкі ўваскрасіў. Дзеля гэтага ў адзін голас клічам: "Госпадзе, што ўваскрос з мёртвых, слава Табе!"


Нараджэньне Тваё ад Айца, Госпадзе, пазачаснае і вечнае; Тваё ўцелаўленьне ад Дзевы няўцямнае для людзей і невыказнае; зыход Твой у пекла страшны быў для д'ябла і паплечнікаў яго, бо Ты, уваскросшы на трэці дзень, перамог сьмерць і дараваў сьвету багацьце Твайго зьмілаваньня.


Дагматык. Прарок Давід, які праз Цабе стаўся богаайцом, у песьні Таму, хто вялікія рэчы для Цябе ўчыніў, так пра Цябе прадказаў: "Каралева стала па правай руцэ Тваёй". Ён явіў Цябе, як хадайніцу і Маці Жыцьця, бо ад Цябе захацеў прыняць цела і стацца чалавекам Хрыстос Бог, каб аднавіць сатлелы прагнасьцю вобраз свой і знайсьці заблудную ў горных безданях авечку, каб, узяўшы яе на плечы, прынесьці да Айца і даць ёй месца разам з нябеснымі сіламі, і збавіць, Багародзіца, сьвет у велічы і багацьці міласэрнасьці сваёй.

Вершапесьні

Ты, Госпадзе, узышоўшы на крыж, прадзедавы праклён адмяніў і, зышоўшы да пекла, вечных вязьняў вызваліў, і дараваў несьмяротнасьць людзкому роду. Дзеля гэтага ў песьнях славім жыцьцядайнае і збавеннае ўваскрасеньне Тваё.


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Калі Ты, адзіны Сільны, быў павешаны на крыжы, Ты ўсё стварэньне ўскалыхнуў; пакладзены ў магілу, Ты ўсіх уваскрасіў, даруючы нятленнасьць людзкому роду. Дзеля гэтага ў песьнях славім жыцьцядайнае ўваскрасеньне Тваё.


Верш. Ён умацаваў сусьвет, што не зварухнецца.


Людзі беззаконныя і няўдзячныя, забыўшыся на дабрадзействы, якія Ты, Хрысьце, ім учыніў, аддалі Цябе Пілату і асудзілі на ўкрыжаваньне. Але Ты, пацярпеўшы дабравольна пахаваньне, на трэці дзень уваскрос у сіле, як Бог, даруючы нам бясконцае жыцьцё і багацьце Твайго зьмілаваньня.


Верш. Дому Твайму належыцца сьвятасьць, Госпадзе, праз усе дні.


Жанчыны, што прыйшлі да магілы Тваёй са сьлязьмі, шукалі Цябе і, не знайшоўшы, з плачам казалі: "Гора нам, Збавіцелю наш і Ўладару ўсіх! Як гэта Ты быў украдзены? Якое месца скрывае жыцьцядайнае цела Тваё?" Анёл адазваўся да іх, кажучы: "Пакіньце плач, але ідзіце і абвяшчайце, што Госпад уваскрос, даруючы радасьць нам, як адзіны Добрасардэчны".


Багародзічны. Глянь прыхільна на маленьні слуг Тваіх, Багародзіца, і адхілі ад нас цяжкія напасьці, выбаўляючы нас ад усякага смутку, бо ў Табе адзінай маем пэўную і цьвёрдую абарону і на Тваё заступніцтва спадзяемся. Дык ня дай нам пасаромецца, Уладарка, калі мы зьвяртаемся да Цябе, але адгукніся хутка на просьбы тых, што ў веры клічуць: "Радуйся, Уладарка, дапамога, радасьць, ахова і збаўленьне душ нашых!"

Адпушчальныя трапары

Уваскросны. Сьветлую вестку аб уваскрасеньні і аб адмене прадзедаўскага асуджэньня ад анёла пачуўшы, Гасподнія вучаніцы апосталам з радасьцю сказалі: "Сьмерць пераможаная, Госпад Бог уваскрос, даруючы сьвету багацьце свайго зьмілаваньня".


НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны. Сьветлую вестку аб уваскрасеньні... (Калі няма трапара сьвятому, двойчы)

Далей як на вячэрні.

Сядальныя песьні 1. Міраносіцы, глянуўшы ў магілу і ня ў змозе зьнесьці анельскага зьзяньня, сумеліся і казалі: "Ці ня ўкрадзены Той, хто адчыніў разбойніку рай? Або можа ня ўстаў, як прадказаў перад сваімі мукамі?" Сапраўды ўваскрос Хрыстос, даючы тым, што ў пекле, жыцьцё і ўваскрасеньне.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Ты, Збавіцелю, дабравольна пацярпеў крыж, і сьмяротныя людзі паклалі ў магілу Цябе, які словам умацаваў канцы сусьвету. І вось вораг быў зьвязаны, сьмерць палоненая, а тыя, што былі ў пекле, убачылі Тваё жыцьцядайнае ўваскрасеньне і ўсклікнулі: "Хрыстос Жыцьцядаўца ўваскрос, бо Ён жыве вечна".


Слава... цяпер...

Язэп дзіву даўся, калі ўбачыў надпрыроднае зачацьце Тваё, Багародзіца, але згадаў дождж, што зышоў на руна, і куст вогненны, што не згараў, і кій Аарона, што зацьвіў. І вось, заручаны Твой і ахоўнік засьведчыў перад сьвятарамі, кажучы: "Дзева родзіць і пасьля родаў дзеваю застаецца".

Сядальныя песьні 2. Ты ўстаў з магілы, Хрысьце Збавіцелю, Божа наш, бо Ты несьмяротны; Ты ўзьняў уваскрасеньнем Тваім увесь сусьвет і скрышыў дзяржаву сьмерці, і паказаў міласэрна ўсім уваскрасеньне. Дзеля гэтага славім Цябе, адзіны Чалавекалюбча.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Габрыель зышоў з вышыні, прыступіўся да каменя, дзе ляжаў Камень Жыцьця, і ўсклікнуў жанчынам, што плакалі: "Спыніце плач і прыміце радасьць, бо Той, каго вы шукаеце, сапраўды ўваскрос. Дык ідзеце і абвясьціце апосталам, што Госпад уваскрос, і пакланіцеся Яму з радасьцю, бо Ён устаў з мёртвых. Не сумуйце, будзьце добрай думкі, хай з вамі цешыцца і Эва".


Слава... цяпер...

Хоры анельскія дзіву даліся, убачыўшы тайну сынараджэньня Твайго, Беззаганная: як гэта Той, хто трымае ўсё загадам сваім, ляжыць у абдымках Тваіх, як чалавек. Вечны прымае пачатак, і малаком корміцца Той, хто корміць невыказнымі дабротамі ўсё жывое. Дзеля гэтага Цябе ўсе славяць і хваляць, як сапраўдную Маці Божую.


Гіпакоі. Міраносіцы сьпешна пайшлі да апосталаў і абвясьцілі ім Тваё слаўнае ўваскрасеньне, Хрысьце, кажучы, што Ты ўваскрос як Бог, даючы сьвету багацьце зьмілаваньня.

Узыходныя песьні.

Антыфан 1. Безьліч грэшных жаданьняў мучыць мяне з раньніх дзён, але Ты, Збавіцелю мой, заступіся і збаў мяне.


Госпад пасароміць вас, ненавісьнікі Сыёну: ссохнеце ўсе марна, як трава ад агню.


Слава... цяпер...

Сьвятым Духам кожная душа ажыўляецца, узвышаецца чысьцінёю і прасьвятляецца тайна Трыадзіным Боствам.


Антыфан 2. Я клікаў Цябе, Госпадзе, шчыра з глыбіні душы маёй: хай вушы Твае пачуюць кліч мой.


Усім, што ўсклалі надзею на Госпада, ня страшныя ніякія беды.


Слава... цяпер...

Ад Сьвятога Духа цякуць струмені ласкі, што пояць і ажыўляюць кожнае стварэньне.


Антыфан 3. Сэрца маё ўзьнясецца да Цябе, Слова. Хай у слабасьці маёй ніякая краса сьвету не заманіць мяне сваёй асалодаю.


Кожны з нас мае любоў да маці сваёй, тым больш нам трэба палаць любоўю да Госпада.


Слава... цяпер...

Праз Духа Сьвятога прыходзіць богапазнаньне, сузіраньне і мудрасьць, бо праз Яго Слова абвяшчае запаветы Айца.

Пракімен. Устань, Госпадзе, памажы нам і збаў нас дзеля імя Твайго.


Верш. Божа, мы чулі на ўласныя вушы, і айцы нашыя расказалі нам.


Канон уваскросны

Песьня 1. Ірмас. Глыбіню Чырвонага мора Ізраіль некалі перайшоў, не замачыўшы ног; і, калі Майсей трымаў крыжападобна рукі, сілу Амалека ў пустыні перамог.


Ты ўзьнёсься на пачэсным Крыжы, каб выправіць дрэвам наша адпадзеньне і выратаваць нас ад загубы, як Добры і ўсемагутны.


У магіле целам, у пекле душою як Бог, у раі з разбойнікам, і на пасадзе разам з Айцом і Духам Ты быў Хрысьце. Ты ўсё напаўняеш, Неабдымны.


Багародзічны. Загадам Айца праз Духа Сьвятога Ты зачала бяз семя і нарадзіла ў целе Сына Божага, які ад Айца бяз маці, а ад Цябе без айца, дзеля нас, нарадзіўся.

Песьня 3. Ірмас. Весяліцца ў Табе, Хрысьце, царква Твая і ўсклікае: "Ты мая сіла, Госпадзе, і прыстанішча, і ўмацаваньне".


Дрэва жыцьця, сапраўдны духоўны вінаград на крыжы вісіць, даючы ўсім нятленнасьць.


Як вялікі і страшны Той, хто зьнішчыў подступы пекла і як Бог нятленны сёньня ўваскрос у целе.


Багародзічны. Ты, Маці Божая, адзіная хадайніца надпрыродных дабротаў для тых, што жывуць на зямлі. Дзеля гэтага ўсклікаем Табе: "Радуйся!"

Песьня 4. Ірмас. Убачыўшы Цябе, Сонца справядлівасьці, узьнесеным на крыжы, Царква, стаўшы з належнай пашанаю, усклікнула: "Слава сіле Тваёй, Госпадзе!"


Ты ўзышоў на крыж і аздаравіў немачы мае мукамі цела Твайго, у якое Ты дабравольна апрануўся. Дзеля гэтага клічу: "Слава сіле Тваёй, Госпадзе".


Сьмерць амярцьвела, пакаштаваўшы Твайго бязгрэшнага і жыцьцядайнага цела, а мы ўсклікаем: "Слава сіле Тваёй, Госпадзе".


Багародзічны. Ты, Дзева, нарадзіла, ня ведаючы мужа, і засталася дзеваю пасьля родаў; дзеля гэтага несьціханымі галасамі ў веры ўсклікаем Табе, Уладарка: "Радуйся!"

Песьня 5. Ірмас. Ты, Госпадзе мой, – сьвятло, што прыйшло на сьвет; Ты – сьвятое сьвятло, якое навяртае з цемры няведаньня тых, што з вераю славяць у песьнях Цябе.


Ты, Госпадзе, літасьціва зышоў на зямлю. Узьняты на дрэве, Ты ўзьняў з сабою заняпалую людзкую прыроду.


Ты, Хрысьце, узяў на сябе асуджэньне за правіны мае, і ў дабрыні Тваёй суняў пакуты сьмерці Боскім уваскрасеньнем Тваім.


Багародзічны. Мы прыдбалі ў Табе, Нявеста Божая, непераможную зброю супраць ворага, умацаваньне і надзею нашага збаўленьня.

Песьня 6. Ірмас. "Прынясу Табе, Госпадзе, ахвяру хвалы – Царква кліча, – ачысьціўшыся ад бесаўскае крыві крывёю, што пацякла з боку Твайго дзеля міласэрнасьці Тваёй".


Ты ўзышоў на крыж, аперазаўшыся сілаю, і схапіўся з мучыцелем. Як Бог Ты скінуў яго з вышыні, а Адама непераможнаю сілаю ўваскрасіў.


Ты ўваскрос з магілы, Хрысьце, зьзяючы красою, і разагнаў усіх ворагаў Боскай сілаю Тваёю і, як Бог, напоўніў усё радасьцю.


Багародзічны. Цуд, большы за ўсе цуды! Як гэта Дзева, ня знаючы мужа, ва ўлоньні сваім умясьціла без пацясьненьня Таго, хто трымае ўсё?


Кандак. Спас і Збавіцель мой як Бог вызваліў зямлёю народжаных ад путаў і, разбурыўшы пякельныя вароты, як Уладар уваскрос з магілы на трэці дзень.


Ікас. Усхвалім, людзі, у песьнях Хрыста Жыцьцядаўца, які вароты сьмерці скрышыў сілаю сваёю, пекла ўмярцьвіў, джала сьмерці скрышыў, Адама з Эваю вызваліў і як адзіны сільны Бог і Ўладар уваскрос з магілы на трэці дзень.

Песьня 7. Ірмас. У печы хальдэйскай юнакі Абрагамавы, апаленыя любоўю набожнасьці, а ня полымем, клікалі: "Блаславёны Ты ў сьвятыні славы Тваёй, Госпадзе".


Абмыты боскай крывёю Хрыстоваю, род людзкі, пакліканы да нятленнасьці, з удзячнасьцю кліча: "Блаславёны Ты ў сьвятыні славы Тваёй, Госпадзе".


Жыцьцядайная магіла Твая, Хрысьце, прыгажэйшая за рай і сьвятлейшая за царскія харомы, сталася крыніцаю нашага збаўленьня.


Багародзічны. Радуйся, асьвячанае боскае селішча Найвышэйшага Бога, бо праз Цябе, Багародзіца, даецца радасьць усім, што клічуць: "Блаславёная Ты між жанчынаў, усебеззаганная Ўладарка".

Песьня 8. Ірмас. Распасьцёршы рукі, Даніла заткнуў пашчы львоў; рупліўцы набожнасьці, юнакі, сілу агню пагасілі. Падперазаўшыся дабрадзейнасьцю, яны клікалі: "Усе творы Гасподнія, Блаславіце Госпада!"


Калі Ты, Уладару, распасьцёр рукі Твае на Крыжы, Ты сабраў усе народы і паказаў ім адзіную Царкву на небе і на зямлі, што славіць Цябе і пяе: "Усе творы Гасподнія, Блаславіце Госпада!"


Блістаючы, быццам маланка, зьзяньнем уваскрасеньня, апрануты ў белую вопратку, анёл зьявіўся жанчынам і сказаў: "Нашто шукаеце ў магіле Жывога, быццам мёртвага? Сапраўды ўваскрос Хрыстос, дык уславім яго і запяём: Усе творы Гасподнія, Блаславіце Госпада!"


Багародзічны. Ты, усячыстая Дзева, адзіная сярод усіх людзей сталася Маці Божаю. Ты, Усебеззаганная, была жыльлём Боства і не апалілася агнём недаступнага сьвятла. Дзеля гэтага мы ўсе Цябе бласлаўляем, Марыя, Нявеста Божая.

Песьня 9. Ірмас. Ад Цябе, Дзева, Гара нясечаная, адкалоўся Камень вуглавы, нерукасечны – Хрыстос, які злучыў у сабе дзьве прыроды. Дзеля гэтага, радуючыся, Цябе, Багародзіца, узьвялічваем.


Ты, Божа мой, успрыняў маю прыроду ў нязьлітным злучэньні і даў мне збаўленьне цярпеньнямі Тваімі, якія Ты перанёс у целе на Крыжы ў вялікай міласэрнасьці Тваёй.


Калі вучні Твае ўбачылі адчыненую магілу і пакраўцы, адкінутыя пры Тваім уваскрасеньні, яны разам з анёлам усклікнулі: "Сапраўды Госпад уваскрос!"


Траечны. Мы, усе верныя, пакланяемся еднасьці трохадзінай Боскай існасьці і ў нязьлітных асобах роўнасільную і роўнапачэсную Тройцу ўзьвялічваем.

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Ты, усемагутны Госпадзе, пацярпеў крыж і сьмерць і ўваскрос з мёртвых. Славім Тваё ўваскрасеньне.


Верш. Хваліце Госпада ў сьвятых Яго, хваліце Яго ў велічы непахіснай сілы Яго.


Крыжом Тваім, Хрысьце, Ты вызваліў нас ад даўняга праклёну і сьмерцю Тваёю Ты перамог д'ябла, які мучыў нашую прыроду; а ўваскрасеньнем Тваім Ты напоўніў усіх радасьцю. Дзеля гэтага пяём: "Госпадзе, што ўваскрос з мёртвых, слава Табе!"


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Крыжом Тваім, Хрысьце Спасе, накіруй нас да праўды Тваёй і вызваль нас ад варожых сецяў. Ты, што ўваскрос з мёртвых, падымі нас, якія ўпалі ў грэх, працягні нам руку Тваю, Чалавекалюбны Госпадзе, малітвамі сьвятых Тваіх.


Верш. Хваліце Яго граньнем рогу, хваліце Яго на ліры і гусьлях.


Адзінародны Сыне Божы, Ты, не адлучыўшыся ад Айцоўскага ўлоньня, прыйшоў на зямлю дзеля любові да людзей і, не зазнаўшы зьмены, стаўся чалавекам, крыж і сьмерць пацярпеў, хоць як Бог, Ты непадуладны цярпеньням. Уваскросшы з мёртвых, Ты, адзіны Моцны, даў несьмяротнасьць людзкому роду.


Верш. Хваліце Яго на бубнах і ў карагодах, хваліце Яго на струнах і жалейцы.


Каб выхадайнічаць нам несьмяротнасьць, Ты, Збавіцелю, прыняў цялесную сьмерць і быў пахаваны, каб нас ад пекла вызваліць і ўваскрасіць з сабою. Ты пацярпеў як чалавек, але ўваскрос як Бог. Дзеля гэтага пяём: "Слава Табе, Жыцьцядаўча Госпадзе, адзіны Чалавекалюбча!"


Верш. Хваліце Яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Камяні патрэскаліся, калі на чэрапавым месцы паставілі крыж Твой; вартаўнікі пякельныя спалохаліся да сьмерці, калі Цябе паклалі ў магілу, быццам мёртвага. Бо, перамогшы сілу сьмерці ўваскрасеньнем Тваім, Ты, Збавіцелю, даў усім памёрлым нятленнасьць. Жыцьцядаўча Госпадзе, слава Табе!


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Жанчыны жадалі бачыць уваскрасеньне Тваё, Хрысьце Божа. Марыя Магдалена першая прыйшла да магілы і ўбачыла камень адвалены і анёла, які сядзеў там і казаў: "Чаго шукаеце Жывога сярод мёртвых? Ён уваскрос, як Бог, каб збавіць усіх".


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Скажыце, гэбрэі, дзе Ісус, якога вы маніліся сьцерагчы? Дзе Той, каго вы паклалі ў магілу, і апячаталі камень? Дайце мёртвага вы, што выракліся Жыцьця! Дайце Пахаванага, або паверце Таму, хто ўваскрос! Дый калі і змаўчыце пра Гасподняе ўваскрасеньне, камень, што быў адвалены ад магілы, загаворыць! Вялікая міласэрнасьць Твая і тайна провіду Твайго, Збавіцелю наш. Слава Табе!


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Сьветлую вестку аб уваскрасеньні і аб адмене прадзедаўскага асуджэньня ад анёла пачуўшы, Гасподнія вучаніцы апосталам з радасьцю сказалі: "Сьмерць пераможаная, Госпад Бог уваскрос, даруючы сьвету багацьце свайго зьмілаваньня".


Кандак. Спас і Збавіцель мой як Бог вызваліў зямлёю народжаных ад путаў і, разбурыўшы пякельныя вароты, як Уладар уваскрос з магілы на трэці дзень.


Пракімен (Пс 103:24,1). Якое багацьце твораў Тваіх, Госпадзе: Ты ўсё мудра стварыў.


Верш. Блаславі, душа мая, Госпада: Госпадзе Божа мой, Ты вялікі наўзьдзіў.


Алілуя (Пс 44:5,8). Падрыхтуйся і ідзі ўперад пераможна дзеля праўды, набожнасьці і справядлівасьці.


Верш. Ты палюбіў справядлівасьць і ўзьненавідзеў беззаконьне.

НЯДЗЕЛЯ ЎВЕЧАРЫ


На "Госпадзе, Цябе клічу...":


Зграшыў я перад Табою, Госпадзе, ня толькі дзеля слабасьці маёй, але нязвыкла і недаравальна. Але Ты, Збавіцелю, што ў надпрыродны і невыказны спосаб стаўся чалавекам, дзеля бязьмежнага чалавекалюбства Твайго, зьмілуйся нада мною, які прыбягаю да Цябе.


Ты, Хрысьце, устанавіў пакаяньне для грэшных, а не для праведных; маючы прыклад разбойніка і блуднага сына, Манасіі і блудніцы, прасьледавальніка, мытніка і здрадніка, я ня трачу надзеі, бо ведаю Тваё, Збавіцелю, чалавекалюбства і дабрыню, і са скрухаю прыбягаю да Цябе, поўны спадзяваньня, што выслухаеш мяне.


Дай мне скруху сардэчную, паварот ад злога і дасканалую паправу, бо я, адлучаны ад Цябе, Божа і Ўладару ўсіх, страціўшы ўсякую надзею, таплюся ў цялесных пажаданьнях. Але Ты, Ісусе ўсемагутны, Збавіцелю душаў нашых, збаў мяне, заблуднага, у вялікай міласэрнасьці Тваёй.


Багародзічны. Вышэйшая за анёлаў, Беззаганная Дзева, разам з імі малі Ўладара анёлаў і ўсяго стварэньня дараваць нам адпушчэньне правінаў, вызваліць нас ад грэшных пажаданьняў, і ўчыніць дастойнымі славіць Яго і быць спадкаемцамі вечнага жыцьця.

Вершапесьні

Я жадаў сьлязьмі змыць сьляды правінаў маіх, Госпадзе, каб у далейшым жыцьці дагадзіць Табе пакаяньнем, але вораг спакушае мяне і змагаецца з душой маёй. Госпадзе, перш чым прыйдзе канец, ня дай мне згінуць, але збаў мяне.


Хто, Госпадзе, патрапіўшы ў буру, не выратуецца, прыбегшы да Твайго прыстанішча? Або хто, занядужаўшы, не выздаравее, пакаштаваўшы Твайго лякарства? Госпадзе, Творца ўсяго і Лекару нядужых, перш чым мне зусім згінуць, збаў мяне.


Хрысьце Божа, праслаўлены памяцьцю сьвятых Тваіх, малітвамі іх пашлі нам веліч зьмілаваньня Твайго.


Багародзічны. Радуйся, сьветлая хмара! Радуйся, ясны сьветач! Радуйся, посудзе манны! Радуйся, жазло Аарона! Радуйся, кусьце незгаральны! Радуйся, хораме; радуйся, пасадзе! Радуйся, гара сьвятая! Радуйся, прыстанішча! Радуйся, Боскае застольле! Радуйся, тайная брама! Радуйся, усіх радасьць!

ПАНЯДЗЕЛАК УВЕЧАРЫ


На "Госпадзе, Цябе клічу...":

Бяры, душа мая, прыклад з хананейкі, дакраніся да Хрыста і кліч раз-пораз: "Зьмілуйся нада мною, Уладару, бо маю дзіця – распуснае цела. Дык прашу Цябе, Дабрачынца ўсеміласэрны, адымі ад яго жар пажадлівасьцяў, утаймуй бясчынныя хістаньні і ўмярцьві іх збавенным страхам Тваім, малітвамі Найчыстае – якая зачала і нарадзіла Цябе, Хрысьце, – і ўсіх сьвятых!"


Некалі Ты, Хрысьце, паслаў да Ніневіцянаў Ёну прапаведаваць, што, калі пакаюцца, Ты явіш ім міласьць, і ў гневе Тваім не загубіш іх. У міласэрнасьці Тваёй, Уладару, пашлі і мне, нягоднаму, дапамогу Тваю, каб мне адвярнуцца ад бясчынстваў і выйсьці на шлях пакаяньня, плачучы і просячы вызваленьня ад шматлікіх правінаў маіх.


Ты прыйшоў на сьвет, каб збавіць грэшнікаў і паклікаць іх да пакаяньня. Я ўгнявіў Цябе больш за ўсіх, але Ты, Шчодры Збавіцелю мой, зьмілуйся і збаў мяне, накіруй на шлях пакаяньня, дай жаль за грахі і зрабі сэрца маё пакорным, простым, лагодным і вольным ад хітрасьцяў у дабрасардэчнасьці Тваёй.


Багародзічны. Дай мне, Дзева, сьлёзы і ўздыханьні з глыбіні душы, і скруху сардэчную, і вызнаньне зробленых мною ў жыцьці правінаў, каб мне з Тваёй дапамогай, Усячыстая, у пакаяньні прайсьці шлях жыцьця майго і атрымаць збаўленьне.

Вершапесьні

Я жадаў сьлязьмі змыць сьляды правінаў маіх, Госпадзе, каб у далейшым жыцьці дагадзіць Табе пакаяньнем, але вораг спакушае мяне і змагаецца з душой маёй. Госпадзе, перш чым прыйдзе канец, ня дай мне згінуць, але збаў мяне.


Хто, Госпадзе, патрапіўшы ў буру, не выратуецца, прыбегшы да Твайго прыстанішча? Або хто, занядужаўшы, не выздаравее, пакаштаваўшы Твайго лякарства? Госпадзе, Творца ўсяго і Лекару нядужых, перш чым мне зусім згінуць, збаў мяне.


Ты, што прымаеш цярпеньні мучанікаў сьвятых, і ад нас прымі, Чалавекалюбча, песьню хвалы, і малітвамі іх даруй нам веліч зьмілаваньня Твайго.


Багародзічны. Выбаў нас ад бедаў нашых, Маці Хрыста Бога, што нарадзіла Творцу ўсіх, каб нам усім клікаць: "Радуйся, адзіная заступніца душаў нашых!"

АЎТОРАК УВЕЧАРЫ


На "Госпадзе, Цябе клічу...":

Калі Ты быў узьняты на крыжы і прабіты кап'ём, акрываўленымі пальцамі Ты, добры Ўладару, падпісаў нам вызваленьне і, адмяніўшы прысуд прабацькі Адама, вызваліў род людзкі. Дзеля гэтага, Шчодры, славім Тваю бязьмежную дабрыню.


Славім Твае, Уладару Ісусе, цярпеньні – крыж, кап'ё і трысьціну, губку і цьвікі, біцьцё, пурпуровую вопратку і цярновы вянок, апляваньні і насьмешкі, якія Ты дабравольна перанёс. Узьвялічваем Тваё, Жыцьцядаўча, нязлоснае даўгацярпеньне і славім Цябе, Чалавекалюбча.


Пакланяюся пачэснаму Крыжу Твайму, Усядобры, з любоўю цалую яго, і слаўлю Тваю спагадлівасьць, што пераўзыходзіць розум, і веліч дабрыні, дзякуючы якой Ты збавіў людзкую прыроду, што была трыманая ў цемры правінаў. Слава, Хрысьце, расьпяцьцю Твайму.


Крыжабагародзічны. Калі Ўсячыстая ўбачыла расьпятага на крыжы і прабітага ў бок Хрыста Чалавекалюбца, Яна з плачам усклікнула: "Што гэта, Сыне мой? Што зрабілі Табе няўдзячныя людзі ўзамен за дабро, якое Ты ім чыніў; і як гэта Ты, любы мой, пакідаеш Мяне бязьдзетнаю? Дзіўлюся, Дабрасардэчны, Твайму дабравольнаму расьпяцьцю".

Вершапесьні

Ты, Хрысьце, даў нам Крыж Твой, як непераможную зброю, і мы перамагаем ім падкопы ворага.


Маючы заўжды на дапамогу Крыж Твой, Хрысьце, мы лёгка нішчым варожыя сеці.


Маючы ласку ў Збавіцеля, маліце Яго, сьвятыя, няспынна за нас, грэшных, каб Ён даў нам адпушчэньне грахоў і душам нашым веліч зьмілаваньня.


Крыжабагародзічны. "Ня плач па мне, Маці, бачачы на крыжы павешанага Сына Твайго, які на водах зямлю павесіў і ўсё, што існуе, стварыў. Я ўстану і праслаўлюся, і пякельнае ўладарства скрышу сілаю Маёю, зьнішчу ягоную ўладу, і вязьняў ягоных вызвалю ў міласэрнасьці Маёй, і, як Чалавекалюбец, да Айца прывяду".


СЕРАДА ЎВЕЧАРЫ


На "Госпадзе, Цябе клічу...":


Узброеныя ў найвышэйшую мудрасьць і апранутыя ў духоўны панцыр, вы, слаўныя, выйшлі на змаганьне супраць хітрага ворага, зьнішчылі ўсю сілу і, як здабычу, выхапілі з рук ягоных душы людзей. Дзеля гэтага славім вас на ўсе вякі.


Распасьцёршы накрыж сець веры, дванаццаць боскіх апосталаў Тваіх, Хрысьце, злавілі ўсе народы і салёнае мора пажадлівасьцяў высушылі. Дзеля гэтага малю Цябе: "Малітвамі іх з бездані правінаў выратуй мяне".


Богам выбраную і пачэсную дванаццатку апосталаў – Пятра і Паўла, Якуба, Луку, Яна і Мацьвея, Тамаша, Марка, Сымона і Піліпа, а таксама слаўных Андрэя і Масея, – а з імі іншых семдзесят вучняў у боскіх песьнях сёньня ўсхвалім.


Багародзічны. Ты, Усячыстая, што ва ўлоньні сваім зьмясьціла незьмяшчальнага Бога, які ў чалавекалюбстве сваім стаўся чалавекам, ад Цябе прыняў нашую прыроду і абагавіў яе, не пагарадзі мною, поўным суму і жалю, але хутка зьмілуйся і ад варожых напасьцяў і хітрасьцяў вызваль мяне.

Вершапесьні

Ты, Хрысьце, прасьвятліў апостальскі хор Духам Сьвятым. Малітвамі іх ачысьці нашую брыдоту грахоўную і зьмілуйся над намі.


Някніжных вучняў Дух Твой Сьвяты, Хрысьце Божа, учыніў настаўнікамі і, як усясільны, іхнім сугучным шматгалосным прапаведаваньнем ілжывыя вучэньні адмяніў.


Адухоўленыя ахвяры, цэлапаленьні духоўныя, мучанікі Гасподнія, дасканалыя Божыя ахвярапрынашэньні, Богу вядомыя авечкі, што Бога знаюць і загарадзь якіх недаступная ваўкам: маліцеся, каб нам разам з вамі на ціхіх водах знайсьці супакаеньне.


Багародзічны. Выбаў нас ад бедаў, Маці Хрыста Бога, што нарадзіла Творцу ўсіх, каб нам клікаць: "Радуйся, адзіная заступніца душаў нашых!"

ЧАЦЬВЕР УВЕЧАРЫ


На "Госпадзе, Цябе клічу...":


Усё стварэньне, убачыўшы Цябе, доўгацярплівы Збавіцелю, расьпятым на крыжы і зьняважаным, зьмянілася і задрыжэла: зямля затрэслася і пахіснулася, заслона царкоўная разарвалася, каменьне патрэскалася і сонца памеркла, пазнаўшы ў Табе Творцу свайго.


Як гэта беззаконнае зборышча асьмелілася асудзіць Цябе, несьмяротнага Судзьдзю, які некалі даў у пустыні закон багавідцу Майсею? Як гэта яны, бачачы на крыжы памёрлым Жыцьцё ўсіх, не збаяліся, не прыйшлі да розуму і не зразумелі, што Ты – адзіны Госпад, Уладар стварэньня?


Адмяняецца спрадвечны прысуд праайца Адама прабіцьцём боку Твайго, Шматміласэрны, і адкінутая людзкая прырода, асьвячаная праліцьцём крыві Тваёй, кліча: "Слава дабрасардэчнасьці Тваёй, слава Боскаму расьпяцьцю Твайму, Ісусе ўсемагутны, Збавіцелю душаў нашых!"


Крыжабагародзічны. Калі сонца і месяц убачылі Цябе, Сонца праведнасьці, Чалавекалюбча мой Хрысьце, павешаным на крыжы, яны схавалі промні свае, зямля ўскалыхнулася ў страху перад Тваёй веліччу. Маці ж Твая, поўная болю, усклікнула: "Ісусе мой добры, слава дабрасардэчнасьці Тваёй!"

Вершапесьні

Ты, Хрысьце, даў нам Крыж Твой, як непераможную зброю, і мы перамагаем ім падкопы ворага.


Маючы заўжды на дапамогу Крыж Твой, Хрысьце, мы лёгка нішчым варожыя сеці.


Хрысьце Божа, праслаўлены памяцьцю сьвятых Тваіх, малітвамі іх пашлі нам веліч зьмілаваньня Твайго.


Крыжабагародзічны. "Ня плач па мне, Маці, бачачы на крыжы павешанага Сына Твайго, які на водах зямлю павесіў і ўсё, што існуе, стварыў. Я ўстану і праслаўлюся, і пякельнае ўладарства скрышу сілаю Маёю, зьнішчу ягоную ўладу, і вязьняў ягоных вызвалю ў міласэрнасьці Маёй, і, як Чалавекалюбец, да Айца прывяду".

ПЯТНІЦА ЎВЕЧАРЫ


На "Госпадзе, Цябе клічу...":


Пераймаючы цярпеньні Хрыста-Чалавекалюбца, вы, пакутныя мучанікі, аддалі целы вашыя на раны і цяжкія мукі і пацярпелі шмат бедаў у прадбачаньні непрамінальнай боскай райскай радасьці, незьнішчальнай спажывы і вечнай славы. Атрымаўшы іх, маліцеся за тых, што шануюць вашую памяць. (Двойчы).


Пастыры асьвячаныя! Як пераймальнікі Найвышэйшага Пастыра, Хрыста Ўладара ўсіх, вы ахвотна аддалі свае душы за авечак і пацярпелі вялікія беды ў змаганьні з ворагамі. Збаўляйце, пахвалы годныя і Богам абраныя, статак ваш ад шкоды.


Дагматык. Прарок Давід, які праз Цабе стаўся богаайцом, у песьні Таму, хто вялікія рэчы для Цябе ўчыніў, так пра Цябе прадказаў: "Каралева стала па правай руцэ Тваёй". Ён явіў Цябе, як хадайніцу і Маці Жыцьця, бо ад Цябе захацеў прыняць цела і стацца чалавекам Хрыстос Бог, каб аднавіць сатлелы прагнасьцю вобраз свой і знайсьці заблудную ў горных безданях авечку, каб, узяўшы яе на плечы, прынесьці да Айца і даць ёй месца разам з нябеснымі сіламі, і збавіць, Багародзіца, сьвет у велічы і багацьці міласэрнасьці сваёй.

Вершапесьні

Хрысьце Божа, праслаўлены памяцьцю сьвятых Тваіх, малітвамі іх пашлі нам веліч зьмілаваньня Твайго.


Ты, што прыняў цярпеньні мучанікаў Тваіх, прымі, Чалавекалюбча, і наша хваленьне, і малітвамі іх даруй нам багацьце зьмілаваньня Твайго.


Адухоўленыя ахвяры, цэлапаленьні духоўныя, мучанікі Гасподнія, дасканалыя Божыя ахвярапрынашэньні, Богу вядомыя авечкі, што Бога знаюць і загарадзь якіх недаступная ваўкам: маліцеся, каб нам разам з вамі на ціхіх водах знайсьці супакаеньне.


Багародзічны. Сьветач нязгасны, пасад праведны, Усячыстая Ўладарка, маліся за збаўленьне душаў нашых.


Тон 5


СУБОТА ЎВЕЧАРЫ


На "Госпадзе, Цябе клічу...":


Пачэсным крыжом Тваім, Хрысьце, Ты д'ябла пасароміў, і ўваскрасеньнем Тваім джала сьмерці прытупіў, і выбавіў нас ад варотаў сьмерці. Слава Табе, Адзінародны!


Той, хто дае ўваскрасеньне роду людзкому, быў ведзены на ахвяру, быццам ягнё. Уладары пякельныя сумеліся, і адчыніліся вароты плачу, бо ўвайшоў Уладар славы Хрыстос, сказаўшы вязьням: "Выходзьце!" і тым, што ў цемры: "Хадзеце да сьвятла!"


Вялікі цуд! Творца нябачнага бачна пацярпеў дзеля чалавекалюбства і ўваскрос як несьмяротны. Дык прыйдзеце, усе народы, і пакланецеся Яму, бо праз Ягоную міласэрнасьць мы выбавіліся ад маны і навучыліся ўзьвялічваць у трох асобах адзінага Бога.


Вячэрняе пакланеньне прыносім Табе, несьмяротнаму Сьвятлу, што ў апошнія дні ў целе, быццам у люстры, зазьзяў на ўвесь сьвет і, зыйшоўшы да пекла, разьвеяў цемру, што панавала там, і паказаў усім людзям сьвятло ўваскрасеньня. Сьветладаўча Госпадзе, слава Табе!


Уладара збаўленьня нашага Хрыста ў песьнях уславім, бо Ён уваскрос з мёртвых і сьвет ад маны вызваліў. Радуюцца хоры анёлаў, уцякае дэманская спакуса, Адам ад падзеньня свайго ўстаў, і д'ябал застаўся пераможаным.


Навучалі вартаўнікоў нягоднікі: "Схавайце Хрыстовае ўваскрасеньне, вазьміце заплату і скажыце: Калі мы спалі, мёртвага з магілы ўкралі ад нас". Хто калі бачыў, хто чуў, каб укралі памёрлага, памазанага і голага, пакінуўшы ў магіле пахавальныя палотны? Не ашуквайце сябе, юдэі, а лепш дасьледуйце сказаньні прарокаў і зразумейце, што Ён сапраўды Збаўца сьвету і ўсемагутны.


Збавіцелю наш Госпадзе, што пекла паланіў і зьнішчыў сьмерць, і прасьвятліў усіх крыжом Тваім, зьмілуйся над намі!


Дагматык. У Чырвоным моры вобраз Дзевы Маці быў нам некалі дадзены. Там Майсей ваду разьдзяліў – тут Габрыель цуду паслужыў; тады Ізраіль перайшоў глыбіні марскія, быццам сушу, – цяпер Дзева нарадзіла бяз семя Хрыста; мора пасьля пераходу Ізраіля стала зноў непраходным – Бязьвінная, нарадзіўшы Эмануэля, засталася Дзеваю. Божа спрадвечны, што зьявіўся дзеля нас у целе, як чалавек, зьмілуйся над намі!

Вершапесьні

Цябе, Збавіцелю Хрысьце, што аб'явіўся ў целе, не адлучыўшыся ад неба, песьнямі звонкімі ўзьвялічваем, бо Ты крыж і сьмерць пацярпеў за род наш, і, як чалавекалюбны Госпад, разбурыў браму пякельную і на трэці дзень уваскрос, даючы збаўленьне душам нашым.


Верш. Госпад пануе, Ён апрануўся ў красу. Апрануўся Госпад у сілу і падперазаўся.


З прабітага боку Твайго, Хрысьце, Ты выліў струмені жыцьця і збаўленьня ўсім і, пацярпеўшы цялесную сьмерць, дараваў несьмяротнасьць нам; пасяліўшыся ў магіле, Ты як Бог вызваліў нас і ўваскрасіў з сабою. Дзеля гэтага славім Цябе і ўсклікаем: "Чалавекалюбча Госпадзе, слава Табе!"


Верш. Ён умацаваў сусьвет, што не зварухнецца.


Дзіўнае Тваё, Госпадзе, укрыжаваньне і зыход да пекла: паланіўшы яго і вызваліўшы вязьняў, што былі там, Ты як Бог рай адчыніў, каб узяць іх туды з сабою. Дзеля гэтага і нам, якія славім трохдзённае ўваскрасеньне Тваё, адзіны Міласэрны, даруй адпушчэньне грахоў і дазволь стацца жыхарамі раю.


Верш. Дому Твайму належыцца сьвятасьць, Госпадзе, праз усе дні.


Чалавекалюбны Госпадзе, які дзеля нас пацярпеў і на трэці дзень уваскрос, аздараві нашыя цялесныя слабасьці, вызваль ад цяжкіх правінаў і збаў нас!


Багародзічны. Ты – сьвятыня і брама, хорам і пасад Уладара, Дзева ўсячыстая: праз Цябе зьявіўся Збаўца мой Хрыстос Бог тым, што сядзелі ў цемры. Ён, Сонца праведнасьці, захацеў прасьвятліць тых, каго Ён сваёю рукою стварыў на вобраз свой. Дзеля гэтага, Усяхвальная, маючы матчыну ласку ў Яго, маліся нястомна за збаўленьне душаў нашых.

Адпушчальныя трапары

Уваскросны. Слова, спрадвечнае з Айцом і Духам, ад Дзевы народжанае для збаўленьня нашага, усхвалім, верныя, і паклонімся Яму. Бо Ён захацеў дабравольна целам узысьці на крыж і сьмерць пацярпець, і ўваскрасіць памёрлых слаўным уваскрасеньнем сваім.

НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны, тон 5. Слова, спрадвечнае з Айцом і Духам... (Калі няма трапара сьвятому, двойчы)

Далей, як у канцы вячэрні.

Сядальныя песьні 1. Крыж Хрыстовы ўславім, сьвятое пахаваньне ў песьнях узьвялічым і ўсхвалім Ягонае ўваскрасеньне; бо Ён узьняў мёртвых з магілаў і, як Бог, паланіў сьмерць і сілу д'ябальскую. І вось усім, што былі ў пекле, зазьзяла сьвятло.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Цябе, Госпадзе, што сьмерць умярцьвіў, палічылі памёрлым; Ты, што спустошыў магілы, быў пакладзены ў магілу; вонках жаўнеры сьцераглі магілу, але ўнізе Ты ўзьняў спрадвеку мёртвых. Усемагутны і неабдымны Госпадзе, слава Табе!


Слава... цяпер...

Радуйся, сьвятая Гара Богапраходная! Радуйся, духоўны Куст незгаральны! Радуйся, адзіны для сьвету Мост да Бога, што перапраўляе памёрлых да вечнага жыцьця! Радуйся, чыстая Дзева, што мужа ня знала, бо Ты нарадзіла Збаўленьне душаў нашых!


Сядальныя песьні 2. Пасьля Твайго ўваскрасеньня на трэці дзень і пакланеньня вучняў, Пётра ўсклікнуў: "Жанчыны сьмялейшымі сталі перад Табою, а я задрыжэў у страху; разбойнік аб'явіў Тваю Боскасьць, а я, няўдзячны, выракся Цябе. Ці будзеш Ты цяпер лічыць мяне вучнем сваім і ці ўчыніш мяне рыбаком глыбіняў? Нягледзячы на ўсё, Госпадзе, прымі маё каяньне і збаў мяне!"


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Людзі беззаконныя прыбілі Цябе, міласэрнага Госпада, між разбойнікаў і прабілі кап'ём Твой бок. Ты, які разбурыў браму пякельную, прыняў пахаваньне і ўваскрос на трэці дзень. І вось жанчыны прыйшлі пабачыць Цябе і абвясьцілі апосталам Тваё ўстаньне. Усяслаўны Збавіцелю, якога анёлы хваляць, блаславёны Госпадзе, слава Табе!


Слава... цяпер...

Усяслаўная Багародзіца, Нявеста, што мужа ня знала і перамяніла сум Эвы на радасьць! Мы, верныя славім Цябе, бо Ты ўзьняла нас ад першаснага праклёну і цяпер няспынна молішся, Усесьвятая, за нашае збаўленьне.

Гіпакоі. Асьлепленыя сьветласьцю анёла, з душамі, прасьветленымі Боскім уваскрасеньнем, міраносіцы-жанчыны сказалі апосталам: "Абвяшчайце народам уваскрасеньне Госпада, які чыніць цуды і дае нам веліч зьмілаваньня".

Узыходныя песьні.

Антыфан 1. Агорнуты сумам, я пяю Табе, Госпадзе мой, як Давід: Выбаў душу маю ад языка крывадушнага!


Шчасьлівае жыцьцё пустэльнікаў: яны акрыленыя Боскай любоўю.


Слава... цяпер...

Сьвятым Духам утрымліваецца кожнае стварэньне, бачнае і нябачнае, бо Ён – самаўладны і, несумненна, адзін з Тройцы.


Антыфан 2. Хадзі, душа, узыдзем на гару, адкуль ідзе дапамога мая.


Хай правая рука Твая, Хрысьце, дакранецца да мяне і захавае мяне ад усялякае спакусы.


Слава... цяпер...

Скажам Сьвятому Духу, блаславіўшы Яго: "Сапраўды, Ты – Бог, Жыцьцё, Любоў, Сьвятло і Розум. Ты – Дабро, Ты пануеш вечна!"


Антыфан 3. Калі мне сказалі: "Пойдзем у дом Гасподні", я ахвяраваў малітвы і напоўніўся вялікай радасьцю.


У доме Давідавым адбываюцца страшныя рэчы: там запалены вагонь, што паліць усякі бессаромны розум.


Слава... цяпер...

Сапраўды, Сьвяты Дух – пачатак усяго жыцьця: кожная жывая істота адухоўліваецца Ім, разам з Айцом і Сынам.

Пракімен. Устань, Госпадзе, хай узьнясецца рука Твая, бо Ты пануеш праз усе вякі.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.

Канон уваскросны

Песьня 1. Ірмас. Каня і вершніка ўкінуў у мора Чырвонае Хрыстос-пераможца ўзьнятай рукою, і выбавіў Ізраіля, які пяяў песьню перамогі.


Грамада гэбрэяў не захавала матчынае любові да Цябе, Дабрачынца, і вянчала цярновым вянком Цябе, які выбавіў праайца ад церня пакараньня.


Ты, бязгрэшны Хрысьце Жыцьцядаўча, узьняў мяне, які ўпаў у яму; застаўшыся нязьменным, Ты ўспрыняў маю тленнасьць, каб напоўніць мяне духмянасьцю Тваёй Боскай існасьці.


Багародзічны. Праклён скасаваны і скончыўся сум, бо вось зазьзяла верным блаславёная і поўная ласкі радасьць, калі з Цябе зацьвіў Хрыстос, нашае вечнае блаславеньне.

Песьня 3. Ірмас. Ты, Хрысьце, што загадам Тваім цяжкую зямлю на нічым павесіў і ўмацаваў, на непарушнай скале запаветаў Тваіх умацуй Царкву Тваю, адзіны блаславёны і Чалавекалюбча.


Тыя, што ў пустыні са скалы смакталі мёд, дзякуючы Твайму, Хрысьце, цудадзеяньню, прынесьлі Табе жоўць; і, як падзяку за манну, воцат далі Табе няўдзячныя сыны Ізраіля.


Тыя, што некалі былі пакрытыя сьветлай хмараю, у магілу паклалі Жыцьцё-Хрыста; але Ён уласнаю сілаю ўваскрос і паслаў з вышыні зьзяньне Духа, што тайна асьвятляе ўсіх верных людзей.


Багародзічны. Ты, Маці Божая, застаўшыся дзеваю, нарадзіла бяз болю Таго, хто нятленна зазьзяў ад Айца. Дзеля гэтага мы Цябе, што нарадзіла Слова ў целе, верна вызнаем і славім як Багародзіцу.

Песьня 4. Ірмас. Прарок Авакум прадбачыў Тваё, Хрысьце, спусташэньне, і ўвесь трымцеў, усклікаючы: "На збаўленьне людзей Тваіх Ты прыйшоў, каб збавіць памазаных Тваіх!"


Горкія воды Мэрры Ты, Добры, зрабіў салодкімі дрэвам, што было вобразам усячыстага Твайго Крыжа, якім Ты ўмярцьвіў горкі смак граху.


Замест дрэва пазнаньня – Крыж, замест салодкай стравы жоўць Ты прыняў, Збавіцелю мой; і за тленнасьць сьмяротную Ты праліў Боскую кроў Тваю.


Багародзічны. Ты, Дзева, зачала ва ўлоньні Нятленнага і бяз болю нарадзіла Бога ў целе, захаваўшы дзявоцтва пасьля родаў.

Песьня 5. Ірмас. Зранку імкнуся да Цябе, які апранаешся ў сьвятло, быццам у вопратку, і клічу: "Маю пацямнелую душу прасьвятлі, Хрысьце, бо Ты адзіны добрасардэчны!"


Госпад славы на дрэве зьняслаўлены вісіць, бо хоча прыдбаць мне невыказна боскую славу.


Ты, нятленны Хрысьце, апрануў мяне ў нятленнасьць, калі Ты пакаштаваў целам сьмяротнае тленнасьці і на трэці дзень уваскрос з магілы.


Багародзічны. Ты, Багародзіца, бяз семя нарадзіла нам Хрыста, нашую праведнасьць і нашае збаўленьне, і ўчыніла прыроду праайца свабоднай ад праклёну.

Песьня 6. Ірмас. Разьюшаныя хвалі душагубных пажаданьняў маіх суцішы, Уладару Хрысьце, і ад тленнасьці выбаў мяне ў дабрасардэчнасьці Тваёй.


Прабацька наш упаў у тленнасьць, Хрысьце Госпадзе, пакаштаваўшы забаронены плод, але быў вернуты зноў да жыцьця мукамі Тваімі.


Ты, Жыцьцё, Хрысьце Божа, зышоў да пекла і, разбурыўшы разбуральніка, тленнасьцю прыдбаў нам уваскрасеньне.


Багародзічны. Дзева нарадзіла і пасьля родаў засталася дзеваю, і, будучы сапраўды Дзеваю-Маці, на руках трымала Таго, хто ўтрымлівае ўсё стварэньне.


Кандак. Ты зышоў да пекла, Спасе мой, і браму ягоную разбурыў, як усемагутны; як Творца Ты ўзьняў памерлых з сабою і зьнішчыў джала сьмерці. І Адам ад праклёну быў вызвалены Табою, Чалавекалюбча. Дзеля гэтага і мы ўсе клічам: "Збаў нас, Госпадзе!"


Ікас. Пачуўшы голас анёла, жанчыны спынілі плач і ў радасным трапятаньні ўбачылі дзіўныя рэчы. Вось Хрыстос наблізіўся да іх і сказаў: "Радуйцеся і будзьце сьмелыя, бо Я перамог і вязьняў вызваліў. Сьпяшыце да вучняў і аб'явіце ім: Я буду чакаць вас у Галілеі, каб абвясьціць добрую вестку". Дзеля гэтага і мы клічам: "Збаў нас, Госпадзе!"

Песьня 7. Ірмас. Праслаўлены Госпад айцоў полымя патушыў і паслаў расу юнаком, якія радасна пяялі: "Блаславёны Ты, Божа".


Ты надзеў цела, быццам прынаду на вуду, Боскаю сілаю Тваёю зьмяю ўніз пацягнуў і ўзьняў тых, што клічуць: "Блаславёны Ты, Божа!"


Незьмяшчальны, што непраходную прастору зямлі ў адно злучыў, зьмяшчаецца ў магіле. Яму ўсе пяём: "Блаславёны Ты, Божа!"


Багародзічны. Ты, Усесьвятая, нарадзіла адну асобу ў дзьвюх прыродах – Бога, які прыняў цела і якому пяём: "Блаславёны Ты, Божа!"

Песьня 8. Ірмас. Табе, Творцы ўсяго, юнакі ў печы ад імя ўсяго стварэньня запяялі песьню: "Усе творы, сьпявайце Госпаду і ўзьвялічвайце Яго праз усе вякі!"


Быццам супраць волі, Ты памаліўся аб дабравольнай чашы збавенных мукаў Тваіх: вось два жаданьні дзьвюх прыродаў, якія зьмяшчаеш у сабе, Хрысьце, праз усе вякі.


Тваім, Хрысьце, усятворным зыходам, пекла было пасаромленае і аддало тых, каго падманам здаўна трымала. І вось яны цяпер пяюць і ўзьвялічваюць Цябе праз усе вякі.


Багародзічны. Цябе, Дзева, што, застаўшыся дзеваю, вышэй за розум словам нарадзіла Богачалавека Госпада, мы, творы Ягоныя, бласлаўляем і ўзьвялічваем праз усе вякі.

Песьня 9. Ірмас. Ісая, радуйся, бо вось Дзева ва ўлоньні зачала і нарадзіла Сына Эмануэля, Бога і Чалавека – Усход імя Яму. Аддаем хвалу Яму і Дзеву ўзьвялічваем.


Ты, Уладару Хрысьце, успрыняў зьнямоглага чалавека. У дзявочым улоньні Ты злучыўся з ім ва ўсім, апроч граху, і ўсячыстымі цярпеньнямі Тваімі вызваліў яго ад тленнасьці.


Багацечнаю крывёю, што заструменіла з усячыстага і жыцьцядайнага боку Твайго, Уладару Хрысьце, ахвяры ідальскія былі адмененыя, і ўся зямля прыносіць Табе ахвяру хвалы.


Багародзічны. Ня Бога бесьцялеснага і не звычайнага чалавека нарадзіла чыстая і беззаганная Дзева, але дасканалага чалавека і сапраўды дасканалага Бога, якога мы ўзьвялічваем разам з Айцом і Духам.

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


З запячатанай нягоднікамі магілы выйшаў Ты, Госпадзе, які нарадзіўся ад Багародзіцы; бесьцялесныя анёлы не зразумелі ўцелаўленьня Твайго; а воі ня чулі, калі Ты ўваскрос: бо адно і другое было схаванае ад цікаўных вачэй. Але тым, што з вераю пакланяюцца тайне, былі аб'яўленыя цуды. І нам, якія праслаўляем Цябе, дай радасьць і веліч зьмілаваньня Твайго.


Верш. Хваліце Госпада ў сьвятых Яго, хваліце Яго ў велічы непахіснай сілы Яго.


Ты, Госпадзе, зламаў вечныя замкі і скрышыў аковы. Ты ўваскрос з магілы, пакінуўшы пахавальныя палотны на сьведчаньне сапраўднага Твайго трохдзённага пахаваньня; і, хоць вартаўнікі сьцераглі Цябе ў магіле, Ты апярэдзіў апосталаў у Галілеі. Вялікая Твая міласэрнасьць, Збавіцелю. Зьмілуйся над намі і збаў нас!


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Жанчыны прыбеглі да магілы, Госпадзе, каб бачыць Цябе, Хрысьце, што пацярпеў за нас; але, прыйшоўшы, знайшлі анёла, які сядзеў на адваленым камені. І той усклікнуў, кажучы: "Госпад уваскрос! Скажыце вучням, што Ён устаў з мёртвых і збаўляе душы нашыя".


Верш. Хваліце Яго граньнем рогу, хваліце Яго на ліры і гусьлях.


Калі Ты, Госпадзе, выйшаў з запячатанае магілы, Ты ўвайшоў праз зачыненыя дзьверы да вучняў Тваіх і паказаў ім на целе Тваім раны, якія Ты атрымаў, доўгацярплівы Збавіцелю. Як сын Давіда, Ты пацярпеў раны, як Божы Сын, Ты вызваліў сьвет. Вялікая Твая міласэрнасьць, недасяжны Збавіцелю. Зьмілуйся над намі і збаў нас!


Верш. Хваліце Яго звонам бубнаў і карагодамі, хваліце Яго на струнах і жалейках.


Госпадзе, Уладару вякоў і Творча ўсяго, Ты прыняў дзеля нас цялеснае пахаваньне, каб вызваліць нас ад пекла. Ты Бог наш, апроч Цябе іншага бога ня знаем.


Верш. Хваліце яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Хто выкажа цуды Твае, Госпадзе, або хто раскажа пра Твае дзіўныя тайны? Ты стаўся дзеля нас чалавекам, як сам захацеў, і паказаў моц улады Тваёй. Крыжом Тваім Ты адчыніў разбойніку рай. Пахаваньнем Тваім Ты разьбіў пякельныя замкі і ўваскрасеньнем узбагаціў усіх нас. Дабрачынца Госпадзе, слава Табе!


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Жанчыны-міраносіцы прыйшлі вельмі рана да магілы, бо шукалі Цябе, каб духмянымі алейкамі памазаць Несьмяротнае Слова і Бога. Пачуўшы вестку ад анёла, радасна вярнуліся і абвясьцілі апосталам, што Ты, Жыцьцё ўсіх, уваскрос, даючы сьвету ачышчэньне і веліч зьмілаваньня.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Вартаўнікі богапрыймальнай магілы казалі юдэям: "Вы, з вашай марнаслоўнай радаю! Што гэта вы задумалі сьцерагчы Незьмяшчальнага? Марна вы стараліся, бо, жадаючы схаваць уваскрасеньне Ўкрыжаванага, вы ясна пацьвердзілі яго. Вы і вашае зборышча! Чаму зноў раіце нам схаваць тое, што схаваць немагчыма? Лепш паслухайце нас і паверце таму, што сапраўды сталася. Сьветлы анёл, быццам маланка, зыйшоў з неба і адваліў камень, а мы, убачыўшы яго, сталіся быццам мёртвыя; адазваўшыся да мудрых жанчынаў-міраносіцаў, ён сказаў: Ці ня бачыце, што вартаўнікі амярцьвелі, што пячаці зламаныя і пекла апусьцела? Чаму шукаеце, быццам мёртвага, Таго, хто зьнішчыў сілу пекла і зламаў джала сьмерці? Бяжыце хутка і занясеце апосталам вестку пра ўваскрасеньне, і сьмела абвяшчайце, што сапраўды ўваскрос Госпад у вялікай міласэрнасьці сваёй".


Слава...: Радавая евангельская сьціхіра.


Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Слова, спрадвечнае з Айцом і Духам, ад Дзевы народжанае для збаўленьня нашага, усхвалім, верныя, і паклонімся Яму. Бо Ён захацеў дабравольна целам узысьці на крыж і сьмерць пацярпець, і ўваскрасіць памёрлых слаўным уваскрасеньнем сваім.


Кандак. Ты зышоў да пекла, Спасе мой, і браму ягоную разбурыў, як усемагутны; як Творца, Ты ўзьняў памерлых з сабою і зьнішчыў джала сьмерці. І Адам ад праклёну быў вызвалены Табою, Чалавекалюбча. Дзеля гэтага і мы ўсе клічам: "Збаў нас, Госпадзе!"


Пракімен (Пс 11:8,12). Ты, Госпадзе, сьцеражы нас і захавай нас ад гэтага роду давеку.


Верш. Збаў мяне, Госпадзе, бо не засталося праведніка: няма верных сярод сыноў людзкіх.


Алілуя (Пс 88:2,3). Міласэрнасьць Тваю буду вечна славіць, Госпадзе, праўду Тваю абвяшчаць буду вуснамі маімі з пакаленьня ў пакаленьне.


Верш. Я сказаў: Міласэрнасьць створаная, каб трываць давеку, праўда ж Твая мае непахісную ў небе аснову.


НЯДЗЕЛЯ ЎВЕЧАРЫ


На "Госпадзе, Цябе клічу...":


Плачу і сумую, калі думаю пра страшны дзень расплаты, і не знаходжу ва ўчынках маіх адказу за правіны мае. Таму малюся: "Перш, чым прыйдзе неспадзявана канец і сьмерць скосіць мяне, перш, чым мне стаць на апошнім судзе і атрымаць прысуд на нязгасны агонь і беспрасьветную цемру, дзе чэрві і скрыгат зубоў, і грэшнікі гібеюць, – дай мне, Хрысьце мой, вызваленьне ад грахоў у вялікай міласэрнасьці Тваёй".


Я, няшчасны, занядбаў законы і пісаньні, і адкінуў прыказаньні Твае, Божа і Творча мой: як цяпер уцяку ад кары, што чакае мяне? Але Ты, Збавіцелю, перш чым прыйдзе канец, дай мне прабачэньне, струмені сьлёз і дух шчырага жалю, адгані варожыя сілы, што намагаюцца зьвесьці мяне ў пякельную бездань. Малюся Табе, добры Божа, не адымі ад мяне Тваёй магутанай рукі.


Гора мне! Розум мой пацямнеў, і я, няшчасны, аддаліўся ад Цябе, і ўсе сілы трачу ў грахох, аддаўшы сябе пад уладу цялесным пажаданьням, што жывуць ува мне. Цяпер чакаю канца майго жыцьця і кары, што чакае мяне. Госпадзе добры, які даеш сьвету веліч зьмілаваньня Твайго, дай мне сьлёзы жалю і адпушчэньне правінаў, малюся шчыра Табе.


Багародзічны. Ты, Усячыстая, сапраўды пасад хэрувімскі, вышэйшая за анёлаў, бо ў Табе пасялілася Божае Слова, каб абнавіць наш вобраз. У міласэрнасьці сваёй Ён нарадзіўся, узяўшы цела ад Цябе, і цярпеў мукі дзеля нас, і як Бог дараваў нам уваскрасеньне. Дзеля гэтага дзякуем Творцы, Які адмяніў прысуд нашай прыроды, і молімся, каб атрымаць заступніцтвам Тваім прабачэньне правінаў і веліч зьмілаваньня.


Вершапесьні

Госпадзе, не перастаю грашыць і не хачу зразумець Тваёй спагадлівасьці да мяне. Разьвей маё неразуменьне, Адзіны Добры, і зьмілуйся нада мною.


Госпадзе, я ў страху перад Табою, але не пакідаю рабіць зло. Хто на судзе не баіцца судзьдзі? Або хто, шукаючы ацаленьня, гнявіць лекара, як я Цябе? Даўгацярплівы Госпадзе, будзь спагадлівы да маёй слабасьці і зьмілуйся нада мною.


Ня дбаючы пра дачаснае і наважыўшыся мужна на мукі, вы, слаўныя мучанікі, ня страцілі надзеі блаславёных і атрымалі ў спадчыну нябеснае валадарства. Маючы ласку ў чалавекалюбнага Бога, прасіце Яго даць сьвету супакой і душам нашым веліч зьмілаваньня.


Багародзічны. Страшная і вялікая тайніца! Незьмяшчальны ва ўлоньні зьмяшчаецца, і Маці пасьля родаў застаецца Дзеваю, нарадзіўшы Бога, які ад Яе прыняў цела. Разам з анёламі мы хвалім Яго і славім у песьнях, усклікаючы: "Сьвяты Ты, Хрысьце Божа, які дзеля нас стаўся чалавекам. Слава Табе!"

ПАНЯДЗЕЛАК УВЕЧАРЫ


На "Госпадзе, Цябе клічу...":

Гора мне, бо я ўгнявіў Цябе, міласэрнага Бога майго і Госпада! Колькі разоў, Хрысьце, я абяцаў пакаяцца, і аказаўся ашуканцам. Перш я забрудзіў вопратку хрышчэньня, зламаў запавет з Табою і не датрымаў абяцаньняў, якія я даў перад людзьмі і анёламі. Але Ты, Збавіцелю, ня дай мне згінуць да канца.


Які адказ даш, няшчасная душа, у судны дзень? Хто выбавіць цябе ад вечнага агню і мукаў? Ніхто, калі ты сама, пакінуўшы твае благія навыкі, ня ўміласьцівіш Дабрачынца, і не пачнеш жыць дабрадзейна, абмываючы сьлязьмі правіны, зробленыя табою словам, учынкам і думкаю, і молячы Хрыста даць табе дасканалае прабачэньне.


Ня дай, Уладару, быць мне ў палоне грэшных навыкаў: хай бес не пануе нада мною, і не падпарадкоўвае мяне волі сваёй. У чалавекалюбстве Тваім выхапі мяне магутнай рукою Тваёю з-пад ягонай улады, пасяліся ўва мне, і зрабі мяне поўнасьцю Тваім, каб я жыў згодна з воляй Тваёй, Слова, знайшоў супакой у Табе, і атрымаў збавеннае прабачэньне і веліч зьмілаваньня.


Багародзічны. Ад маладосьці маёй я аддаў сябе граху; мой розум пацямнеў, і я жыў у цемры; але сёньня, зьнявераны, плачу і сумую, што дрэннымі звычкамі і бяздумнасьцю я загубіў душу маю. Не пагардзі мною, які гіну, Уладарка, але пакажы дабрыню Тваю і Тваім заступніцтвам выбаў мяне ад усякіх напасьцяў і злых пажаданьняў, каб мне хоць на старасьць пакаяцца перад Богам.

Вершапесьні

Госпадзе, не перастаю грашыць і не хачу зразумець Тваёй спагадлівасьці да мяне. Разьвей маё неразуменьне, Адзіны Добры, і зьмілуйся нада мною.


Госпадзе, я ў страху перад Табою, але не пакідаю рабіць зло. Хто на судзе не баіцца судзьдзі? Або хто, шукаючы ацаленьня, гнявіць лекара, як я Цябе? Даўгацярплівы Госпадзе, будзь спагадлівы да маёй слабасьці і зьмілуйся нада мною.


Засланіўшыся шчытом веры і ўмацаваўшы сябе знакам крыжа, сьвятыя Твае, Госпадзе, адважна выйшлі на змаганьне і перамаглі д'ябальскую гордасьць і ману; малітвамі іх, Божа ўсемагутны, даруй сьвету супакой і душам нашым багацьцьце Твайго зьмілаваньня.


Багародзічны. Суцішы боль душы маёй, Ты, што асушаеш усякую сьлязу з твару зямлі, сунімаеш усялякі боль людзей, і сум грэшнікаў разьвейваеш. Мы ўсе знайшлі надзею і ўмацаваньне ў Табе, усесьвятая Маці Дзева.

АЎТОРАК УВЕЧАРЫ


На "Госпадзе, Цябе клічу...":

Узьнесены, быццам Ягнё, на крыжы, Ты нізьверг гордасьць хітрага ворага; забіты, Ты крывёю сваёю асьвяціў усю зямлю; прабіты кап'ём, Ты, Хрысьце, загадаў вогненнаму мячу адступіцца і даць мне ўваход у рай, каб пакаштаваць бяз страху з дрэва жыцьця. Збаўлены мукамі Тваімі, радасна клічу: "Слава Боскаму крыжу Твайму, якім я быў вызвалены ад першаснага праклёну, атрымаў блаславеньне з дрэва жыцьця і веліч зьмілаваньня!"


Каб суняць боль людзкі і зьнявагі, Ты, добры Госпадзе і Збавіцелю мой, пацярпеў ганебнае расьпяцьце. Сам нязлосны, Ты, Слова, пакаштаваў жоўці, каб адняць горыч нашай злосьці; быў паранены кап'ём у бок, каб ацаліць нашыя раны. Дзеля гэтага пакланяемся Твайму слаўнаму жаданьню і аддаем пашану кап'ю, губцы і трысьціне, якімі Ты дараваў сьвету супакой і веліч зьмілаваньня.


"Як гэта Цябе, літасьцівы Ісусе, зборышча беззаконных бязьлітасна асудзіла на ўкрыжаваньне? – Дзева з плачам казала, калі ўбачыла ўзьнесенага на крыжы Цябе, якога Яна нарадзіла бяз болю. – Што яны ўчынілі Табе, Дзіця маё жаданае, Сыне мой любы? Сьпяшайся і, як абяцаў, у дабрыні Тваёй, збаў тых, што славяць расьпяцьце Тваё і ўзьвялічваюць мяне!"


Крыжабагародзічны. Убачыўшы Ягнё сваё, што сьпяшалася на сьмерць, Маці Ягоная пайшла за Ім і з плачам казала: "Куды ідзеш, Хрысьце, Дзіця маё любае? Чаму сьпяшаешся ісьці гэтым шляхам, Даўгацярплівы? Ісусе жаданы, бязгрэшны і шматміласэрны Госпадзе, Сыне мой, дай слова мне, слузе Тваёй, не забывай маўчаньнем мяне, што ў невыказны спосаб нарадзіла Цябе – Жыцьцядаўца Бога, – які даеш сьвету веліч зьмілаваньня".

Вершапесьні

Некалі за Майсея прарока вобраз крыжа Твайго, Госпадзе, ворагаў перамагаў; сёньня ж мы, маючы на дапамогу сам Крыж Твой, просім: "Умацуй Царкву Тваю і даруй Ёй перамогу, як некалі Канстантыну, у вялікай міласэрнасьці Тваёй".


Крыж Твой, Хрысьце, хоць зроблены з дрэва, апрануты ў Боскую моц, зьзяе на ўвесь сьвет і зьдзяйсьняе цудоўна нашае збаўленьне. Таму пакланяемся яму і славім Цябе, Збавіцелю. Зьмілуйся над намі!


Маліцеся за нас, сьвятыя мучанікі, каб нам выбавіцца ад беззаконьняў нашых, бо вам дадзеная ласка маліцца за нас.


Крыжабагародзічны. Узяўшы мой выгляд, Госпад і Бог апрануўся ў яго, каб упадобніцца да паўшага раней Адама. Ён узьняўся дабравольна на крыж, быццам вінаваты, рукі распасьцёр на ім, каб ацаліць рукі, што некалі аслабелі, калі пацягнуліся да дрэва спакусы. Усячыстая, угледзеўшы Яго, усклікнула: "Што гэта, Сыне мой, за невыказнае даўгацярпеньне? Не магу бачыць на крыжы Цябе, які ў руцэ сваёй трымаеш усе канцы зямлі".

СЕРАДА ЎВЕЧАРЫ


На "Госпадзе, Цябе клічу...":

Вучні Гасподнія, вы абышлі ўсю зямлю, несучы з сабою скарб ваш, быццам сьветач, і пасеялі Боскае вучэньне, якім вы пасаромілі ўладароў і мучыцеляў і разарвалі, быццам павуціну, мудрагельства красамоўцаў і філёзафаў, клічучы ўсіх да пазнаньня Творцы, і адмяняючы ідальскія служэньні. Дзеля гэтага малю вас выбавіць мяне ад бяздумных пажаданьняў малітвамі вашымі.


Ад буры спакусаў і маны нязбожных вучэньняў, злых бесаўскіх нашэптаў і прыкрых людзкіх напасьцяў і закалотаў, агню беспрасьветнага і вечнага чэрвя, скрыгату зубоў і ўсіх іншых мукаў малітвамі вашымі да Бога выбаўце, блаславёныя, усіх нас, і прасіце Яго, каб, дзякуючы вашым подзьвігам і дабрадзейнасьцям, атрымаць нам у спадчыну нябеснае валадарства і веліч зьмілаваньня.


Наколькі магчыма людзкой прыродзе, усяхвальныя дванаццаць апосталаў, невыказным провідам успрынялі зьзяньне Тройцы і паказалі сябе адной згоднай грамадой. Разам з сямідзесяцьцю іншых вучняў, яны прасьвятлілі ўсе куткі зямлі, што былі агорнутыя змрокам ілжывых вучэньняў, і цяпер моляць Хрыста дараваць сьвету веліч зьмілаваньня.


Багародзічны. Радуйся, прароцкая пячаць і апосталаў багамудрых прапаведаваньне, бо Ты, Чыстая, вышэй за розум і словы, нарадзіла ў целе існага Бога. Праз Яго мы вярнуліся да першаснага стану і асалоды райскай спажы. Славім Цябе, Усячыстая, як хадайніцу такое ласкі і заступніцу, прыемную Богу, і, узбагачаныя Табою, удастойваемся вечнага жыцьця Сына Твайго, які дае ўсім багацьце зьмілаваньня.

Вершапесьні

Вучні Збавіцеля, сьведкі тайніцаў Божых, вы прапаведавалі Нябачнага і Спрадвечнага, кажучы: "Спачатку было Слова". Вы не былі створаныя раней за анёлаў і не навучыліся ад людзей, але ад Найвышэйшае Мудрасьці. Малецеся цяпер за душы нашыя.


Апосталаў Хрыстовых згодна ў песьнях уславім, бо яны, апрануўшыся ў крыжовую зброю, ідальскую спакусу перамаглі і атрымалі пераможныя вянцы. Малітвамі іх і ўсіх сьвятых, Божа, зьмілуйся над намі.


У бязьмежнай любові вы, сьвятыя мучанікі, ня выракліся Хрыста: пацярпеўшы розныя мукі і раны, вы перамаглі дзёрзкасьць мучыцеляў і, захаваўшы чыстай і непашкоджанай веру, пераставіліся да неба. Цяпер, маючы ласку ў Бога, прасіце Яго дараваць нам веліч зьмілаваньня.


Багародзічны. Славім і ўзьвялічваем Цябе, Багародзіца Дзева, як горад непахісны, сьцяну непарушную, моцную заступніцу і прыстанішча душаў нашых.

ЧАЦЬВЕР УВЕЧАРЫ


На "Госпадзе, Цябе клічу...":

Усе дрэвы дуброўныя хай цешацца, бачачы, як пачэснае дрэва, асьвячанае мукамі Гасподнімі, зьзяе ласкаю, быццам полымя агню, і крынічыць усім дараваньні, што прасьвятляюць душы і думкі, ацаляюць немачы і сунімаюць цярпеньні, адганяюць нябачных ворагаў, перамагаюць супраціўнікаў і даюць Царкве перамогу, а верным – блаславеньне і веліч зьмілаваньня.


Пакланяемся з вераю месцу, дзе стаялі ногі Гасподнія, як сказаў прарок; славім расьпятага Хрыста, бо Ён расьпяў з сабою правіны нашыя, зьнішчыў праклён дрэва і прымірыў з Айцом тых, што былі думкамі далёка ад Яго. У думках цалуем рукі і ногі Ягоныя – а таксама цьвікі, кап'ё, трысьціну, губку і цярновы вянок, – і з пашанаю схіляемся перад зьнявагамі і насьмешкамі і ўсім, што Ён за нас пацярпеў, бо праз іх мы атрымалі збаўленьне.


Распнем усе нашыя члены з Хрыстом і памрэм для сьвету, каб ісьці па Ягоных сьлядах; ускладзем на плечы Ягоны Боскі крыж, адкінем цялесныя хістаньні і дрэнныя пажаданьні, якія цягнуць душу да граху. Глянем, як Ён, прыбіты да крыжа, аддае, задыхаючыся, душу сваю ў рукі Айца, каб нам быць з Ім вечна і неразлучна.


Крыжабагародзічны. Вялікі выкуп і дарагую цану – найчыстую кроў Тваю, – Ты, Хрысьце мой бязгрэшны, захацеў даць, каб збавіць усіх. Дзеля гэтага Маці Твая, калі ўбачыла Цябе расьпятым, распусьціўшы валасы, заплакала і загаласіла: "Сыне мой, Ягнё беззаганнае, Ты жадаеш збавіць сьвет Тваёю найчыстаю крывёю! Незьмяркальнае Сонца, што дае ўсім прасьвятленьне і веліч зьмілаваньня, чаму Ты зайшоў для вачэй маіх?"

Вершапесьні

Некалі за Майсея прарока вобраз крыжа Твайго, Госпадзе, ворагаў перамагаў; сёньня ж мы, маючы на дапамогу сам крыж Твой, просім: "Умацуй царкву Тваю і даруй ёй перамогу, як некалі Канстантыну, у вялікай міласэрнасьці Тваёй".


Крыж Твой, Хрысьце, хоць зроблены з дрэва, апрануты ў Боскую моц, зьзяе на ўвесь сьвет і зьдзяйсьняе цудоўна нашае збаўленьне. Таму пакланяемся яму і славім Цябе, Збавіцелю. Зьмілуйся над намі!


Ня дбаючы пра дачаснае і наважыўшыся мужна на мукі, вы, слаўныя мучанікі, ня страцілі надзеі блаславёных і атрымалі ў спадчыну нябеснае валадарства. Маючы ласку ў чалавекалюбнага Бога, выпрасіце сьвету супакой і душам нашым веліч зьмілаваньня.


Крыжабагародзічны. Дзева Маці і беззаганная Нявеста, убачыўшы Ягнё і Сына свайго, узьнесенага на крыжы, усклікнула з плачам: "Гора мне, Сыне мой! Як гэта Ты паміраеш, будучы па прыродзе сваёй несьмяротным Богам?"

ПЯТНІЦА ЎВЕЧАРЫ


На "Госпадзе, Цябе клічу...":

Шматпакутныя мучанікі струменямі крыві сваёй патушылі бяздумнасьць нязбожнасьці і запалілі сьвятло дабрадзейнасьці. Яны спалілі ілжывых ідалаў і іхняе агіднае кадзіла і сьвятыні, і зазьзялі людзям, як праўдзівае сьвятло. Прасьветленыя імі, цураемся нязбожнай цемры і ідальскай маны і пакланяемся Хрысту, які дае сьвету веліч зьмілаваньня свайго.


Зьнішчыўшы зманлівыя навукі ілжывых настаўнікаў, вы сталіся воямі спрадвечнага Айца, і Сына роўнаспрадвечнага, і Духа Сьвятога, разумна прапаведуючы ў трох асобах адзінага Бога, і ўмацоўваючы праўдзівае вучэньне; дзеля гэтага шануем вас, пастыры сьвятыя, што на жыцьцядайнай пашы пасьвілі статак Хрыстовы і пацярпелі за Яго разнародныя беды і прыкрасьці.


Хор сьвятых падзьвіжнікаў, узяўшы розум за правадніка для дабрадзейнага жыцьця, лёгка перамог цялесныя пажаданьні. Жывучы на зямлі як бесьцялесныя, яны зьнішчылі бесаўскую ману, і сталіся спаўжыхарамі анёлаў, з якімі цяпер радуюцца ў нябесных сялібах, у сьвятле разам з Хрыстом, і моляць Яго даць нам веліч зьмілаваньня свайго.


Дагматык. У Чырвоным моры вобраз Дзевы Маці быў нам некалі дадзены. Там Майсей ваду разьдзяліў, – тут Габрыель цуду паслужыў; тады Ізраіль перайшоў глыбіні марскія, быццам сушу, – цяпер Дзева нарадзіла бяз семя Хрыста; мора, пасьля пераходу Ізраіля стала зноў непраходным – Бязьвінная, нарадзіўшы Эмануэля, засталася Дзеваю. Божа спрадвечны, што зьявіўся дзеля нас у целе, як чалавек, зьмілуйся над намі!

Вершапесьні

Маліцеся за нас, сьвятыя мучанікі, каб нам вызваліцца ад беззаконьняў нашых, бо вам дадзеная ласка маліцца за нас.


У бязьмежнай любові вы, сьвятыя мучанікі, ня выракліся Хрыста: пацярпеўшы розныя мукі і раны, вы перамаглі дзёрзкасьць мучыцеляў і, захаваўшы чыстай і непашкоджанай веру, пераставіліся да неба. Цяпер, маючы ласку ў Бога, прасеце Яго дараваць нам веліч зьмілаваньня.


Засланіўшыся шчытом веры і ўмацаваўшы сябе знакам крыжа, сьвятыя Твае, Госпадзе, адважна выйшлі на змаганьне і перамаглі д'ябальскую гордасьць і ману. Малітвамі іх, Божа ўсемагутны, даруй сьвету супакой і душам нашым багацьцьце Твайго зьмілаваньня.


Багародзічны. Малітвамі Тваімі, Поўная ласкі, заступайся за нас і выпрасі душам нашым багацьце дабротаў і ачышчэньне правінаў, молімся Табе.


Тон 6


СУБОТА ЎВЕЧАРЫ


На "Госпадзе, Цябе клічу...":

Ты перамог пекла, Хрысьце Божа, узышоўшы на крыж, каб уваскрасіць з сабою тых, што сядзелі ў сьмяротнай цемры, і, сам свабодны ад сьмерці, ад Твайго сьвятла даеш усім жыцьцё. Усемагутны Збавіцелю, зьмілуйся над намі!


Сёньня Хрыстос, уваскросшы, перамог сьмерць, як прадказаў, і дараваў радасьць сьвету ўсяму. Дзеля гэтага голасна пяём: "Крыніца жыцьця, Сьвятло недасяжнае, зьмілуйся над намі!"


Дзе нам схавацца ад Цябе, Госпадзе, бо Ты ж прысутны ва ўсім стварэньні: у небе Ты жывеш; у пекле Ты перамог сьмерць; у глыбіні марской – і там рука Твая, Уладару. Да Цябе прыбягаем і, прыпадаючы, молімся: "Госпадзе, што ўваскрос з мёртвых, зьмілуйся над намі!"


Крыжом Тваім, Хрысьце, хвалімся і ўваскрасеньне Тваё ў песьнях славім, бо Ты Бог наш, апроч Цябе іншага бога ня знаем.


Слава сіле Тваёй, Госпадзе, бо Ты перамог таго, хто меў сьмерці ўладу, і абнавіў нас крыжом Тваім, даруючы жыцьцё і нятленнасьць.


Заўжды бласлаўляем Госпада і славім уваскрасеньне Яго, бо Ён, пацярпеўшы на крыжы, сьмерцю сьмерць перамог.


Пахаваньнем Тваім, Госпадзе, Ты зьнішчыў аковы пякельныя, разьбіўшы іх, і Тваім уваскрасеньнем з мёртвых Ты прасьвятліў увесь сусьвет. Госпадзе, слава Табе!


Дагматык. Хто Цябе не назаве шчасьліваю, Найсьвятая Дзева, хто ня будзе славіць, Чыстая, мацярынства Тваё? Адзінародны Сын, што спрадвеку зазьзяў ад Айца, ад Цябе, прыняўшы цела, у невыказны спосаб нарадзіўся. Праўдзівы Бог, Ён стаўся праўдзівым чалавекам дзеля нас, непадзельны на дзьве асобы, але ў дзьвюх нязьлітных прыродах пазнавальны. Малі Яго, Чыстая і Блаславёная, даць зьмілаваньне душам нашым.

Вершапесьні

Уваскрасеньню Твайму, Хрысьце Спасе, анёлы ў небе пяюць песьню хвалы: дай і нам тут на зямлі з чыстым сэрцам славіць Цябе.


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Разваліўшы пякельныя вароты і разьбіўшы медныя замкі, Ты, як усемагутны Бог, уваскрасіў з сабою род людзкі. Дзеля гэтага мы аднадушна ўсклікаем: "Госпадзе, што ўваскрос з мёртвых, слава Табе!"


Верш. Ён умацаваў сусьвет, што не зварухнецца.


Каб узьняць нас з даўняй тленнасьці, Хрыстос даў сябе прыбіць да крыжа і пахаваць у магіле. Жанчыны-міраносіцы шукалі Яго са сьлязьмі і, плачучы, казалі: "Гора нам, Збавіцелю наш! Як гэта Ты пасяліўся ў магіле і, пасяліўшыся, як Ты быў украдзены; якім чынам быў забраны адсюль; якое месца скрывае Тваё жыцьцядайнае цела? Зьявіся нам, Уладару, як абяцаў!" Калі яны так плакалі, анёл адазваўся да іх: "Спыніце плач і ідзіце абвясьціць апосталам добрую вестку, што Госпад уваскрос!"


Верш. Дому Твайму належыцца сьвятасьць, Госпадзе, праз усе дні.


Ты быў дабравольна прыбіты да крыжа, і паланіў пекла пахаваньнем Тваім, і як Бог уваскрос у славе на трэці дзень, даруючы сьвету бясконцае жыцьцё і багацьце Твайго зьмілаваньня.


Багародзічны. Творца і Збавіцель мой, Усячыстая, Госпад Ісус Хрыстос, выйшаўшы з Твайго ўлоньня, у мяне апрануўся і ад першага Адамавага праклёну вызваліў мяне. Дзеля гэтага Табе, Багародзіца, Маці Божая і Дзева, разам з анёламі нязмоўкна ўсклікаем: "Радуйся!". Радуйся, Уладарка, Заступніца, Абарона і Збаўленьне душаў нашых!

Адпушчальны трапар

Уваскросны. Угледзеўшы анёлаў на магіле Тваёй, вартаўнікі амярцьвелі; і, стоячы ля магілы, Марыя шукала ўсячыстае цела Тваё. Ты паланіў пекла, застаўшыся някранутым ім, выйшаў сустрэць Дзеву, сьвету Жыцьцё. Госпадзе, што ўваскрос з мёртвых, слава Табе!

НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны: Угледзеўшы анёла... (Калі няма трапара сьвятому, двойчы)

Далей як на вячэрні.

Сядальныя песьні 1. Калі магіла была адчыненая, пекла заплакала, а Марыя ўсклікнула да апосталаў, што сядзелі, схаваўшыся: "Выходзьце, работнікі вінаградніка, прапаведуйце слова Ўваскрасеньня, бо Госпад уваскрос, даючы сьвету багацьце зьмілаваньня!"


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Марыя Магдалена стаяла ля магілы Тваёй, Госпадзе, і плакала. Прыняўшы Цябе за садоўніка, яна сказала: "Дзе ты схаваў вечнае Жыцьцё? Дзе паклаў ты Таго, што на хэрувімскім пасадзе сядзіць?" І калі яна ўбачыла вартаўнікоў, што ад страху амярцьвелі, крыкнула: "Або аддайце мне Госпада майго, або са мною ўсклікніце: Слава Табе, што, будучы сярод мёртвых, мёртвых уваскрасіў!".


Слава... цяпер...

Сапраўды, Гедэон бачыў вобраз Твайго зачацьця, і Давід прадказаў нараджэньне Тваё, Багародзіца: быццам дождж на руна, Слова зышло ва ўлоньне Тваё, і Ты, Поўная ласкі сьвятая Зямля, узрасьціла бяз семя збаўленьне сьвету – Хрыста Бога нашага.

Сядальныя песьні 2. Жыцьцё ляжала ў магіле, і пячаці былі пастаўленыя на магільным камені. Быццам цара, вартаўнікі ахоўвалі Хрыста. Але Госпад уваскрос, разьбіўшы нябачна ворагаў сваіх.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Ёна даў нам вобраз магілы Тваёй, і Сямён прадказаў Боскае ўстаньне Тваё, Несьмяротны Госпадзе. Ты, Хрысьце Божа наш, зышоў у магілу, быццам мёртвы, і разбурыў браму пякельную, і ўваскрос, не зазнаўшы тленнасьці, як Уладар, і збавіў сьвет і прасьвятліў тых, што ў цемры.


Слава... цяпер...

Багародзіца Дзева, малі Сына Твайго, Хрыста Бога нашага, які быў прыбіты дабравольна да Крыжа і ўваскрос з мёртвых, каб Ён збавіў душы нашыя.

Гіпакоі. Дабравольнай і жыцьцядайнай Тваёй сьмерцю, Хрысьце, Ты як Бог скрышыў пякельныя вароты і адчыніў нам першы рай, і ўваскрос з мёртвых, выбавіўшы ад тленнасьці наша жыцьцё.

Узыходныя песьні

Антыфан 1. На неба ўздымаю вочы мае, Слова: зьмілуйся нада мною, каб мне жыць для Цябе.


Зьмілуйся над намі, упакоранымі, Слова, і ўчыні нас карыснымі абранымі посудамі.


Слава... цяпер...

Прычына ўсякага збаўленьня – Дух Сьвяты: калі Ён дыхае на каго паводле заслугі, Ён узьнімае Яго ад зямных рэчаў, акрыляе яго, узрошчвае і накіроўвае ўгару.

Антыфан 2. Калі б ня Госпад быў з намі, ніхто ня выстаяў бы ў змаганьні з ворагам, бо толькі так перамагаем і ўзносімся адсюль.


Гора мне, грэшнаму, як мне схавацца ад ворагаў? Ня дай, Слова, каб у зубы іхнія патрапіла душа мая.


Слава... цяпер...

Сьвятым Духам даецца абагаўленьне ўсім. У Ім спагада, розум, супакой і блаславеньне, бо Ён роўны дзеяньнем з Айцом і Словам.


Антыфан 3. Тыя, што спадзяюцца на Госпада, страшныя для ворагаў і выклікаюць подзіў усіх, бо зрок іх скіраваны ўгару.


Маючы Цябе, Слова, жэрабем сваім і памочнікам, праведныя не працягваюць рук да рэчаў беззаконных.


Слава... цяпер...

Сьвятому Духу належыцца ўсякая ўлада. Яму пакланяюцца ўсе сілы нябесныя ўгары і ўсё жывое ўнізе.

Пракімен. Устань, Госпадзе, у сіле Тваёй і прыйдзі збавіць нас.


Верш. Ты, што пасеш Ізраіля, кіруеш Язэпам, быццам авечкай, слухай.

Канон уваскросны

Песьня 1. Ірмас. Ізраіль, ідучы па дне марскім, быццам па сушы, убачыў, як фараон, што гнаўся за ім, патануў у бездані, і ўсклікнуў: "Пяём Богу пераможную песьню!"


Ісусе добры, Ты споўніў да канца волю Айца, калі распасьцёр рукі Твае на крыжы. Дзеля гэтага пяём Табе пераможную песьню.


Быццам нявольніца, што выконвае загад, сьмерць у страху падышла да Ўладара Жыцьця, і Ён праз яе даў нам вечнае жыцьцё і ўваскрасеньне.


Багародзічны. Ты, Усячыстая, што прыняла Тварца Твайго, – які, вышэй за ўсякае разуменьне, сам захацеў прыняць цела ў дзявочым улоньні Тваім, – сапраўды ёсьць Уладаркаю ўсяго стварэньня.

Песьня 3. Ірмас. Ніхто не сьвяты, апроч Цябе, Госпадзе, які ўзьнёс рог верных Тваіх і ўмацаваў нас на камені веры Тваёй.


Стварэньне, убачыўшы Бога, целам укрыжаванага, разьбеглася ў страху; але магутнай рукою Таго, хто дзеля нас крыж пацярпеў, было ўтрыманае.


Лютая сьмерць, сьмерцю пераможаная, ляжыць без дыханьня. Яна не змагла вытрымаць Боскага наступу Жыцьця. Памірае Магутны і дае ўсім уваскрасеньне.


Багародзічны. Цуд Боскага сынараджэньня Твайго, Усячыстая, пераўзыходзіць усякі прыродны лад. Надпрыродным было зачацьце Бога ва ўлоньні Тваім. Нарадзіўшы Яго, Ты засталася дзеваю.

Песьня 4. Ірмас. "Хрыстос – мая Сіла, Бог і Госпад!" – сьвятая Царква пабожна пяе і кліча, і з чыстым сэрцам славіць Госпада.


Сапраўды, Хрысьце, дрэва жыцьця зацьвіло зноў, бо Крыж, пасаджаны на зямлі ды ўзгадаваны крывёй і вадою з чыстага боку Твайго, прарасьціў нам жыцьцё.


Болей зьмяя ня будзе лісьліва спакушаць мяне абагаўленьнем. Сёньня Хрыстос, дабрачынца чалавечае прыроды, бесперашкодна адчыніў мне шлях да жыцьця.


Багародзічны. Сапраўды невыказная і незразумелая на небе і на зямлі тайна Боскага сынараджэньня Твайго, Багародзіца і заўсёды Дзева.


Песьня 5. Ірмас. Малюся Табе, Добры, дай Боскаму сьвятлу Твайму зазьзяць любоўю ў душах тых, што, устаўшы зранку, імкнуцца пазнаць Цябе, Слова Божае, сапраўднага Бога, які кліча ўсіх з грахоўнае цемрадзі.


Вось хэрувімы адступаюць ад мяне, і палымяная зброя, Уладару, адхіляецца, убачыўшы Цябе, Слова Божае, сапраўднага Бога, які паказаў разбойніку шлях да раю.


Не баюся больш, Уладару, што мне трэба вярнуцца ў зямлю: Ты вывеў мяне, у бясконцай дабрыні Тваёй, з зямлі забыцьця да вышыняў нятленнасьці сваім уваскрасеньнем.


Багародзічны. Добрая Ўладарка сьвету, збаў тых, што ад шчырага сэрца вызнаюць Цябе як Багародзіцу: Ты нашая непераможная заступніца, сапраўдная Маці Божая.

Песьня 6. Ірмас. Уведаўшы жыцьцёвае мора, усхваляванае бураю спакусаў, я ўцёк да ціхага прыстанішча Твайго, усклікаючы: "Выбаві ад тленнасьці жыцьцё маё, Шматлітасьцівы!"


Укрыжаваны, Ты, Уладару, зьнішчыў наш праклён цьвікамі сваімі; прабіты кап'ём у бок, Ты скасаваў Адамавы прысуд і збавіў сьвет.


Адам, паддаўшыся спакусе, спатыкнуўся і ўпаў у пякельную бездань. Але Ты, міласэрны Божа, зышоў туды, каб адшукаць яго і, усклаўшы на плечы, узьняць з сабою.


Багародзічны. Усесьвятая Дзева, што нарадзіла людзям Уладара і Правадніка, сунімі буру маіх пажаданьняў і дай супакой сэрцу майму!


Кандак. Магутнаю рукою Жыцьцядаўца Хрыстос Бог вывеў памёрлых з цемры апраметнае і дараваў уваскрасеньне роду людзкому, бо Ён – Збаўца, Уваскрасеньне, Жыцьцё і Бог наш.


Ікас. Крыж і пахаваньне Тваё, Жыцьцядаўча, мы, верныя, у песьнях славім і пакланяемся ім, бо Ты, Несьмяротны, сьмерць зьвязаў, як усемагутны Бог, і мёртвых уваскрасіў з сабою, і браму сьмерці скрышыў, і зьнішчыў уладу пекла. Дзеля гэтага мы, зямныя, славім з любоўю Цябе, які ўваскрос і зьнішчыў згубную ўладу ворага, і ўсіх верных узьняў, і сьвет выбавіў ад стрэлаў зьмяіных і ад варожае спакусы, Божа ўсіх!

Песьня 7. Ірмас. Анёл арасіў печ для юнакоў, і загад Божы хальдэйцаў спаліў, а мучыцеля змусіў усклікнуць: "Блаславёны Ты, Божа айцоў нашых!"


Сонца, аплакваючы цярпеньні Твае, Уладару, у змрок апранулася, і сярод дня цемра агарнула ўсю зямлю, якая ўсклікнула: "Блаславёны Ты, Божа айцоў нашых!"


Падзем'е апранулася ў сьвятло зыходам Тваім, Хрысьце. Прабацька Адам напоўніўся радасьцю і ўскочыў, танцуючы і ўсклікаючы: "Блаславёны Ты, Божа айцоў нашых!"


Багародзічны. Праз Цябе, Дзева Маці, сьвятло зазьзяла на ўвесь сьвет, бо Ты нарадзіла Бога, Творцу ўсіх. Малі Яго, Усячыстая, паслаць верным веліч зьмілаваньня.

Песьня 8. Ірмас. З полымя Ты даў расу для набожных юнакоў і ахвяру праведнага вадою спаліў. Ты ўсё чыніш як хочаш, Хрысьце, і мы ўзьвялічваем Цябе праз усе вякі.


Былых юдэйскіх прароказабойцаў зайздрасьць зрабіла цяпер забойцамі Бога, і яны ўзьнялі на Крыж Цябе, Слова Божае. Мы ж узьвялічваем Цябе праз усе вякі.


Не пакінуўшы нябеснага пасаду, Ты, Хрысьце, зышоў у пекла і ўзьняў з сабою сатлелага чалавека, і ён узьвялічвае Цябе праз усе вякі.


Багародзічны. Ад Сьвятла Ты зачала Сьветланоснае Слова і праславілася, нарадзіўшы Яго ў невыказны спосаб, бо ў Табе, Дзева, пасяліўся Дух Божы. Таму славім Цябе праз усе вякі.

Песьня 9. Ірмас. Бога людзям немагчыма бачыць, на Яго хоры анельскія глянуць ня сьмеюць; дзякуючы Табе, Усячыстая, Слова, што сталася чалавекам, зьявілася людзям. Дзеля гэтага разам з нябеснымі сіламі ўзьвялічваем Яго і Цябе шчасьліваю завем.


Непадуладны пакутам па сваёй прыродзе, Ты, Слова Божае, целам стаўся іх удзельнікам. Каб вызваліць чалавека ад цярпеньняў, Ты, Збаўца наш, адзіны бясьцерпны і ўсемагутны, перамог іх мукамі Тваімі.


Прыняўшы сьмяротную тленнасьць, Ты захаваў цела Тваё нятленным, а Твая жыцьцядайная і боская душа, Уладару, не была пакінутая ў пекле: Ты ўстаў, быццам ад сну, і нас узьняў з сабою.


Траечны. Бога Айца і Сына спрадвечнага, мы, усе людзі, вуснамі чыстымі славім, і аддаем пашану невымоўнай і ўсяслаўнай сіле ўсесьвятога Духа. Ты – адзіная і ўсемагутная Тройца неразьдзельная!

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Крыж Твой, Госпадзе, для людзей ёсьць жыцьцём і ўваскрасеньнем; мы ўсе на яго спадзяемся і славім Цябе, Бога нашага, які ўваскрос з мёртвых. Зьмілуйся над намі!


Верш. Хваліце Госпада ў сьвятых Яго; хваліце Яго ў велічы непахіснай сілы Яго.


Пахаваньне Тваё, Уладару, адчыніла рай чалавечаму роду, і мы, вызваленыя ад тленнасьці, славім у песьнях Цябе, Бога нашага, які ўваскрос з мёртвых. Зьмілуйся над намі!


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Разам з Айцом і Духам уславім Хрыста, які ўваскрос з мёртвых, і ўсклікнем Яму: "Ты нашае жыцьцё і ўваскрасеньне; зьмілуйся над намі!"


Верш. Хваліце Яго граньнем рогу, хваліце Яго на ліры і гусьлях.


На трэці дзень Ты, Хрысьце, уваскрос з магілы і, як было напісана, узьняў нашага праайца. Дзеля гэтага род людзкі ў песьнях славіць Тваё ўваскрасеньне.


Верш. Хваліце Яго звонам бубнаў і карагодамі, хваліце яго на струнах і жалейках.


Вялікая і страшная тайна ўваскрасеньня Твайго, Госпадзе! Ты выйшаў з магілы, быцам жаніх з вясельнага хораму, перамог сьмерцю сьмерць і Адама вызваліў. Дзеля гэтага на небе анёлы сьвяткуюць, а на зямлі людзі славяць Тваю, Чалавекалюбча, дабрыню, што спраўдзілася на нас.


Верш. Хваліце яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Беззаконныя юдэі, дзе тыя пячаці, дзе срэбранікі, якія вы далі вартаўніком? Ня быў украдзены Скарб, але ўстаў у сіле. Вы ж асароміліся, адрокшыся ад Хрыста, Госпада славы, што пацярпеў і быў пахаваны, але ўваскрос з мёртвых. Дык паклонімся Яму!


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Як гэта вас, юдэі, абакралі пры закрытай магіле, пры вартаўніках і пячацях? Праз зачыненыя дзьверы прайшоў Уладар. Дык пакажыце нам Яго, як мёртвага, або пакланецеся разам з намі Яму як Богу, сьпяваючы: "Слава, Госпадзе, крыжу і ўваскрасеньню Твайму!"


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Жанчыны-міраносіцы з плачам прыйшлі да Тваёй, Госпадзе, жыцьцяпрыймальнай магілы і духмянымі алейкамі зьбіраліся памазаць Тваё ўсячыстае цела. Але знайшлі анёла, які сядзеў на камені і абвясьціў ім добрую вестку, кажучы: "Ня плачце па Тым, з чыйго боку пацякло жыцьцё сьвету. Не шукайце ў магіле Несьмяротнага, быццам Ён сьмяротны. Але хутчэй ідзеце і абвясьціце вучням сусьветную радасьць Ягонага слаўнага ўваскрасеньня!" Прасьвятлі ім і нас, Збавіцелю, і дай нам ачышчэньне грахоў і веліч зьмілаваньня!


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...


ЛІТУРГІЯ Ў НЯДЗЕЛЮ

Трапар. Угледзеўшы анёлаў на магіле Тваёй, вартаўнікі амярцьвелі; і, стоячы ля магілы, Марыя шукала ўсячыстае цела Тваё. Ты паланіў пекла, застаўшыся някранутым ім, выйшаў сустрэць Дзеву, сьвету Жыцьцё. Госпадзе, што ўваскрос з мёртвых, слава Табе!


Кандак. Магутнаю рукою Жыцьцядаўца Хрыстос Бог вывеў памёрлых з цемры апраметнае і дараваў уваскрасеньне роду людзкому, бо Ён – Збаўца, Уваскрасеньне, Жыцьцё і Бог наш.


Пракімен (Пс 27:9,1). Збаў, Госпадзе, людзей Тваіх і блаславі набытак Твой.


Верш. Цябе, Госпадзе, клічу: Божа мой, не адмоўчвайся ад мяне.


Алілуя (Пс 90:1,2). Той, хто жыве пад апекаю Усявышняга і ў цені Бога нябеснага прабывае.


Верш. Скажа Госпаду: Ты маё прыстанішча, мая абарона, Бог мой і на Цябе спадзяюся.

НЯДЗЕЛЯ ЎВЕЧАРЫ


На "Госпадзе, Цябе клічу...":


Дай мне, Збавіцелю, сьлёзы жалю і сэрца скрушлівае, каб абмыць нячыстасьць душы маёй, якую я апаганіў бясчынствамі: маю на абарону Маці Тваю і хоры анёлаў, якія моляцца за мяне, і Тваё чалавекалюбства.


Ідзі, душа мая, і кайся ў многіх грахох, якія ты ўчыніла, і са сьлязьмі і стогнамі прасі хоры анёлаў, каб табе быў дадзены час для пакаяньня, і каб ты, як бясплодная смакоўніца, не была ўкінутая ў вечны агонь.


Я не захаваў ніводнага з Тваіх запаветаў тут на зямлі, дык які дам адказ, калі зьяўлюся перад пасадам Тваім, Хрысьце мой, і які прысуд пачую за ўсё, што ўчыніў сьвядома і несьвядома? Дзеля гэтага клічу: "Малітвамі слугаў Тваіх збаў мяне, заблуднага".


Багародзічны. Ты, Багародзіца, што на голас арханёла зачала ва ўлоньні Слова, спрадвечнае з Айцом і Духам, ёсьць вышэйшая за ўсіх хэрувімаў і сэрафімаў, і за ўсе анельскія сілы.

Вершапесьні

У страшны дзень прыйсьця Твайго, Хрысьце, ня дай нам пачуць: "Ня ведаю вас", бо мы, Збавіцелю, усклалі ўсю надзею на Цябе, хоць і не захавалі запаветаў Тваіх дзеля нядбайства. Але Ты пашкадуй душы нашыя, молімся.


Ня маю сьлёзаў пакаяньня, дзеля гэтага малю Цябе, Хрысьце Божа, перш чым прыйдзе канец, навярні мяне і дай мне жаль за грахі, каб мне выбавіцца ад мукаў.


Мучанікі Твае, Госпадзе, ня выракліся Цябе і не адступілі ад запаветаў Тваіх. Малітвамі іх зьмілуйся над намі.


Багародзічны. З арханёлам усхвалім, верныя, Нябесны Хорам, і Браму зачыненую, кажучы: "Радуйся Ты, дзякуючы якой зьявіўся для нас Збаўца ўсіх Хрыстос Жыцьцядавец і Бог. Перамагай, Уладарка, рукою Тваёю мучыцёляў і ворагаў нашых, бо Ты, Усячыстая, надзея ўсіх хрысьціян".


ПАНЯДЗЕЛАК УВЕЧАРЫ


На "Госпадзе, Цябе клічу...":


Хто не заплача, гледзячы на мяне? У няўстрыманасьці маёй я пераступіў запаветы Найвышэйшага і замест раю пасяліўся ў пекле, а пагоняю за асалодаю заслужыў на сьмерць і стаўся чужым для Божай славы і жыцьця. Але прымі мяне, які каюся, Госпадзе Чалавекалюбча, у вялікай міласэрнасьці Тваёй.


Глянь, Госпадзе, на мой сум і боль: безьліч грахоў чыняць закалот у душы маёй і ўводзяць розум у недаўменьне. Пачуй мяне, зьняверанага і асуджанага і дай мне дух скрушлівы і пакорнае сэрца, крыніцу сьлёз і прабачэньне грахоў у вялікай міласэрнасьці Тваёй.


Божа, які жадаеш збаўленьня ўсім людзям, глянь на мяне і выслухай малітву маю, і не адкінь маіх сьлёз: хто калі прыходзіць да Цябе з плачам і не бывае збаўлены, або хто, паклікаўшы Цябе шчыра, ня будзе выслуханы? Бо Ты, Уладару, гатовы памагчы ўсім, якія Цябе просяць, у бязьмежнай міласэрнасьці Тваёй.


Багародзічны. Пакажы, Усячыстая, мне, няшчаснаму, мора чалавекалюбства Твайго, бездань добрасардэчнасьці і веліч спагадлівасьці Тваёй, суцішы грахоўныя хістаньні і захавай душу і цела беззаганнымі, бо Ты ж нарадзіла Збавіцеля.

Вершапесьні

У страшны дзень прыйсьця Твайго, Хрысьце, ня дай нам пачуць: "Ня ведаю вас", бо мы, Збавіцелю, усклалі ўсю надзею на Цябе, хоць і не захавалі запаветаў Тваіх дзеля нядбайства. Але Ты пашкадуй душы нашыя, молімся.


Ня маю сьлёзаў пакаяньня, дзеля гэтага малю Цябе, Хрысьце Божа, перш чым прыйдзе канец, навярні мяне і дай мне жаль за грахі, каб мне выбавіцца ад мукаў.


Пакутныя мучанікі, нябесныя грамадзяне, перанесьлі незьлічоныя мукі і шмат пацярпелі на зямлі. Малітвамі іх, Госпадзе, усіх нас захавай.


Багародзічны. Ніхто, што прыходзіць да Цябе, не адыходзіць пасаромлены, Найчыстая Дзева, але просіць ласкі і атрымлівае дары згодна з просьбаю.

АЎТОРАК УВЕЧАРЫ


На "Госпадзе, Цябе клічу...":


Расьпяцьцем Тваім, даўгацярплівы Госпадзе, ты пахіснуў зямлю і ўмацаваў сэрцы верных; дзеля гэтага славім Цябе і з любоўю пакланяемся бязьмежнай сіле Тваёй.


Калі Цябе, Хрысьце, білі па твары і аплёўвалі, Ты аплявушыў злога і лютага ворага і вярнуў Адама да першага стану, з якога ён быў абакрадзены грэшным позіркам.


Сонца памеркла, зямля захісталася і камяні раскалоліся, калі ўбачылі Цябе, Збавіцелю, які прабачаеш грахі, павешаным няправедна на крыжы.


Крыжабагародзічны. Калі чыстая Дзева і Маці Твая, Збавіцелю, бачыла, як беззаконныя людзі прыбілі Цябе да крыжа несправядліва, душа Яе была параненая, як прадказаў некалі Сямён.

Вершапесьні

Крыж Твой, Госпадзе, ёсьць жыцьцё і заступніцтва для людзей Тваіх: спадзеючыся на яго, славім Цябе, расьпятага целам Бога нашага. Зьмілуйся над намі!


Крыж Твой, Госпадзе, рай адчыніў роду людзкому, і мы, вызваленыя ад тленнасьці, славім Цябе, расьпятага целам Бога нашага. Зьмілуйся над намі.


Пакутнікі Твае, Хрысьце, шматлікія мукі пацярпелі дзеля Цябе і, атрымаўшы ў небе вянец перамогі, моляцца за душы нашыя.


Крыжабагародзічны. Калі беззаганная Багародзіца ўбачыла, як Жыцьцё наша вісіць на дрэве, Яна па-матчынаму заплакала і ўсклікнула: "Сыне і Божа мой, збаў тых, што з любоўю славяць Цябе!"

СЕРАДА ЎВЕЧАРЫ


На "Госпадзе, Цябе клічу...":


Як слугі вялікіх тайніцаў і сьведкі Божыя, вы, багасловы і вучні Гасподнія, атрымалі ласку ацаленьняў і лечыце немачы людзей.


Багавідцы апосталы Гасподнія, вы – надзейнае прыстанішча і ахова душаў нашых, і абарона ад лютых духаў. Дзеля гэтага вас заўжды славім.


Ад усялякай загрозы, бесаўскіх нашэптаў, правінаў і лютай няволі выбаўляйце тых, што з вераю славяць вас, боскія блаславёныя апосталы.


Багародзічны. Люты вораг, поўны зайздрасьці, усё змагаецца супраць статку Твайго, Усячыстая, каб прыдбаць сабе спажыву; але Ты, Багародзіца, выбаў нас ад такой бяды.

Вершапесьні

Некалі Апосталы Твае, Госпадзе, даставалі сецямі да дна марскога, а цяпер вучэньнем дасягаюць вяршыні валадарства; раней яны ўмела дасьледвалі глыбіню, цяпер вераю спазналі недасьледную існасьць Тваю, і сьвету прапаведавалі Твайго спрадвечнага Сына. Малітвамі іх і ўсіх сьвятых зьмілуйся над намі!


Калі бура кідала чаўном, у якім былі вучні Твае, Хрысьце, яны закрычалі: "Настаўнік, збаў нас, бо гінем!" А цяпер мы клічам: "Чалавекалюбны Збавіцелю наш, молімся, вызваль нас ад бедаў нашых".


Крыж Твой, Госпадзе, стаўся для мучанікаў Тваіх зброяю непераможнаю, бо бачылі яны блізкую сьмерць, а прадбачылі будучае жыцьцё, і ўмацоўваліся надзеяю на Цябе. Малітвамі іх зьмілуйся над намі.


Багародзічны. Уздымаю вочы сэрца майго да Цябе, Уладарка, не пагардзі маімі пакорнымі ўздыханьнямі, калі Сын Твой судзіць будзе сьвет, але будзь мне покрывам і заступніцай.

ЧАЦЬВЕР УВЕЧАРЫ


На "Госпадзе, Цябе клічу...":


Спакушаны дрэвам, праайцец быў асуджаны; але Хрыстос, расьпяты на дрэве, адмяніў ягоны прысуд; і калі той пакаяўся, узяў яго на плечы і пасадзіў поруч з сабою на пасадзе, разам з Айцом і Сьвятым Духам.


Дай мне, Хрысьце мой, волю пакаяцца, і зрабі, каб я заўжды ў думках і сэрцы меў Твае пачэсныя мукі, якія Ты перанёс дзеля нас і якімі мяне прасьвятліў; жадаю стаяць, плачучы, ля крыжа Твайго і ўзірацца на Цябе, ахвярнае Ягнё.


Зямля спалохалася, небасхіл памерк, убачыўшы Бога, зьняважанага слугою. Закрывае на дрэве вочы Той, хто пагрозьлівым словам разбурае горы, і адным позіркам сушыць бездані; і Той, хто далоньню абдымае ўсё жывое, стаецца мёртвы і бяздушны целам.


Крыжабагародзічны. Убачыўшы на крыжы народжанае ад Цябе Ягнё, Ты, Багародзіца чыстая, са сьлязьмі ўсклікнула: "Гора мне, любае Дзіця маё! Некалі я бяз болю нарадзіла Цябе, а цяпер нясьцерпны боль працаў сэрца маё, і не магу глядзець на Цябе расьпятага, Хрысьце, Сыне мой шматміласэрны".

Вершапесьні

Крыж Твой, Госпадзе, ёсьць жыцьцё і заступніцтва для людзей Тваіх: спадзеючыся на яго, славім Цябе, расьпятага целам Бога нашага. Зьмілуйся над намі!


Крыж Твой, Госпадзе, рай адчыніў роду людзкому, і мы, вызваленыя ад тленнасьці, славім Цябе, расьпятага целам Бога нашага. Зьмілуйся над намі.


Мучанікі Твае, Госпадзе, ня выракліся Цябе і не адступілі ад запаветаў Тваіх. Малітвамі іх зьмілуйся над намі!


Крыжабагародзічны. Калі Маці Твая, Хрысьце, убачыла, як Цябе расьпінаюць на крыжы, Яна ўсклікнула: "Што гэта за страшную тайну бачу я, Сыне мой? Як гэта, Ты, што даеш жыцьцё, паміраеш, павешаны на дрэве?"


ПЯТНІЦА ЎВЕЧАРЫ


На "Госпадзе, Цябе клічу...":


Пераймаючы Хрыстовыя цярпеньні, хоры мучанікаў адважна выйшлі на вялікія подзьвігі, прапаведуючы Бога перад нязбожнымі мучыцелямі і беззаконнымі ўладарамі, і шмат пацярпелі ў надзеі нябеснага шчасьця. Сёньня яны радуюцца з анёламі, прабываючы разам з Госпадам.


Сьвятыя пастыры, вы прыпадобніліся першаму Пастыру Хрысту, зьбераглі непарушным боскі скарб праўдзівай веры, прагналі лютых ваўкоў і прывялі верны статак у нябесную загарадзь, дзе самі цяпер прабываеце. Памятайце пра тых, хто з любоўю славіць вас і, цешачыся вялікім даверам у Хрыста, маліце Яго за збаўленьне душаў нашых.


Пажыўшы праведна, вы, сьвятыя і блаславёныя айцы, перамаглі нячыстых духаў, адважна перанесьлі душэўныя мучэньні і патушылі жар пажаданьняў. Сёньня вы прабываеце ў радасьці разам з анёламі, да якіх вы, калі былі яшчэ ў целе, прыпадобніліся сваім жыцьцём. Разам з імі маліце добрага Бога, каб ня даў упасьці тым, што шануюць вас.


Дагматык. Хто Цябе не назаве шчасьліваю, Найсьвятая Дзева, хто ня будзе славіць, Чыстая, мацярынства Тваё? Адзінародны Сын, што спрадвеку зазьзяў ад Айца, ад Цябе, прыняўшы цела, у невыказны спосаб нарадзіўся. Праўдзівы Бог, Ён стаўся праўдзівым чалавекам дзеля нас, непадзельны на дзьве асобы, але ў дзьвюх нязьлітных прыродах пазнавальны. Малі Яго, Чыстая і Блаславёная, даць зьмілаваньне душам нашым.

Вершапесьні

Пакутнікі Твае, Хрысьце, шмат пацярпелі і, атрымаўшы ў небе вянкі перамогі, моляцца за душы нашы.


Мучанікі Твае, Госпадзе, ня выракліся Цябе і не адступілі ад запаветаў Тваіх. Малітвамі іх зьмілуйся над намі.


Пакутныя мучанікі, нябесныя грамадзяне, перанесьлі незьлічоныя мукі і шмат пацярпелі на зямлі. Малітвамі іх, Госпадзе, усіх нас захавай.


Багародзічны. Малітвамі, Госпадзе, Маці Тваёй, мучанікаў Тваіх і апосталаў, прарокаў і сьвятаначальнікаў, посьнікаў і праведных супакой душы заснуўшых слугаў Тваіх.


Тон 7


СУБОТА ЎВЕЧАРЫ


На "Госпадзе, Цябе клічу...":


Прыйдзіце, будзем радавацца ў Госпадзе, які зьнішчыў сьмерці дзяржаву і прасьвятліў род людзкі. Разам з анёламі ўсклікнем: "Творца і Збавіцелю наш, слава Табе!"


Ты, Збавіцелю, пацярпеў крыж і пахаваньне і, як Бог, сьмерцю сьмерць умярцьвіў. Дзеля гэтага пакланяемся Твайму трохдзённаму ўваскрасеньню. Госпадзе, слава Табе!


Апосталы, убачыўшы ўваскрасеньне Творцы, дзіву даліся і разам з анёламі засьпявалі песьню хвалы: "Вось слава царкоўная, вось скарбніца валадарства!" Госпадзе, які пацярпеў за нас, слава Табе!


Хоць беззаконныя людзі схапілі Цябе, Хрысьце, не саромлюся вызнаваць, што Ты – мой Бог; білі Цябе па плячох, і я не адракаюся; не хаваю і таго, што Ты быў прыбіты да крыжа. Уваскрасеньнем Тваім хвалюся, бо Твая сьмерць – для мяне жыцьцё. Усемагутны і чалавекалюбны Госпадзе, слава Табе!


Спаўняючы Давідава прароцтва, Хрыстос адкрыў сваю веліч вучням Ягоным у Сыёне і явіў сябе роўным славаю з Айцом і Духам Сьвятым. Спрадвечны, як Слова бесьцялеснае, Ён у апошні час прыняў цела дзеля нас і, памёршы як чалавек, уваскрос у сіле як Чалавекалюбец.


Ты зышоў да пекла, Хрысьце, як сам захацеў, і, як Бог і Ўладар, зьнішчыў сьмерць, уваскрос на трэці дзень і ўзьняў з сабою Адама; і той, вызвалены ад аковаў пякельных і ад тленнасьці, усклікнуў: "Слава ўваскрасеньню Твайму, адзіны Чалавекалюбча!"


Ты быў пакладзены ў магілу, Госпадзе, быццам заснуўшы, і ўваскрос на трэці дзень у сіле і славе, і як усемагутны ўзьняў з сабою Адама ад сьмяротнай тленнасьці.


Дагматык. Ты, Багародзіца, сталася Маці ў надпрыродны спосаб, застаўшыся невыказна і невытлумачальна Дзеваю, і язык няздольны перадаць цуд мацярынства Твайго. Дзівоснае было зачацьце Тваё, Усячыстая, бо калі Бог хоча, адмяняецца прыродны лад. Дзеля гэтага мы ўсе горача просім Цябе як Маці Божую: "Маліся за збаўленьне душаў нашых".

Вершапесьні

Ты ўваскрос з магілы, Збаўца сьвету, і разам з целам Тваім уваскрасіў род людзкі. Госпадзе, слава Табе!


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Прыйдзіце, паклонімся Таму, хто ўваскрос з мёртвых і прасьвятліў усіх: сваім уваскрасеньнем на трэці дзень Ён вызваліў нас ад пякельных пакутаў і дараваў нам жыцьцё і багацьце зьмілаваньня.


Верш. Ён умацаваў сусьвет, што не зварухнецца.


Зышоўшы да пекла, Ты, Хрысьце, сьмерць паланіў і, уваскросшы на трэці дзень, узьняў з сабою ўсіх нас. Славім Тваё магутнае ўваскрасеньне, Госпадзе Чалавекалюбча!


Верш. Дому Твайму належыцца сьвятасьць, Госпадзе, праз усе дні.


Страшна было бачыць Цябе, Госпадзе, калі Ты ляжаў у магіле, быццам заснуўшы. Але на трэці дзень Ты ўваскрос у сіле і ўзьняў з сабою Адама, які ўсклікнуў радасна: "Слава ўваскрасеньню Твайму, Чалавекалюбча!"


Багародзічны. Пад Тваю апеку, Уладарка, уцякаем мы ўсе, зямныя, клічучы: "Багародзіца, надзея наша, выбаў нас ад незьлічоных правінаў і збаў душы нашыя!"

Адпушчальныя трапары

Уваскросны. Ты зьнішчыў крыжам Тваім сьмерць, адкрыў разбойніку рай, міраносіцам плач на радасьць перамяніў і апосталам загадаў прапаведаваць, што Ты ўваскрос, Хрысьце Божа, даруючы сьвету багацьце Твайго зьмілаваньня.

НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны: Ты зьнішчыў крыжом Тваім сьмерць... (Калі няма трапара сьвятому, двойчы)

Далей як на вячэрні.

Сядальныя песьні 1. Жыцьцё спачывала ў магіле, пячаці на камені былі пакладзеныя; і жаўнеры сьцераглі Хрыста, быццам цара, які сьпіць; анёлы праслаўлялі несьмяротнага Бога, а жанчыны ўсклікалі: "Уваскрос Госпад, даючы сьвету веліч зьмілаваньня свайго!"


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Трохдзённым пахаваньнем Тваім Ты сьмерць паланіў, і сатлелага чалавека ўзьняў жыцьцядайным уваскрасеньнем сваім, чалавекалюбны Хрысьце Божа. Слава Табе!


Слава... цяпер...

Дзеля нас укрыжаванага і ўваскрослага Хрыста Бога нашага, які зьнішчыў уладу сьмерці, малі, Багародзіца Дзева, збавіць душы нашыя.

Сядальныя песьні 2. Хоць магіла была запячатаная, Жыцьцё зазьзяла з магілы, Хрысьце Божа; і хоць дзьверы былі зачыненыя, Ты, Уваскрасеньне ўсіх, прыйшоў і стаў сярод вучняў Тваіх, абнаўляючы ў нас праз іх дух правы ў вялікай міласэрнасьці Тваёй.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Жанчыны прыйшлі да магілы, зьмешваючы алейкі са сьлязамі; і калі ўбачылі жаўнераў, што сьцераглі Цябе, Уладара ўсіх, казалі між сабою: "Хто адваліць нам камень?" Але вялікай рады Вястун уваскрос, патаптаўшы сьмерць. Усемагутны Госпадзе, слава Табе!


Слава... цяпер...

Радуйся, поўная ласкі Багародзіца Дзева, прытулак і заступніцтва людзей, бо ад Цябе прыняў цела Збаўца сьвету. Ты адзіная вечна блаславёная і ўсяслаўная. Дык малі Хрыста Бога дараваць супакой усяму сьвету.

Гіпакоі. Хрысьце Божа, што прыняў вобраз наш і цялесна пацярпеў на крыжы, збаў мяне ўваскрасеньнем Тваім як Чалавекалюбец.

Узыходныя песьні

Антыфан 1. Збавіцелю, што выбавіў Сыён з палону спакусы, ажыві мяне і вызвалі з няволі грэшных пажаданьняў!


Той, хто сее сум апоўдні, посьцячы са сьлязьмі, пажне снапы невычэрпнае радасьці.


Слава... цяпер...

Сьвяты Дух – крыніца боскіх скарбаў, бо ад Яго прыходзяць мудрасьць, страх і разуменьне. Дзеля гэтага Яму належыцца слава, пахвала, дзяржава і пашана.


Антыфан 2. Калі не Госпад збудуе дом душы, дарэмна стараемся: без Яго ніякае дзеяньне ані слова не спаўняюцца.


Плады ўлоньня, сьвятыя, узьдзеяньнем Духа ўзрастаюць у веры Айцоўскага ўсынаўленьня.


Слава... цяпер...

Усё, што існуе, Сьвятым Духам захоўваецца ў быцьці. Ён Бог ад пачатку, усіх Уладар, Сьвятло недасяжнае, Жыцьцё ўсіх.


Антыфан 3. Тыя, што баяцца Госпада, цяпер і назаўжды шчасьлівыя: яны знайшлі шлях жыцьця і непрамінальнае славы.


Вакол стала твайго бачыш, быццам галінкі, дзетак тваіх. Дык радуйся і цешся, прыводзячы іх да Хрыста, Начальніка пастыраў.


Слава... цяпер...

Сьвятым Духам даецца багацьце дараваньняў, веліч славы, глыбіня розуму. Ён спрадвечны і дастойны славы разам з Айцом і Сынам.


Пракімен. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.

Канон уваскросны

Песьня 1. Ірмас. На загад Твой, Госпадзе, вада сталася як цьвёрдая зямная сьцяна, і Ізраіль перайшоў праз яе, быццам па сушы, сьпяваючы песьню перамогі.


Неправедным прысудам на Цябе, Госпадзе, і дрэвам крыжовым была асуджаная ўлада сьмерці, князь цемры пераможаны і выгнаны вон.


З зубамі, бясьсільнымі скрышыць цела Тваё, пекла наблізілася да Цябе і зламала пашчу. Ты ж, Збавіцелю, суняў боль сьмерці і на трэці дзень уваскрос.


Багародзічны. Боль прамаці Эвы скончыўся з Тваім бязбольным сынараджэньнем бяз мужа. Дзеля гэтага, Усячыстая, усе мы славім Цябе як Багародзіцу.

Песьня 3. Ірмас. Госпадзе Збавіцелю, што ў пачатку ўсясільным словам Тваім умацаваў нябёсы і ўсядзейным Божым Духам усю іхнюю веліч, умацуй мяне на непахіснай скале веры Тваёй.


Ты, добрасардэчны Збавіцелю, з уласнай волі ўзышоў на крыж, пацярпеў за нас і быў паранены, Хадайніку прымірэньня і збаўленьня верных. Ранамі Тваімі, Міласэрны, мы прымірыліся з Айцом.


Ты, Хрысьце, ачысьціў мяне і паказаў мне сьвятло, калі я, з душой, параненай зьмяіным джалам, здаўна ляжаў у цемры і тленнасьці. Зышоўшы праз крыж у пекла, Ты ўзьняў мяне разам з сабою.


Багародзічны. Малітвамі Тваёй, Збавіцелю, Маці, што мужа ня знала, дай супакой сьвету, прававерным хрысьціянам перамогу над супраціўнікамі, і зрабі нас годнымі невыказнае славы Тваёй.


Песьня 4. Ірмас. Не пакідаючы ўлоньня Айца, Ты, Хрысьце, зышоў на зямлю. Я пачуў тайну провіду Твайго і ўславіў Цябе, адзіны Чалавекалюбча.


Той, хто прыняў цела ад Дзевы, даў свае плечы на раны. Слуга зграшыў, а бязьвінны Ўладар прымае пакараньне, каб нам атрымаць прабачэньне правінаў.


Стаіць на судзе перад неправеднымі судзьдзямі і прымае асуджэньне, быццам злачынца, атрымлівае ўдары ў твар ад рукі глінянае Бог і праведны Судзьдзя зямлі, які стварыў чалавека.


Багародзічны. Як сапраўдная Маці Божая, малі, Усебеззаганная, Творцу і Сына Твайго накіраваць нас да збавеннага прытулку слаўнае волі Яго.

Песьня 5. Ірмас. Слодыч Боскіх словаў Тваіх, Хрысьце, – ноч беспрасьветная для няверных, а для верных прасьвятленьне. Дзеля гэтага з раніцы слаўлю ў песьнях Боства Тваё.


Цябе, Хрысьце, прадаюць за слугаў Тваіх і б'юць па твары. Ты – Хадайнік свабоды для тых, што радасна пяюць і зранку славяць Боства Тваё.


Боскай сілай Тваёю, у слабасьці цялеснай, Ты, Хрысьце Збавіцелю, моцнага ворага перамог і праз уваскрасеньне ўчыніў мяне пераможцам сьмерці.


Багародзічны. Ты, Маці Чыстая і ўсяхвальная, нарадзіла Бога, які прыняў цела ад Цябе ў спосаб, годны Яго. Ня ведаючы мужа, Ты зачала ад Духа Сьвятога.

Песьня 6. Ірмас. Я плыву па моры жыцьцёвых клопатаў, як карабель, і таплюся ў грахох маіх. Зьвер, што растлявае душу, праглынае мяне, і таму я, як Ёна, клічу, Хрысьце: "З сьмяротнае глыбіні ўздымі мяне!"


Душы праведных вязьняў у пекле згадвалі Цябе, просячы збаўленьня, якое Ты, Хрысьце, прыйшоўшы, дараваў ім Крыжом Тваім.


Апосталы страцілі надзею ўбачыць ізноў разбураны цярпеньнямі адухоўлены нерукатворны хорам цела Твайго. Аднак, вышэй за ўсе ўсе спадзяваньні, яны пакланіліся Табе, і прапаведавалі Тваё ўваскрасеньне па ўсім сьвеце.


Багародзічны. Хто з людзей зможа ўцяміць невыказнае Тваё дзеля нас сынараджэньне, Усебеззаганная Дзева, Нявеста Божая? Незьмяшчальны Бог-Слова зьяднаўся з Табою, узяўшы цела ад Цябе.

Кандак. Сьмерць ня мае больш улады над людзямі, бо Хрыстос, зышоўшы ўніз, зьнішчыў ейную моц. Пекла зьвязанае путамі, і прарокі ў радасьці абвяшчаюць тым, хто памёр у веры, што зьявіўся Збаўца, і кажуць: "Выйдзіце, верныя, на ўваскрасеньне!"


Ікас. Задрыжэла сёньня падзем'е – пекла і сьмерць, бо ўбачыла Аднога з Тройцы. Зямля ўскалыхнулася, вартаўнікі пякельныя, угледзеўшы Цябе, жахнуліся, а ўсё стварэньне цешыцца з прарокамі і пяе песьню перамогі Табе, Збаўцу Богу нашаму, які сёньня зьнішчыў моц сьмерці. Дык усклікнем Адаму і ягоным нашчадкам, што былі вызваленыя Крыжом Тваім: "Выйдзіце, верныя, на ўваскрасеньне!"

Песьня 7. Ірмас. Роснаю паказалася некалі юнаком распаленая печ, і яны ўславілі адзінага Бога, усклікнуўшы: "Праслаўлены Бог Айцоў і ўсяхвальны!"


Праз дрэва ўмярцьвлёны быў Адам, які з уласнай волі ўчыніў непаслушэнства. Хрыстовае паслушэнства ўзнавіла яго ў жыцьці. Дзеля мяне расьпяты быў Сын Божы, усяхвальны.


Цябе, Хрысьце, што ўваскрос з магілы, усё стварэньне славіць: Ты ўчыніў, каб заквітнела жыцьцё для тых, што ў апраметнай; Ты, Усяхвальны, – уваскрасеньне мёртвых і сьветач для тых, што ў цемры.


Багародзічны. Радуйся, Дачка тленнага Адама; радуйся, адзіная Боганявеста; Радуйся Ты, дзякуючы якой тленнасьць была выгнаная, бо Ты нарадзіла Бога. Малі Яго, Усячыстая, за збаўленьне душаў нашых.

Песьня 8. Ірмас. Ахоплены агнём куст, што не згараў, паказаў на Сына і Бога каснаязычнаму і заікліваму Майсею. І гарачая любоў Бога захавала непераможнымі і непашкоджанымі ў агні трох юнакоў, якія пяялі: "Усе творы Гасподнія, Госпаду сьпявайце, і ўзьвялічвайце Яго праз усе вякі!"


Чыстае Ягнё духоўнае было прынесенае ў ахвяру за сьвет, адмяніўшы прынашэньне ахвяраў законных і ачысьціўшы, як Бог, ад правінаў тых, што клічуць: "Усе творы Гасподнія, Госпаду сьпявайце, і ўзьвялічвайце Яго праз усе вякі".


Цела, якое мы атрымалі ад Творцы, не было нятленным да пакутаў; а пасьля пакутаў і ўваскрасеньня яно сталася непадлеглым тленнасьці. Госпад аднаўляе ў жыцьці сьмяротных, што клічуць: "Усе творы Гасподнія, Госпаду сьпявайце, і ўзьвялічвайце Яго праз усе вякі!"


Багародзічны. Твая чысьціня і дабрадзейнасьць, Багародзіца, ачысьціла брыдоту сьвету, і Ты, Усячыстая, была прычынаю нашага прымірэньня з Богам. Дзеля гэтага, Дзева, мы, усе стварэньні, бласлаўляем і ўзьвялічваем Цябе праз усе вякі.


Песьня 9. Ірмас. Не зазнаўшы тленнасьці, Ты нарадзіла Слова і дала Яму цела, Маці, што мужа ня знала, Багародзіца Дзева, Прыстанішча Недасяжнага, Умяшчальніца Незьмяшчальнага Творцы Твайго. Цябе мы ўзьвялічваем.


Змоўкніце ўсе, што думаеце благое і што чыніце прыкрасьці Богу. Лепш уславім Госпада славы, які быў укрыжаваны за нас целам, але не Боскай прыродаю, бо Ён адзіны ў дзьвюх прыродах.


Вы, што ня верыце ва ўваскрасеньне цела, пайдзіце да магілы Хрыстовай і пераканайцеся, што цела Жыцьцядаўца было ўмярцьвлёнае і зноў уваскросла на доказ апошняга ўваскрасеньня, на якое спадзяемся.


Траечны. Вызнаем ня трох багоў, але тры Асобы; пакланяемся еднасьці Боства, але не асобы, адмяжоўваемся ад тых, што дзеляць Тройцу, абвяргаем тых, што зьліваюць Яе ў вадно, і ўзьвялічваем Яе.

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Уваскрос Хрыстос з мёртвых і разарваў аковы сьмерці. Дабравясьці, зямля, вялікую радасьць, сьпявайце, нябёсы, Божую славу!


Верш. Хваліце Госпада ў сьвятых Яго; хваліце Яго ў велічы непахіснай сілы Яго.


Убачыўшы ўваскрасеньне Хрыстовае, паклонімся сьвятому Госпаду Ісусу, адзінаму бязгрэшнаму.


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Хрыстоваму ўваскрасеньню нястомна пакланяемся, бо Ён збавіў нас ад беззаконьняў нашых. Сьвяты Госпад Ісус, які явіў нам уваскрасеньне.


Верш. Хваліце Яго граньнем рогу, хваліце Яго на ліры і гусьлях.


Што дамо Госпаду за ўсё, што Ён даў нам? Дзеля нас зьявіўся Ён сярод людзей; Слова сталася целам і пасялілася між нас; для ўдзячных Ён дабрачынца і вызваліцель палонных; а для тых, што ў цемры – Сонца праўды. Ён на крыжы бясстрасны, у пекле Ён – сьвятло, жыцьцё ў сьмерці і ўваскрасеньне для тых, што ўпалі. Дык усклікнем Яму: "Божа наш, слава Табе!"


Верш. Хваліце Яго звонам бубнаў і карагодамі, хваліце яго на струнах і жалейках.


Ты, Госпадзе, зьнішчыў брамы пякельныя і ўладу сьмерці перамог сілаю сваёю, і ўзьняў мёртвых, што адвеку заснулі, Тваім слаўным і Боскім уваскрасеньнем як Уладар усіх і ўсемагутны.


Верш. Хваліце яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Прыйдзіце, будзем радавацца ў Госпадзе і цешыцца з уваскрасеньня Яго, бо Ён узьняў з сабою мёртвых ад пякельных непарушных путаў і, як Бог, даў сьвету вечнае жыцьцё і веліч зьмілаваньня.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Сьветлы анёл сядзеў на камені жыцьцядайнае магілы і абвясьціў добрую вестку жанчынам, кажучы: "Уваскрос Госпад, як прадказаў! Скажэце вучням Яго, што Ён чакае іх у Галілеі, і сьвету дае вечнае жыцьцё і веліч зьмілаваньня".


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Чаму, беззаконныя юдэі, вы не ўсьцераглі вуглавога Каменя? Ён той, якога паклаў Бог на Сыёне; Ён з каменя здабыў у пустыні ваду, а нам з боку свайго – несьмяротнасьць. Ён камень, што сам адарваўся ад дзявочага ўлоньня без людзкога жаданьня. Ён Сын Чалавечы, які, як кажа Даніла, ідзе на хмарах нябесных да Старога днямі, і валадарства Ягонае вечнае.


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Ты зьнішчыў крыжом Тваім сьмерць, адкрыў разбойніку рай, міраносіцам плач на радасьць перамяніў і апосталам загадаў прапаведаваць, што Ты ўваскрос, Хрысьце Божа, даруючы сьвету багацьце Твайго зьмілаваньня.


Кандак. Сьмерць ня мае больш улады над людзямі, бо Хрыстос, зышоўшы ўніз, зьнішчыў ейную моц. Пекла зьвязанае путамі, і прарокі ў радасьці абвяшчаюць тым, хто памёр у веры, што зьявіўся Збаўца, і кажуць: "Выйдзіце, верныя, на ўваскрасеньне!"

Пракімен (Пс 28:11,1). Госпад сілу людзям сваім дае, Госпад бласлаўляе людзей сваіх спакоем.


Верш. Аддайце Госпаду, сыны Божыя, аддайце Госпаду славу і пашану.


Алілуя (Пс 91:2,3). Добра ёсьць славіць Госпада і пець хвалу імю Твайму, Усявышні.


Верш. Абвяшчаць раніцай міласэрнасьць Тваю, і праўду Тваю ўночы.

НЯДЗЕЛЯ ЎВЕЧАРЫ


На "Госпадзе, Цябе клічу...":


Уздымі вочы, душа мая! Глянь на Божы провід і чалавекалюбства, як Ён, нахіліўшы неба, зышоў на зямлю, каб вырваць цябе з лютай няволі пажаданьняў тваіх і паставіць на камені веры. Дзіўны і страшны цуд! Слава Табе, які спустошыў сябе дзеля нас, Чалавекалюбча!


Глянь, душа мая, на твае беззаконныя ўчынкі, і дзівіся, як гэта цябе зямля носіць? Як яна не расступіцца, каб праглынуць цябе, як дзікія зьвяры не разьдзяруць цябе; як гэта сонца не перастае сьвяціць табе? Устань, пакайся і ўсклікні Госпаду: "Зграшыла я, зграшыла. Зьмілуйся нада мною!"


Спадзеючыся на Цябе, усемагутны Госпадзе, молім Цябе: "Выбаў нас ад усякіх бедаў, небясьпекі і цяжкасьцяў, каб нам правесьці ў супакоі жыцьцё наша і, пажыўшы ў чысьціні, знайсьці Цябе, Міласэрнага ўладара, прыхільным да нас у судны дзень".


Багародзічны. Разам з анёламі ўсхвалім Багародзіцу, якая нарадзіла Збаўцу сьвету, і пасьля родаў засталася Дзеваю; сынараджэньнем сваім Яна выбавіла сьвет ад спакусы і, будучы карміцелькай Вызваліцеля душаў нашых, дала нам спажыву жыцьця вечнага.


Вершапесьні

Як блудны сын, прыходжу да Цябе, добры Божа: прымі мяне, як аднаго з наймітаў Тваіх, Чалавекалюбча, і зьмілуйся нада мною.


Быццам той, што трапіў у рукі разбойнікаў і быў паранены імі, так я ўпаў у грахі многія і пакалечыў душу маю. Да каго ўцяку, вінаваты? Хіба толькі да Цябе, добрасардэчнага Лекара душаў: вылі на мяне, Божа, веліч зьмілаваньня Твайго.


Слава Табе, Хрысьце Божа, апосталаў хвала і радасьць мучанікаў, якія прапаведавалі адзінасутную Тройцу.


Багародзічны. Разам з анёлам усклікаем Табе, Дзева Маці: "Радуйся!", і завем Цябе Хорамам і Брамаю, Пасадам вогненным і Гарою нясечанаю, і незгаральным Кустом.

ПАНЯДЗЕЛАК УВЕЧАРЫ


На "Госпадзе, Цябе клічу...":


Уладару і Божа ўсяшчодры, вядомымі Табе шляхамі дай, каб страх Твой пасяліўся ў сэрцы маім, каб я саромеўся ўчынкаў нячыстых і, палюбіўшы Цябе ад усёй душы, чыніў Тваю збавенную волю, бо Ты Бог наш, які сказаў: "Прасеце і атрымаеце".


Я стаўся пацехаю для бесаў, сорамам для людзей, плачам для праведных і анёлаў і нечысьцю для паветра, зямлі і вады; апаганіўшы цела і забрудзіўшы душу і розум бязьлікімі злымі ўчынкамі, я стаўся ворагам Божым. Гора мне, Госпадзе, зграшыў я, зграшыў, але Ты прабач мне.


Малюся Табе, пацярпі мяне, Уладару, і не сьсячы сякераю сьмерці, і ня выкінь у агонь, быццам няплоднае дрэва; але ў чалавекалюбстве Тваім, Збавіцелю мой Хрысьце, дай мне час прынесьці плод пакаяньня і абмыць усе мае правіны.


Багародзічны. Радуйся, Усячыстая, пачэсны Скарб дзявоцтва; радуйся, Боская краса; радуйся, Дзева, верных збаўленьне; радуйся, Уладарка; радуйся, Дзева Маці.

Вершапесьні

Як блудны сын прыходжу да Цябе, добры Божа: прымі мяне як аднаго з наймітаў Тваіх, Чалавекалюбча, і зьмілуйся нада мною.


Быццам той, што трапіў у рукі разбойнікаў і быў паранены імі, так я ўпаў у шматлікія грахі і пакалечыў душу маю. Да каго ўцяку, вінаваты? Хіба толькі да Цябе, добрасардэчнага Лекара душаў: вылі на мяне, Божа, веліч зьмілаваньня Твайго.


Сьвятыя мучанікі, што мужна змагаліся і атрымалі ўзнагароду, маліцеся Госпаду за збаўленьне душ нашых.


Багародзічны. Радуйся, Уладарка, хмара, што зьмяшчала духоўнае і невыказнае Сонца; радуйся, сьвечка ясная; радуйся, залаты ліхтар! Табою, Усячыстая, Эва выбавілася ад праклёну. Маючы сьмеласьць у добрасардэчнага Сына Твайго і Бога, не пераставай, як добрая Маці, маліцца за нас.

АЎТОРАК УВЕЧАРЫ


На "Госпадзе, Цябе клічу...":


Дрэва выгнала мяне з раю, а цяпер, калі Ты, Хрысьце, быў расьпяты, дрэва зноў мяне да раю прывяло.


Страшны цуд: як гэта Творца стаў перад стварэньнем, быў асуджаны і расьпяты на збаўленьне людзям?


Крыжу Хрыстовы, радасьць анёлаў сьвятых, загуба для д'яблаў, збаў слуг тваіх.


Крыжабагародзічны. Найсьвятая Ўладарка Дзева, Маці Хрыста, які ў міласэрнасьці сваёй даў сябе прыбіць да крыжа і выліў сьвету струмені жыцьця, малі Яго цяпер за збаўленьне душаў нашых: Ты нашая адзіная заступніца, сьцяна і прыстанішча; дзеля гэтага мы, верныя, прыбягаем пад апеку Тваю.

Вершапесьні

Спадзеючыся на крыж Твой, мы маем доступ да дрэва жыцьця. Госпадзе, слава Табе!


Павешаны на крыжы, Ты, адзіны несьмяротны, зьнішчыў сеці д'ябальскія. Госпадзе, слава Табе!


Мучанікі сьвятыя, вы ня дбалі пра дачаснае і сьмела прапаведавалі Хрыста на судах, і атрымалі ад Яго ўзнагароду за мукі. Маючы асаблівую ласку ў Бога ўсемагутнага, маліце Яго збавіць душы ўсіх нас, якія прыбягаем да вас.


Крыжабагародзічны. Калі Ты ўбачыла Сына Твайго на крыжы, сэрца тваё, Усячыстая, было працятае болем.

СЕРАДА ЎВЕЧАРЫ


На "Госпадзе, Цябе клічу...":


Слаўныя апосталы, вы, узараўшы плугам богапазнаньня ўсю зямлю, узрасьцілі мноства верных.


Разьвейце зіму маіх пажаданьняў і прасьвятліце мяне чыстым лагодным сьвятлом, блаславёныя апосталы.


Як вучні Слова, вы ад бяздумнасьці да пазнаньня Бога прывялі мноства народаў.


Багародзічны. Малітвы слугаў Тваіх, Усячыстая, занясі да Сына Твайго, каб Ён збавіў тых, каго стварыў.

Вершапесьні

Апосталы слаўныя, стаўпы царкоўныя, прапаведнікі праўды, ясныя сьветачы, агнём духоўным вы спалілі ўсякую ману і вераю прасьвятлілі род людзкі. Дзеля гэтага просім вас: "Маліце Бога і Збавіцеля нашага, каб Ён даў супакой сьвету і збавіў душы нашыя".


Апосталы Хрыстовыя, працаўнікі Збавіцеля, узяўшы крыж, быццам плуг, вы ачысьцілі зьдзірванелую ідальскай маною зямлю і засеялі яе словам веры. Дзеля гэтага славім вас.


Усяхвальныя мучанікі, авечкі духоўныя, Богу прыемныя ахвяры цэлапальныя: вас зямля не змагла схаваць, а неба прыняла вас, і вы сталіся спаўжыхарамі анёлаў; дык разам з імі маліце, просім вас, Збавіцеля і Бога нашага, даць сьвету супакой і збавіць душы нашыя.


Багародзічны. Усхвалім адзіную Маці Бога Слова, якая пасьля родаў засталася чыстаю Дзеваю, і ўсклікнем: "Слава Табе!"

ЧАЦЬВЕР УВЕЧАРЫ


На "Госпадзе, Цябе клічу...":


Каб чалавека абагавіць, Ты, добры Хрысьце, стаўся чалавекам і быў укрыжаваны. Слава сіле Тваёй.


Калі зборышча юдэйскае засудзіла Цябе на ўкрыжаваньне, зямля затрэслася і сонца схавала сьвятло сваё.


Беззаконнае зборышча ўсклала цярновы вянок на Цябе, несьмяротны сьвяты Ўладару, які з коранем вырываеш церне граху.


Крыжабагародзічны. "Я параненая мячом суму, бо бачу на крыжы Цябе, які на водах павесіў зямлю і расьцягнуў неба быццам шацёр; бачу Цябе расьцягнутага і павешанага, Любы мой, і жадала б лепш памерці сама. Зямля, ускалыхніся і задрыжы!" – Усячыстая клікала з плачам.

Вершапесьні

Спадзеючыся на крыж Твой, мы маем доступ да дрэва жыцьця. Госпадзе, слава Табе!


Павешаны на крыжы, Ты, адзіны несьмяротны, зьнішчыў сеці д'ябальскія. Госпадзе, слава Табе!


Слава Табе, Хрысьце Божа, апосталаў пахвала, радасьць мучанікаў, якія прапаведавалі Тройцу адзінасутную.


Крыжабагародзічны. "Словы, пачутыя пры нараджэньні Тваім, Сыне мой, прынесьлі вялікую радасьць мне і надзею пацяшэньня сумным душам. Усё гэта перамянілася ў сум Тваім укрыжаваньнем: сэрца маё поўнае болю, гора прыгнятае мяне і я гатовая памерці".

ПЯТНІЦА ЎВЕЧАРЫ


На "Госпадзе, Цябе клічу...":


Мучанікі разьвеялі цемру бязбожжа і паказалі ўсім людзям сьвятло богапазнаньня.


Правымі вучэньнямі, быццам боскім зьзяньнем, вы асьвятляеце Царкву Гасподнюю, мудрыя пастыры.


Пасяліўшыся ў непраходных пустынях, вы, айцы сьвятыя, разарвалі бесаўскія сеці.


Дагматык. Ты, Багародзіца, сталася Маці ў надпрыродны спосаб, застаўшыся невыказна і невытлумачальна Дзеваю, і язык няздольны перадаць цуд мацярынства Твайго. Дзівоснае было зачацьце Тваё, Усячыстая, бо калі Бог хоча, адмяняецца прыродны лад. Дзеля гэтага мы ўсе горача просім Цябе як Маці Божую: "Маліся за збаўленьне душаў нашых".

Вершапесьні

Мучанікі сьвятыя, вы ня дбалі пра дачаснае, сьмела прапаведавалі Хрыста на судах, і атрымалі ад Яго ўзнагароду за мукі. Маючы асаблівую ласку ў Бога ўсемагутнага, маліце Яго збавіць душы ўсіх нас, якія прыбягаем да вас.


Усяхвальныя мучанікі, авечкі духоўныя, Богу прыемныя ахвяры цэлапальныя: вас зямля не змагла схаваць, а неба прыняла вас, і вы сталіся спаўжыхарамі анёлаў; дык разам з імі маліце, просім вас, Збавіцеля і Бога нашага, даць сьвету супакой і збавіць душы нашы.


Мучанікі сьвятыя, што шмат пацярпелі і атрымалі вянец перамогі, маліцеся Госпаду за збаўленьне душ нашых.


Багародзічны. Даніла бачыў сьвятую Божую гару, і Ісая мудры прапаведаваў Цябе, Усячыстая, як Маці Божую, што зьмясьціла ў целе Бога, які стварыў Адама, і якога, бачачы ўцелаўлёным, хэрувімы тройчы сьвятымі галасамі славяць з трапятаньнем і моляць збавіць душы нашыя.


Тон 8


СУБОТА ЎВЕЧАРЫ


На "Госпадзе, Цябе клічу...":


Вячэрнюю песьню і духоўную службу прыносім Табе, Хрысьце, бо Ты ў дабрыні Тваёй дараваў нам зьмілаваньне ўваскрасеньнем.


Госпадзе, Госпадзе, не адкінь нас ад твару Твайго, але ў дабрыні Тваёй даруй нам зьмілаваньне ўваскрасеньнем.


Радуйся, Сыёне сьвяты, маці ўсіх цэркваў, Божае жытло, бо ты першы атрымаў адпушчэньне грахоў уваскрасеньнем.


Слова, народжанае спрадвеку ад Бога Айца, у апошні час прыняло цела ад Тое, што мужа ня знала, і, сьмерць пацярпеўшы на крыжы, выбавіла памёрлага раней чалавека ўваскрасеньнем сваім.


Славім Тваё, Хрысьце, уваскрасеньне з мёртвых, якім Ты вызваліў Адамавы род ад пякельных мукаў і як Бог дараваў сьвету вечнае жыцьцё і багацьце Твайго зьмілаваньня.


Слава Табе, Хрысьце Спасе, Сыне Божы адзінародны, што быў прыбіты да крыжа і ўваскрос на трэці дзень!


Славім Цябе, Госпадзе, што дабравольна дзеля нас на крыжы пацярпеў, і пакланяемся Табе, усемагутны Спасе. Не адкінь нас ад Твару Твайго, але пачуй нас і збаў уваскрасеньнем Тваім, Чалавекалюбча!


Дагматык. Уладар нябесны дзеля любові да людзей на зямлі зьявіўся і з людзямі пажыў. Ён прыняў цела ад Чыстае Дзевы і, выйшаўшы з Ейнага ўлоньня, стаўся чалавекам. Ён Сын адзіны, двайны прыродаю, але не асобаю. Дзеля гэтага мы праўдзіва прапаведуем і вызнаем Хрыста Бога нашага як дасканалага Бога і дасканалага чалавека. Малі Яго, Дзева Маці, даць зьмілаваньне душам нашым.

Вершапесьні

Ты ўзышоў на крыж, Ісусе, зышоўшы з нябёсаў; Ты прыйшоў на сьмерць, Жыцьцё несьмяротнае. Для тых, што ў цемры, Ты стаўся праўдзівым сьвятлом; для тых, што ўпалі, Ты ўваскрасеньне і прасьвятленьне. Збавіцелю наш, слава Табе!


Верш. Госпад пануе, Ён апрануўся ў красу. Апрануўся Госпад у сілу і падперазаўся.


Усхвалім у песьнях Хрыста, які ўваскрос з мёртвых. Прыняўшы душу і цела, Ён разлучыў іх падчас пакутаў. Ён зыйшоў сваёй пачэснай душой у пекла і паланіў яго, і ў магіле ня ўбачыла тленнасьці сьвятое цела Збаўцы душаў нашых.


Верш. Ён умацаваў сусьвет, што не зварухнецца.


У псалмах і песьнях славім Тваё, Хрысьце, уваскрасеньне з мёртвых, якім Ты вызваліў нас ад пякельных мукаў і, як Бог, дараваў нам вечнае жыцьцё і багацьце Твайго зьмілаваньня.


Верш. Дому Твайму належыцца сьвятасьць, Госпадзе, праз усе дні.


Уладару ўсіх недасяжны, Творча неба і зямлі, Ты, на крыжы пацярпеўшы, мяне ад мукаў вызваліў; пахаваны, Ты ўваскрос у славе і ўсемагутнай рукою Адама ўваскрасіў. Слава Твайму трохдзённаму ўваскрасеньню, якім Ты дараваў нам вечнае жыцьцё і ачышчэньне грахоў, адзіны Чалавекалюбча!


Багародзічны. Чыстая Дзева, што Бога ў целе невыказна зачала, Маці Бога ўсявышняга, прымі маленьні слуг Тваіх, Усячыстая, дай ачышчэньне ад правінаў і, выслухаўшы малітвы слугаў Тваіх, маліся за збаўленьне душаў нашых.

Адпушчальны трапар

Уваскросны. Ты зышоў з вышыні, Міласэрны, пахаваньне прыняў трохдзённае, каб нас вызваліць ад цярпеньняў. Жыцьцё нашае і ўваскрасеньне, Госпадзе, слава Табе!

НЯДЗЕЛЯ РАНІЦАЙ


Пасьля "Госпад - Бог...":

Трапар уваскросны. Ты зышоў з вышыні, Міласэрны... (Калі няма трапара сьвятому, двойчы)

Далей як на вячэрні.

Сядальныя песьні 1. Ты, Жыцьцё ўсіх, уваскрос з мёртвых, і анёл сьветлы жанчынам сказаў: "Пакіньце плач і апосталам абвясьціце ўваскрасеньне, і засьпявайце голасна, што Госпад Хрыстос уваскрос. Ён, як Бог, захацеў збавіць род людзкі".


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Ты сапраўды ўваскрос з магілы і праведным жанчынам загадаў, як напісана, прапаведаваць апосталам уваскрасеньне. Пятро хутка пабег да магілы і, убачыўшы сьвятло ў магіле, жахнуўся. Угледзеўшы пахавальныя палотны бяз Боскага цела, якое там раней ляжала, у страху ўсклікнуў: "Слава Табе, Хрысьце Божа, Зьзяньне Айца, што збаўляеш усіх!"


Слава... цяпер...

Славім у песьнях Дзьверы нябесныя і Ківот, усесьвятую Гару і сьветлую Хмару, нябесную Лесьвіцу, духоўны Рай, Збаўленьне Эвы і вялікі Скарб сусьветны! Ад Яе прыйшло сьвету ўсяму збаўленьне і адпушчэньне старых правінаў. Дзеля гэтага клічам: "Малі Сына Твайго і Бога даць адпушчэньне правінаў тым, што набожна пакланяюцца сьвятому сынараджэньню Твайму!"

Сядальныя песьні 2. Людзі, Збавіцелю, запячаталі магілу Тваю, але анёл адваліў ад уваходу камень; жанчыны, убачыўшы Ўваскрослага з мёртвых, занесьлі вучням у Сыёне добрую вестку, што Ты, Жыцьцё ўсіх, уваскрос і путы сьмерці разарваў. Госпадзе, слава Табе!


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Жанчыны, прынёсшы духмяныя алейкі, пачулі голас анёла: "Пакіньце сьлёзы, перамяніце сум на радасьць і ўсклікніце: Госпад Хрыстос уваскрос, пажадаўшы як Бог збавіць род людзкі!"


Слава... цяпер...

У Табе радуецца, Поўная ласкі, усякае стварэньне – сабор анёлаў і род людзкі, – асьвячоны Хораме і Раю духоўны, Пахвала дзеваў; ад Цябе Бог прыняў цела і стаўся Дзіцяткам, Бог наш спрадвечны. Улоньне Тваё Ён зрабіў пасадам сваім, і нутро Тваё Ён учыніў больш прасторным за неба. У Табе радуецца, Поўная ласкі, усякае стварэньне: слава Табе!


Гіпакоі. Міраносіцы прыйшлі на магілу Жыцьцядаўцы, несьмяротнага Ўладара шукалі сярод мёртвых і, атрымаўшы радасную вестку ад анёла, апосталам абвясьцілі: "Уваскрос Хрыстос Бог, даючы сьвету багацьце зьмілаваньня!"

Узыходныя песьні

Антыфан 1. Ад маладосьці маёй вораг спакушае мяне і паліць пажаданьнямі. Але я, спадзеючыся на Цябе, Госпадзе, перамагаю яго.


Тыя, што ненавідзяць Сыён, будуць, як трава, вырваныя: Хрыстос сьсячэ галовы іх сячэньнем мукаў.


Слава... цяпер...

Сьвятым Духам жыве ўсё: Ён сьвятло ад сьвятла, вялікі Бог. Яго славім у песьнях разам з Айцом і Словам.


Антыфан 2. Хай пакорнае сэрца маё напоўніцца страхам Тваім, каб, узвысіўшыся, не адпасьці ад Цябе, Усядобры.


Той, хто спадзяецца на Госпада, не збаіцца, калі будуць судзіць агнём і пакутамі.


Слава... цяпер...

Кожны, хто Божы, Сьвятым Духам бачыць і прадказвае рэчы, якія маюць быць, і чыніць цуды вышэйшыя, славячы ў песьнях адзінага ў Тройцы Бога: бо ў Боства хоць патройнае зьзяньне, але адзіная ўлада.


Антыфан 3. Цябе клічу, Госпадзе, пачуй мяне, прыхілі вуха Тваё да поклічу майго і ачысьці мяне, перш чым забраць мяне адсюль!


Сапраўды кожны вяртаецца да маці-зямлі і зьнікае там, каб атрымаць кару ці ўзнагароду за сваё жыцьцё.


Слава... цяпер...

Праз Духа Сьвятога Бог гаворыць, Трохадзіны сьвяты: Айцец спрадвечны, ад якога нарадзіўся Сын перад вякамі, і Дух роўнапасадны, роўнападобны, які ад Айца зазьзяў.


Антыфан 4. Што лепшае, што больш прыгожае, як жыць братом у згодзе: такім Госпад абяцаў жыцьцё вечнае.


Той, хто апранае ў красу травы польныя, загадвае нам не клапаціцца аб вопратцы сваёй.


Слава... цяпер...

Сьвяты Дух – прычына ўсяго, што існуе, Ён усё ўтрымлівае ў суладзьдзі, Ён Бог, адзінасутны і адзінаўладны з Айцом і Сынам.

Пракімен. Бог – Уладар на ўсе вякі, Бог твой, Сыёне, з роду ў род.


Верш. Хвалі, душа мая, Госпада! Буду славіць Бога майго, пакуль буду жыць.

Канон уваскросны

Песьня 1. Ірмас. Фараона з калясьніцамі Майсей разьбіў цудатворным жэзлам, ударыўшы ім накрыж мора, якое расступілася, і выбавіў Ізраіля, што пехатою ўцякаў, сьпяваючы песьню Богу.


Як нам не дзівіцца ўсемагутнаму Хрыстоваму Боству? Ад мукаў Ягоных пацякло збаўленьне і нятленнасьць, з боку Ягонага – крыніца несьмяротнасьці, а з магілы – жыцьцё вечнае.


Дзівосны анёл зьявіўся сёньня жанчынам у зьзяньні прыроднае духоўнае чысьціні, выглядам сваім аб'яўляючы сьвятло ўваскрасеньня і ўсклікаючы: "Госпад уваскрос!"


Багародзічны. Слаўныя рэчы гавораць аб Табе ва ўсіх пакаленьнях, бо Ты ўмясьціла ва ўлоньні сваім Бога-Слова, застаўшыся чыстаю, Багародзіца Марыя. Дзеля гэтага мы ўсе шануем Цябе, бо пасьля Бога Ты – Заступніца нашая.

Песьня 3. Ірмас. Хрысьце, што спачатку неба розумам заснаваў і зямлю над водамі ўсталяваў, умацуй мяне на камені запаветаў Тваіх, бо ніхто не сьвяты, апроч Цябе, адзіны Чалавекалюбча.


Тваімі збавеннымі мукамі, Хрысьце, Ты апраўдаў Адама, які быў асуджаны за грэх. Ты ж сам, Бязгрэшны, быў бязьвінна асуджаны на сьмерць.


Сьвятло ўваскрасеньня зазьзяла тым, што сядзелі ў цемры і ценю сьмерці: Бог мой Ісус боствам сваім моцнага ворага зьвязаў і разбурыў усё ягонае багацьце.


Багародзічны. Ты вышэйшая за хэрувімаў і сэрафімаў, Багародзіца, бо Ты, Усебеззаганная, – адзіная, што зьмясьціла ва ўлоньні Тваім незьмяшчальнага Бога. Дзеля гэтага мы, верныя, Цябе, Усячыстая, у песьнях узьвялічваем.

Песьня 4. Ірмас. Ты маё ўмацаваньне, Госпадзе, Ты мая сіла, Ты мой Бог, Ты мая радасьць! Не пакінуўшы ўлоньня Айца, Ты наведаў нашае ўбоства. Дзеля гэтага разам з прарокам Авакумам клічу: "Слава сіле Тваёй, Чалавекалюбча!"


Ты палюбіў мяне, калі я яшчэ быў ворагам. Ты зышоў на зямлю, дзівосна спустошыў сябе, добрасардэчны Збавіцелю, і не адкінуў мяне дзеля мае пыхі, але, зьняслаўленага, праславіў, узьняўшы на вышыню ўсячыстае Твае славы


Хто, Уладару, не жахнецца, убачыўшы сьмерць, разбураную цярпеньнямі? Калі Ты быў укрыжаваны, Ты Крыжом змусіў тленнасьць да ўцёкаў; памёршы, Ты Боскай сілаю Тваёю пазбавіў пекла ягонае ўлады. Дзіўны цуд Ты ўчыніў, Чалавекалюбча!


Багародзічны. Ты, Дзева – Пахвала верных, Заступніца, Сьцяна і Прытулак хрысьціянаў. Ты, Усебеззаганная, прыносіш нашыя малітвы да Сына Твайго і збаўляеш ад бедаў тых, што з вераю і любоўю вызнаюць Цябе як Чыстую Багародзіцу.

Песьня 5. Ірмас. Чаму, незаходнае Сьвятло, адкінуў Ты мяне ад Твару Твайго? Цемра варожая пакрыла мяне, няшчаснага. Але Ты навярні мяне і да сьвятла запаветаў Тваіх накіруй шлях мой, малюся.


Апрануты перад мукамі на зьдзек у пурпуру, Ты, Збавіцелю, пакрыў агідную галізну першастворанага; прыбіты голы целам да Крыжа, Ты зьняў вопратку ўмярцьвленьня.


З пылу тленнага Ты, Хрысьце, уваскросшы, узьняў маю заняпалую прыроду і ўчыніў яе несьмяротнаю, явіўшы ў ёй ізноў царскі вобраз, што зьзяе непрамінальным жыцьцём.


Багародзічны. Маючы матчыную сьмеласьць у Сына Твайго, Усячыстая, не адымі ад нас Твае апекі, молімся! Цябе адзіную мы, хрысьціяне, Уладару прадстаўляем, як міласьцівую хадайніцу за нашае ачышчэньне.


Песьня 6. Ірмас. Ачысьці мяне, Збавіцелю, бо шматлікія беззаконьні мае, і з глыбіні зла ўздымі мяне, малюся! Цябе клічу, пачуй мяне, Божа збаўленьня майго!


Дрэвам князь зла паваліў мяне на зямлю; Ты ж, Хрысьце, узьняўшыся на Крыжы, моцнага ворага перамог і пасароміў, а мяне, які ўпаў, уваскрасіў.


Зьлітаваўся над Сыёнам Ты, што ўваскрос з магілы, і ў Тваёй добрыні стварыў Боскай крывёю Тваёй новае на месцы старога. І цяпер пануеш, Хрысьце, праз усе вякі.


Багародзічны. Дай, каб нам выбавіцца ад лютых правінаў малітвамі Тваімі, Чыстая Маці Божая, і каб нам аглядаць Боскае зьзяньне Сына Божага, які невыказна прыняў цела ад Цябе.

Кандак. Ты, устаўшы з магілы, узьняў памёрлых з сабою і Адама ўваскрасіў; Эва цешыцца аб Тваім уваскрасеньні, і ўсе канцы сьвету радасна сьвяткуюць Тваё, Шматміласэрны, з мёртвых устаньне.


Ікас. Ты паланіў пякельнае валадарства, і мёртвых уваскрасіў, Доўгацярплівы; сустрэўшы жанчынаў міраносіцаў, Ты, Збавіцелю мой і Жыцьцядаўча, іхні плач на радасьць перамяніў, і апосталам абвясьціў перамогу. Ты, Чалавекалюбча, прасьвятляеш усё стварэньне. Дзеля гэтага сьвет радуеццца Твайму, Шматміласэрны, з мёртвых устаньню.

Песьня 7. Ірмас. Боскім зыходам агонь суняўся ў Бабілёне, і юнакі ў печы, быццам на зялёным лузе, весела скакалі і пяялі: "Блаславёны Ты, Божа айцоў нашых!"


Слаўнае спусташэньне, Боскае багацьце Твайго ўбоства, Хрысьце, зьдзівіла анёлаў, калі ўбачылі Цябе прыбітага да Крыжа, каб збавіць тых, што з вераю клічуць: "Блаславёны Ты, Божа айцоў нашых!"


Боскім Тваім зыходам Ты падзем'е напоўніў сьвятлом, і цемра пагрозьлівая была разьвеяная, і ўсе спрадвеку памёрлыя ўсталі, усклікнуўшы: "Блаславёны Ты, Божа айцоў нашых!"


Траечны. Адзінага Госпада, з адзінародным Сынам Айца, і адзінага Духа праведнага, які ад Айца паходзіць, адзінасутнага з Ім і ўсюдыпрысутнага, вызнаем і бласлаўляем.

Песьня 8. Ірмас. Люты мучыцель хальдэйскі распаліў у сем разоў печ для набожных юнакоў, але, убачыўшы, як яны былі збаўленыя Вышэйшаю сілай, усклікнуў Творцу і Збавіцелю: "Юнакі, блаславіце; сьвятары, слаўце ў песьнях; людзі, узьвялічвайце праз усе вякі!"


Сіла Ісусавай Боскасьці зазьзяла нам у дзівосны спосаб: пакаштаваўшы целам крыжовае сьмерці за нас, Ён разбурыў сілу пякельную. Дык бласлаўляйце Яго няспынна, юнакі; сьвятары, слаўце ў песьнях, людзі, узьвялічвайце праз усе вякі!


Той, хто быў укрыжаваны, устаў, а горды ўпаў; той, хто раней упаў і быў упакораны, паўстаў у першаснай годнасьці; тленнасьць была адмененая, нятленнасьць заквітнела, жыцьцё – паглынула сьмерць. Дзеля гэтага, юнакі, блаславіце; сьвятары, слаўце ў песьнях; людзі, узьвялічвайце праз усе вякі!


Траечны. Тройчы сьвятое Боства, адзіную сьветлую заранку ад адзінай існасьці ў трох асобах, Айца спрадвечнага, і адзінае прыродаю з Айцом Слова, і адзінасутнага і роўнаўладнага Духа, блаславіце, юнакі; сьвятары, слаўце ў песьнях; людзі, узьвялічвайце праз усе вякі!

Песьня 9. Ірмас. Неба жахнулася, усе канцы зямлі дзіву даліся: Бог зьявіўся людзям у целе, і ўлоньне Тваё сталася больш прасторным за нябёсы. Дзеля гэтага Цябе, Багародзіца, хоры анёлаў і людзей узьвялічваюць.


Будучы простым Боскаю і вечнаю прыродаю, Ты, Слова Божае, стаўся складаным, прыняўшы цела. Пацярпеўшы як чалавек, Ты застаўся як Бог непадуладным цярпеньням. Таму і славім Цябе, непадзельнага ў дзьвюх нязьлітных прыродах.


Ты, Усявышні, што назваў Бога Айцом Тваім паводле Боскай прыроды, успрыняў нашую прыроду, стаўся чалавекам і пажыў разам са слугамі сваімі. Уваскрасеньнем Тваім Ты даў ласку нам, што нарадзіліся на зямлі, называць Айцом Таго, хто па прыродзе зьяўляецца Богам і Ўладаром. З Ім разам Цябе ўзьвялічваем.


Багародзічны. Ты, Дзева, сталася Божаю Маці, нарадзіўшы надпрыродна ў целе Бога-Слова, якога ўсядобры Айцец з сэрца свайго вымавіў раней за ўсе вякі, і якога мы сёньня ведаем, як Вышэйшага за ўсякае цела, хоць Ён і апрануўся ў яго.

Пахвальныя псалмы

Верш. Каб споўніць над імі прысуд, напісаны на хвалу ўсім сьвятым Яго.


Ты, Госпадзе, стаў на судзе Пілата, не пакінуўшы пасаду, дзе сядзіш разам з Айцом. Уваскросшы з мёртвых, Ты выбавіў сьвет ад варожае няволі, як Добры і Чалавекалюбец.


Верш. Хваліце Госпада ў сьвятых Яго; хваліце Яго ў велічы непахіснай сілы Яго.


Ты, Госпадзе, даў нам Крыж Твой зброяю супраць д'ябла, які дрыжыць і трасецца, ня ў змозе глядзець на ягоную сілу, бо ім Ты памёрлых узьнёс і сьмерць перамог. Дзеля гэтага пакланяемся Твайму пахаваньню і ўваскрасеньню.


Верш. Хваліце Яго за магутныя ўчынкі Яго, хваліце Яго ў бязьмежнай велічы Яго.


Госпадзе, хоць Цябе, як мёртвага, гэбрэі паклалі ў магілу, і вартаўнікі сьцераглі, быццам цара ў сьне; і хоць, як скарб, Цябе апячаталі, Ты ўваскрос і даў нятленнасьць душам нашым.


Верш. Хваліце Яго граньнем рогу, хваліце Яго на ліры і гусьлях.


Анёл Твой, Госпадзе, вястун уваскрасеньня, жахам напоўніў вартаўнікоў, а да жанчынаў прамовіў: "Чаго шукаеце Жывога сярод мёртвых? Ён уваскрос як Бог і даў жыцьцё сьвету!"


Верш. Хваліце Яго звонам бубнаў і карагодамі, хваліце яго на струнах і жалейках.


Хоць Ты, Хрысьце Божа, як Бог непадуладны цярпеньням, Ты пацярпеў на крыжы і прыняў трохдзённае пахаваньне, каб вызваліць нас ад варожае няволі. Ажывіўшы нас Тваім уваскрасеньнем, Ты, Чалавекалюбча, даў нам несьмяротнасьць.


Верш. Хваліце яго на цымбалах мілагучных, хваліце Яго на цымбалах галасістых. Усё, што жыве, хай хваліць Госпада.


Пакланяюся і слаўлю ў песьнях Тваё, Хрысьце, уваскрасеньне з магілы, якім Ты вызваліў мяне ад цяжкіх пякельных путаў і, як Бог, даў сьвету вечнае жыцьцё і веліч зьмілаваньня.


Верш. Устань, Госпадзе Божа мой, хай узьнясецца рука Твая, не забудзь убогіх Тваіх да канца.


Злачынцы сьцераглі Тваю жыцьцядайную магілу, запячатаўшы яе і паставіўшы варту. Але Ты, як несьмяротны і ўсемагутны Бог, уваскрос на трэці дзень.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Калі Ты, Госпадзе, прыйшоў да пякельных варотаў і зьнішчыў іх, турэмшчык закрычаў: "Хто гэта, што, непадуладны прысуду на зьняволеньне ў нетрах зямлі, зьнішчыў сьмяротную вязьніцу? Я прыняў Яго як мёртвага, але дрыжу перад Ім, як перад Богам". Усемагутны Збавіцелю, зьмілуйся над намі!


Слава...: Радавая евангельская сьціхіра.

Цяпер...: Найблаславёная Ты, Багародзіца Дзева...

ЛІТУРГІЯ Ў НЯДЗЕЛЮ

Трапар. Ты зышоў з вышыні, Міласэрны, пахаваньне прыняў трохдзённае, каб нас вызваліць ад цярпеньняў. Жыцьцё нашае і ўваскрасеньне, Госпадзе, слава Табе!


Кандак. Ты, устаўшы з магілы, узьняў памёрлых з сабою і Адама ўваскрасіў; Эва цешыцца аб Тваім уваскрасеньні, і ўсе канцы сьвету радасна сьвяткуюць Тваё, Шматміласэрны, з мёртвых устаньне.


Пракімен (Пс 75:12,2). Выконвайце абяцаньні, дадзеныя Госпаду Богу нашаму.


Верш. Бог вядомы ў Юдэі, у Ізраілі вялікае імя Яго.


Алілуя (Пс 94:1,2). Прыйдзіце, будзем радасна славіць Госпада, будзем пяяць Богу Збавіцелю нашаму.


Верш. Станем з удзячнасьцю перад абліччам Ягоным, у песьнях уславім Яго.


НЯДЗЕЛЯ ЎВЕЧАРЫ


На "Госпадзе, Цябе клічу...":


Ты, Госпадзе, прыйшоў на сьвет, каб паклікаць грэшнікаў і разбойнікаў, мытніка і блудніцу, і прыняць блуднага сына. Пакліч, Чалавекалюбча, і мяне, які зграшыў больш за іх і дасюль не раскаяўся.


Ты, Госпадзе, што мытніка паставіў пастырам Царквы Тваёй, а з ранейшага перасьледвальніка ўчыніў ейнага абаронцу, малітвамі іх залічы мяне да ліку авечак Тваіх, каб я, нягодны, ня стаўся спажываю для ворага.


Плач, лютая душа мая, перад канцом тваім і прыхіліся, няшчасная, да Бога. Уздыхай з глыбіні сэрца і кліч: "Зграшыла я супраць Цябе, Хрысьце, але Ты ў міласэрнасьці Тваёй не пагардзі мною, малю Цябе, і, навярнуўшы, зрабі мяне вартаю прабачэньня".


Багародзічны. Увесь час я, стварэньне, зьневажаю і гняўлю Творцу майго: дай мне, Дзева, паправу, каб з Тваёй дапамогаю я рабіў справы, прыемныя Богу і атрымаў збаўленьне і адпушчэньне грахоў.

Вершапесьні

Цябе, Уладара і Госпада, анёлы няспынна славяць, а я, як мытнік, прыходжу да Цябе і клічу: "Божа, ачысьці мяне, грэшнага".


Душа мая, ты – несьмяротная, дык не пакрывайся хвалямі жыцьцёвых клопатаў, але ўстань і ўсклікні твайму Дабрачынцу: "Божа, ачысьці і збаў мяне!"


Гасподнія мучанікі, вы кожнае месца асьвячаеце і ўсякую немач аздараўляеце, дык молім вас: "Маліцеся, каб вызваліцца ад варожых сецяў душам нашым".


Багародзічны. Радуйся, Хорам адухоўлены, Галубка духоўная! Радуйся, Горадзе Творцы Твайго! Радуйся, Прытулак бясьпечны верных і Ахова, Заступніца тых, што любяць Цябе, Збаўленьне і Вызваленьне! Радуйся, Мост, што ўсіх пераводзіць да неба. Радуйся, адухоўленая сьвятая Ўладарка!

ПАНЯДЗЕЛАК УВЕЧАРЫ


На "Госпадзе, Цябе клічу...":


Ня маю сардэчнай скрухі, ні крыніцы сьлёзаў, ні шчырага жалю за грахі, ні плачу, што абмывае, ні пакоры. Не пераймаў я мытніка, ні блудніцы, ні блуднага сына: дык як я знайду прабачэньне маіх бязьлікіх грахоў? Але Ты, Хрысьце, ведамымі Табе шляхамі збаў мяне.


Я адышоў далёка ад усіх боскіх прыказаньняў, ня дбаў пра сумленнасьць і змарнаваў жыцьцё маё, жывучы ў блудзе і беззаконьні. Але Ты, Хрысьце, у ласкавасьці Тваёй, зьмілуйся нада мною і збаў мяне.


У гневе Тваім, Чалавекалюбча, не карай мяне – твор рук Тваёй дабрыні, – хоць я і аддаліўся ў маёй бяздумнасьці ад Цябе, які ласкава захацеў упадобніцца да мяне ў вялікай дабрасардэчнасьці Тваёй. Малітвамі Тваёй, Слова, Маці і заўсёды Дзевы зрабі мяне годным, Божа, навярнуцца да Цябе.


Багародзічны. З вераю прыбягаю пад Тваё покрыва, Багародзіца чыстая: ад напасьцяў, бедаў, благіх пажаданьняў і д'ябальскай злосьці збаў мяне. Ты, Уладарка – глыбіня міласэрнасьці і хадайніца збаўленьня, бо Ты нарадзіла Бога міласэрнага, адзінага шчодрага і дабрасардэчнага.


Вершапесьні

Цябе, Уладара і Госпада, анёлы няспынна славяць, а я, як мытнік, прыходжу да Цябе і клічу: "Божа, ачысьці мяне, грэшнага".


Душа мая, ты – несьмяротная, дык не пакрывайся хвалямі жыцьцёвых клопатаў, але ўстань і ўсклікні твайму Дабрачынцу: "Божа, ачысьці і збаў мяне!"


Мучанікі Гасподнія, просім вас, маліце Бога нашага і выпрасіце душам нашым багацьце дабротаў і ачышчэньне ад шматлікіх правінаў.


Багародзічны. Радуйся, сусьветная пахвала; радуйся, сьвятыня Гасподняя; радуйся, гара ацененая; радуйся, усіх прыстанішча; радуйся, залаты ліхтар; радуйся, пачэсная слава верных; радуйся, Марыя, Маці Хрыста Бога; радуйся, раю; радуйся Боскі стол і залаты посуд; радуйся, надзея ўсіх.

АЎТОРАК УВЕЧАРЫ


На "Госпадзе, Цябе клічу...":


Калі Цябе ўкрыжавалі, прабіўшы рукі і ногі і пракалоўшы бок, Ты, Усядобры, выліў мне струмені боскага збаўленьня – кроў і ваду, – каб абмыць мой бруд і брыдоту. Слава, Шчодры, дабрыні Тваёй!


Ты, Уладару, быў замучаны, каб дараваць бясстраснасьць усім, што пакланяюцца Тваім пакутам, дабравольнай ахвяры, кап'ю, цьвікам і трысьціне, якія Ты, Госпадзе, з сваёй волі выцярпеў, каб імі прыдбаць мне несьмяротнасьць.


Беззаганная авечка, калі ўбачыла на дрэве дабравольна паднесенае Ягнё, з плачам жалобна клікала: "Гора мне, любы Сыне! Што ўчыніла Табе нязбожнае зборышча, хочучы асіраціць мяне, Мілы мой?"


Крыжабагародзічны. Калі Чыстая Дзева ўбачыла, як вялі Цябе, быццам ягнё, на ахвяру, Яна пайшла за Табою, Слова, і са сьлязьмі клікала: "Куды сьпяшаешся, Сыне мой? Іду з Табою, наймілейшы, бо не магу быць без Цябе, Ісусе мой міласэрны".


Вершапесьні

Узьнесены на крыжы, Ты, Хрысьце Божа, збавіў род людзкі: славім цярпеньні Твае.


Ты, Хрысьце Божа, быў прыбіты да крыжа і адчыніў нам дзьверы райскія: славім боства Тваё.


Мучанікі Твае, Госпадзе, забыліся пра жыцьцёвыя клопаты, не зважалі на мукі дзеля будучага жыцьця і, стаўшыся яго спадкаемцамі, радуюцца разам з анёламі. Малітвамі іх дай людзям Тваім веліч зьмілаваньня.


Крыжабагародзічны. Калі сонца ўбачыла, як Ты, Сонца праведнасьці, Госпадзе, вісіш на крыжы, яно схавала промні свае, месяц сьвятло на цемру перамяніў, і боль працяў сэрца Маці Тваёй.

СЕРАДА ЎВЕЧАРЫ


На "Госпадзе, Цябе клічу...":


Ты, Госпадзе, прасьвятліў апосталаў зьзяньнем Суцяшальніка і сьвятлом мудрасьці Тваёй, і паставіў іх сьветачамі для ўмацаваньня веры ўсіх; дзеля гэтага пакланяемся невыказнаму чалавекалюбству Твайму.


Ты, Госпадзе, малітвамі апосталаў захаваў бясьпечным ад варожых спакусаў статак Твой, які Ты выкупіў пачэснай крывёю сваёю з няволі д'ябальскай у дабрыні Тваёй і чалавекалюбстве.


Вы зьявіліся на скляпеньні царкоўным быццам самацьветы, што сьвецяць на ўвесь сьвет зьзяньнем богапазнаньня, боскія апосталы. Цяпер вы стаіце перад пасадам Тройцы і моліцеся за душы нашыя.


Багародзічны. Глянь на ўздыханьні майго скрушлівага сэрца, Боганявеста; прымі, Чыстая Дзева Марыя, рук маіх уздыманьне, і ў чалавекалюбстве Тваім не адкінь мяне, Беззаганная, каб мне славіць і ўзьвялічваць Цябе, якая ўзьвялічыла род наш.

Вершапесьні

Апосталы на зямлі сардэчна палюбілі Цябе, Госпадзе, за нішто палічылі ўсё іншае, каб толькі з Табою быць, і за Цябе целы свае аддалі на мукі; цяпер, будучы праслаўленымі, яны моляцца за душы нашыя.


Ты, Госпадзе, узьвялічыў на зямлі памяць апосталаў; дзеля гэтага мы ўсе, зышоўшыся разам, славім Цябе, бо Ты малітвамі іх даеш нам збаўленьне і даруеш усяму сьвету веліч зьмілаваньня.


Калі ёсьць якая дабрадзейнасьць і пахвала, дык належыць яна сьвятым: яны схілілі шыі свае пад меч дзеля Цябе, які нахіліў неба і зышоў да нас; кроў пралілі сваю дзеля Цябе, які спустошыў сябе дзеля нас, прыняўшы выгляд слугі; упакорыліся аж да сьмерці, прыпадабняючыся ўбоству Твайму. Малітвамі іх, у мностве міласэрнасьці Тваёй, зьмілуйся над намі.


Багародзічны. Пад Тваю апеку прыбвягаю, усесьвятая Багародзіца Дзева, і прашу збаўленьня, бо ведаю, што Ты, Чыстая, можаш дапамагчы мне.


ЧАЦЬВЕР УВЕЧАРЫ


На "Госпадзе, Цябе клічу...":


Слаўны цуд! Жыцьцядайнае дрэва – крыж сьвяты, – узносіцца сёньня на вышыню. Славяць яго ўсе канцы зямлі і ў страху дрыжаць дэманы. Які вялікі дар быў дадзены людзям! Збаў ім душы нашыя, Хрысьце, адзіны Дабрасардэчны.


Слаўны цуд! Быццам поўная жыцьця вінаградная гронка, сёньня бачна ўзносіцца над зямлёю крыж, што насіў на сабе Ўсявышняга: мы ўсе ім да Бога прыцягваемся, і сьмерць да канца перамагаецца. О пачэснае дрэва! Праз цябе мы атрымалі райскі плод несьмяротнасьці – Хрыста.


Вялікая любоў Твая да нас, добры Ісусе! Ты ўпакорыў сябе, стаўся чалавекам, і дабравольна пацярпеў на крыжы ганебную сьмерць за нягодных слугаў Тваіх. Які годны Бога дар Табе прынясем? Хіба што з удзячнасьцю будзем верна славіць Цябе.


Крыжабагародзічны. Бачачы, як Ты, Ісусе, быў прыбіты да крыжа і дабравольна прыняў мукі, Дзева і Маці Твая, Уладару, усклікнула з плачам: "Гора мне, Дзіця маё любае! Як гэта церпіш несправядлівыя мукі Ты, што аздараўляеш людзкія немачы і ад тленнасьці збаўляеш усіх у міласэрнасьці Тваёй?"

Вершапесьні

Узьнесены на крыжы, Ты, Хрысьце Божа, збавіў род людзкі. Славім цярпеньні Твае.


Ты, Хрысьце Божа, быў прыбіты да крыжа і адчыніў нам дзьверы райскія. Славім боства Тваё.


Мучанікі Гасподнія, вы кожнае месца асьвячаеце і ўсялякую немач аздараўляеце. Дык просім вас, маліцеся, каб ад варожых сецяў вызваліцца душам нашым.


Крыжабагародзічны. Сонца, убачыўшы, як Ты, Сонца праведнасьці, Госпадзе, вісіш на крыжы, схавала промні свае, месяц сьвятло на цемру перамяніў, і боль працяў сэрца Маці Тваёй.

ПЯТНІЦА ЎВЕЧАРЫ


На "Госпадзе, Цябе клічу...":


Стрэлы ворага раняць няспынна мяне, няшчаснага, і ня ведаю, што рабіць. Вы ж, мужна пацярпеўшы, зьнішчылі ягоныя стрэлы, і струменямі крыві вашай прасьвятляеце ўсё стварэньне. Дык аздаравіце, боскія мучанікі, і мяне, немачнага, бо маеце, блаславёныя, давер у Госпада.


Калі падумаю пра страшны час выпрабаваньня майго Табою, Судзьдзёй усіх і Госпадам, поўнюся страхам, плачу жаласна і сумую, згадваючы веліч маёй нягоднасьці. Але Ты, Чалавекалюбча, у добрасардэчнасьці Тваёй вызваль мяне ад мукі малітвамі мучанікаў Тваіх.


Боскія мучанікі, маліцеся Богу за тых, што з вераю шануюць вашую сьвятую памяць, каб вызваліцца ім ад спакусы і атрымаць нябеснае жыльлё – якое прыгатаваў адзіны Дабрачынца і доўгацярплівы Чалавекалюбец, – дзе хоры патрыярхаў заўжды ў радасьці прабываюць.


Дагматык. Уладар нябесны дзеля любові да людзей на зямлі зьявіўся і з людзямі пажыў. Ён прыняў цела ад Чыстае Дзевы і, выйшаўшы з Ейнага ўлоньня, стаўся чалавекам. Ён Сын адзіны, двайны прыродаю, але не асобаю. Дзеля гэтага мы праўдзіва прапаведуем і вызнаем Хрыста Бога нашага як дасканалага Бога і дасканалага чалавека. Малі Яго, Дзева Маці, даць зьмілаваньне душам нашым.


Вершапесьні

Мучанікі Твае, Госпадзе, забыўшыся пра ўсё дачаснае, не зважалі на мукі дзеля будучага жыцьця, якое атрымалі ў спадчыне, і цяпер прабываюць у радасьці разам з анёламі. Малітвамі іх дай людзям Тваім веліч зьмілаваньня Твайго.


Мучанікі Гасподнія, просім вас, маліце Бога нашага і выпрасіце душам нашым багацьце дабротаў і ачышчэньне ад шматлікіх правінаў.


Мучанікі Хрыстовыя непераможныя, вы зьнішчылі ману сілаю крыжа і атрымалі ласку вечнага жыцьця. Не спалохаўшыся пагрозаў мучыцеляў, у цярпеньнях вы цешыліся, а цяпер кроў вашая сталася аздараўленьнем для душаў нашых. Маліцеся каб душам нашым атрымаць збаўленьне.


Багародзічны. Прымі, Уладарка, маленьні слугаў Тваіх і вызваль нас ад усякай бяды і суму.

Трапары і кандакі нядзельныя 8 тонаў 


Тон 1


Трапар. Хоць юдэі запячаталі магільны камень і жаўнеры сьцераглі ўсячыстае цела Тваё, Ты ўваскрос на трэці дзень, Спасе, даруючы сьвету жыцьцё. Дзеля гэтага сілы нябесныя ўсклікнулі Табе, Жыцьцядаўча: "Слава ўваскрасеньню Твайму, Хрысьце, слава валадарству Твайму, слава провіду Твайму, адзіны Чалавекалюбча!"


Багародзічны. Як толькі пачуўся голас Габрыэля, які казаў Табе, Дзева: "Радуйся!", Уладар усіх уцелавіўся ў Табе, сьвятая Скарбніца, як сказаў праведны Давід. Ты сталася больш прасторнай за нябёсы, бо насіла Творцу ўсяго. Слава Таму, хто пасяліўся ў Табе; слава Таму, хто выйшаў з Цябе; слава Таму, хто вызваліў нас нараджэньнем Тваім".


Кандак. Ты як Бог уваскрос з магілы ў славе і сьвет уваскрасіў з сабою; людзкая прырода Цябе славіць як Бога і сьмерць згінула; Адам, Уладару, радуецца, і Эва, вызваленая ад путаў, цешыцца і кліча: "Ты, Хрысьце, той, які дае ўсім уваскрасеньне".


Гіпакоі. Пакаяньне разбойніка адчыніла рай, плач міраносіцаў радасьць абвясьціў, што ты, Хрысьце Божа, уваскрос, даючы сьвету вялікую міласьць.


Пракімен. Сёньня ўстану, кажа Госпад, аб'яўлюся ў збаўленьні, не завагаюся з ім.


Верш. Словы Гасподнія – словы чыстыя.


Тон 2


Трапар. Калі Ты зышоў да сьмерці, Жыцьцё несьмяротнае, Ты зьнішчыў пекла зьзяньнем боскасьці Тваёй; калі ж Ты і памерлых з апраметнай уваскрасіў, усе сілы нябесныя ўсклікнулі: "Жыцьцядаўча Хрысьце Божа наш, слава Табе!"


Багародзічны. Вышэй за розум усе найслаўныя тайны Твае, Багародзіца: зьбярогшы чысьціню і захаваўшы дзявоцтва, Ты явілася сапраўднаю Маці, што нарадзіла Бога праўдзівага. Малі Яго за збаўленьне душаў нашых.


Кандак. Ты ўваскрос з магілы, усемагутны Спасе, і пекла, угледзеўшы такі цуд, спалохалася, і мёртвыя ўсталі. Усё стварэньне, бачачы гэта, радуецца з Табою, і Адам цешыцца з усімі, і ўвесь сьвет, Спасе мой, вечна Цябе славіць.


Гіпакоі. Прыйшоўшы пасьля пакутаў Тваіх да магілы, каб памазаць цела Тваё, Хрысьце Божа, жанчыны пабачылі ў магіле анёлаў і сумеліся, бо пачулі ад іх, што Госпад уваскрос, даруючы сьвету вялікую міласьць.


Пракімен. Устань, Госпадзе, Божа мой, згодна з загадамі, якія Ты нам даў, і збор людзей аточыць  Цябе.

Верш. Госпадзе, Божа мой, на Цябе спадзяюся, збаў мяне.


Тон 3


Трапар. Хай весяляцца нябесныя, хай радуюцца зямныя, бо Госпад паказаў моц рукі сваёй і сьмерцю сьмерць зваяваў: Ён, першынец з мёртвых, нас выбавіў з пякельнай бездані і дараваў сьвету вялікую міласьць.


Багародзічны. Цябе, хадайніцу за збаўленьне роду нашага,  у песьнях славім, Багародзіца Дзева, бо целам, якое Ён прыняў ад Цябе, Сын Твой і Бог наш на крыжы пацярпеў і як Чалавекалюбца ад тленнасьці выбавіў нас.

Кандак. Ты ўваскрос з магілы, Міласэрны, і нас вывеў з варотаў сьмерці. Адам сёньня цешыцца і радуецца Эва, а з імі патрыярхі і прарокі няспынна ў песьнях славяць боскую моц улады Тваёй.


Гіпакоі. Зьдзівіўшы зьяўленьнем і словамі арасіўшы, бліскучы анёл міраносіцам казаў: "Чаму шукаеце Жывога ў магіле? Устаў Той, хто спустошыў магілы. Пазнайце Непадуладнага зьмене, які тленнасьць зьмяніў, і скажыце Богу: Як страшныя ўчынкі Твае, бо Ты збавіў род людзкі!"


Пракімен. Скажыце народам, што Госпад пануе; Ён умацаваў сусьвет, што не зварухнецца.


Верш. Засьпявайце Госпаду песьню новую, засьпявай Госпаду, уся зямля.


Тон 4


Трапар. Сьветлую вестку аб уваскрасеньні ад анёла пачуўшы і адкінуўшы прадзедаўскае асуджэньне, Гасподнія вучаніцы апосталам з радасьцю казалі: "Сьмерць пераможаная, Хрыстос Бог уваскрос, даруючы сьвету вялікую міласьць".


Багародзічны. Тайна спрадвеку ўкрытая і анёлам няведамая: праз Цябе, Багародзіца, тым, што жывуць на зямлі, зьявіўся Бог: Бог прыняў цела ад Цябе, спалучыўшы ў сабе без зьліцьця дзьве прыроды і, пацярпеўшы дзеля нас дабравольна на крыжы, уваскрасіў ім першастворанага і выбавіў ад сьмерці душы нашыя.

Кандак. Спас і Вызваліцель мой, з магілы як Бог уваскрасі ад путаў тых, што на зямлі народжаныя, і разбурыў пякельныя вароты, і як Уладар уваскрос на трэці дзень.


Гіпакоі. Міраносіцы прыбеглі да апосталаў і абвясьцілі ім Тваё слаўнае ўваскрасеньне, Хрысьце, кажучы, што Ты ўваскрос як Бог, даючы сьвету вялікую міласьць.


Пракімен. Устань, Госпадзе, памажы нам і збаў нас дзеля імя Твайго.


Верш. Божа, мы чулі на ўласныя вушы, і айцы нашыя абвясьцілі нам.


Тон 5


Трапар. Слова, субеспачатнае з Айцом і Духам, ад Дзевы народжанае для збаўленьня нашага, усхвалім у песьнях, верныя, і паклонімся Яму. Бо Ён захацеў дабравольна целам узысьці на крыж і сьмерць пацярпець, і ўваскрасіць памерлых слаўным уваскрасеньнем сваім.


Багародзічны. Радуйся, брама Гасподняя непраходная! Радуйся, сьцяна і пакроў тых, што прыбягаюць да Цябе! Радуйся, ціхае прыстанішча і Тая, што шлюбу ня знала, якая нарадзіла ў целе Творцу Твайго і Бога! Не пераставай маліцца за тых, што славяць у песьнях Радзіны Твае і пакланяюцца ім.


Кандак. Ты зышоў да пекла, Спасе мой, і браму ягоную разбурыў як усемагутны; як Творца Ты ўзьняў памерлых з сабою і скрышыў джала сьмерці. І Адам ад праклёну быў вызвалены, Чалавекалюбча. Дзеля гэтага мы ўсе клічам: "Збаў нас, Госпадзе!"


Гіпакой. Разгубіўшыся розумам ад анёльскага выгляду, з душамі, прасьветленымі Боскім уваскрасеньнем, міраносіцы дабравесьцілі апосталам: "Абвясьціце народам уваскрасеньне Госпада, які дапамагае цудамі і дае нам вялікую міласьць".


Пракімен. Устань, Госпадзе, Божа мой, хай узьнясецца рука Твая, бо Ты пануеш праз усе вякі.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Тон 6


Трапар. Анёльскія сілы на магіле Тваёй, вартаўнікі амярцьвелі; і, стоячы ля магілы, Марыя шукала ўсячыстае цела Тваё. Ты паланіў пекла, застаўшыся некранутым ім, сустрэў Дзеву Ты, што даеш жыцьцё. Госпадзе, што ўваскрос з мёртвых, слава Табе!


Багародзічны. Ты, што назваў Маці Тваю блаславёнаю, прыйшоў дабравольна на пакуты і зазьзяў на крыжы, жадаючы знайсьці Адама і кажучы анёлам: "Радуйцеся са мною, бо знайшлася згубленая драхма". Божа, што ўсё мудра ўладкаваў, слава Табе!


Кандак. Жыватворчаю рукою Жыцьцядаўца Хрыстос Бог уваскрасіў усіх памерлых з цёмнай бездані і дараваў уваскрасеньне роду людзкому, бо Ён – Збаўца ўсіх, Уваскрасеньне, і Жыцьцё, і Бог усяго.


Гіпакоі. Дабравольнай і жыватворчай Тваёй сьмерцю, Хрысьце, Ты як Бог скрышыў брамы пякельныя і адчыніў нам даўні рай, і ўваскрос з мёртвых, выбавіўшы жыцьцё нашае ад тленнасьці.


Пракімен (Пс 79: 3б). Госпадзе, узьнімі моц Тваю і прыйдзі збавіць нас.


Верш. Пастыру Ізраіля, слухай, Ты, што, як авечкай, кіруеш Язэпам.


Тон 7


Трапар. Ты разбурыў Крыжом Тваім сьмерць, адчыніў разбойніку рай, міраносіцам плач на радасьць перамяніў і апосталам загадаў прапаведаваць, бо Ты ўваскрос, Хрысьце Божа, даруючы сьвету вялікую міласьць.


Багародзічны. Як Скарбніца нашага ўваскрасеньня, Усяхвальная, вывядзі тых, што спадзяюцца на Цябе, з ямы і бездані правінаў, бо Ты, нарадзіўшы Збаўленьне нашае, збавіла падуладных граху, – Ты, што перад радзінамі была Дзеваю, і падчас радзінаў Дзеваю, і пасьля радзінаў таксама засталася Дзеваю.


Кандак. Сьмерці ўлада больш ня ў змозе ўтрымаць людзей, бо Хрыстос, зышоўшы, скрышыў і зьнішчыў ейныя сілы. Пекла зьвязваецца і прарокі супольна радуюцца. Зьявіўся Збаўца тым, што вераць, кажучы: "Выйдзіце, верныя, на ўваскрасеньне!"


Гіпакой. Ты, што прыняў вобраз наш і цялесна пацярпеў на крыжы, збаў мяне ўваскрасеньнем Тваім, Хрысьце Божа як Чалавекалюбца.


Пракімен. Устань, Госпадзе, Божа мой, хай узьнясецца рука Твая, не забудзься на ўбогіх Тваіх да канца.


Верш. Буду вызнаваць Цябе, Госпадзе, усім сэрцам маім, апавядаць пра ўсе цуды Твае.


Тон 8


Трапар. Ты зышоў з вышыні, Міласэрны, пахаваньне прыняў трохдзённае, каб нас вызваліць ад цярпеньняў. Жыцьцё нашае і ўваскрасеньне, Госпадзе, слава Табе!


Багародзічны. Ты, што дзеля нас нарадзіўся ад Дзевы і, на крыжы пацярпеўшы, Добры, сьмерцю сьмерць абрабаваў, i явiў уваскрасеньне як Бог, не пагардзі творамi рук Тваіх, пакажы чалавекалюбства Тваё, Міласьцівы, прымі малітвы за нас Багародзiцы, якая нарадзіла Цябе, і збаў, Спасе наш, людзей распачлівых.


Кандак. Ты, устаўшы з магілы, узьняў памерлых і Адама ўваскрасіў; Эва цешыцца аб Тваім уваскрасеньні, і ўсе канцы сьвету радасна сьвяткуюць Тваё, Шматміласэрны, з мёртвых устаньне.


Гіпакоі. Міраносіцы стаялі ля магілы Жыцьцядаўцы, ды шукалі несьмяротнага Ўладара сярод мёртвых і, радасьць дабрай весткі ад анёла атрымаўшы, апосталам абвясьцілі, што ўваскрос Хрыстос Бог, даючы сьвету вялікую міласьць!


Пракімен. Госпад будзе панаваць давеку,* Бог твой, Сыёне, з пакаленьня ў пакаленьне.


Верш. Хвалі, душа мая, Госпада. Праз усё жыцьцё маё буду хваліць Госпада.

Адпушчальныя багародзічныя трапары 
васьмі тонаў

Тон 1


У нядзелю вечарам: Усё стварэньне цешыца, убачыўшы цуд над цудамі, які зьдзейсьніўся ў Табе, Поўная ласкі: Ты зачала бяз семя і нарадзіла Таго, на каго анельскія хоры ўзірацца ня сьмеюць. Малі Яго за душы нашыя.

У панядзелак і сераду вечарам: Поўная ласкі Багародзіца, Ты, не апёкшыся, зачала Боскі Агонь, і нарадзіла бяз семя Крыніцу жыцьця — Госпада. Збаўляй тых, што ўзьвялічваюць Цябе.

У аўторак і чацьвер вечарам: Маючы Цябе, Усячыстая, сваёй заступніцай і вызваленыя Тваімі малітвамі ад цяжкіх бедаў, крыжом Сына Твайго ахоўваныя, Цябе, як належыць, пабожна ўзьвялічваем.

У пятніцу вечарам: Як толькі пачуўся голас Габрыеля, які казаў Табе, Дзева: "Радуйся!", Уладар усіх узяў цела ад Цябе, сьвятая Скарбніца, як прадказаў праведны Давід. Ты сталася больш прасторнай за неба, бо насіла ў сабе Тварца ўсяго. Слава Таму, хто пасяліўся ў Табе; слава Таму, хто выйшаў з Цябе; слава Таму, хто вызваліў нас нараджэньнем сваім".


Тон 2


У нядзелю вечарам: Крыніца міласэрнасьці, Багародзіца, зрабі нас годнымі спагады Твае: глянь міласьціва на людзей, што зграшылі, і пакажы, як заўсёды, сілу Тваю, бо мы, на цябе спадзеючыся, "Радуйся!" усклікаем Табе, як некалі Габрыель, анёлаў начальнік.

У панядзелак і сераду вечарам: Дзякуючы Табе, Багародзіца Дзева, мы сталіся саўдзельнікамі Боскай існасьці, бо Ты нарадзіла нам Бога ў целе. Дзеля гэтага мы Цябе, як належыць, з пашанаю ўзьвялічваем.

У аўторак і чацьвер вечарам: Ты годная ўсякай хвалы, Багародзіца Дзева, мы славім Цябе: крыжом Сына Твайго пекла зруйнаванае было, сьмерць зьніштожаная, мы, памёрлыя, усталі і жыцьця ўдастоіліся, рай атрымалі — ранейшую асалоду. Дзеля гэтага, дзякуючы, славім Яго, як усяўладнага Хрыста Бога нашага і адзінага міласэрнага.

У пятніцу вечарам: Вышэй за розум ўсяслаўныя тайны Твае, Багародзіца: зьбярогшы чысьціню і захаваўшы дзявоцтва, Ты несумненна сталася Маці, нарадзіўшы Бога праўдзівага. Малі Яго за збаўленьне душаў нашых.


Тон 3


У нядзелю вечарам: Красе дзявоцтва і сьветлай чысьціні Тваёй Багародзіца, Габрыель зьдзівіўся і ўсклікнуў: "Якую дастойную пахвалу прынясу Табе, як Цябе назаву? Ня ведаю і жахаюся і, як мне было загадана, клічу: "Радуйся, Поўная ласкі!"

У панядзелак вечарам: Прыстанішча і сіла наша, Багародзіца, моцная памочніца сьвету ўсяму! Малітвамі Тваімі захавай слугаў Тваіх ад усякіх бедаў, адзіная Блаславёная.

У аўторак і чацьвер вечарам: Мы прыдбалі сабе жэзл сілы — крыж Сына Твайго, Багародзіца, і перамагаем ім варожае зухвальства, з любоўю ўзьвялічваючы Цябе.

У сераду вечарам: Прарокі прапаведавалі, апосталы навучалі, мучанікі вызнавалі, а мы ўверылі, што Ты сапраўды Багародзіца: дзеля гэтага ўзьвялічваем Тваё невыказнае сынараджэньне.

У пятніцу вечарам: Цябе, хадайніцу за збаўленьне наша, славім, Багародзіца Дзева, бо целам, якое Ён узяў ад Цябе, Сын Твой і Бог наш на крыжы пацярпеў і як Чалавекалюбец ад тленнасьці выбавіў нас.


Тон 4


У нядзелю вечарам: Узгадаванай у сьвятыні, у сьвятым сьвятых, апранутай у веру, і мудрасьць, і веліч дзявоцтва арханёл Габрыель з неба прынёс прывітаньне, кажучы: "Радуйся Блаславёная; радуйся, Усяслаўная, Госпад з Табою".

У панядзелак вечарам: Да Багародзіцы сёньня сьпешна пойдзем, грэшныя і пакорныя, і прыпадзем да Яе, каючыся і ўсклікаючы з глыбіні душы: "Уладарка наша, памажы! Пакажы ласку Тваю, сьпяшайся, бо гінем у безьлічы правін. Не пакінь нас з нічым, бо Ты адзіная надзея наша".

У аўторак і чацьвер вечарам: Дзева беззаганная, Маці Хрыста Бога, меч прабіў Тваю найсьвятую душу, калі Ты бачыла дабравольна расьпятага Сына і Бога Твайго, Не пераставай маліць Яго, Блаславёная, каб Ён даў нам адпушчэньне грахоў.

У сераду вечарам: Слова Айца — Хрыста Бога нашага, — ад Цябе ўцелаўлёнага мы пазналі, Багародзіца Дзева, адзіная блаславёная. Дзеля гэтага Цябе няспынна ў песьнях славім.

У пятніцу вечарам: Тайна спрадвеку ўкрытая і анёлам няведамая праз Цябе, Багародзіца, тым, што жывуць на зямлі, сталася яўнаю: Бог прыняў цела ад Цябе, спалучыўшы ў сабе без зьліцьця дзьве прыроды і, пацярпеўшы дзеля нас дабравольна на крыжы, уваскрасіў ім першастворанага і выбавіў ад сьмерці душы нашыя.

Тон 5


У нядзелю вечарам: З анёламі ў небе і з людзьмі на зямлі радасным голасам, Багародзіца, клічам: "Радуйся, брама больш прасторная за неба! Радуйся, адзінае збаўленьне тых, што на зямлі! Радуйся, Чыстая і Поўная ласкі, што нарадзіла Бога ў целе!"

У панядзелак вечарам: Хуткую абарону і дапамогу, і міласэрнасьць Тваю пакажы, Чыстая, слузе Твайму: суцішы марныя думкі і ўпаўшую душу маю падымі, Багародзіца, бо я ведаю, што можаш усё.

У аўторак і чацьвер вечарам: Крыжом Сына Твайго, Багародзіца ласкі поўная, ідальская мана была зьнішчаная і сіла дэманская пераможаная; дзеля гэтага мы, верныя, Цябе, як належыць, бласлаўляем і, вызнаючы Цябе Маці Божаю, дастойна ўзьвялічваем.

У сераду вечарам: Дзіўная і збавенная тайніца Дзевы аб'явілася сьвету, бо ад Яе нарадзіўся Ты бяз семя і паказаўся нятленным у целе: усіх радасьць, Госпадзе, слава Табе.

У пятніцу вечарам: Радуйся, брама Гасподняя непраходная! Радуйся, ахова і апякунка тых, што прыходзяць да Цябе! Радуйся, ціхае прыстанішча! Радуйся Ты, што без мужа нарадзіла ў целе Тварца і Бога Твайго! Не пераставай маліцца за тых, што славяць Народжанага ад Цябе і пакланяюцца Яму.


Тон 6


У нядзелю вечарам: Пачаткам збаўленьня сталася для нас дабравешчаньне Габрыеля Дзеве: пачуўшы "Радуйся!" ад яго, Яна не адкінула прывітаньня і не ўсумнілася, як некалі Сара, але адказала: "Вось я служка Гасподняя, хай станецца са мною паводле слова твайго".

У панядзелак вечарам: Надзея сьвету, блаславёная Багародзіца Дзева! Просім Твайго адзінага сільнага заступніцтва: зьмілуйся над людзьмі бездапаможнымі і малі міласэрнага Бога выбавіць душы нашы ад усякай пагрозы, адзіная Блаславёная.

У аўторак і чацьвер вечарам: Багародзіца Дзева, малі Сына Твайго, Хрыста Бога нашага, які дабравольна быў расьпяты на крыжы і выбавіў сьвет ад маны, каб Ён зьмілаваўся над душамі нашымі.

У сераду вечарам: Сьвятая Ўладарка, Чыстая Маці Бога нашага, што нарадзіла ў невыказны спосаб Тварца ўсіх, са сьвятымі апосталамі малі безустанку Ягоную дабрату, каб вызваліў нас ад грэшных пажаданьняў і даў прабачэньне грахоў.

У пятніцу вечарам: Ты, што назваў Маці Тваю блаславёнаю, аддаў сябе дабравольна на мукі і зазьзяў на крыжы, каб знайсьці Адама і кажучы анёлам: "Радуйцеся са мною, бо я знайшоў згубленую драхму". Божа, што ўсё мудра ўладкаваў, слава Табе!


Тон 7


У нядзелю вечарам: Багародзіца, Дзева Чыстая! Разам з анёламі малі Сына Твайго, каб, перш чым прыйдзе канец, даў прабачэньне тым, што верна славяць Цябе.

У панядзелак вечарам: "Радуйся!" — кажам Табе, Багародзіца, бо Ты паказалася вышэйшай за анёлаў, нарадзіўшы Бога.

У аўторак і чацьвер вечарам: Расьпятага за нас Хрыста Бога, які зьнічшчыў пекла ўладу, безупынна малі, Багародзіца Дзева, за збаўленьне душаў нашых.

У сераду вечарам: Спаўненьнем прарокаў і закону ёсьць плод улоньня Твайго, Усячыстая. Дзеля гэтага, ведаючы Цябе як Багародзіцу, славім і набожна ўзьвялічваем Цябе.

У пятніцу вечарам: Скарбніца нашага ўваскрасеньня, Усяхвальная, што, нарадзіўшы Збавіцеля, вызваліла падуладных граху, выратуй тых, што спадзяюцца на Цябе, з бяздоннай ямы правінаў — Ты, якая перад родамі была Дзеваю, і падчас родаў Дзеваю, і пасьля родаў засталася Дзеваю.

Тон 8


У нядзелю вечарам: Радуйся, што праз анёла Радасьць сьвету прыняла! Радуйся, што нарадзіла Тварца Твайго і Госпада! Радуйся, што ўдастоілася стаць Маці Божаю!

У панядзелак вечарам: Непарушнае ўмацаваньне веры і пачэсны дар душ нашых, Багародзіцу ў песьнях, верныя, узьвялічым: "Радуйся, што ва ўлоньні Тваім зьмясьціла Камень Жыцьця! Радуйся, надзея ўсіх канцоў сьвету, сумных Заступніца! Радуйся, Дзева-Маці!"

У аўторак і чацьвер вечарам: Убачыўшы на крыжы расьпятага Цябе, Ягнё і Пастыра, і Збавіцеля сьвету, Маці Твая з плачам казала: "Сыне і Божа мой, сьвет радуецца, атрымаўшы вызваленьне, а сэрца маё гарыць, бачачы Тваё распяцьце, якое Ты церпіш за ўсіх".

У сераду вечарам: Духоўная брама жыцьця, Усячыстая Багародзіца! Вызваль ад бедаў верных, што прыбягаюць да Цябе, каб нам славіць Тваё сьвятое сынараджэньне для збаўленьня душ нашых.

У пятніцу вечарам: Ты, што дзеля нас нарадзіўся ад Дзевы і на крыжы пацярпеў, сьмерцю зьнішчыўшы сьмерць і паказаўшыся Богам ва ўваскрасеньні, не пагардзі творамі рук Тваіх, пакажы чалавекалюбства Тваё, Міласэрны, прымі малітвы за нас Багародзіцы, якая нарадзіла Цябе, і збаў, Збавіцелю добры наш, людзей бездапаможных.

Уваскросныя Евангельлі, Экзапастыляры і евангельскія сьціхіры 

Чытаньне сьвятога Евангельля паводле Мацьвея


У той час адзінаццаць вучняў пайшлі ў Галілею на гару, куды сказаў ім Ісус. І, убачыўшы Яго, пакланіліся Яму, а іншыя ўсумніліся. Тады Ісус падышоў і зьвярнуўся да іх з наступнымі словамі: "Дадзеная мне ўся ўлада на небе і зямлі. Дык ідзіце, навучайце ўсе народы, хрысьцячы іх у імя Айца, і Сына, і Сьвятога Духа, і вучыце іх захоўваць усё, што Я сказаў вам. І вось Я з вамі праз усе дні аж да сканчэньня сьвету. Амін". (28:16-20)

Экзапастыляр. Узыдзем з вучнямі на гару Галілейскую, каб убачыць Хрыста, які кажа: "Я атрымаў уладу над вышэйшымі і ніжэйшымі". Паслухаем, як Ён навучае хрысьціць усе народы ў імя Айца, і Сына, і Сьвятога Духа, і абяцае быць з вучнямі да канца веку.


Багародзічны. Разам з вучнямі цешылася Ты, Багародзіца Дзева, калі ўбачыла Хрыста, які ўваскрос з магілы на трэці дзень, як прадказаў. Ён, зьявіўшыся ім, навучаў іх і, паказаўшы больш дасканалы шлях, загадаў хрысьціць у імя Айца, і Сына, і Духа, верыць у Ягонае ўваскрасеньне і славіць Цябе, Дзева.


Евангельская сьціхіра (тон 1). Госпад прыйшоў на гару, каб узьнесьціся ад зямлі. Ён стаў сярод вучняў сваіх, і яны пакланіліся Яму і, пачуўшы аб Ягонай сусьветнай уладзе, былі пасланыя прапаведаваць па ўсім сьвеце ўваскрасеньне з мёртвых і ўзьнясеньне на неба. А Хрыстос Бог і Збаўца душаў нашых абяцаў прабываць з імі нязьменна давеку.

2


Чытаньне сьвятога Евангельля паводле Марка

Калі мінула субота, Марыя Магдалена і Марыя Якубава, і Саламея купілі духмяныя алейкі, каб, прыйшоўшы, памазаць Ісуса. І вельмі рана ў першы дзень тыдня прыйшлі да магілы, калі ўзыходзіла сонца. І казалі між сабою: "Хто нам адваліць камень ад уваходу ў магілу?" Але, паглядзеўшы, бачаць, што камень адвалены, а ён быў вельмі вялікі. І, увайшоўшы ў магілу, яны ўбачылі юнака, які сядзеў з правага боку і быў адзеты ў белую вопратку, і жахнуліся. А ён ім кажа: "Ня бойцеся. Вы шукаеце Ісуса Назараніна ўкрыжаванага; Ён уваскрос, Яго няма тут. Вось месца, дзе паклалі Яго. Але ідзіце і скажыце Ягоным вучням і Пятру, што Ён іх апярэдзіць у Галілею. Там Яго ўбачыце, як Ён казаў вам". І, выйшаўшы з магілы, яны пабеглі, дрыжучы ад страху. І нікому нічога не сказалі, бо баяліся. (16:1-8)

Экзапастыляр. Міраносіцы ўсьцешыліся, убачыўшы адвалены камень, і юнака ў магіле, які ім сказаў: "Хрыстос устаў, скажыце Пятру і вучням: пасьпяшайце на гару Галілейскую, там Ён зьявіцца, як абяцаў, прыяцелям сваім".


Багародзічны. Перад Тваім, Хрысьце, зачацьцем анёл прывітаў Дзеву словам "Радуйся". Анёл таксама адваліў камень ад магілы. Той, замест смутку, абвясьціў невыказную радасьць; гэты, замест сьмерці, прапаведаваў Цябе, як Жыцьцядаўца, абвясьціўшы жанчынам і вучням уваскрасеньне.


Евангельская сьціхіра (тон 2). Жанчыны, што былі з Марыяю, прыйшлі з духмянымі алейкамі, ня ведаючы, як ім увайсьці ў магілу. І вось бачаць камень адвалены і боскага юнака, які суцішыў разгубленасьць іхніх душаў словамі: "Устаў Ісус Госпад, абвясьціце вучням Яго і прапаведнікам, каб пасьпяшылі ў Галілею, дзе пабачаць Яго, уваскрослага з мёртвых, як Жыцьцядаўца і Госпада".

Чытаньне сьвятога Евангельля паводле Марка

У той час Ісус уваскрос рана ў першы дзень тыдня. Ён паказаўся сьпярша Марыі Магдалене, з якой выгнаў сем бесаў. Яна, пайшоўшы, абвясьціла тым, што былі з Ім, а цяпер сумавалі і плакалі. Але тыя, пачуўшы, што Ён жыве і што яна бачыла Яго, не паверылі. Пасьля гэтага Ён паказаўся двум з іх у іншым выглядзе, калі яны ішлі ў вёску. А тыя, пайшоўшы, абвясьцілі астатнім, але і ім не паверылі. Пазьней Ён паказаўся і самім Адзінаццацём, калі яны засядалі за сталом, і дакараў іх за іхняе няверства і нячуласьць сэрца, што яны не паверылі тым, хто бачыў Яго ўваскрослым. І казаў ім: "Ідзеце па ўсім сьвеце і абвяшчайце Евангельле ўсякаму стварэньню. Хто ўверыць і ахрысьціцца, будзе збаўлены, а хто ня ўверыць, будзе асуджаны. А вось знакі, якія будуць суправаджаць тых, якія ўверылі: Маім імем будуць выганяць злых духаў, будуць гаварыць новымі мовамі, будуць браць у рукі гадзюкаў, і калі б выпілі нешта атрутнае, не пашкодзіць ім. На хворых ускладуць рукі, і тыя ацалеюць". І вось, пасьля размовы з імі, Госпад быў узьняты на неба і сеў па правай руцэ Бога. А яны пайшлі і абвяшчалі ўсюды Евангельле, а Госпад дапамагаў ім і пацьвярджаў іхнія словы знакамі, якія іх суправаджалі. Амін. (16:9-20)

Экзапастыляр. Хай ніхто не сумняецца, што Хрыстос уваскрос, бо Ён зьявіўся Марыі, і Яго бачылі тыя, што ішлі ў вёску. Пасьля зьявіўся адзінаццаці сьведкам Ягоных тайнаў, што сядзелі, схаваўшыся; і, узьнёсшыся на неба, адкуль Ён быў зышоў, паслаў іх хрысьціць, пацьвярджаючы іхняе прапаведаваньне мноствам знакаў.


Багародзічны. Сёньня зазьзяла сонца з магілы, быццам жаніх з вясельнага хораму. Ты, што паланіў пекла і сьмерць перамог, малітвамі Маці Тваёй пашлі нам сьвятло; сьвятло, што прасьвятляе сэрцы і душы; сьвятло, што робіць яснымі сьцежкі запаветаў Тваіх і дарогі праведнасьці.


Евангельская сьціхіра (тон 3). Вучні, якія не паверылі Марыі Магдалене, калі яна абвясьціла ім уваскрасеньне з мёртвых і зьяўленьне Збавіцеля, былі пасаромленыя; але, умацаваныя знакамі і цудамі, яны былі пасланыя на прапаведаваньне. Ты, Госпадзе, узьнёсься да супакою вечнага сьвятла Айца, а яны прапаведавалі ўсюды слова, пацьвярджаючы яго цудамі. Прасьветленыя імі, мы славім Тваё ўваскрасеньне з мёртвых, чалавекалюбны Госпадзе.

Чытаньне сьвятога Евангельля паводле Лукі

У той час, у першы дзень тыдня дужа рана жанчыны прыйшлі да магілы, несучы нарыхтаваныя духмяныя алейкі. Але знайшлі, камень адваленым ад магілы. Увайшоўшы, яны не знайшлі цела Ісуса. Калі яны стаялі, ня ведаючы, што думаць, вось два мужы ў сьветлых вопратках сталі перад імі. Спалоханыя, яны схілілі твары свае да зямлі, але тыя ім сказалі: "Чаго шукаеце жывога сярод мёртвых? Яго няма тут, Ён уваскрос. Згадайце, як Ён гаварыў вам, будучы яшчэ ў Галілеі, кажучы, што Сын Чалавечы мае быць аддадзены ў рукі грэшнікаў і ўкрыжаваны, і на трэці дзень уваскрэсне. І яны згадалі Ягоныя словы. І, вярнуўшыся ад магілы, яны абвясьцілі ўсё гэта Адзінаццацём і ўсім астатнім. А былі гэта: Марыя Магдалена, і Яніна, і Марыя (маці) Якубава, і іншыя з імі. Яны расказалі гэта апосталам. Але іхнія словы здаваліся трызьненьнем, і ім не паверылі. Але Пётра, устаўшы, пабег да магілы і, нахіліўшыся, убачыў адны пахавальныя палотны. І пайшоў назад, дзівячыся ў сабе з таго, што сталася. (24:1-12)

Экзапастыляр. Бачым у жыцьцядайнай магіле мужоў у сьветлых вопратках, што зьзяюць красою, і міраносіцаў, якія прыніклі да зямлі. Пераканаўшыся ў праўдзе ўваскрасеньня нябеснага Ўладара, пойдзем з Пятром да магілы жыцьця і, поўныя подзіву з таго, што здарылася, будзем прабываць у сузіраньні Хрыста.


Багародзічны. Сказаўшы "Радуйся", Ты, Госпадзе, перамяніў плач прабацькоў на радасьць Твайго ўваскрасеньня. Дык, Жыцьцядаўча, заступніцтвам Маці Тваёй, зышлі зьзяньне дабротаў Тваіх, што прасьвятляюць сэрцы, каб нам усклікнуць: "Слава Твайму ўваскрасеньню, чалавекалюбны Госпадзе!".


Евангельская сьціхіра (тон 4). На досьвітку жанчыны прыйшлі да магілы Тваёй, Хрысьце, але не знайшлі цела, якое шукалі. Калі яны стаялі ў разгубленасьці, юнакі ў сьветлых адзеньнях падышлі і сказалі: "Чаго шукаеце Жывога сярод мёртвых? Ён уваскрос, як прадказаў. Чаму не памятаеце Ягоных слоў?" Паверыўшы, яны абвясьцілі добрую вестку вучням, якія ня верылі ім, бо былі прыгнобленыя горам. Але Пётра пабег і ўбачыў, і ўславіў цуды Твае.

Чытаньне сьвятога Евангельля паводле Лукі

У той час Пётра, устаўшы, пабег да магілы і, нахіліўшыся, убачыў адны пахавальныя палотны. І пайшоў назад, дзівячыся ў сабе з таго, што сталася. І вось двое з іх у гэты дзень ішлі ў сяло, што ляжала шэсьцьдзесят стадыяў ад Ерусаліму, назва яму Эмаус. Яны размаўлялі між сабою пра ўсё, што здарылася. Калі яны так размаўлялі і разважалі між сабою, вось сам Ісус, падышоўшы, пайшоў з імі, але іхнія вочы былі быццам замглёныя, і яны не пазналі Яго. А Ён сказаў ім: "Пра што гэта вы гутарыце між сабою ў дарозе?" Яны, сумныя, затрымаліся. Адзін з іх, на імя Кляопа, кажа Яму: "Ты ж сам быў у Ерусаліме і ня ведаеш, што здарылася там у гэтыя дні?". Ён спытаўся ў іх: "Што такое?" А яны сказалі Яму: "Тое, што здарылася з Ісусам Назаранінам, які быў прарокам магутным у справе і слове перад Богам і людзьмі; як першасьвятары і нашыя начальнікі выдалі Яго на сьмерць і ўкрыжавалі. А мы спадзяваліся, што Ён той, які павінен быў вызваліць Ізраіля. Але вось ужо трэці дзень, як усё гэта сталася. Дый некаторыя з нашых жанчынаў зьдзівілі нас: пайшоўшы рана да магілы і не знайшоўшы Ягонага цела, яны прыйшлі, кажучы, што бачылі зьяўленьне анёлаў, якія казалі, што Ён жывы. Некаторыя з нашых пайшлі да магілы і знайшлі так, як казалі жанчыны; Яго ж ня бачылі".


На гэта Ён сказаў ім: "Якія вы няцямлівыя і павольныя сэрцам, каб верыць усяму, што казалі прарокі! Ці ж ня так трэба было пацярпець Хрысту, каб увайсьці ў сваю славу?" І, пачаўшы ад Майсея, праз усіх прарокаў, выясьніў ім усё, што было пра Яго ў Пісаньнях. І вось наблізіліся да сяла, куды ішлі. Ён зрабіў выгляд, быццам хацеў ісьці далей. Але яны затрымлівалі Яго, кажучы: "Застанься з намі, бо ўжо дзень схіліўся да вечара". І Ён увайшоў, каб застацца з імі. І калі Ён узьлёг з імі (ля стала), Ён узяў хлеб, паблаславіў і, разламаўшы, даў ім. І адкрыліся іхнія вочы, і яны пазналі Яго, але Ён зьнік. І казалі яны між сабою: "Ці ж не гарэла нашае сэрца, калі Ён размаўляў з намі па дарозе і выясьняў Пісаньні?" І, устаўшы, у тую ж хвіліну вярнуліся ў Ерусалім і знайшлі там сабраных Адзінаццацёх і іншых з імі, якія казалі, што Госпад сапраўды ўваскрос і явіўся Сымону. А яны расказалі, што здарылася з імі ў дарозе, і як яны пазналі Яго ў ламаньні хлеба. (24:12-35)

Экзапастыляр. Жыцьцё і Дарога, Хрыстос, устаўшы з мёртвых, спадарожнічаў Кляопу і Лукашу, якія пазналі Яго ў Эмаусе, калі Ён пераламіў хлеб. Дый іхнія душы і сэрцы ўжо гарэлі ў дарозе, калі Ён гутарыў з імі і выясьняў Пісаньні пра тое, як Яму трэба было пацярпець. Дык з імі разам усклікнем: "Ён уваскрос і зьявіўся Пятру!"


Багародзічны. Слаўлю ў песьнях Тваю, Творча мой, міласэрнасьць, бо Ты вынішчыў сябе, каб узьняць скалечаную людзкую прыроду. Будучы Богам, Ты, усядобры Ўладару, захацеў стацца падобным да мяне і, нарадзіўшыся ад Чыстае Дзевы, зышоў да пекла, малітвамі Маці Тваёй жадаючы майго збаўленьня.


Евангельская сьціхіра (тон 5). Пакінуўшы пахавальныя палотны, Ты даў зразумець Пятру Тваё ўваскрасеньне. З Лукашом і Кляопам Ты размаўляў у дарозе, не адкрыўшы ім, хто Ты. І яны дакаралі Цябе за тое, што Ты адзіны з тых, што былі ў Ерусаліме, ня ведаеш, што там здарылася. Але Ты, павярнуўшы ўсё на збудаваньне і карысьць, растлумачыў ім прароцтвы і аб'явіўся ў блаславеньні хлеба, бо іхнія сэрцы і раней жадалі пазнаць Цябе. І яны ўжо адкрыта прапаведавалі сабраным вучням Тваё ўваскрасеньне, дзеля якога зьмілуйся над намі.

Чытаньне Сьвятога Евангельля паводле Лукі


У той час Ісус уваскрос з мёртвых і стаў сярод вучняў сваіх, кажучы ім: "Мір вам!" А яны сумеліся і спалохаліся, думаючы, што бачаць здань. Але Ён сказаў ім: "Чаго вы сумеліся і чаму ўсумніліся ў вашых сэрцах? Паглядзіце на Мае рукі і ногі: гэта Я. Дакраніцеся да Мяне і пераканайцеся: дух ня мае цела і касьцей, а Я, як бачыце, маю". Сказаўшы гэта, Ён паказаў ім свае рукі і ногі. Калі ж ад радасьці яны ўсё яшчэ ня верылі і дзівіліся, Ён сказаў ім: "Ці маеце што есьці?" Яны далі Яму кавалак печанай рыбы і мёду ў сотах. Ён узяў і еў з імі. Потым сказаў ім: "Вось тое, што Я вам казаў, калі яшчэ быў з вамі: што трэба было, каб спраўдзілася ўсё, што напісана пра Мяне ў Майсеевым Законе, у Прарокаў і ў Псалмах". Тады адкрыў ім розум для разуменьня Пісаньняў. І сказаў: "Так напісана: Трэба, каб Хрыстос пацярпеў і ўваскрос з мёртвых на трэці дзень; і каб у Імя Ягонае было абвешчана пакаяньне дзеля адпушчэньня грахоў для ўсіх народаў, пачынаючы ад Ерусаліму. Вы сьведкі гэтаму. І вось пасылаю вам абяцанае Айцом Маім. Вы ж заставайцеся ў горадзе, пакуль не апранецеся ў сілу з вышыні". Тады вывеў іх з гораду ў Бэтанію і, узьняўшы рукі, блаславіў іх. І вось, калі блаславіў, Ён аддаліўся ад іх і быў узьняты на неба. А яны пакланіліся Яму і з вялікай радасьцю вярнуліся ў Ерусалім, дзе ўвесь час прабывалі ў сьвятыні, славячы Бога. Амін. (24:36-53)

Экзапастыляр. Каб даказаць Тваю людзкую прыроду, Ты, Збавіцелю, пасьля ўваскрасеньня Твайго стаў сярод грамады вучняў і папрасіў есьці. Навучыўшы вучняў хрышчэньню на пакаяньне, Ты абяцаў паслаць ім Суцяшальніка і зноў узьнёсься да нябеснага Айца. Слава Твайму ўваскрасеньню, Богачалавеча!


Багародзічны. Творца ўсіх і Бог прыняў ад усячыстай крыві Тваёй, Усесьвятая Дзева, чалавечае цела, зьбярогшы Цябе чыстаю пасьля нараджэньня, і абнавіў маю заняпалую прыроду. Дзеля гэтага мы ўсе славім Цябе верна, кажучы: "Радуйся, Уладарка сьвету!"


Евангельская сьціхіра (тон 6). Ты, Хрысьце – сапраўдны супакой для людзей. Пасьля ўваскрасеньня Твайго Ты даў Твой супакой вучням Тваім, але яны ўсумніліся, бо думалі, што бачаць прывід. Ты суцешыў іх, паказаўшы ім свае рукі і ногі. Калі яны яшчэ ня верылі, спажываньнем хлеба і навучаньнем Ты адкрыў іхні розум для разуменьня Пісаньняў. Умацаваўшы іх абяцаньнем Айца, Ты паблаславіў іх і ўзняўся на неба. Дзеля гэтага і мы разам з імі пакланяемся Табе. Госпадзе, слава Табе!

Чытаньне сьвятога Евангельля паводле Яна

У першы дзень тыдня Марыя Магдалена прыходзіць рана, яшчэ поцемкам, да магілы і бачыць, што камень адвалены ад магілы. Яна бяжыць і прыходзіць да Сымона Пётры і да другога вучня, якога любіў Ісус, і кажа ім: "Узялі Госпада з магілы і ня ведаю, дзе паклалі Яго". Выйшаў тады Пётра і другі вучань, і пайшлі да магілы. Беглі яны абодва разам, але другі вучань абагнаў Пётру і прыбег першы да магілы. Нахіліўшыся, ён убачыў палотны, якія ляжалі там, але ў сярэдзіну не ўвайшоў. Прыйшоў таксама Сымон Пётра ўсьлед за ім. Увайшоў у сярэдзіну і ўбачыў палотны, што там ляжалі, і скручаную хустку, што была на Ягонай галаве, якая ляжала не з палотнамі, але асобна на іншым месцы. Тады ўвайшоў і другі вучань, што прыбег першы да магілы, убачыў і паверыў. Бо яны тады яшчэ не разумелі Пісаньня (якое кажа), што Ён павінен устаць з мёртвых. Тады вучні вярнуліся зноў да сябе. (20:1-10)

Экзапастыляр. "Узялі Госпада!" – сказала Марыя. Пётра і іншы вучань, якога Хрыстос любіў, пабеглі да магілы і знайшлі там толькі згорнутыя пахавальныя палотны і галаўны пакравец, што ляжаў асобна; і змоўклі, пакуль не пабачылі Хрыста.


Багародзічны. Вялікія і слаўныя рэчы ўчыніў Ты дзеля мяне, Хрысьце мой міласэрны! Ты нарадзіўся ў невыказны спосаб ад Дзевы, прыняў хрост, пацярпеў сьмерць і ўваскрос у славе, каб вызваліць ад сьмерці нашу прыроду. Слава, Хрысьце, велічы і сіле Тваёй!


Евангельская сьціхіра (тон 7). Чаму, Марыя, з сумам у сэрцы, з самага ранку стаіш ля магілы і пытаеш: "Дзе паклалі Ісуса?" Глянь, вось прыбеглі вучні, і, убачыўшы пахавальныя палотны і галаўны пакравец, зразумелі ўсё і згадалі, што кажуць Пісаньні пра ўваскрасеньне. З імі і мы, уверыўшы, славім у песьнях Цябе, Жыцьцядаўча.

Чытаньне сьвятога Евангельля паводле Яна

У той час Марыя стаяла ля магілы звонку і плакала. Плачучы, яна нахілілася да магілы і ўбачыла двух анёлаў у белым, адзін у галавах, другі ля ног, дзе ляжала цела Ісуса. І сказалі ёй: "Жанчына, чаго плачаш?" Яна адказала ім: "Забралі Госпада майго, і ня ведаю, дзе Яго паклалі." Сказаўшы гэта, яна азірнулася і ўбачыла Ісуса, які стаяў, але яна ня ведала, што гэта Ісус. Кажа ёй Ісус: "Жанчына, чаго плачаш? Каго шукаеш?" Яна ж, думаючы, што гэта садоўнік, кажа Яму: "Спадару, калі ты вынес Яго, дык скажы мне, дзе ты Яго паклаў, і я Яго вазьму." Кажа ёй Ісус: "Марыя!." Яна ж, павярнуўшыся, кажа Яму па-гэбрайску: "Равуні!", што значыць "Настаўнік". Кажа ёй Ісус: "Не затрымлівай Мяне, бо Я яшчэ не ўзышоў да Айца. Але ідзі да вучняў маіх і скажы ім: Узыходжу да Айца Майго і Айца вашага, і да Бога Майго і Бога вашага". Пайшла Марыя Магдалена і абвясьціла вучням: "Я бачыла Госпада, і Ён мне гэта сказаў". (20:11-18)

Экзапастыляр. Марыя, убачыўшы ў магіле двух анёлаў, сумелася і, не пазнаўшы Хрыста, падумала, што гэта садоўнік, і спытала ў Яго: "Дзе ты паклаў цела майго Ісуса?" Пазнаўшы па голасе, што Ён і ёсьць Збаўца, пачула ад Яго: "Не дакранайся да Мяне, але ідзі і скажы братом Маім, што адыходжу да Айца".


Багародзічны. Ты, Дзева, нарадзіла ў невыказны спосаб аднаго з Тройцы з дзьвюма прыродамі і падвойнай воляю, але адзінага асобаю. Малі Яго, каб Ён выбавіў ад усялякай напасьці ўсіх, што з вераю пакланяюцца Яму. Мы ўсе прыбягаем да Цябе, Уладарка сьвету.


Евангельская сьціхіра (тон 8). Не дарма цякуць гарачыя сьлёзы Марыі: яна, хоць і па-зямному меркавала, бо была слабой жанчынаю, удастоілася навучаньняў анельскіх і бачаньня самога Ісуса. Ты, Хрысьце, не дазволіў ёй дакрануцца да Цябе, але паслаў яе як прапаведніцу да вучняў Тваіх, каб абвясьціла ім добрую вестку пра Твой адыход да Айцоўскае спадчыны. Разам з ёю зрабі і нас, Уладару Госпадзе, годнымі бачыць Цябе.

Чытаньне сьвятога Евангельля паводле Яна

Вечарам таго самага першага дня тыдня, калі дзьверы дому, дзе сабраліся вучні, былі зачыненыя дзеля страху перад гэбрэямі, прыйшоў Ісус, стаў пасярэдзіне і сказаў ім: "Мір вам!" Сказаўшы гэта, паказаў ім рукі свае і бок. І ўсьцешыліся вучні, убачыўшы Госпада. А Ісус сказаў ім зноў: "Мір вам! Як паслаў Мяне Айцец, так Я пасылаю вас". Сказаўшы гэта, дыхнуў на іх, кажучы: "Прыміце Духа Сьвятога. Каму адпусьціце грахі, таму будуць адпушчаныя, а каму затрымаеце, на тым застануцца". Тамаш, адзін з Дванаццацёх, званы Блізьнюк, ня быў з імі, калі прыйшоў Ісус. Іншыя вучні сказалі яму: "Мы бачылі Госпада". Але ён адказаў ім: "Калі не пабачу на руках Ягоных ранаў ад цьвікоў, і не ўкладу пальца майго ў раны ад цьвікоў, і не ўкладу рукі маёй у Ягоны бок, не паверу". І праз восем дзён зноў былі вучні ў доме, і Тамаш з імі. Прыйшоў Ісус праз зачыненыя дзьверы, стаў пасярод іх і сказаў: "Мір вам!" Потым кажа Тамашу: "Дай палец твой сюды і паглядзі на рукі Мае; дай руку тваю і ўкладзі ў бок Мой, і ня будзь недаверкам але вернікам". І сказаў Яму Тамаш у адказ: "Госпад мой і Бог мой!" Ісус сказаў яму: "Ты паверыў таму, што ўбачыў Мяне. Шчасьлівыя тыя, што ня бачылі і ўверылі". Шмат іншых знакаў учыніў Ісус перад сваімі вучнямі, пра якія не напісана ў гэтай кнізе. Гэта ж напісана, каб вы паверылі, што Ісус ёсьць Хрыстос, Сын Божы, і каб, уверыўшы, мелі жыцьцё вечнае. (20:19-31)

Экзапастыляр. Калі Ты, Уладару, увайшоў праз зачыненыя дзьверы, Ты напоўніў вучняў Духам усесьвятым, удыхнуўшы ў іх супакой, і загадаў ім затрымліваць і адпушчаць грахі. Пасьля васьмі дзён Ты паказаў бок і рукі Твае Тамашу. З ім разам і мы ўсклікаем: "Госпад мой і Бог мой!"


Багародзічны. Калі Ты, усесьвятая Дзева Боганявеста, убачыла Сына Твайго, які ўваскрос з магілы на трэці дзень, Ты пакінула смутак, што як Маці мела, бачыўшы Ягоныя цярпеньні; і, поўная радасьці, разам з вучнямі Ты аддала пашану Яму. Дык цяпер збаў тых, што вызнаюць Цябе Багародзіцаю.


Евангельская сьціхіра (тон 5). Калі споўніўся час, позна ў суботу, Ты, Хрысьце, стаў сярод вучняў Тваіх пры зачыненых дзьверах і гэтым цудам пацьвердзіў цуд Твайго ўваскрасеньня. Ты напоўніў іх радасьцю і даў ім Духа Сьвятога, і ўладу адпушчаць грахі, і ня даў Тамашу ўтапіцца ў буры няверства. Дык і нам, добрасардэчны Ўладару, дай розум праўдзівы і адпушчэньне грахоў.


10


Чытаньне сьвятога Евангельля паводле Яна

У той час зьявіўся Ісус вучням сваім ля Тыбэрыядзкага мора. Зьявіўся Ён вось як: Былі разам Сымон Пётра і Тамаш, званы Блізьнюком, і Натанаіл з Каны Галілейскай, і сыны Забэдэевы, і два іншыя з Ягоных вучняў. Кажа ім Сымон: "Іду лавіць рыбу". Кажуць яму: "Пойдзем і мы з табою". Выйшлі і селі ў човен, і ў тую ноч не злавілі нічога. А калі ўжо надыходзіла раніца, Ісус стаў на беразе, але вучні ня ведалі, што гэта Ісус. А Ісус сказаў ім: "Дзеткі, ці маеце што есьці?" Адказалі Яму: "Не". Тады Ён сказаў ім: "Закіньце сетку з правага боку чоўна, і знойдзеце". Яны закінулі і ўжо не маглі яе выцягнуць дзеля мноства рыбы. Тады вучань, якога любіў Ісус, сказаў Пётру: "Гэта Госпад". Сымон Пётра, пачуўшы, што гэта Госпад, падперазаўся вопраткаю, бо ён быў голы, і кінуўся ў мора. Іншыя вучні прыплылі на чоўне, цягнучы за сабою сеці з рыбаю, бо да берагу было не далёка – локцяў каля дзьвесьце. Калі яны зышлі на зямлю, убачылі раскладзены жар і рыбу, што ляжала на ім, і хлеб. Сказаў ім Ісус: "Прынясіце яшчэ рыбы, што вы злавілі цяпер". Сымон Пётра пайшоў і выцягнуў на бераг сетку, поўную вялікіх рыбаў – усяго сто пяцьдзесят тры. Нягледзячы на такую вялікую колькасьць, сетка не парвалася. Сказаў ім Ісус: "Хадзіце, сьнедайце". Ніхто з вучняў не адважыўся спытацца ў Яго: "Хто Ты?", ведаючы, што гэта Госпад. А Ісус падышоў, узяў хлеб і даў ім - таксама і рыбу. Гэта ўжо трэці раз як Ісус зьявіўся вучням пасьля таго, як устаў з мёртвых. (21:1-14)

Экзапастыляр. Сыны Забэдэявы з Пётрам і Натанаілам, двума іншымі вучнямі і Тамашом лавілі рыбу ў Тыбэрыядзкім моры. На загад Хрыста яны закінулі сець з правага боку і выцягнулі мноства рыбы. Пётра, пазнаўшы Яго, кінуўся плысьці да Яго. Гэта ўжо трэці раз, як Госпад зьявіўся вучням сваім, пакаштаваўшы хлеба і рыбы на гарачых вугольлях.


Багародзічны. Малі, Дзева, Госпада, які ўваскрос на трэці дзень, за тых, што з любоўю ў песьнях славяць і бласлаўляюць Цябе. Ты – наша збавеннае прыстанішча і хадайніца да Яго. Мы – Твой набытак і слугі Твае, Багародзіца, і на Тваё заступніцтва спадзяемся.


Евангельская сьціхіра (тон 6). Пасьля Твайго зыходу ў пекла і ўваскрасеньня з мёртвых вучні Твае, Хрысьце, поўныя суму растаньня з Табою, вярнуліся да сваіх ранейшых заняткаў. Яны направілі сеці і лодкі, ды толькі не маглі злавіць рыбы. Але Ты, Збавіцелю, як Уладар усіх, зьявіўся ім і загадаў закінуць сеці з правага боку. Яны зрабілі, як Ты сказаў, і злавілі вялікае мноства рыбы, а дзіўная вячэра чакала іх на зямлі; прычасьціўшы ёю вучняў Тваіх, дай сёньня і нам быць вартымі пакаштаваць яе, Чалавекалюбча Госпадзе.

11

Чытаньне сьвятога Евангельля паводле Яна

У той час зьявіўся Ісус вучням сваім, уваскросшы з мёртвых, і кажа Сымону Пятру: "Сымоне, сыне Ёны, ці любіш Мяне больш, чым яны?" Адказаў Яму: "Так, Госпадзе, Ты ведаеш, што люблю Цябе". Кажа яму: "Пасі ягнятаў Маіх". Зноў кажа яму другі раз: "Сымоне, сыне Ёны, ці любіш мяне?" Кажа Яму: "Так, Госпадзе, Ты ведаеш, што люблю Цябе". Кажа яму: "Пасі авечак Маіх". Кажа яму трэці раз: "Сымоне, сыне Ёны, ці любіш ты Мяне?" Засумаваў Пётра, што Ён сказаў яму трэці раз: "Ці любіш Мяне?" І сказаў Яму: "Госпадзе, Ты ўсё ведаеш, Ты ведаеш, што люблю Цябе". Кажа яму Ісус: "Пасі авечак Маіх. Сапраўды, сапраўды кажу табе: калі ты быў маладзейшы, дык падпярэзваўся сам і ішоў, куды хацеў; калі ж пастарэеш, працягнеш твае рукі, і іншы падпярэжа цябе і павядзе, куды ня хочаш". Гэта Ён сказаў, даючы зразумець, якой сьмерцю ён праславіць Бога. І, сказаўшы гэта, кажа яму: "Ідзі сьледам за Мною". Павярнуўшыся, Пётра ўбачыў, што за ім ідзе вучань, якога любіў Хрыстос, той самы, які на вячэры прыпаў да Ягоных грудзей і сказаў: "Госпадзе, хто прадасьць Цябе?" Дык, угледзеўшы яго, Пётра кажа Ісусу: "Госпадзе, а ён што?" Кажа яму Ісус: "Калі я хачу, каб ён застаўся, пакуль Я прыйду, што табе да гэтага? Ты ідзі за Мною". І разышлося гэтае слова сярод братоў, што вучань гэты не памрэ. Але Ісус не сказаў яму, што не памрэ, але: "Калі хачу, каб ён заставаўся, пакуль прыйду, што табе да гэтага?". Гэта і ёсьць той вучань, які сьведчыць пра гэта і напісаў гэта. І мы ведаем, што сьведчаньне ягонае праўдзівае. Ёсьць шмат іншага, што зрабіў Ісус: калі б пра ўсё гэта напісаць, дык думаю, што і ўвесь сьвет не зьмясьціў бы гэтых напісаных кнігаў. (21:15-25)

Экзапастыляр. Пасьля свайго ўваскрасеньня Госпад спытаў Пётру тройчы: "Ці любіш мяне?", і паставіў яго галоўным пастырам свайго статку. Калі ж Пётра ўбачыў вучня, якога Ісус любіў, ён спытаў Госпада: "А што з ім?" А Госпад адказаў: "Калі захачу, каб ён застаўся да Майго прыйсьця, што табе да гэтага, дружа Пётра?"


Багародзічны. Страшная тайна і дзіўны цуд! Сьмерцю сьмерць зьнішчаная была. Хто ж ня будзе славіць і хто не паклоніцца ўваскрасеньню Твайму, Слова, і Багародзіцы, якая чыста нарадзіла Цябе ў целе. Малітвамі Яе выбаў усіх нас ад вечнае пакуты.


Евангельская сьціхіра (тон 8). Зьявіўшыся пасьля ўваскрасеньня вучням Тваім, Ты, Збавіцелю, даручыў Сымону пасьвіць авечак. Дзеля любові, якую ён меў да Цябе, Ты загадаў яму апекавацца статкам Тваім. Ты сказаў яму: "Калі любіш мяне, Пётра, пасі ягнятаў Маіх, пасі авечак Маіх". Ён жа, з любоўю да бліжняга, спытаўся пра другога вучня. Малітвамі абодвух, Хрысьце, захавай Твой статак ад драпежных ваўкоў.

Каноны нядзельныя крыжаўваскросныя і багародзічныя


Тон 1 


Песьня 1

Канон крыжаўваскросны. Ірмас. Хрыстос родзіцца: слаўце Яго; Хрыстос зыходзіць з нябёсаў: сустракайце Яго; Хрыстос на зямлі: цешцеся! Сьпявай Госпаду, уся зямля, людзі, радасна вітайце Яго, бо Ён праславіўся.


Хрыстос прымае цела і абагаўляе мяне; Хрыстос упакорваецца і ўзьнімае мяне; Хрыстос Жыцьцядаўца церпіць мукі ў целе сваім і вызваляе мяне ад цярпеньняў. Пяю Яму песьню ўдзячнасьці, бо Ён праславіўся.


Хрыстос укрыжаваны ўзносіць мяне; Хрыстос памёрлы ўваскрашае мяне; Хрыстос дае мне жыцьцё. Радасна пляскаю ў далоні і пяю Збавіцелю пераможную песьню, бо Ён праславіўся.


Багародзічны. Ты, Дзева ўсячыстая, зачала Бога, і, застаўшыся дзеваю, нарадзіла Хрыста, які прыняў цела ад Цябе, – адзінага асобаю але ў дзьвюх прыродах Сына, які праславіўся.


Канон Багародзіцы. Ірмас канону ўваскроснага: Твая пераможная правая рука...


Якую песьню, годную Цябе, прынясем Табе мы, нямоглыя? Хіба тую, радасную, якой Габрыель нас таемна навучыў: "Радуйся, Багародзіца Дзева, Маці, што мужа ня знала!"


З чыстым сэрцам усклікнем у духу, верныя, заўсёды Дзеве і Маці Ўладара анельскіх сілаў: "Радуйся, Багародзіца Дзева, Маці, што мужа ня знала!"


Нязьведаная глыбіня Твайго недасяжнага сынараджэньня, Усячыстая! Дзеля гэтага з непахіснай вераю песьню прыносім Табе і кажам: "Радуйся, Багародзіца Дзева, Маці, што мужа ня знала!"


Песьня 3

Канон крыжаўваскросны. Ірмас. Спрадвеку ад Айца народжанаму нятленнаму Сыну, што ў апошнія дні ад Дзевы бяз семя прыняў цела, Хрысту Богу пяём: "Ты наша сіла. Сьвяты Ты, Госпадзе!"


Хрысту Богу, які ўзяў на плечы заблуднае ягнё і дрэвам крыжовым зьнішчыў грэх, усклікнем: "Сьвяты Ты, Госпадзе, што ўзьнёс рог наш!"


Паклонімся, верныя, Таму, хто вялікага Пастыра Хрыста вывеў з апраметнай, і Ягонай сьвятарскай уладай і Боскім Духам праз апосталаў пасьвіў у праўдзе ўсе народы.


Багародзічны. Сыну, які бяз семя прыняў цела і нарадзіўся ад Дзевы, і пасьля нараджэньня захаваў Яе Дзеваю боскай сілаю сваёю, Усявышняму Богу ўсклікнем: "Сьвяты Ты, Госпадзе!"


Канон Багародзіцы. Ірмас. Ты, Сьвяты, што, ведаючы слабасьць людзкой істоты...


Разам з прарокамі называем справядліва Цябе, Дзева, лёгкай Хмараю, на якой Госпад прыйшоў, каб зьнішчыць спакусу ягіпскіх ідалаў і прасьвятліць тых, што служылі ім.


Прарокі называлі Цябе існай Крыніцай запячатанай і Брамай зачыненай, калі казалі пра Тваё дзявоцтва, якое Ты захавала пасьля родаў.


Габрыель, якому было дадзена, наколькі магчыма, пазнаць Боскі провід, прынёс Табе, Дзева беззаганная, радасную вестку: ён ясна абвясьціў зачацьце Слова і прапаведаваў Ягонае невыказнае нараджэньне.


Песьня 4

Канон крыжаўваскросны. Ірмас. Як жэзл з кораня Ясеевага і кветка, што на ім зацьвіла, Ты, Хрысьце, заквітнеў ад Дзевы. Непадуладны законам прыроды, Ты, Божа, прыйшоў з гары, ацененай лесам, і прыняў цела ад Тае, што мужа ня знала. Слава сіле Тваёй, Госпадзе!


Хто той, што ідзе з Эдому, у вопратцы, чырвонай ад вінаграду басорскага, прыгожы як Бог? Як чалавек, Ён носіць вопратку, чырвоную ад крыві. Дык пяем яму, верныя: "Слава сіле Тваёй, Госпадзе!"


Хрыстос явіўся як першасьвятар будучых дабротаў. Ён разбурыў наш грэх, адчыніў сваёй крывёю новы, няведамы дасюль, шлях, і апярэдзіў нас, увайшоўшы ў лепшую і больш дасканалую скінію, у сьвятое месца.


Багародзічны. Ты, Усяхвальная, выпрасіла ў новага Адама пагасіць стары доўг Эвы, калі нарадзіла Хрыста, адзінага ў дзьвюх прыродах Госпада, які ў чыстым зачацьці Тваім зьяднаў з сабою разумнае адухоўленае цела.


Канон Багародзіцы. Ірмас. Як гару, ацененую ласкай Божаю...


Слухай, неба, пра цуд, і зразумей, зямля, бо вось Дачка смяротнага заняпалага Адама абяцаецца Богу і стаецца Маці свайго Творцы для нашага збаўленьня і аднаўленьня.


Славім у песьнях Тваю вялікую і страшную тайну, схаваную ад анёлаў, бо на Цябе, Усяхвальная, зышоў Той, хто ёсьць, як дождж на руна, для збаўленьня тых, што славяць Цябе.


Усяхвальная Багародзіца, надзея народаў і збаўленьне верных, Ты больш сьвятая за ўсіх сьвятых, бо з Цябе зазьзяў Збавіцель і Жыцьцядаўца Госпад. Малі Яго за збаўленьне слугаў Тваіх.


Песьня 5

Канон крыжаўваскросны. Ірмас. Бог міру і Айцец ласкаў, Ты паслаў нам Анёла вялікай Рады, каб Ён нам прынёс супакой. Скіраваныя Ім да сьвятла, сярод нядрэмнай ночы славім Цябе, Чалавекалюбча.


Якое багацьце і глыбіня мудрасьці Божае! Госпад злавіў мудрых у іхнія сеці і выбавіў нас ад іхняй маны. Пацярпеўшы з уласнай волі ў слабасьці цела, Ён сілаю сваёю мёртвых ажывіў і ўваскрасіў.


Хрыстос Бог прымае цела дзеля нас і памірае на Крыжы; пахаваны, Ён зноў уваскрасае і ўзыходзіць з целам да Айца, адкуль мае зноў прыйсці ў целе, каб збавіць тых, што набожна служаць Яму.

Канон Багародзіцы. Ірмас. Хрысьце, што прасьвятліў зьзяньнем прыйсьця Твайго...


Анельскія хоры цешацца, гледзячы на Цябе, Багародзіца Дзева, а з імі радуюцца і людзі, бо сынараджэньнем Тваім Ты іх злучыла ў адно. Дзеля гэтага мы Цябе дастойна хвалім.


Хай вусны і думкі нашыя няспынна славяць сапраўдную Пахвалу роду людзкога. Дзева стаіць разам з намі і ўслаўляе тых, што славяць Яе.


Кожная песьня і хвала мудрых у гонар Дзевы і Маці Божае годная пахвалы, бо Тая, якую славім, сталася сьвятыняю славы Бога найвышэйшага.


Песьня 6

Канон Крыжаўваскросны. Ірмас. Зьвер марскі выкінуў з нутра свайго Ёну, які быў там, быццам дзіця ва ўлоньні. Слова, што было ва ўлоньні Дзевы і ўзяло цела ад Яе, выйшла адтуль, захаваўшы Яе някранутаю. Непадуладны тленнасьці, Хрыстос захаваў нязьменнаю Маці сваю.


Хрыстос Бог, розум нярэчыўны і непадуладны цярпеньням, прымешваецца да чалавечага розуму, і злучае Боскую прыроду са слабым целам. Застаўшыся нязьменным, Ён зьядноўваецца са мною, каб праз Крыж дараваць мне збаўленьне.


Адам спакусіўся, спатыкнуўся і ўпаў, і быў ашуканы ў надзеі стацца як бог. Але вось ён узьнімаецца і абагаўляецца праз зьяднаньне са Словам, і праз мукі стаецца непадуладным цярпеньням, і праслаўляецца як Сын на пасадзе разам з Айцом і Духам.


Багародзічны. Неразьдзельны са спрадвечным Айцом, Бог праведнасьці, што нарадзіўся раней бяз маці, пасяляецца без айца ва ўлоньні Дзевы. Род Ягоны страшны і невыказны.


Канон Багародзіцы. Ірмас. Агарнула нас безвыходная бездань...


Анельскія хоры стаяць у подзіве перад Тваім бясьсеменным зачацьцем, Заўсёды Дзева: Ты засталася Дзеваю перад родамі і пасьля іх.


Ад Цябе, Усячыстая, прыняла цела бесьцялеснае Слова, што загадам сваім усё стварыла і прывяло да быцьця хоры бесьцялесных анёлаў.


Вораг быў пераможаны Тваім жыцьцядайным Плодам, Поўная ласкі, і пекла было патаптанае, і мы вызваліліся ад путаў няволі. Клічу: "Суцішы пажаданьні сэрца майго!"


Песьня 7

Канон крыжаўваскросны. Ірмас. Адкінуўшы з пагардаю нязбожны загад, узгадаваныя ў дабрадзейнасьці юнакі не збаяліся пагрозы агню, але сярод полымя сьпявалі: "Божа айцоў нашых, блаславёны Ты!"


Зямля, чырвоная ад крыві Авеля, забітага рукою брата, была праклятаю. Акропленая Тваёю пачэснаю крывёю, яна атрымала блаславеньне, і радасна ўсклікае: "Божа айцоў, блаславёны Ты!"


Хай галосяць богапраціўныя людзі, што асьмеліліся забіць Хрыста; а народы хай весяляцца, пляскаюць у далоні і клічуць: "Божа айцоў нашых, блаславёны Ты!"


Анёл зазьзяў і ўсклікнуў міраносіцам: "Хадзіце, гляньце на доказы ўваскрасеньня Хрыстовага – покрыва і магілу, – і ўсклікніце: Божа айцоў нашых, блаславёны Ты!"


Канон Багародзіцы. Ірмас. Цябе, Багародзіца, мы, верныя, бачым, як духоўную печ...


Якуб па-прароцку бачыў Цябе, Багародзіца, лесьвіцаю, якою захацеў зысьці на зямлю Ўсявышні, каб пажыць з людзямі – блаславёны Бог айцоў і ўсяхвальны.


Радуйся, Чыстая, бо ў добрасардэчнасьці сваёй з Цябе выйшаў Пастыр, апрануты ў Адамавую скуру і ва ўсяго мяне, чалавека, – блаславёны Бог айцоў і ўсяхвальны.


Новы Адам, які выйшаў з чыстага ўлоньня Твайго, быў адвечным Богам. Малі Яго цяпер аднавіць мяне, састарэлага грахамі, які клічу: "Блаславёны Бог айцоў і ўсяхвальны!"


Песьня 8

Канон крыжаўваскросны. Ірмас. Печ, мокрая ад расы, была вобразам надпрыроднага цуду. Як яна не спаліла ў сабе юнакоў, так агонь Боства не пашкодзіў Дзявочага ўлоньня. Дзеля гэтага пяём: "Хай усе стварэньні хваляць Госпада і ўзьвялічваюць Яго праз усе вякі!"


Хадзеце, людзі, паклонімся месцу, дзе стаялі ўсячыстыя ногі; і Крыжу, на якім былі распасьцёртыя жыцьцядайныя Боскія Хрыстовыя рукі для збаўленьня ўсіх людзей; станем вакол магілы і засьпявайма: "Хай усе стварэньні хваляць Госпада і ўзьвялічваюць Яго праз усе вякі!"


Выявілася беззаконная хлусьня богазабойцаў: Той, каго яны назвалі ашуканцам, устаў у сіле, насьмяяўшыся з іхніх пячацяў. Дык з радасьцю запяём: "Хай усе стварэньні хваляць Госпада, і ўзьвялічваюць Яго праз усе вякі!"


Траечны. Чыстыя сэрафімы бласлаўляюць Тры Сьвятасьці і пяюць хвалу адзінай Уладзе, і са страхам славяць Боства ў трох Асобах. З імі разам і мы набожна запяем: "Хай усе стварэньні хваляць Госпада, і ўзьвялічваюць Яго праз усе вякі!"


Канон Багародзіцы. Ірмас. У печы юнакі ізраільскія...


Усхвалім у песьнях Хорам сьветлы, з якога Ўладар усіх Хрыстос выйшаў; запяём голасна: "Усе творы Гасподнія, блаславіце Госпада і ўзьвялічвайце Яго праз усе вякі!"


Радуйся, Пасад слаўны Божы; радуйся, верных Сьцяна абаронная, з якое зазьзяў Сьветач-Хрыстос для тых, што ў цемры сядзяць і клічуць: "Усе творы Гасподнія, блаславіце Госпада і ўзьвялічвайце Яго праз усе вякі!"


Дзева ўсяхвальная, што нарадзіла Прычыну збаўленьня ўсіх Госпада, малі Яго за ўсіх, якія клічуць: "Усе творы Гасподнія, блаславіце Госпада і ўзьвялічвайце Яго праз усе вякі!"


Песьня 9

Канон крыжаўваскросны. Ірмас. Дзіўную і слаўную бачу тайну: пячора – неба, Дзева – пасад хэрувімскі, ясьлі – жыльлё, дзе зьмясьціўся Незьмяшчальны Хрыстос, якога мы ў песьнях славім.


Крыж Твой, Госпадзе, праславіўся веліччу магутнасьці Тваёй, бо на ім слабасьць Твая явілася мацнейшай за ўсе сілы. Крыжом моцныя былі паваленыя на зямлю, а бедныя ўзьнесеныя да нябёсаў.


Сьмерць была пераможаная Тваім уваскрасеньнем з мёртвых, Хрысьце: Ты явіўся тым, што ў апраметнай, і дараваў ім жыцьцё. Таму Цябе як увасобленае Жыцьцё і Ўваскрасеньне, і Сьвятло ў песьнях узьвялічваем.


Траечны. Беспачатная і бязьмежная існасьць пазнаецца ў трох адзінствах, адзінае Боства ў трох богапачатных асобах, – у Айцу, і Сыне, і Духу. Багамудрыя, што спадзеюцца на Яго, атрымліваюць збаўленьне.


Канон Багародзіцы. Ірмас. Вобразам чыстага сынараджэньня Твайго...


Ты, Багародзіца, вырасла з прароцкага кораня Давідавага, і Давіда праславіла, бо Ты нарадзіла прадказанага Госпада славы, якога мы належна ўзьвялічваем.


Ніякая пахвала ня здольная перадаць веліч славы Твае, Усячыстая. Але, Уладарка Багародзіца, прымі ад нягодных слугаў Тваіх песьню хвалы, якую мы Табе з любоўю прыносім.


Вышэй за розум цуды Твае, Дзева Чыстая! Ты, ясьнейшая за сонца, адзіная явіла найнавейшы цуд Твайго неспасьцігальнага дзетараджэньня. Таму мы ўсе ўзьвялічваем Цябе.


Тон 2 


Песьня 1

Канон крыжаўваскросны. Ірмас. Ідучы па нязвыклым нязьведаным шляху, выбраны Ізраіль прайшоў сухімі нагамі мора і ўсклікнуў: "Пяем Госпаду, бо Ён праславіўся!"


Сілаю нямоглых, уваскрасеньнем заняпалых і нятленнасьцю памёрлых Ты, Хрысьце, стаўся цярпеньнямі цела Твайго і праславіўся.


Каб явіць ласку заняпаламу свайму вобразу і ўзьняць пакорных, Творца, Бог і Аднавіцель сьмерцю сваёю ўсіх ажывіў, і праславіўся.


Канон Багародзіцы. Ірмас той самы.

Духоўная лесьвіца і сухі шлях праз мора некалі былі вобразамі нараджэньня Твайго, Чыстая, Сына, якому пяём, бо Ён праславіўся.


Сіла Ўсявышняга, дасканалая Існасьць, Божая Мудрасьць ад Цябе, Усячыстая, прыняла цела, пасялілася сярод людзей і праславілася.


Сонца праведнасьці прайшло скрозь непраходныя дзьверы ўлоньня Твайго, Чыстая, зазьзяла на ўвесь сьвет і праславілася.


Песьня 3

Канон крыжаўваскросны. Ірмас. Сілаю Тваёю, Хрысьце, лук моцных быў зламаны, а слабыя падперазаліся сілаю.


Вышэйшы за ўсе стварэньні, Хрыстос упакорыўся ў сьмерці цялеснай і явіўся меншым за анёлаў.


Мёртвы, Ты, Хрысьце, быў залічаны да беззаконьнікаў, але явіўся ў зьзяньні славы жанчынам пасьля ўваскрасеньня.


Канон Багародзіцы. Ірмас той самы.

Пазачасны і Ўсявышні Творца часу, ад Цябе, Дзева, прыняў цела.


Усхвалім улоньне, больш прасторнае за неба, дзякуючы якому Адам жыве ў небе ў вечнай радасьці.


Песьня 4

Канон крыжаўваскросны. Ірмас. Я пачуў, чалавекалюбны Госпадзе, пра Твой слаўны провід і ўславіў Тваю неспасьціглую сілу.


Калі Дзева, якая бяз болю нарадзіла Цябе, убачыла, як Ты, Хрысьце, вісеў на крыжы, Яе як маці боль працяў.


Сьмерць пераможаная, Мёртвы бярэ ў палон браму ўсяеднага пекла, якое ляжыць зьнямоглае, і мне даюцца звышпрыродныя дары.


Канон Багародзіцы. Ірмас той самы.

Боская гара з дому Гасподняга, Маці Божая ўзьнялася вышэй за ўсе сілы.


Непадуладная прыродным законам, Ты адзіная, Дзева, нарадзіла Ўладара стварэньня і ўдастоілася званьня Маці Божае.


Песьня 5

Канон крыжаўваскросны. Ірмас. Вугаль Ісаі явіўся з дзявочага ўлоньня і, быццам сонца, прасьвятляе богаразуменьнем тых, што заблудзілі ў цемры.


Адам адкінуў устрыманасьць, пакаштаваў са сьмертаноснага дрэва, але ягоныя грахі нішчыць другі Адам, які расьпяўся на Крыжы.


Ты цярпеў людзкой сьмяротнай прыродаю, але, як Бог, непадуладны цярпеньням, Ты, Хрысьце, даў нятленнасьць памёрлым і ўзьняў іх з глыбіні апраметнае.

Канон Багародзіцы. Ірмас той самы.

Ліце, хмары, слодыч радасьці на зямлю, бо вось дадзенае нам Дзіця, – Бог наш спрадвечны, які прыняў цела ад Дзевы.


Сьвятло зазьзяла майму жыцьцю і целу і разбурыла гнільлё граху: Усявышні прыняў у апошнія дні бяз семя цела ад Дзевы.


Песьня 6

Канон крыжаўваскросны. Ірмас. Пачуй, Госпадзе, голас малітвы маёй збалелай душы і вызваль яе ад лютых бедаў: Ты – адзіны, хто даў нам збаўленьне.


Ты паставіў хэрувімаў вартаваць дрэва жыцьця ад чалавека, які адпаў; але дзьверы адчыніліся, калі яны ўбачылі, як Ты прывёў разбойніка ў рай.


Сьмерцю Адзінага пекла было спустошанае і зьнішчанае; усё багацьце, што яно сабрала, Хрыстос, адзін з нас, выпаражніў.

Канон Багародзіцы. Ірмас той самы.

Людзкая прырода, паняволеная грахом, праз Цябе, чыстая Ўладарка, атрымала вызваленьне: Твой Сын, быццам ягнё, быў прынесены ў ахвяру за ўсіх.


Просім Цябе, існую Маці Божую: збаў слугаў Тваіх, якія ўгнявілі Цябе, бо Ты адзіная маеш ласку ў Сына Твайго.


Песьня 7

Канон крыжаўваскросны. Ірмас. Некалі мудрыя юнакі явіліся выдатнымі красамоўцамі; з глыбіні натхнёнай душы яны бласлаўлялі Бога і пяялі: "Найбоскі Божа айцоў нашых, блаславёны Ты!"


Некалі праз непаслушэнства нашыя праайцы былі асуджаныя на выгнаньне з раю; але Той, хто з уласнай волі аддаў сябе на суд, развязаў правіны іх – найблаславёны Бог айцоў нашых і ўсяслаўны.


Ты збавіў параненага языком атрутнага чалавеказабойцы ў раі, і ацаліў рану, самавольна ўчыненую, Тваімі дабравольнымі мукамі, найблаславёны Божа айцоў нашых і ўсяслаўны.


Ты паклікаў мяне да сьвятла, калі я хадзіў у ценю сьмерці; змрочнае пекла Ты прасьвятліў зьзяньнем Боства Твайго, блаславёны Божа айцоў і ўсяслаўны.


Канон Багародзіцы. Ірмас той самы.

Уначы Якуб бачыў, быццам у сьне, Бога, які прыняў цела і зазьзяў ад Цябе тым, што клічуць: "Блаславёны Бог айцоў і ўсяслаўны!"


Змагаецца з Якубам, як знак дабравольнага зьяднаньня з чалавекам праз Тваё пасярэдніцтва, Усячыстая, блаславёны Бог айцоў і ўсяслаўны.


Нягодны той, хто ў веры не прызнае Цябе Сынам Дзевы, адным з усяслаўнае Тройцы, і хто не кліча: "Блаславёны Бог айцоў і ўсяслаўны!"


Песьня 8

Канон крыжаўваскросны. Ірмас. Пагардзіўшы залатым ідалам, тройчы блаславёныя юнакі ўбачылі нязьменны і жывы вобраз Божы і сярод агню пяялі: "Хай усе стварэньні пяюць Госпаду, і ўзьвялічваюць Яго праз усе вякі!"


Ты, чалавекалюбны Госпадзе, багаты на міласэрнасьць, быў з уласнай волі бачна прыбіты да крыжа і пахаваны; на трэці дзень Ты ўваскрос і збавіў усіх людзей, якія з вераю пяюць: "Хай усе стварэньні пяюць Госпаду і ўзьвялічваюць Яго праз усе вякі!"


Ты, Хрысьце, Слова Божае, зышоў да апраметнае збавіць боскай сілаю Тваёю тых, каго Ты стварыў; і, даўшы ім нятленнасьць, Ты зрабіў іх удзельнікамі Тваёй вечнай славы, каб ім пяяць: "Хай усе стварэньні пяюць Госпаду і ўзьвялічваюць Яго праз усе вякі!"


Канон Багародзіцы. Ірмас той самы.

Праз Цябе прыйшоў на зямлю і жыў сярод людзей Незраўнаны ў дабрыні і сіле, якому ўсе верныя пяюць: "Усе творы Гасподнія хай пяюць Госпаду і ўзьвялічваюць Яго праз усе вякі!"


Сапраўды мы вызнаем Цябе і славім як Чыстую Багародзіцу, бо Ты нарадзіла ў целе аднаго з Тройцы, якому разам з Айцом і Духам усе пяём: "Усе творы хай славяць Госпада і ўзьвялічваюць Яго праз усе вякі!"


Песьня 9

Канон крыжаўваскросны. Ірмас. Ад Бога Бога-Слова, які ў нязьведанай мудрасьці прыйшоў аднавіць Адама, – які праз прагавітасьць трапіў у лютую тленнасьць, – і невыказна прыняў цела ад Сьвятое Дзевы, адзінадушна, верныя, у песьнях узьвялічым.

Разам са злачынцамі Ты, Хрысьце, быццам ягнё, быў узьнесены на крыж на месцы пакараньня і прабіты кап'ём у бок. У дабрыні Тваёй Ты дараваў жыцьцё нам, зямным, якія з вераю пакланяемся Твайму ўваскрасеньню.


Паклонімся, верныя, Богу, які сьмерцю сваёю адмяніў уладу сьмерці, узьняў адвеку мёртвых, і дае ўсім жыцьцё і ўваскрасеньне.


Канон Багародзіцы. Ірмас. Ты ўвесь – жаданьне, увесь – слодыч, Слова Божае, Сыне Дзевы, Божа багоў, Сьвяты сьвятых: дзеля гэтага мы ўсе Цябе разам з Тою, што нарадзіла Цябе, узьвялічваем.


Жэзл сілы дадзены быў тленнай прыродзе, Слова Божае ва ўлоньні Тваім, Чыстая; Ён уваскрасіў тых, што трапілі ў апраметную. Таму мы Цябе, Усячыстая, узьвялічваем як Багародзіцу.


У дабрыні Тваёй прымі, Уладару, просьбы Маці Тваёй, якая моліцца за нас, і хай увесь сьвет напоўніцца ўсялякімі дабротамі: бо мы цябе ўзьвялічваем як Дабрачынца.


Тон 3 


Песьня 1

Канон крыжаўваскросны. Ірмас. Сьпявайма, людзі, новую песьню Таму, хто для нашага збаўленьня нарадзіўся ад Дзевы і зьяднаў зямное з нябесным, бо Ён праславіўся.


Хрыстос выкупіў сваёй боскаю крывёю род людзкі, паняволены грахоўным мучыцелем; і абагавіў, і абнавіў, і праславіўся.


Хрыстос, ахоўнік жыцьця, захацеў пакаштаваць сьмерці, быццам сьмяротны. Несьмяротны прыродаю, Ён ажывіў памёрлых і праславіўся.


Канон Багародзіцы. Ірмас той самы.

Усё стварэньне на небе, зямлі і ў апраметнай зхіляе калені перад Тым, хто прыняў цела ад Цябе, Дзева, бо Ён праславіўся.


Мы атрымалі праз Цябе, Дзева, прымірэньне: Крыніца ўсяго добрага, Бог, які даў нам Духа боскага, прыняў цела ад Цябе і праславіўся.


Песьня 3

Канон крыжаўваскросны. Ірмас. Ты скрышыў лук ворага, зламаў шчыт ягонае сілы, Хрысьце, наша абарона. Сьвяты Ты, Госпадзе!


Ты, пачэсны Крыжу, явіўся ачышчэньнем ад ідальскіх нячыстасьцяў, бо Боскі Ісус на табе рукі свае распасьцёр.


Хай усе верныя пакланяюцца табе, жыцьцядайная магіла, бо ў табе быў пахаваны і ўваскрос Хрыстос, існы Бог наш.


Канон Багародзіцы. Ірмас той самы.

Жэзл з кораня Ясеевага зацьвіў, як было прадказана; Дзева ўзрасьціла нам кветку – Цябе, Хрысьце. Сьвяты Ты, Госпадзе!


Ты прыняў нашае цела ад Дзевы і стаўся ўбогім, каб зямных зрабіць удзельнікамі боскага. Сьвяты Ты, Госпадзе!


Песьня 4

Канон крыжаўваскросны. Ірмас. Я пачуў дзівосную і невыказную тайну Твайго нараджэньня і спалохаўся. Радасна клічу: "Слава сіле Тваёй, Чалавекалюбча!"


Ты, Чалавекалюбча, стварыў чалавека на вобраз Твой, і калі ён зграшыў і памёр, Ты даў сябе ўкрыжаваць на месцы чэрапу і збавіў яго.


Сьмерць аддала памёрлых, якіх яна паглынула, і тлятворнае валадарства пякельнае было разбуранае, калі Ты, Госпадзе, уваскрос з магілы.


Багародзічны. Марыя чыстая, залатая Кадзільніца, адзін з Тройцы, Бог Слова, зышоў і прыняў цела ад Цябе, і сьвет напоўніў ласкаю.


Канон Багародзіцы. Ірмас той самы.

Ты, Уладару, які меркаю Боскага розуму Твайго адмерыў месца горам, быў адсечаны ад Дзевы, быццам камень, без дапамогі рук. Слава сіле Тваёй, Чалавекалюбча.


Ты, Уладару, ацаліў нашую немачную прыроду, прыгатаваўшы ў Дзеве надзейныя лекі – Тваё ўсячыстае, Слова, Боства.


Ты – мая Частка, Госпадзе, і жаданая спадчына: зьяднаўшы ў Дзеве мяне з Тваёй асобаю, Ты сам, Слова, стаўся асобаю ў целе.


Песьня 5

Канон крыжаўваскросны. Ірмас. Нябачны, Ты зьявіўся на зямлі; Недасяжны, ты захацеў пажыць з людзямі. Зранку пяём славу Тваю, Чалавекалюбча.


Ты, мой Хрысьце, быў прабіты кап'ём у рабро, і зтвораную з рабра Адама віноўніцу згубы ўсіх людзей ад праклёну вызваліў.


Роўны існасьцю з Айцом, Ты, Хрысьце Спасе наш, сьвятыню Твайго найчыстага і найпачэснага цела з мёртвых узьняў.


Канон Багародзіцы. Ірмас той самы.

Слова Божае, Сын Твой, Творца першастворанага Адама, ня ёсьць стварэньнем, хоць і стварыў сабе ў Табе, Багародзіца, адухоўленае цела.


Сын Твой, Дзева – Слова Божае, роўны Айцу, суцэльная асоба ў дзьвюх прыродах, Госпад Ісус, дасканалы Бог і Чалавек.


Песьня 6

Канон крыжаўваскросны. Ірмас. Ёна, які патрапіў у глыбіні апраметнае, быў вобразам людзкой прыроды. Ён усклікнуў: "Узьнімі ад тленнасьці жыцьцё маё, Чалавекалюбча!"


Ты пакаштаваў ранаў, і мукамі сваімі крыжовымі параненых пеклам уваскрасіў з сабою. Таму клічу: "Узьнімі ад тленнасьці жыцьцё маё, Чалавекалюбча!"


Адкрываюцца са страхам перад Табою, Хрысьце, брамы пекла, і багацьце ворага гіне, а жанчыны, што сустрэлі Цябе, замест суму абвяшчаюць радасьць.


Канон Багародзіцы. Ірмас той самы.

Ад нятленнае Дзевы стаецца чалавекам, выглядам і сутнасьцю падобным да нас, нязьменны Бог.


Ад бездані грахоў і буры пажаданьняў выбаў мяне, Усячыстая: Ты наш прытулак і безбездань цудаў для тых, што з вераю прыбягаюць да Цябе.


Песьня 7

Канон крыжаўваскросны. Ірмас. Люты мучыцель стаўся сьмяхоцьцем для юнакоў, якія патапталі сямікротнае полымя і засьпявалі: "Блаславёны Ты, Госпадзе, Божа айцоў нашых!"


Сонца памеркла, калі ўбачыла на крыжы не проста чалавека, але ўцелаўлёнага Бога, якому пяём: "Блаславёны Ты, Госпадзе, Божа айцоў нашых!"


Пекла, спалоханае, прыняла Моцнага Боствам, Даўцу нятленнасьці, які збавіў душы праведных, што клікалі: "Блаславёны Ты, Госпадзе, Божа айцоў нашых!"


Багародзічны. Ты, Усячыстая, явілася шматкаштоўнаю скарбніцаю блаславеньня для тых, што з вераю вызнаюць Цябе Багародзіцаю, бо ад Цябе прыняў цела Бог айцоў нашых.


Канон Багародзіцы. Ірмас той самы.

Дзева носіць на руках Госпада славы, Уладара нябесных сілаў, што сядзіць разам з Айцом. Блаславёны Ты, Госпадзе, Божа айцоў нашых!


Той, хто апрануў у цела ад Дзевы сваю Боскую існасьць, увайшоў у барацьбу з лютай сьмерцю і зьнішчыў яе. Блаславёны Ты, Госпадзе, Божа айцоў нашых!


Мы ведаем Цябе як Багародзіцу, што нарадзіла аднаго з Тройцы, Бога, які прыняў цела ад Цябе. Блаславёны Плод улоньня Твайго, Усячыстая!


Песьня 8

Канон крыжаўваскросны. Ірмас. Багамудрыя юнакі загасілі рэчыўнае полымя нярэчыўным, і пяялі: "Блаславіце, усе творы Гасподнія, Госпада!"


Слова ня церпіць мукаў, бо Боства непадуладнае цярпеньням, але Бог у целе церпіць, і мы пяем Яму: "Блаславіце, усе творы Гасподнія, Госпада, і ўзьвялічвайце Яго праз усе вякі!"


Ты, Збавіцелю, заснуў, быццам сьмяротны, і ўваскрос як несьмяротны, і збаўляеш тых, што пяюць: "Блаславіце, усе творы Гасподнія, Госпада, і ўзьвялічвайце Яго праз усе вякі!"


Траечны. Служым пабожна Богу ў трох асобах, невыказна зьяднаных, і пяем: "Блаславіце, усе творы Гасподнія, Госпада, сьпявайце і ўзьвялічвайце Яго праз усе вякі!"


Канон Багародзіцы. Ірмас той самы.

Ты, Маці, – вышэйшая за ўсе анельскія хоры і стаіш бліжэй за ўсіх да Бога. Бласлаўляем, Блаславёная Дзева, Твайго Сына і ўзьвялічваем Яго праз усе вякі!


Ты паказала нам красу, большую за ўсю прыроду – зьзяньне Боства ў целе. Бласлаўляем, Блаславёная Дзева, Твайго Сына і ўзьвялічваем Яго праз усе вякі!


Песьня 9

Канон крыжаўваскросны. Ірмас. Параненыя салодкаю стралою Ўсячыстага Сына Твайго, Усячыстая, гледзячы з подзівам на красу, годную нашай любові, песьнямі анельскімі ўзьвялічваем Цябе як маці Божую.


Ганебнаю сьмерцю Ты ўшанаваў усіх людзей: пакаштаваўшы яе ў расьпяцьці Тваім, Ты, Хрысьце Спасе, даў мне, прыродаю сьмяротнаму, нятленнасьць у чалавекалюбстве Тваім.


Уваскросшы з магілы, Ты, Госпадзе Хрысьце, узьняў і збавіў мяне, прывёў да Айца Твайго і пасадзіў з сабою па правай руцэ Яго ў велічы Твайго зьмілаваньня.


Канон Багародзіцы. Ірмас той самы.

Пабожным верным Тваім ніколі ня досыць песьняў у Твой гонар, Дзева: у жаданьні боскага і духоўнага мы ўзьвялічваем Цябе як Маці Божую.


Ты даў нам надзейную Заступніцу, Маці Тваю, Хрысьце: малітвамі Яе даеш нам міласэрнага Духа, Падаўца ўсяго добрага, які ад Айца разам з Табою паходзіць.


Тон 4 


Песьня 1

Канон крыжаўваскросны. Ірмас. Адчыню вусны мае, і напоўняцца Духам; слова скажу ў гонар Уладаркі Маці і стану сьвяткаваць сьветлую ўрачыстасьць, і славіць радасна ў песьнях цуды Яе.


Ты, Госпадзе, ацаліў немачы чалавецтва і абнавіў яго Тваёю боскаю крывёю; сілаю Тваёю Ты скрышыў моц таго, хто некалі скалечыў тварэньне Тваё.


Аддадзены на сьмерць, Ты стаўся ўваскрасеньнем для памёрлых, бо моц сьмерці была зьнішчаная, калі яна ўступіла ў бой з Жыцьцём вечным, уцелаўлёным Богам і Ўладаром усіх.


Багародзічны. Адухоўленая сьвятыня Твая, Дзева, больш прыгожая за нябесныя харомы, бо Ты, Гара сьвятая, насіла ва ўлоньні Бога нашага.


Канон Багародзіцы. Ірмас. Ты, што нарадзіўся ад Дзевы, вызвалі маю ўпартую душу ад пажаданьняў, каб мне пяяць Табе песьню перамогі.


Людзі затрэсьліся, народы сумеліся, дзяржавы ўскалыхнуліся, Чыстая, у страху перад Тваім сынараджэньнем: бо вось прыйшоў мой Уладар і перамог мучыцеля, і выбавіў сьвет ад тленнасьці.


Хрыстос, што жыве на вышыні, зышоў да людзей і асьвяціў сабе жытло, што не пахісьнецца: Ты адзіная, Скарбніца Дзявоцтва, пасьля нараджэньня Збавіцеля засталася Дзеваю.


Песьня 3

Канон крыжаўваскросны. Ірмас. У боскай славе Тваёй, Багародзіца, жывая і невычэрпная Крыніца, умацуй аднадушны хор песьняроў Тваіх і зрабі іх дастойнымі вянцоў славы.


Атрутны зьмей зубы свае ў мяне ўпіў, Збавіцелю; але Ты, усемагутны Ўладару, зламаў іх цьвікамі ў руках Тваіх. Бо сярод сьвятых няма Сьвятога як Ты, Чалавекалюбча.


Калі Ты, Жыцьцядаўча, быў мёртвы як у магіле, Ты адчыніў вароты пекла душам, што там былі адвеку. Бо сярод сьвятых няма Сьвятога як Ты, Чалавекалюбча.


Багародзічны. Ты, неўзараная Баразна, нарадзіла Колас жыцьця, Хадайніка несьмяротнасьці для ўсіх, што прыходзяць да Яго, Сьвятога, што сярод сьвятых спачывае.


Канон Багародзіцы. Ірмас. Ты зышоў з вышыні з уласнай волі на зямлю, Найвышэйшы Ўладару, і ўзьняў людзкую саслаблую прыроду з бездані апраметнай. Ніхто не сьвяты, апроч Цябе, Чалавекалюбча.


Ачышчаецца чалавечая прырода, зьяднаная Табою з нясьцерпным Боскім агнём. У Табе, Усячыстая Дзева, сьпёкся таемна Хлеб, пакінуўшы Цябе непарушнаю.


Хто гэта блізка Бога, вышэйшая за ўсе анельскія сілы? Гэта адзіная Маці Ўсемагутнага, што зьзяе красою дзявоцтва.


Песьня 4

Канон крыжаўваскросны. Ірмас. Авакум убачыў недасьледны провід Усявышняга Бога, – уцелаўленьне ад Дзевы, – і ўсклікнуў: "Слава сіле Тваёй, Госпадзе!"


Беззаконны Ізраіль не пазнаў у Табе, Хрысьце, Бога, які закон устанавіў. Нягодны гэтага закону, ён зламаў яго і прыбіў Цябе да Крыжа.


Абагаўлёная душа Твая, Збавіцелю, пекла паланіла, і ўзьняла душы тых, што былі там адвеку; з жыцьцядайнага ж цела Твайго пацякла ўсім нятленнасьць.


Багародзічны. Мы ўсе славім Цябе як заўсёды Дзеву і існую Багародзіцу: Майсею было дадзена бачыць вобраз Твой, Усячыстая, у выглядзе куста, што быў абняты агнём і не згараў.


Канон Багародзіцы. Ірмас. Хрыстос, Бог спрадвечны, што сядзіць у славе на боскім пасадзе, прыходзіць на хуткай хмары і нятленнай рукою збаўляе тых, што клічуць: "Слава, Хрысьце, сіле Тваёй!"


Той, хто ёсьць спрадвеку, недасяжны і нябачны Бог, стаўся бачным і жыў сярод людзей, узяўшы ад Цябе, Дзева, тое, што неўласьцівае Яму. Ён збаўляе ўсіх, што шануюць Цябе як Божую Маці.


Дзева прыняла ў целе Бесьцялеснага, і злучыла Яго з целам; таму Дзіця, што нарадзілася ад Яе – у дзьвюх прыродах адзіны Бог уцелаўлёны і звышпрыродны чалавек.


Той, хто пасяліўся ў Табе, Дзева, і нарадзіўся бяз семя, – Слова і Бог, – захаваў Цябе Дзеваю пасьля родаў, бо Ён Уладар і Творца ўсяго, што існуе.


Песьня 5

Канон крыжаўваскросны. Ірмас. Усё стварэньне сумелася, убачыўшы боскую славу Тваю: Ты, Дзева, што мужа ня знала, мела ва ўлоньні Бога ўсіх і нарадзіла спрадвечнага Сына, які дае супакой усім, што славяць Цябе.


Бязглуздае пекла паглынула Цябе: бачыўшы Цябе, Бога жывога, прыбітага да крыжа і прабітага кап'ём, яно думала, што Ты звычайны чалавек; але сутыкнулася з Табою і пазнала моц Боскасьці Тваёй.


Калі была разбураная сьвятыня цела Твайго, Чалавекалюбча, пекла і магіла змушаныя былі даць выкуп: першае – душы сьвятых Тваіх, Несьмяротны, а другая –целы.


Багародзічны. Сёньня спраўдзілася прароцкае прадказаньне: Ты, што мужа ня знала, мела ва ўлоньні Тваім Бога ўсіх, і нарадзіла спрадвечнага Сына, які дае супакой усім, што славяць Цябе.


Канон Багародзіцы. Ірмас. Сёньня ўстану, кажа Госпад праз прарока, сёньня буду ўзьняты, сёньня буду праслаўлены і, узяўшы заняпалага чалавека з улоньня Дзевы, узьніму яго да невыказнага сьвятла боскасьці.


Сын Божы пасяліўся ў Табе, Чыстая Нявеста, і зрабіў Цябе для нас Домам славы, гарою Божаю сьвятою, хорамам, асвячанай сьвятыняй і раем вечнае радасьці.


Ты, Хрысьце, прыняў цела бяз семя ад дзявочае крыві, – чыстае, існае, адухоўленае і разумнае, дзейнае, адоранае свабоднай воляй.


Дзявочае ўлоньне пасароміла намеры мучыцеля: Сын Яе рану душагубную зьмяіную выпрабаваў рукою, перамог гордага адступніка і паклаў яго пад ногі верным.


Песьня 6

Канон крыжаўваскросны. Ірмас. Я трапіў у глыбіню марскую, і бура грахоўная паглынае мяне. Але Ты, шматлітасьцівы Божа, выхапі жыцьцё маё ад тленнасьці.


Пекла адчыніла пашчу і паглынула мяне, і я, неразумны, душу сваю аддаў; але Хрыстос Чалавекалюбец, зышоўшы, вярнуў мне жыцьцё.


Сьмерць пераможаная сьмерцю, бо Памёрлы ўваскрос, даючы мне нятленнасьць; Несьмяротны явіўся жанчынам і абвясьціў ім радасьць.


Багародзічны. Тваё чыстае ўлоньне, Багародзіца, зьмясьціла нясьцерпнае Боства, на якое анельскія хоры бяз страху глянуць ня сьмеюць.


Канон Багародзіцы. Ірмас той самы.

Некалі зьмей спакусіў мяне праз маю прамаці Эву і ўмярцьвіў мяне; сёньня ж, Чыстая, Той, што стварыў мяне, праз Цябе паклікаў мяне ад тленнасьці.


Бездань добрасардэчнасьці невыказна паказала Цябе, Дзева, як абраную бездань цудаў; бо дыямант – Хрыстос, быццам Боская маланка, зазьзяў з Цябе.


Песьня 7

Канон крыжаўваскросны. Ірмас. Мужныя і багамудрыя юнакі не захацелі служыць стварэньню замест Творцы і, вогненнае выпрабаваньне за нішто палічыўшы, радасна сьпявалі: "Усяхвальны Госпад і Бог айцоў, блаславёны Ты".


Узьнесены на Крыж, Ты ўпакорыў высакамернае вока, гордага да зямлі панізіў і збавіў чалавека. Усяслаўны Госпадзе і Божа айцоў, блаславёны Ты!


Уладару, што ўваскрос з мёртвых і пекла багацьце спустошыў, узвысі рог тых, што служаць Табе. Усяслаўны Госпадзе і Божа айцоў, блаславёны Ты!


Траечны. Сьледам за боскім навучаньнем, славім адзінае Боства, тры Сьвятлы, што зьзяюць нязьлітна і неразьдзельна, Полымя вечнае, што прасьвятляе кожнае стварэньне, якое ўсклікае: "Блаславёны Ты!"


Канон Багародзіцы. Ірмас. Тры юнакі ў Бабілёне загад мучыцеля за нішто палічылі і ўсклікнулі на ўвесь голас сярод полымя: "Блаславёны Ты, Божа айцоў нашых!"


Чыстая любоў, што як агонь гарыць у сэрцы маім, заахвочвае мяне пяяць Табе, Маці і Дзева, і клікаць: "Блаславёная Ты, Госпад сілаў з Табою!"


Ты – вышэйшая за ўсе стварэньні, бо Ты нарадзіла Творцу і Госпада. Дзеля гэтага гукаю Табе, Дзева: "Блаславёная Ты, Госпад сілаў з Табою!"


Траечны. Аддаю пашану адзінай і неразьдзельнай у трох сьвятых асобах Уладзе, слаўлю трохасабовую існасьць, і клічу: "Блаславёны Ты, што ўсім кіруеш!"


Песьня 8

Канон крыжаўваскросны. Ірмас. Народжаны ад Багародзіцы набожных юнакоў у печы выбавіў; тады вобразна, а цяпер дзейсна натхняе Ён увесь сьвет пяяць: "Слаўце, усе стварэньні, Госпада і ўзьвялічвайце Яго праз усе вякі".


Убачыўшы няправеднае забойства Тваё, стварэньне спахмурнела і заплакала, зямля затрэслся, і сонца пакрылася змрокам, быццам чорнай вопраткаю. А мы няспынна славім у песьнях Цябе, Хрысьце, і ўзьвялічваем праз усе вякі.


Ты зышоў да мяне аж да апраметнай і, адчыніўшы ўсім шлях да ўваскрасеньня, прывёў да Айца. Дзеля гэтага ўсклікаю Табе: "Усе творы, слаўце Госпада і ўзьвялічвайце Яго праз усе вякі!"


Траечны. Славім першасны Розум і Віноўніка ўсяго, што існуе, Айца адзінага безпрычыннага, Слова спрадвечнае і Духа Суцяшальніка, адзінага Бога ўсіх. Тройцы адной прыродаю пакланяемся і ўзьвялічваем Яе праз усе вякі.


Канон Багародзіцы. Ірмас. Усемагутны Збаўца ўсіх зышоў да юнакоў пабожных сярод полымя, асьвяжыў іх расою і навучыў пяяць: "Усе творы, блаславіце Госпада і ўзьвялічвайце Яго праз усе вякі!"


Уладар усіх зрабіў Цябе з рабра Адамавага, і ад дзявочага ўлоньня Твайго прыняў цела. Яго мы славім у песьнях і ўсклікаем: "Усе творы, блаславіце Госпада і ўзьвялічвайце Яго праз усе вякі!"


У сваёй палатцы Абрагам бачыў Тваю, Багародзіца, тайніцу, бо прыняў як госьця яшчэ не ўцелаўлёнага Сына Твайго, і ўсклікнуў: "Усе творы, блаславіце Госпада і ўзьвялічвайце Яго праз усе вякі!"


Вобраз дзявоцтва Твайго ў юнаках, роўных лікам з Тройцаю, збавіў іх. Захаваўшы чысьціню цялесную, яны патапталі агонь і пяялі: "Усе творы, блаславіце Госпада і ўзьвялічвайце Яго праз усе вякі!"


Песьня 9

Канон крыжаўваскросны. Ірмас. Усе народжаныя на зямлі хай усьцешацца, прасьветленыя Духам. Хай сьвяткуюць бесьцялесныя анельскія хоры і ўшануюць урачыстасьць Божае Маці, і хай пяюць: "Радуйся, усеблаславёная Багародзіца, чыстая заўсёды Дзева!"


Зьмей прыпоўз у рай і хітрасьцю ўзяў мяне ў палон. Але ўсемагутны Госпад разьбіў яго, быццам дзіця, аб цьвёрды камень на месцы пакараньня, і крыжом адкрыў мне зноў уваход у рай.


Магутнай рукою Тваёю, Хрысьце, Ты разьбіў абарону ворага і спустошыў ягонае багацьце; і з глыбіні пякельнай узьняў мяне разам з сабою, а таго, хто здаўна нязьмерна хваліўся сілаю сваёю, Ты выставіў на сьмех усім.


Прыйдзі, чалавекалюбны Хрысьце, вызваль ад бедаў людзей Тваіх, міласэрнаю і магутнаю рукою ўмацуй прававерных хрысьціянаў супраць ворагаў, што блюзьняць, і захавай і збаў набытак Твой.


Канон Багародзіцы. Ірмас. Тайна схаваная, чыстая, боская ў Табе споўнілася, Чыстая Дзева, бо ў добрасардэчнасьці сваёй Бог прыняў цела ад Цябе. Дзеля гэтага мы ўзьвялічваем Цябе як Маці Божую.


Мы бачым Цябе, Дзева чыстая, як лілею, што зьзяе сярод церняў, у пурпуровай вопратцы, упрыгожаную Духам Сьвятым. Ты напаўняеш салодкім пахам тых, што шчыра ўзьвялічваюць Цябе.


У добрасардэчнасьці сваёй Несьмяротны прыняў тленнае нашае людзкое цела ва ўлоньні Тваім, Усячыстая, і зрабіў яго нятленным. Дзеля гэтага мы ўсе ўзьвялічваем Цябе як Багародзіцу.


Уладарка ўсяго стварэньня, даруй людзям Тваім перамогу, а ворагам прымірэньне з Царквою, каб мы Цябе як Багародзіцу ўзьвялічвалі.


Тон 5 


Песьня 1

Канон крыжаўваскросны. Ірмас. Сьпявайма Збавіцелю Богу, які правёў бясьпечна народ свой праз мора, быццам па сушы, а фараона з ягоным войскам патапіў, бо Ён праславіўся.


Сьпявайма Таму, хто з уласнай волі целам быў прыбіты да крыжа і адмяніў прысуд таго, хто некалі зграшыў праз дрэва, бо Ён праславіўся.


Сьпявайма адзінаму ўваскросламу з магілы Хрысту, які ўзьняў заняпалага чалавека і ўпрыгожыў яго, пасадзіўшы разам з сабою поруч з Айцом, бо Ён праславіўся.


Багародзічны. Усячыстая Маці Божая, маліся няспынна Таму, хто, не разлучыўшыся з Богам Айцом, прыняў цела ад Цябе, каб ад усіх нягодаў выбавіць тых, каго стварыў.


Канон Багародзіцы. Ірмас увакроснага канону: Каня і вершніка...


Малі, Усячыстая, Хрыста – Сьвятло, што пасялілася ў Табе і прасьвятліла сьвет промнямі Боства, – прасьвятліць усіх, што славяць Цябе, Дзева Маці.


Ты, Поўная ласкі Ўсячыстая, упрыгожаная дабрадзейнасьцямі і ацененая дабратворным зьзяньнем Духа, насіла Таго, хто дае красу і дабрыню ўсяму стварэньню.


Некалі куст на Сынаі, які, абняты агнём, не згараў, быў вобразам Тваім, Дзева: вышэй за розум Ты, Маці і Дзева, дзеваю была падчас родаў і дзеваю засталася.


Песьня 3

Канон крыжаўваскросны. Ірмас. Сілаю Крыжа Твайго, Хрысьце, умацуй мой розум, каб мне аддаваць хвалу Твайму дабравольнаму расьпяцьцю.


Ты ўваскрос з магілы, Хрысьце, і выбавіў ад тленнасьці тых, што славяць, Жыцьцядаўча, дабравольнае Тваё расьпяцьце.


Міраносіцы сьпяшаліся памазаць мірам цела Тваё, Хрысьце, і, не знайшоўшы яго, вярнуліся і ўславілі Тваё ўваскрасеньне.


Багародзічны. Малі няспынна, Чыстая, Таго, хто прыняў цела ва ўлоньні Тваім, вызваліць ад д'ябальскай спакусы тых, што славяць Цябе як Багародзіцу.


Канон Багародзіцы. Ірмас. Ты, Хрысьце...


Ты, Чыстая, явілася лесьвіцай, па якой Усявышні зышоў да нас, каб направіць сатлелую нашую прыроду. Праз Цябе Ўсядобры Бог захацеў прыйсьці на сьвет.


Даўно прадказаная тайна, вядомая спрадвеку Богу, які ўсё ведае, апошнім часам споўнілася, Усебеззаганная, ва ўлоньні Тваім.


Асуджэньне даўняга праклёну было адмененае Тваім хадайніцтвам, чыстая Дзева. З Цябе, адзіная пахвала зьнямоглых людзей, зьявіўся Госпад, які ў дабрыні сваёй дае ўсім блаславеньне.


Песьня 4

Канон крыжаўваскросны. Ірмас. Я пачуў вестку пра сілу Крыжа Твайго, Госпадзе, і ўславіў Тваю, Чалавекалюбча, невыказную моц.


Калі Крыж быў пастаўлены на зямлі на месцы пакараньня, брамы пякельныя былі разбураныя, а іхнія вартаўнікі ўсклікнулі: "Слава сіле Тваёй, Госпадзе!"


Збавіцель, быццам мёртвы, зышоў у пекла да вязьняў, і ўсе адвеку памёрлыя ўваскросьлі разам з Ім і ўсклікнулі: "Слава сіле Тваёй, Госпадзе!"


Багародзічны. Дзева нарадзіла, ня ведаючы болю, і як Маці засталася Дзеваю; таму мы славім Яе ў песьнях і клічам "Радуйся!"


Канон Багародзіцы. Ірмас. Прарок Авакум прадбачыў...


Сэрцам і розумам, душою і вуснамі вызнаю пабожна Цябе як існую Багародзіцу, Чыстая, і малітвамі Тваімі атрымліваю збаўленьне.


Той, хто стварыў усё з нічога, захацеў як Дабрачынца нарадзіцца ад Цябе, Чыстая, для збаўленьня тых, што з вераю і любоўю славяць Цябе, Беззаганная.


Славяць Тваё сынараджэньне, Усебеззаганная, сусьветныя хоры і цешацца са збаўленьня тых, што вызнаюць Цябе, Чыстая Дзева, існаю Багародзіцаю.


Ісая назваў цябе жэзлам, з якога вырасла цудоўная кветка, Хрыстос Бог, для збаўленьня тых, хто з вераю прыбягае пад покрыва Тваё.


Песьня 5

Канон крыжаўваскросны. Ірмас. Устаўшы зранку, клічам: "Збаў нас, Госпадзе, бо Ты Бог наш і апроч Цябе іншага бога ня знаем".


Ты, Збавіцелю наш, распасьцёр рукі Твае на крыжы і ў чалавекалюбстве Тваім паклікаў усіх нас да сябе.


Пахаваньнем Тваім, Спасе мой, ты паланіў пекла, і ўваскрасеньнем Тваім Ты напоўніў усіх радасьцю.


Ты, Жыцьцядаўча, уваскрос на трэці дзень і ўсім дараваў несьмяротнасьць.


Багародзічны. Славім Цябе, Багародзіца, якая засталася пасьля родаў Дзеваю, нарадзіўшы сьвету ў целе Бога Слова.


Канон Багародзіцы. Ірмас. Зранку імкнуся да Цябе...


Усе прарокі прадказалі пра Цябе, Багародзіца, што маеш быць Божаю Маці, бо Ты адзіная была Чыстаю і Беззаганнаю.


Пабожна вызнаем Цябе, Чыстая, як сьветлую Хмару жыцьцядайнае вады, што праліла нам, няшчасным, Хмару нятленнасьці – Хрыста.


Бог, адзіны добрасардэчны, які пасяліўся ў Табе, палюбіў Цябе, усю добрую і беззаганную, і непарушную Дзеву.


Песьня 6

Канон крыжаўваскросны. Ірмас. Бездань бязьмежная ахінула мяне, зьвер марскі стаўся мне магілаю. Я паклікаў Цябе, чалавекалюбны Госпадзе, і Твая правая рука збавіла мяне.


У чалавекалюбстве Тваім Ты, Хрысьце Божа наш, распасьцёр рукі свае на жыцьцядайным Крыжы, каб сабраць усе Твае расьцярушаныя народы.


Ты паланіў сьмерць і брамы пякельныя скрышыў; Адам, вызвалены ад путаў, усклікнуў Табе: "Правая рука Твая збавіла мяне, Госпадзе!"


Канон Багародзіцы. Ірмас. Разьюшаныя хвалі...


Мы славім Цябе як Куст незгаральны, Гару і Лесьвіцу духоўную, і Браму да неба, Марыя слаўная, прававерных хрысьціянаў пахвала!


Мы ведаем Цябе, Уладарка Беззаганная, як душакарысную крыніцу ацаленьняў для тых, што з вераю прыбягаюць да добраслаўнага покрыва Твайго.


Ты нарадзіла нам Крыніцу збаўленьня нашага і Жыцьцядаўца, які дае вечнае збаўленьне ўсім, хто вызнае Цябе існаю Багародзіцаю.


Песьня 7

Канон крыжаўваскросны. Ірмас. У вогненнай печы Ты збавіў юнакоў, якія славілі Цябе і пяялі: "Блаславёны Бог айцоў нашых!"


Дрэвам крыжовым ідальскую спакусу зьнішчыў блаславёны Бог айцоў нашых.


Уваскрос з мёртвых і тых, што былі ў пекле, уваскрасіў з сабою блаславёны Бог айцоў нашых.


Сьмерцю Тваёю Ты разбурыў сьмерці дзяржаву, Хрысьце, блаславёны Божа айцоў нашых.


Багародзічны. Нарадзіўшыся ад Дзевы, явіў Яе Багародзіцаю блаславёны Бог айцоў нашых.


Багародзічны. Ірмас. Праслаўлены Госпад...


Бясконцы і Нязьменны ў Табе, Усесьвятая, злучыў цела са сваёй Асобаю ў добрасардэчнасьці сваёй, адзіны блаславёны Бог айцоў нашых.


Славім Цябе суладна, Уладарка Багародзіца, як беззаганную Нявесту і пасад Творцы Твайго, якому ўсе пяем: "Блаславёны Ты, Божа!"


Ты, Маці Ўладара ўсіх, Дзева, была ачышчаная Духам Творцы Твайго, якому ўсе пяём: "Блаславёны Ты, Божа!"


Госпад, які ад Цябе прыняў вопратку цялесную, Усячыстая Маці Божая, збавіў мяне. Таму ўсе пяём Яму: "Блаславёны Ты, Божа!"


Песьня 8

Канон крыжаўваскросны. Ірмас. Сын Божы, народжаны ад Айца перад усімі вякамі, у апошнія дні прыняў цела ад Дзевы Марыі. Сьвятары, слаўце Яго; людзі, узьвялічвайце праз усе вякі!


Хрыста Бога, які на крыжы рукі распасьцёр і путы сьмерці разарваў, сьвятары, слаўце, людзі, узьвялічвайце праз усе вякі!


Хрыста Бога, што, быццам жаніх, з магілы зазьзяў, міраносіцам явіўся і радасьць ім абвясьціў, сьвятары, слаўце, людзі, узьвялічвайце праз усе вякі!


Багародзічны. Ты, Багародзіца чыстая, явілася вышэйшаю за хэрувімаў, бо Той, каго яны носяць, пасяліўся ва ўлоньні Тваім. Мы ж разам з анельскімі сіламі славім Яго праз усе вякі.


Канон Багародзіцы. Ірмас. Табе, Творцу ўсяго...


Сёньня сум прабацькоў адмяняецца, бо радасьць прыйшла ад Цябе, Маці Божая. Дзеля гэтага няспынна славім Цябе і ўзьвялічваем праз усе вякі.


Сёньня хоры анельскія разам з намі аднадушна з любоўю славяць, Дзева, неспасьціглае сынараджэньне Тваё і ўзьвялічваюць яго праз усе вякі.


Струмень сьветлы несьмяротнасьці – Госпад усіх, – пацёк з Цябе, Дзева; Ён абмывае брыдоту тых, што славяць Цябе і ўзьвялічваюць праз усе вякі.


Мы вызнаем Цябе, Дзева, як Боскі сьветлы Пасад і Скрыжаль ласкі, бо Ты мела ў сабе Слова Айца, якога мы ўзьвялічваем праз усе вякі.


Песьня 9

Канон крыжаўваскросны. Ірмас. Ты, Маці Божая, вышэй за розум і слова нарадзіла ў часе Спрадвечнага. Таму мы, верныя, Цябе аднадушна ўзьвялічваем.


Цябе, які на Крыжы сьмерць пацярпеў і скрышыў сілу пекла, мы, верныя, пабожна ўзьвялічваем.


Цябе, які ўваскрос на трэці дзень з магілы, пекла паланіў і сьвет прасьвятліў, мы, верныя, аднадушна ўзьвялічваем.


Багародзічны. Радуйся, Багародзіца, Маці Хрыста Бога, якога Ты нарадзіла! Малі Яго даць адпушчэньне грахоў тым, што з вераю славяць Цябе.


Канон Багародзіцы. Ірмас. Ісая, радуйся...


З чыстай крыві Тваёй, Багародзіца Заўсёды Дзева, было складзенае звышпрыродна, бяз мужа, бяз семя, разумнае і адухоўленае цела Творцу ўсіх, адзінароднаму Сыну Айца.


Усесьвятая Маці Дзева, Ты супыніла нястрымныя напады сьмерці, нарадзіўшы ў целе існа вышэй за розум Вечнае Жыцьцё, сутыкнуўшыся з якім, пекла зьнішчанае было.


Сын Твой, які сядзіць уладарна на пасадзе, паставіў Цябе, Усебеззаганная, апранутую ў золата, усю прасьветленую зьзяньнем дабрадзейнасьцяў, па правай руцэ сваёй, аддаючы Табе пашану як Маці сваёй.


Вышэй за розум сынараджэньне Тваё, Маці Божая: Ты зачала бяз мужа, і пасьля родаў засталася Дзеваю. Бог быў той, хто нарадзіўся ад Цябе, і мы ўзьвялічваем Яго і Цябе шчасьліваю завем.


Тон 6 


Песьня 1

Канон крыжаўваскросны. Ірмас. Таго, хто некалі хваляю марскою патапіў перасьледавальніка і мучыцеля, нашчадкі збаўленых паклалі ў зямлю. Мы ж, як тады жанчыны, пяём Госпаду, бо Ён праславіўся.


Перад Пілатам стаіць Судзьдзя і асуджаецца беззаконным судом; атрымлівае аплявухі ад неправеднае рукі Той, перад кім дрыжаць неба і зямля.


Ты, Спасе, распасьцёр боскія рукі Твае на ўсячыстым Тваім і жыцьцядайным крыжы, і сабраў народы, каб яны пазналі Цябе, Госпадзе Ўладару, і пакланіліся Твайму слаўнаму расьпяцьцю.


Багародзічны. Калі Ўсебеззаганная, што стаяла ля крыжа, убачыла кроплі крыві з боку Твайго, Хрысьце Спасе, Яна залілася сьлязьмі і ўславіла Тваю беспрыкладную міласэрнасьць.


Канон Багародзіцы. Ірмас канону ўваскроснага: Ізраіль, ідучы па дне марскім...


Эва пакаштавала плоду з забароненага дрэва і наклікала на сябе праклён; але Ты, Усячыстая, звольніла яе, нарадзіўшы пачатак блаславеньня – Хрыста.


Ты, Чыстая, што нарадзіла Хрыста – дыямант ад Боскай маланкі, – разьвей туман маіх пажаданьняў і сорам правінаў зьзяньнем сьветласьці Тваёй.


Якуб духоўнымі вачыма бачыў, Усячыстая, спадзяваньне народаў – Бога, які збаўляе нас Тваім заступніцтвам.


Калі ня стала князёў з калена Юды, Усячыстая, прыйшоў Сын Твой і Бог і ўстанавіў панаваньне сваё над усёй зямлёй.


Песьня 3

Канон крыжаўваскросны. Ірмас. Цябе, які на водах павесіў непарушна зямлю, стварэньне з жахам убачыла павешаным на крыжы і ўсклікнула: "Ніхто не сьвяты, апроч Цябе, Госпадзе!"


Ты прабыў тры дні ў магіле і жыцьцядайным устаньнем Тваім уваскрасіў раней памёрлых, і яны, вызваленыя ад праклёну, усьцешыліся і ўсклікнулі: "Ты прыйшоў, Госпадзе, наша збаўленьне!"


Слава Твайму ўстаньню, Госпадзе, якім Ты, Усемагутны, нас вызваліў ад пекла, тленнасьці і сьмерці. Таму мы пяем і клічам: "Ніхто не сьвяты, апроч Цябе, чалавекалюбны Госпадзе!"


Багародзічны. Сэрца Тваё, Усячыстая і Беззаганная, было параненае, калі Ты ўбачыла Народжанага ад Цябе прабітага кап'ём, і Ты ў жаху ўсклікнула: "Вось як адплацілі Табе, Сыне мой, людзі беззаконныя!"


Канон Багародзіцы. Ірмас. Ніхто не сьвяты, апроч Цябе, Госпадзе...


Тленную і сьмяротную маю прыроду, Усячыстая Маці Божая, Усядобры прыняў невыказна ва ўлоньні Тваім, зрабіў яе нятленнаю і навекі злучыў з сабою.


Анельскія хоры жахнуліся, калі ўбачылі, як Бог прымае цела ад Цябе. Несьціханымі галасамі яны славяць Цябе як Маці Божую.


Прарок Даніла жахнуўся, калі ўбачыў Цябе, Маці Божая, як Гару духоўную, ад якой адкалоўся нерукатворны Камень і дэманскія капішчы скрышыў.


Ніякае чалавечае слова ані язык ня можа належна аддаць хвалу Табе, Усячыстая, бо ад Цябе Жыцьцядаўца Хрыстос захацеў прыняць цела з добрае волі сваёй.


Песьня 4

Канон крыжаўваскросны. Ірмас. Прадбачыўшы Тваё Боскае спусташэньне на Крыжы, Авакум жахнуўся і ўсклікнуў: "Ты, Добры, зышоў да тых, што ў пекле, і зьнішчыў уладу моцных, бо Ты ўсемагутны".


Шануем пачэсны Крыж Твой, Хрысьце, і сьвятое кап'ё з трысьцінаю, і цярновы вянок, якімі мы былі вызваленыя ад пякельнай тленнасьці.


Магіла, Спасе, прыняла Цябе, калі Ты з уласнай волі памёр за нас, але ня здолела ўтрымаць Цябе, Слова: Ты ўваскрос як Бог і збавіў наш род.


Багародзічны. Багародзіца Заўсёды Дзева, што нарадзіла людзям Збавіцеля Хрыста, выбаў ад бедаў і мукаў нас, якія прыбягаем з вераю да боскага покрыва Твайго.


Канон Багародзіцы. Ірмас. Хрыстос - мая Сіла, Бог і Госпад!...


Збаўленыя Табою, Усячыстая, славім у песьнях Цябе, Беззаганная, і пабожна клічам: "Блаславёная Ты, заўсёды Дзева, што нарадзіла Бога!"


Дзева найблаславёная, Ты нарадзіла незаходнае Сьвятло, што зазьзяла з цела Твайго для тых, што жылі ў цемры, і прынесла радасьць тым, што славяць Цябе.


Ласка зацьвіла, дзе быў закон, праз Цябе, Усесьвятая: Ты, Чыстая Заўсёды Дзева, нарадзіла Госпада, які дае нам адпушчэньне грахоў.


Пакаштаваўшы плоду з дрэва райскага, я памёр; Дрэва Жыцьця, што ад Цябе явілася, Усячыстая, уваскрасіла мяне і зрабіла спадкаемцам райскай асалоды.


Песьня 5

Канон крыжаўваскросны. Ірмас. Ісая ўбачыў незаходнае сьвятло Твайго літасьцівага богазьяўленьня дзеля нас, і сярод ночы нядрэмнай усклікнуў: "Устануць тыя, што ў магілах, і ўсе людзі ўсьцешацца!".


Першы чалавек не паслухаўся, усядобры Госпадзе, Твайго загаду, спакусіўся плодам дрэва райскага і ўпаў у тленнасьць. Але Ты, Збавіцелю, паслухмяны Айцу, Крыжом зноў узьняў яго да былога блаславёнага стану.


Сьмерцю Тваёю, Добры, была зьнішчаная сьмерці ўлада: Ты адкрыў нам крыніцу жыцьця і дараваў несьмяротнасьць. Дзеля гэтага пакланяемся Твайму пахаваньню і ўваскрасеньню, якімі Ты як Бог прасьвятліў увесь сьвет.


Багародзічны. Творца ўсіх і Госпад, які жыве на нябёсах, невыказна пасяліўся ва ўлоньні Тваім, Усебеззаганная, і праславіў Цябе, вышэйшую за нябёсы і сьвяцейшую за анёлаў. Дзеля гэтага сёньня ўся зямля бласлаўляе Цябе.


Канон Багародзіцы. Ірмас. Малюся Табе, Добры...


Ты, што зьзяеш чысьцінёю, годная ўсялякай пахвалы, бо Ты сталася жыльлём Уладара: Ты адзіная сталася Маці Бога і насіла Яго як немаўля на руках Тваіх.


Адораная красой і дабрынёй духоўнаю, запячатаная дзявоцтвам, Ты, Нявеста Божая, прасьвятляеш сьвет зьзяньнем чысьціні.


Хай плачуць усе зламысьнікі, што не прызнаюць Цябе яўна Чыстаю Маці Божаю. Ты явілася нам як Брама Божага сьвятла, што разганяе змрок правінаў.


Песьня 6

Канон крыжаўваскросны. Ірмас. Паглынуты, але не ўтрыманы ў нутры кіта, Ёна даў нам вобраз Твайго цярпеньня і пахаваньня. Ён, быццам з хораму, выйшаў з нутра зьвера і крыкнуў вартаўніком: "Гэй, вы, што пакінулі міласэрнасьць, дарэмна і бескарысна трымаеце варту!"


Хрыстазабойцам і прароказабойцам стаўся выбраны народ: як некалі прарокаў, што былі тайнымі промнямі праўды, не збаяўся забіць, так цяпер, агорнуты зайздрасьцю, аддаў на сьмерць Госпада, якога прарокі прадказалі. Але для нас сьмерць Ягоная сталася жыцьцём.


Ты, Спасе, быў пакладзены ў магілу, але не затрыманы ў ёй; хоць з уласнай волі Ты, Слова, пакаштаваў сьмерці, але ўваскрос як Бог несьмяротны, узьняў з сабою вязьняў, што былі ў пекле, і жанчынам ранейшы сум на радасьць перамяніў.


Багародзічны. "Бясслаўны і годны жалю быў выгляд Твой перад людзьмі ў часе пакутаў Тваіх, Сыне і Божа мой – Усячыстая казала. – Ты явіўся некалі Давіду ў красе і велічы Боства. Але ўстань з магілы і жэзлам валадарства Твайго скрышы моц ворагаў Тваіх!"


Канон Багародзіцы. Ірмас. Уведаўшы жыцьцёвае мора...


Вялікі сярод прарокаў Майсей некалі пісаў пра Цябе, як пра Каўчэг і Стол, і Сьвечнік, і Посуд залаты. Гэта былі вобразы прыйсьця ў целе Ўсявышняга ад Цябе, Дзева Маці.


Сьмерць гіне, і тленнасьць – праклён Адама, – адмяняецца, пераможаныя Сынам Тваім, Уладарка. Ты нарадзіла Жыцьцё, якое збаўляе ад тленнасьці ўсіх, што славяць Цябе.


Закон страціў сілу, і цень ягоны мінуў, калі вышэй за розум явілася мне ласка Бога і Збацы, народжанага ад Цябе, Дзева ўсяхвальная.


Песьня 7

Канон крыжаўваскросны. Ірмас. Невыказны цуд: Той, хто выбавіў ад полымя ў печы пабожных юнакоў, у магілу мёртвы кладзецца для збаўленьня нас, якія пяём: "Збавіцелю Божа, блаславёны Ты!"


Дзіўны ход здарэньняў! Той, хто выбавіў Ізраіля з фараонавай няволі, з уласнай волі церпіць расьпяцьце і разьвязвае путы правінаў. Дык пяем Яму з вераю: "Вызваліцелю Божа, блаславёны Ты!"


Бязбожныя сыны беззаконных бацькоў укрыжавалі на месцы пакараньня Цябе, Збавіцелю, які зламаў брамы пекла, каб збавіць тых, што пяюць: "Вызваліцелю Божа, блаславёны Ты!"


Багародзічны. Ты, Дзева Чыстая, нарадзіла Вызваленьне Эвы і адмяніла ранейшы праклён Адама. Дзеля гэтага разам з анёламі пяем і ўсклікаем Сыну Твайму: "Вызваліцелю Божа, блаславёны Ты!"


Канон Багародзіцы. Ірмас. Анёл арасіў печ для юнакоў...


Полымя ў печы не пашкодзіла тром юнаком, якія былі вобразам сынараджэньня Твайго: Боскі агонь, які пасяліўся ў Табе, не спаліў Цябе. Ён навучыў усіх пяяць: "Блаславёны Ты, Божа айцоў нашых!"


Як Ты, усепачэсная Маці, сама прадказала, усе куткі зямлі называюць Цябе блаславёнаю і, прасьветленыя зьзяньнем Тваім, з удзячнасьцю пяюць і клічуць: "Блаславёны Ты, Божа айцоў нашых!"


Хітры зьмей уеўся ў мяне сваімі атрутнымі зубамі, але Твой Сын, Маці Божая, скрышыў іх і даў мне сілу клікаць: "Блаславёны Ты, Божа айцоў нашых!"


Ты, адзіная Богаблаславёная, – ачышчэньне ўсяго, што існуе, бо Ты насіла на руках Бога, які сядзіць на хэрувімах, што ўсклікаюць: "Блаславёны Ты, Божа айцоў нашых!"


Песьня 8

Канон крыжаўваскросны. Ірмас. Жахніся ў страху, неба, хай ускалыхнуцца асновы зямлі, бо вось Той, хто жыве на вышынях, залічаецца да мёртвых. У магілу пакладзены Той, каго юнакі бласлаўляюць, сьвятары славяць у песьнях, людзі ўзьвялічваюць праз усе вякі.


Усё жахнулася, калі пачула, як Усявышні з уласнай волі зышоў на зямлю, разбурыў моц пекла Крыжом і пахаваньнем сваім, і ўзьняў усіх, каб клікалі: "Юнакі, бласлаўляйце; сьвятары, слаўце; людзі, узьвялічвайце праз усе вякі!"


Тыранія пекла скончылася, і ўлада яго згінула, бо яе разбурыў над усімі Бог, які быў узьняты ад зямлі на Крыжы. Юнакі, бласлаўляйце Яго; сьвятары, слаўце; людзі, узьвялічвайце праз усе вякі!


Якое бязьмернае Тваё чалавекалюбства, Хрысьце, і невыказная дабрыня! Убачыўшы, што я гіну ў пякельнай вязьніцы, Ты сам пацярпеў, каб вызваліць мяне. Дзеля гэта бласлаўляем Цябе, Уладару ўсіх, і ўзьвялічваем праз усе вякі.


Канон Багародзіцы. Ірмас. З полымя Ты даў расу для набожных юнакоў...


Сын Твой, Усячыстая, прасьвятліў Цябе зьзяньнем Духа, у пазалочаную вопратку апрануў і паставіў па правай руцэ сваёй. Мы ўзьвялічваем Яго праз усе вякі.


Той, хто воляю сваёю сьвет стварыў, прымае ва ўсячыстым Тваім улоньні цела, каб аднавіць яго. Мы ўзьвялічваем Яго праз усе вякі.


Праз злучэньне Слова са мною, чалавекам, Ты, Усячыстая, сталася Божым жыльлём, што зьзяе сьветласьцю дзявоцтва. Дзеля гэтага мы славім Цябе праз усе вякі.


Залаты сьвечнік быў вобразам Цябе, якая невыказна прыняла Сьвятло недасяжнае, што асьвятляе ўсіх сваім пазнаньнем. Дзеля гэтага мы славім Цябе, Чыстая, праз усе вякі.


Песьня 9

Канон крыжаўваскросны. Ірмас. Ня плач па мне, Маці, бачачы ў магіле Мяне, Сына Твайго, якога Ты зачала бяз семя. Я ўстану і праслаўлюся і, як Бог, уздыму з моцаю тых, хто з вераю і любоўю ўзьвялічвае Цябе.


Хоць Ты, Жыцьцядаўча Хрысьце, зышоў у магілу як мёртвы, Ты знішчыў моц пекла і ўзьняў з сабою мёртвых, якіх яно раней паглынула, і як Бог уваскрасіў тых, што з вераю і любоўю ўзьвялічваюць Цябе.


Хай усё стварэньне ўсьцешыцца, і расьцьвіце як лілея, бо Хрыстос з мёртвых устаў як Бог. Усклікнем: "Дзе цяпер тваё, сьмерць, джала? Дзе твая, пекла, перамога? Добрасардэчны ўзьняў рог наш і скінуў на зямлю цябе".


Багародзічны. Ты, Усячыстая Ўладарка, насіла Таго, хто носіць усё; і на руках трымала як немаўля Таго, хто выбаўляе нас ад рукі злоснага ворага; Ты бачыла, як узьнімаецца на Крыж Той, хто ўзьняў нас з гібельнай бездані.


Канон Багародзіцы. Ірмас. Бога людзям немагчыма бачыць...


Зорка ўзышла ад Якуба і прасьвятліла зьзяньнем Боства тых, што ў цемры: ад Цябе, Усячыстая, Хрыстос Бог-Слова прыняў цела, і мы, прасьветленыя Ім, разам з анельскімі хорамі Цябе шчасьліваю завем.


Умацаваны сілаю Тваёю і ласкаю, Табе песьню ад шчырага сэрца прыношу: прымі яе, Чыстая Дзева, і дай мне ўзамен шматсьветлую ласку з Тваёй нятленнай скарбніцы, Богаблаславёная.


Ты, Дзева, явілася Боскімі кроснамі, на якіх Слова саткала сабе цялесную вопратку, абагавіўшы мой вобраз. Апрануўшыся ў яе, Ён збавіў усіх, хто з чыстым розумам узьвялічвае Цябе.


Тваім невыказным і цудоўным сынараджэньнем, Багародзіца ўсячыстая, мёртвым даецца ўваскрасеньне. Жыцьцё апранулася ў цела ад Цябе і зазьзяла ўсім, і тлен сьмяротны зьнішчыла.


 


Тон 7 


Песьня 1

Канон крыжаўваскросны. Ірмас. Той, хто перамагае ў бітве, патапіў фараона і ягоныя калясьніцы ў марской глыбіні. Дык сьпявайма Яму, бо Ён праславіўся.


Дзьве жыцьцядайныя крыніцы пацяклі з прабітага боку Збаўцы на Крыжы, і мы пяём Яму, бо Ён праславіўся.


Хрыстос пасяліўся ў магіле і ўваскрос на трэці дзень, даючы чаканую нятленнасьць сьмяротным. Таму пяём Яму, бо Ён праславіўся.


Багародзічны. Ты адзіная засталася Дзеваю пасьля родаў, бо Ты нарадзіла ў целе Творцу сьвету; дзеля гэтага ўсклікаем Табе "Радуйся!"


Канон Багародзіцы. Ірмас канону ўваскроснага: На загад Твой, Госпадзе...


Дзева, што нарадзіла Бездань добрасардэчнасьці, прасьвятлі душу маю сьветлым зьзяньнем Тваім, каб я мог належна славіць бездань цудаў Тваіх.


Бог-Слова ўбачыў нас, параненых стралою грахоўную, і, як Дабрачынца, зжаліўся. І вось Бог Усявышні невыказна злучыўся з целам у Табе, Усячыстая.


Людзкая прырода, сьмяротная і тленная, была ў палоне сьмерці; але Ты, Уладарка, зачала Жыцьцё і ад тленнасьці да жыцьця ўзьняла яе.


Песьня 3

Канон крыжаўваскросны. Ірмас. Словам Тваім Ты ўмацаваў нябёсы і ўстанавіў над водамі асновы зямлі: умацуй мой розум у волі Тваёй, адзіны Чалавекалюбча!


Ты, што на крыжы мукі цярпеў і як Бог і Дабрачынца разбойніку рай адчыніў, умацуй мой розум у волі Тваёй, адзіны Чалавекалюбча!


Ты, што ўваскрос на трэці дзень з магілы, і як Жыцьцядаўца і Бог жыцьцё сьвету дараваў, умацуй мой розум у волі Тваёй, адзіны Чалавекалюбча!


Багародзічны. Дзева Маці, што бяз семя зачала Бога і Эву ад праклёну вызваліла, малі Бога, які прыняў цела ад Цябе, збавіць статак Твой.


Канон Багародзіцы. Ірмас. Госпадзе Збавіцелю...


Зьмей, што прыпоўз і спакусіў мяне жаданьнем быць як Бог, выгнаў мяне з раю і кінуў на зямлю. Але, Дзева Маці, Той, каму прыродныя спагадлівасьць і добрасардэчнасьць, пасяліўся ва ўлоньні Тваім, прыняў мой вобраз і абагавіў мяне.


Блаславёны Плод улоньня Твайго, Багародзіца Дзева, радасьць усіх: Ты, Нявеста Божая, нарадзіла Радасьць усяму сьвету і весялосьць, што разганяе сум грахоўны.


Багародзічны. Ты, Багародзіца Дзева, нарадзіла нам Жыцьцё вечнае, Сьвятло і Супакой, што вераю і ласкаю сунімае ранейшую варожасьць між чалавекам і Богам Айцом.


Песьня 4

Канон крыжаўваскросны. Ірмас. Прарок прадбачыў Тваё, Хрысьце, прыйсьце ў апошні час і ўсклікнуў: "Я чуў пра сілу Тваю, Госпадзе, бо Ты прыйшоў збавіць памазаньнікаў Тваіх!"


Ты, Госпадзе, што ня знаеш граху, з-за граху стаўся, кім ня быў, і прыняў неўласьцівы Табе вобраз, каб збавіць сьвет і зьнішчыць спакусу тырана.


Узьнесены на Крыж, Ты разьвязаў грэх прабацькі Адама, і Эву напоўніў радасьцю, бо Ты прыйшоў збавіць памазаньнікаў Тваіх.


Багародзічны. Ты нарадзіўся ад Дзевы і, памёршы, ажывіў Адама, які спакусіўся і зблудзіў; сьмерць спалохалася сілы Тваёй, бо Ты прыйшоў збавіць усіх, падлеглых сьмяротнай тленнасьці.


Канон Багародзіцы. Ірмас. Не пакідаючы ўлоньня Айца...


Абраная і беззаганная, Ты явілася Богу ў сьветлым зьзяньні раней стварэньня. Прасьвятлі сьвятлом Тваім нас, які славім Цябе.


Ты, Чыстая, нарадзіла людзям Бога, які прыняў цела ад чыстай крыві Тваёй. Ён выбаўляе ад шматлікіх правінаў тых, што з любоўю славяць Цябе і аддаюць пашану Табе, Маці Дзева.


Усё разумнае стварэньне, навучанае невыказнай Тайне Твайго сынараджэньня, сьвяткуе і пакланяецца Таму, хто зазьзяў з Цябе, Усяслаўная і Блаславёная.


Песьня 5

Канон крыжаўваскросны. Ірмас. Госпадзе Божа мой, устаўшы зранку, прашу прабачэньня маіх правінаў і малю Цябе зрабіць простым мой шлях да сьвятла запаветаў Тваіх.


Калі Ты быў залічаны да беззаконных і ўзьнесены на Крыжы, сьветачы нябесныя схаваліся і зямля захісталася, а царкоўная заслона разарвалася на знак адступства выбранага народу.


Славім у песьнях Цябе, які разбурыў моц тырана сілаю недасяжнага Боства Твайго, і мёртвых узьняў уваскрасеньнем Тваім.


Багародзічны. Маці Ўладара і Бога, усяслаўная Багародзіца, малітвамі Тваімі пашлі ачышчэньне правінаў для тых, што з вераю і любоўю вечна славяць Цябе.


Канон Багародзіцы. Ірмас. Слодыч Боскіх словаў Тваіх, Хрысьце...


Якуб убачыў у лесьвіцы, што дасягала да неба, вобраз Цябе, што мужа ня знала: Табою, усепачэсная Ўладарка, Бог зьяднаўся з людзямі.


Атрымаўшы вечнае збаўленьне праз Цябе, Дзева, горача ўсклікаем Табе, Боганявеста: "Радуйся!", і, усьцешаныя Тваім сьвятлом, славім Цябе ў песьнях, Усяслаўная.


Жаніх знайшоў Цябе адзіную, Дзева, што, быцам лілея сярод церняў, зьзяла чысьцінёю і дзявоцтвам, і зрабіў Цябе, Усебеззаганная, сваёй нявестаю.


Песьня 6

Канон крыжаўваскросны. Ірмас. Ёна ў нутры кіта ўсклікнуў: "Выратуй мяне ад тленнасьці!"; і мы таксама клічам: "Усемагутны Збавіцелю, зьмілуйся над намі!"


Укрыжаваны з уласнай волі, Ты, Добры Спасе, паланіў варожую дзяржаву і да Крыжа прыбіў прысуд за грэх.


Уваскросшы з мёртвых, Ты, Спасе, уладаю сваёю ўзьняў з сабою род людзкі, і жыцьцё і нятленнасьць дараваў нам у чалавекалюбстве Тваім.


Багародзічны. Малі няспынна, Багародзіца, Бога, якога Ты нарадзіла, збавіць ад бедаў тых, што славяць у песьнях Цябе, Чыстая заўсёды Дзева.


Канон Багародзіцы. Ірмас. Я плыву па моры жыцьцёвых клопатаў...


Вобразы Закону і прароцтвы ясна прадказалі пра Цябе, Чыстая, што Ты маеш нарадзіць Дабрачынца ўсяго стварэньня, які шматразова і розным чынам яўляе сваю дабрыню тым, што з вераю славяць Цябе.


Ты, што мужа ня знала, нарадзіла Таго, хто збавіў нас ад правіны і зноў узьняў Адама, які паслухаўся чалавеказабойцы і быў пазбаўлены раю.


Той, хто з уласнай волі творчай сілаю сваёю ўсё з нічога стварыў, выйшаў з улоньня Твайго, Усячыстая, і тых, што былі ў сьмяротнай цемры, прасьвятліў зьзяньнем Боскасьці сваёй.


Песьня 7

Канон крыжаўваскросны. Ірмас. Тры пабожныя юнакі, укінутыя ў печ, агонь на расу перамянілі і запяялі: "Блаславёны Ты, Госпадзе, Божа айцоў нашых!"


Ты прытупіў на крыжы джала граху, і асуджэньне праступку Адама адмяніў прабітым бокам Тваім. Блаславёны Ты, Божа айцоў нашых!


Багародзічны. Ты, Багародзіца, нарадзіла сьвету сьвятло, што было раней за сонца – Хрыста, які разганяе цемру і ўсіх прасьвятляе богапазнаньнем. Блаславёны Ты, Божа айцоў нашых!


Канон Багародзіцы. Ірмас. Роснаю паказалася некалі юнаком распаленая печ...


Цябе, Дзева, апранутую ў шматколерную пазалочаную вопратку, палюбіў Твой Творца і Госпад, усяхвальны і слаўны Бог айцоў нашых.


Ісая некалі атрымаў вугаль і быў ачышчаны. У гэтым, Дзева, ён бачыў знак нараджэньня ад Цябе ўсяхвальнага і слаўнага Бога айцоў нашых.


Боскія прарокі некалі бачылі вобразы і знакі Твайго боскага мацярынства і радасна сьпявалі і клікалі: "Усяхвальны і слаўны Бог айцоў нашых!"


Песьня 8

Канон крыжаўваскросны. Ірмас. Госпада славы, адзінага і вечнага, якога бласлаўляюць усе сілы, і перад якім дрыжаць анельскія хоры, сьвятары, слаўце; людзі, узьвялічвайце праз усе вякі!


Таго, хто з уласнай волі пацярпеў, быў прыбіты да Крыжа, і зьнішчыў пекла ўладу, сьвятары, слаўце; людзі, узьвялічвайце праз усе вякі!


Таго, хто адмяніў уладу сьмерці, уваскрос у славе з магілы і збавіў род людзкі, сьвятары, слаўце; людзі, узьвялічвайце праз усе вякі!


Багародзічны. Адзінага добрасардэчнага, – Слова спрадвечнае, – што ў апошні час нарадзіўся ад Дзевы і адмяніў першы праклён, сьвятары, слаўце; людзі, узьвялічвайце праз усе вякі!


Канон Багародзіцы. Ірмас. Ахоплены агнём куст, што не згараў...


Сьвятлом сынараджэньня Твайго, Маці Божая, Ты дзівосна прасьвятліла сусьвет: Ты насіла на руках Тваіх існага Бога, які прасьвятляе ўсіх, што клічуць: "Усе творы Гасподнія, слаўце Госпада і ўзьвялічвайце Яго праз усе вякі!"


Славім, Усячыстая, пачэснае ўлоньне Тваё, што зьмясьціла Бога ўцелаўлёнага, які даў сьвятло богаразуменьня ўсім, што заўсёды клічуць: "Усе творы Гасподнія, слаўце Госпада і ўзьвялічвайце Яго праз усе вякі!"


Зьзяньнем сьвятла Твайго ты зрабіла сьветлымі тых, што славяць Цябе, Багародзіца чыстая, Маці Сьвятла. Ты была селішчам Сьвятла, якое прасьвятляе тых, што клічуць: "Усе творы Гасподнія, слаўце Госпада і ўзьвялічвайце Яго праз усе вякі!"


Песьня 9

Канон крыжаўваскросны. Ірмас. Маці Бога і Дзева, Ты нарадзіла Сына і пасьля родаў засталася Дзеваю. Бог, што зышоў на зямлю, быў Той, хто нарадзіўся ад Цябе. Дзеля гэтага Цябе, як адзіную годную такога Боскага цуду, належна ўзьвялічваем.


Сьвятло ад Сьвятла, спрадвечнае зьзяньне славы Айца, Хрыстос прасьвятліў зьзяньнем сваім жыцьцё людзей і разагнаў цемру, што панавала. Дзеля гэтага мы, верныя, Яго няспынна ўзьвялічваем.


Хай пасаромеюцца ўсе тыя, што бачаць цялесныя цярпеньні і сілу Боства ў Хрысьце, як праяву адной складанай прыроды: Ён памірае як чалавек, але як Творца ўсіх устае з мёртвых.


Міра мёртвым, Жывому хвала: сьлёзы памёрлым, але Жыцьцю ўсіх прынясіце, міраносіцы, песьню хвалы, як казаў вястун устаньня, дабравесьцячы Хрыстовае ўваскрасеньне.


Багародзічны. Апроч Цябе іншага бога ня знаю – кліча Царква. – Ты, Слова, што выбраў мяне свёй нявестаю сярод народаў, дай усім верным збаўленьне малітвамі Маці Тваёй у добрасардэчнасьці Тваёй.


Канон Багародзіцы. Ірмас. Маці Бога і Дзева... (гл. вышэй)

Ты, Заўсёды Дзева, явілася нам хадайніцаю вечнае радасьці і весялосьці, бо Ты нарадзіла Адкупіцеля для тых, што ў веры і Боскім духу аддаюць хвалу Яму як Богу, які збаўляе.


Давід, Твой прабацька, Усячыстая, у песьні назваў Цябе Каўчэгам Боскай сьвятасьці, бо Ты звышпрыродна зьмясьціла Бога, які заўсёды ёсьць у нетрах Айца, і якога мы, верныя, няспынна ўзьвялічваем.


Ты, Дзева, сапраўды вышэйшая за ўсе стварэньні, бо Ты нарадзіла нам у целе Творцу ўсіх. Таму, як Маці адзінага Ўладара, Ты пераможна ўзвышаешся над усімі.


Тон 8 


Песьня 1

Канон крыжаўваскросны. Ірмас. Перайшоўшы мора, быццам сушу, і пазьбегнуўшы ягіпскага зла, Ізраільцянін усклікнуў: "Збавіцелю Богу нашаму пяём!"


Вароты плачу былі ўзьнятыя, вартаўнікі пякельныя спалохаліся, калі ўбачылі, як зышоў у апраметную Той, хто сядзіць над усімі на вышынях.


Анельскія хоры здумеліся, калі ўбачылі на пасадзе Айца чалавечую прыроду, што была раней выгнаная ў нетры зямлі.


Багародзічны. Анёлы і людзі няспынна хваляць Цябе, Маці, што мужа ня знала, бо Ты насіла на руках Тваіх як немаўля Творцу ўсіх.


Канон Багародзіцы. Ірмас. Пяём Госпаду, які правёў людзей сваіх праз Чырвонае мора, бо Ён адзіны праславіўся.


Славім Цябе, Усячыстая Багародзіца, бо Ты нарадзіла ў целе звышпрыродна Слова Божае.


Дзева нарадзіла Цябе, Хрысьце, жыцьцядайную гронку, з якой цячэ слодыч збаўленьня.


Адамаў род, узьнесены Табою, Багародзіца, да шчасьця, што пераўзыходзіць розум, належна славіць Цябе.


Песьня 3

Канон крыжаўваскросны. Ірмас. Госпадзе, Творца нябеснага кругу і Заснавальніку царквы, мэта жаданьняў і ўмацаваньне верных, умацуй мяне ў любові Тваёй, адзіны Чалавекалюбча.


За непаслушэнства запаветам Тваім, Госпадзе, я быў некалі асуджаны і адкінуты ад Цябе. Цяпер Ты прыняў мой выгляд, навучыў паслушэнству, даўшы прыклад расьпяцьцем сваім.


Ты, Госпадзе, што ўсё прадбачыш і ў мудрасьці Тваёй стварыў апраметную ў нетрах зямлі, не палічыў нягодным сябе, Слова Божае, зысьці туды, каб уваскрасіць тых, каго Ты стварыў на вобраз Твой.


Багародзічны. Ты, адзіны чалавекалюбны Госпадзе, з добрай волі Тваёй зьявіўся людзям і, пасяліўшыся ў Дзеве, явіў Яе як існую Багародзіцу і Памочніцу верных.


Канон Багародзіцы. Ірмас. Ты, Госпадзе, – умацаваньне тых, што прыбягаюць да Цябе і Сьвятло для тых, што ў цемры, і мой дух славіць Цябе.


Малітвамі Тваімі, Усячыстая, дай нам дапамогу і захавай нас бясьпечнымі ад нападаў ворагаў, якія нас акружаюць.


Ты, Багародзіца, была аднаўленьнем Эвы, нарадзіўшы на сьвет Уладара жыцьця, Хрыста.


Падперажы мяне сілаю, Багародзіца, што нарадзіла ў целе Бога, увасабленьне сілы Айца.


Песьня 4

Канон крыжаўваскросны. Ірмас. Я пачуў, Госпадзе, провіду Твайго тайну, зразумеў дзеяньні Твае і ўславіў Боства Тваё.


Дзеці парушальнікаў закону прыбілі Цябе, Хрысьце Божа, да крыжа, якім Ты ў добрасардэчнасьці Тваёй збавіў тых, што славяць цярпеньні Твае.


Ты ўваскрос з магілы і ўсіх памёрлых, што былі ў пекле, уваскрасіў з сабою, і прасьвятліў у добрасардэчнасьці Тваёй тых, што славяць уваскрасеньне Тваё.


Багародзічны. Малі, Усячыстая Марыя, Бога, якога Ты нарадзіла, даць слугам Тваім адпушчэньне правінаў.


Канон Багародзіцы. Ірмас той самы.

Ты, Багародзіца, ніва неараная, узрасьціла Колас жыцьцядайны, які дае сьвету жыцьцё і збаўляе тых, што славяць Цябе.


Мы, прасьветленыя, вызнаем Цябе, Заўсёды Дзева, як Багародзіцу, бо Ты нарадзіла Сонца праведнасьці.


Бязгрэшны Божа, малітвамі Маці Тваёй дай нам ачышчэньне грахоў няведаньня, і супакой Твайму сьвету.


Песьня 5

Канон крыжаўваскросны. Ірмас. Прасьвятлі нас запаветамі Тваімі, чалавекалюбны Госпадзе, і рукою Тваёю высокаю дай нам Твой супакой.


Кіруй намі, чалавекалюбны Хрысьце, сілаю Крыжа Твайго, праз які мы да Цябе прыходзім, і даруй нам супакой.


Багародзічны. Малі, Усячыстая Дзева Марыя, Сына Твайго і Бога нашага, каб Ён даў нам, верным, веліч зьмілаваньня свайго.


Канон Багародзіцы. Ірмас. З раніцы клічам Цябе, Госпадзе: "Збаў нас!", бо Ты Бог наш, апроч Цябе іншага бога ня знаем.


Сунімі нясьцерпную буру пажаданьняў маіх, Ты, што нарадзіла Бога, Правадыра нашага і Госпада.


Анельскія хоры і людзі пакланяюцца Сыну Твайму, Усячыстая Багародзіца.


Марыя, Багародзіца Дзева, зрабі марнымі спадзяваньні ворагаў, і суцеш тых, што славяць Цябе.


Песьня 6

Канон крыжаўваскросны. Ірмас. Малітву занясу да Госпада, і аб'яўлю Яму жаль мой, бо душа мая поўная ўсялякага зла, і жыцьцё маё да пекла наблізілася, дык малюся як Ёна: "Выведзі мяне, Божа, ад тленнасьці!"


Ты распасьцёр на Крыжы рукі свае, каб ацаліць першастворанага, які працягнуў руку да раю; і, пакаштаваўшы з уласнай волі жоўці, Ты, Хрысьце, сілаю Тваёю збавіў тых, што славяць Твае цярпеньні.


Збавіцель пакаштаваў сьмерці, каб адмяніць першы прысуд і разбурыць валадарства тленнасьці. Зышоўшы да пекла, Хрыстос як усемагутны збавіў тых, што славяць ягонае ўваскрасеньне.


Багародзічны. Маліся няспынна за нас, Усячыстая Багародзіца Дзева, бо Ты – умацаваньне верных. На Цябе спадзяемся, Табою ўмацоўваемся і з любоўю славім Цябе і Таго, хто невыказна прыняў цела ад Цябе.


Канон Багародзіцы. Ірмас. Дай мне сьветлую вопратку, Хрысьце Божа наш, што апранаешся ў сьвятло быццам у вопратку.


Мы, верныя, славім Цябе, Багародзіца, як сьвятыню Божую і Каўчэг, Хорам адухоўлены і Браму да неба.


Сын Твой, разбуральнік паганскіх капішчаў, Марыя, Нявеста Божая, як Бог роўны славаю з Айцом і Духам.


Слова Божае паказала нам, зямным, Цябе, Багародзіца, як Лесьвіцу нябесную, бо Табою Ён зышоў да нас.


Песьня 7

Канон крыжаўваскросны. Ірмас. Юнакі юдэйскія ў Бабілёне некалі патройнаю вераю полымя агню патушылі, пяючы: "Блаславёны Ты, Божа айцоў нашых!"


Ты, Божа, спаўняючы прароцтва, учыніў збаўленьне сярод зямлі; узьнесены на Крыж, Ты паклікаў да сябе ўсіх, што з вераю клічуць: "Блаславёны Ты, Божа айцоў нашых!"


Ты, Добры, устаў з магілы, быццам ад сну, і ўсіх збавіў ад тленнасьці. Навучаньнем апосталаў стварэньне ўверыла ў Тваё ўваскрасеньне. Блаславёны Ты, Божа айцоў нашых!


Багародзічны. Слова, роўнадзейнае і роўнамоцнае з Айцом, і суспрадвечнае, добрай воляю Айца і Духа прымае цела ва ўлоньні Дзевы. Блаславёны Ты, Божа айцоў нашых!


Канон Багародзіцы. Ірмас той самы.

Прыняўшы цела ў дзявочым улоньні, Ты явіўся дзеля нашага збаўленьня. Дзеля гэтага мы прызнаем Маці Тваю Багародзіцаю і з вераю клічам: "Блаславёны Ты, Божа айцоў нашых!"


Ты, усеблаславёная Дзева, узрасьціла жэзл з кораня Ясеевага, які, зацьвіўшы, прынёс збавенны плод для тых, што з вераю ўсклікаюць Сыну Твайму: "Блаславёны Ты, Божа айцоў нашых!"


Увасобленая Мудрасьць Найвышэйшага, дзеля Багародзіцы напоўні мудрасьцю і Боскай сілаю тых, што з вераю клічуць: "Блаславёны Ты, Божа айцоў нашых!"


Песьня 8

Канон крыжаўваскросны. Ірмас. Тры юнакі, ласкаю народжаныя, непахісныя ў захаваньні Тваіх запаветаў, мучыцеля і полымя перамаглі, усклікаючы: "Усе творы Гасподнія, блаславіце Госпада і ўзьвялічвайце Яго праз усе вякі!"


Госпада, які на Крыжы працягнуў рукі свае да мяне, аголенага, каб у сваім паніжэньні суцешыць мяне, усе творы Гасподнія слаўце і ўзьвялічвайце праз усе вякі!


Госпада, які ўзьняў мяне, заняпалага, з глыбіні апраметнай, і ўшанаваў, пасадзіўшы на пасадзе разам з Айцом, усе творы Гасподнія слаўце і ўзьвялічвайце праз усе вякі!


Багародзічны. Ты, Дзева, была дачкою заняпалага Адама, і Маці Бога, які аднавіў маю прыроду, і мы, Ягоныя творы, славім Яго як Госпада і ўзьвялічваем праз усе вякі.


Канон Багародзіцы. Ірмас. Уладара нябеснага, якога хваляць анельскія хоры, слаўце і ўзьвялічвайце праз усе вякі.


Пагасі распаленыя вогненныя стрэлы нашых супраціўнікаў, каб нам славіць Цябе праз усе вякі!


Ты, Дзева, звышпрыродна нарадзіла Бога-Слова, Творцу і Збавіцеля. Дзеля гэтага славім і ўзьвялічваем Цябе праз усе вякі.


Недаступнае Сьвятло, што пасялілася ў Табе, Дзева, явіла Цябе як ясны сьветач, што зьзяе залатымі промнямі праз усе вякі.


Песьня 9

Канон крыжаўваскросны. Ірмас. Усё жахнулася, пачуўшы пра невыказную Божую спагадлівасьць. Найвышэйшы з уласнай волі зышоў да нас, прыняў цела ў Дзявочым улоньні і стаўся чалавекам. Дзеля гэтага Ўсячыстую Багародзіцу мы ўсе ўзьвялічваем.


Мы ведаем Цябе як Сына Божага прыродаю, які быў зачаты ва ўлоньні Маці Божае і стаўся чалавекам дзеля нас; і, гледзячы, як Ты, няпадуладны цярпеньням як Бог, церпіш як чалавек на Крыжы, узьвялічваем Цябе.


Разьвеялася трухлявая цемра, бо з апраметнай зазьзяў Хрыстос, Сонца праведнасьці, і прасьвятліў усе куткі зямлі зьзяньнем Боства. Яго мы ўзьвялічваем у дзьвюх прыродах як нябеснага Чалавека і Бога на зямлі.


Нарыхтуйся, ідзі наперад і пануй, Сыне Божай Маці, перамагай ворагаў, якія паўстаюць супраць Цябе, і ўмацоўвай Крыжом – непераможнай зброяй, – верных людзей Тваіх.


Канон Багародзіцы. Ірмас. Сапраўднай Багародзіцаю вызнаем Цябе, Дзева чыстая, і з анельскімі хорамі славім Цябе.


Успамін пра Цябе поўны радасьці і весялосьці, бо Ты даеш ацаленьні тым, што прыходзяць да Цябе і пабожна славяць Цябе як Багародзіцу.


Славім Цябе ў песьнях, Поўная ласкі, і няспынна клічам "Радуйся", бо Ты нарадзіла Радасьць усім.


Які цудоўны плод узрасьціла Ты, Маці Божая: Ён – хадайнік ня тленнасьці, але жыцьця для тых, што прыходзяць і ў веры ўзьвялічваюць Цябе.


Катавасія агульная 


1. Адчыню вусны мае, і напоўняцца Духам; слова скажу ў гонар Уладаркі Маці, і стану сьвяткаваць сьветлую ўрачыстасьць і славіць радасна ў песьнях цуды Яе.


3. У боскай славе Тваёй, Багародзіца, жывая і невычэрпная Крыніца, умацуй аднадушны хор песьняроў Тваіх і зрабі іх дастойнымі вянцоў славы.


4. Хрыстос, Бог спрадвечны, што сядзіць у славе на боскім пасадзе, прыходзіць на хуткай хмары і нятленнай рукою збаўляе тых, што клічуць: "Слава, Хрысьце, сіле Тваёй!"


5. Усё стварэньне сумелася, убачыўшы боскую славу Тваю: Ты, Дзева, што мужа ня знала, мела ва ўлоньні Бога ўсіх і нарадзіла спрадвечнага Сына, які дае супакой усім, што славяць Цябе.


6. На гэтую боскую і слаўную ўрачыстасьць Божай Маці прыйдзіце, усе багамудрыя, пляскайце ў далоні і слаўце Таго, хто нарадзіўся ад Яе.


7. Мужныя і багамудрыя юнакі не захацелі служыць стварэньню замест Творцы і, вогненнае выпрабаваньне за нішто палічыўшы, радасна сьпявалі: "Усяхвальны Госпад і Бог айцоў, блаславёны Ты".


8. Народжаны ад Багародзіцы набожных юнакоў у печы выбавіў; тады вобразна, а цяпер дзейсна натхняе Ён увесь сьвет пяяць: "Слаўце, усе стварэньні, Госпада і ўзьвялічвайце Яго на ўсе вякі".


9. Усе народжаныя на зямлі хай усьцешацца, прасьветленыя Духам. Хай сьвяткуюць бесьцялесныя анельскія хоры і ўшануюць урачыстасьць Божае Маці, і хай пяюць: "Радуйся, усеблаславёная Багародзіца, чыстая заўсёды Дзева!"


Катавасія Крыжа 


(1 жніўня - 21 верасьня)


1. Зрабіўшы на вадзе сваім кіем знак Крыжа, Майсей разьдзяліў Чырвонае мора і вызначыў просты шлях для пераходу Ізраіля. Тады ён зрабіў другі раз знак на вадзе і злучыў яе ў адно, патапіўшы калясьніцы фараона. Дзеля гэтага пяём Хрысту Богу нашаму, бо Ён праславіўся.


3. Кій Аарона быў вобразам тайны: зацьвіўшы, ён паказаў, хто павінен быць сьвятаром. Гэтаксама ў раней няплоднай Царкве зацьвіло дрэва крыжовае, напаўняючы сілаю і ўмацоўваючы яе.


4. Я пачуў тайну провіду Твайго, Госпадзе, разважаў над Тваімі дзеямі і ўславіў Боскасьць Тваю.


5. Табою, тройчы сьвятое Дрэва, на якім быў расьпяты Хрыстос, Уладар і Госпад, быў пераможаны той, хто дрэвам спакусіў чалавека. Ён патрапіў у пастку, калі Бог быў прыбіты целам да цябе, даючы сьвету веліч зьмілаваньня.


6. Ёна ў нутры кіта працягнуў крыжом рукі свае, даючы вобраз збавенных мукаў; выкінуты адтуль пасьля трох дзён, ён прадвяшчаў цудоўнае ўваскрасеньне Хрыста Бога нашага, які быў укрыжаваны ў целе і прасьвятліў сьвет уваскрасеньнем сваім на трэці дзень.


7. Бязглузды загад злоснага мучыцеля, поўны пагрозаў і боганенавісных блюзьнерстваў, прывёў людзей у зман; але тры юнакі не спалохаліся зьверскай лютасьці, ані агню, што паліў усё: стоячы сярод полымя, асьвежаныя росным ветрам, яны пяялі: "Блаславёны і ўсяхвальны Ты, Божа айцоў нашых!"


8. Блаславіце, юнакі, роўныя лікам з Тройцай, Творцу Бога Айца, і Слова, што зышло на зямлю і перамяніла агонь на расу; і ўзьвялічвайце над усім Духа ўсесьвятога, які дае ўсім жыцьцё, праз усе вякі.


9. Багародзіца, Ты – таемны рай, бо Ты бяз высілку ўзрасьціла нам Хрыста, які пасадзіў пасярод зямлі жыцьцядайнае дрэва крыжовае. Бачачы яго сёньня ўзьнесеным, пакланяемся яму і Цябе славім.

Катавасія Калядная 


(21 лістапада - 31 сьнежня)


1. Хрыстос родзіцца: слаўце Яго; Хрыстос зыходзіць з нябёсаў: сустракайце Яго; Хрыстос на зямлі: цешцеся! Сьпявай Госпаду, уся зямля, людзі, радасна вітайце Яго, бо Ён праславіўся.


3. Спрадвеку ад Айца народжанаму нятленнаму Сыну, што ў апошнія дні ад Дзевы бяз семя прыняў цела, Хрысту Богу пяём: "Ты наша сіла. Сьвяты Ты, Госпадзе!"


4. Як жэзл з кораня Ясеевага і кветка, што на ім зацьвіла, Ты, Хрысьце, расквітнеў ад Дзевы. Ты, Божа, непадуладны законам прыроды, прыйшоў з гары, ацененай лесам, прыняў цела ад Тае, што мужа ня знала. Слава сіле Тваёй, Госпадзе!


5. Бог міру і Айцец ласкаў, Ты паслаў нам Анёла вялікай Рады, каб Ён нам прынёс супакой. Скіраваныя Ім да сьвятла, сярод нядрэмнай ночы славім Цябе, Чалавекалюбча.


6. Зьвер марскі выкінуў з нутра свайго Ёну, які быў там, быццам дзіця ва ўлоньні. Слова, што было ва ўлоньні Дзевы і ўзяло цела ад Яе, выйшла адтуль, захаваўшы Яе някранутаю. Сам непадуладны тленнасьці, Хрыстос захаваў нязьменнаю Маці сваю.


7. Адкінуўшы з пагардаю нязбожны загад, узгадаваныя ў дабрадзейнасьці юнакі не збаяліся пагрозы агню, але сярод полымя сьпявалі: "Божа айцоў нашых, блаславёны Ты!"


8. Печ, мокрая ад расы, была вобразам надпрыроднага цуду. Як яна не спаліла ў сабе юнакоў, так агонь Боства не пашкодзіў Дзявочага ўлоньня. Дзеля гэтага пяем: "Усе стварэньні хай славяць Госпада і ўзьвялічваюць Яго праз усе вякі!"


9. Дзіўную і слаўную бачу тайну: пячора – неба, Дзева – пасад хэрувімскі, ясьлі – жыльлё, дзе зьмясьціўся Незьмяшчальны Хрыстос, якога мы ў песьнях славім.


Вячэрнія песьні мучанічныя і памерлым

(Сьпяваюцца на вячэрні за памёрлых, а таксама ў пятніцы Вялікага Посту вечарам)


Тон 1

На "Госпадзе, Цябе клічу...":

Сьвяточныя хоры мучанікаў струменямі крыві патапілі безьліч дэманаў і адмянілі саромныя ахвяры, зьнішчыўшы ідальскую спакусу, і сёньня моляць Хрыста дараваць душам нашым супакой і веліч зьмілаваньня.


Малітвамі, Госпадзе, усіх сьвятых і Багародзіцы, даруй нам Твой супакой і зьмілуйся над намі, бо Ты адзіны добры.


Вашы вызнаньні на судзе, сьвятыя, дэманаў запалохалі і вызвалілі людзей ад маны; калі вас забівалі, вы клікалі: “Няхай ахвяра душ нашых будзе прыемнай Табе, Госпадзе Чалавекалюбча, бо мы, палюбіўшы Цябе, ня дбаем пра жыцьцё дачаснае”.


Добрая ваша купля, сьвятыя! Вы далі кроў сваю і атрымалі ў спадчыну неба; часова пацярпеўшы, вечна радуецеся. Сапраўды добрая ваша купля: пакінуўшы тленнае, вы атрымалі ўзамен нятленнае і, цешачыся з анёламі, безупынку славіце адзінасутную Тройцу.


Дагматык. Сусьветную славу, што ад людзей нарадзілася і Ўладара нарадзіла, Дзьверы нябесныя, усхвалім Марыю Дзеву, анёлаў песьню і верных красу. Яна, стаўшыся небам і Боскім хорамам, зьнішчыла сьцяну варожасьці, устанавіла мір і адчыніла валадарства. Умацаваныя Ёю ў веры, мы знайшлі абаронцу ў Госпадзе, які нарадзіўся ад Яе. Дык сьмела, людзі Божыя, будзьце добрай думкі, бо Ён як усемагутны ворагаў перамог.


Вершапесьні

Слаўныя мучанікі, вас зямля не змагла ўтрымаць, а неба, адчыніўшы райскія дзьверы, прыняла вас, і вы, увайшоўшы туды, спажываеце ў асалоду з дрэва жыцьця. Маліце Хрыста даць душам нашым супакой і веліч зьмілаваньня.


Верш. Шчасьлівыя, каго Ты выбраў і прыняў, Госпадзе


Памёрлым. Якая жыцьцёвая радасьць ня зьмешаная з сумам? Якая слава на зямлі застаецца нязьменнаю? Яны менш зьмястоўныя за цень і больш уяўныя за сон: адно імгненьне і сьмерць забярэ ўсё. Але Ты, Хрысьце Чалавекалюбча, супакой тых, каго выбраў, у сузіраньні красы Тваёй, дзе зьзяе сьветласьць твару Твайго.


Верш. Душы іх у шчасьці жыць будуць.


Ніхто не бязгрэшны, апрача Цябе, Адзіны Несьмяротны: дзеля гэтага, як шчодры і добрасардэчны Бог, слуг Тваіх у сьветласьці разам з анёламі пасялі, не ўзіраючыся на іхнія беззаконьні і даруючы ім адпушчэньне правін.


Тон 2

На "Госпадзе, Цябе клічу...":


Аддаўшы цела на раны і пацярпеўшы цяжкія мукі і гвалтоўную сьмерць, вы, усяхвальныя мучанікі, мучыцеляў пасаромілі і зьнішчылі ідальскія спакусы, прапаведуючы Хрыста, адзінага Бога і Ўладара, і цяпер, разам з анельскімі хорамі, прабываеце разам з Ім.


Божыя пакутнікі, не палюбіўшы зямной уцехі, удастоіліся нябесных дабротаў і сталіся суграмадзянамі анёлаў. Малітвамі іх, Госпадзе,зьмілуйся над намі і збаў нас.


Сьвятых мучанікаў малітвамі і ўслаўленьнем Хрыста ўсякая мана развейваецца і род людзкі вераю збаўляецца.


Хоры мучанікаў супрацівіліся мучыцелям сваім, кажучы: "Мы – воі Ўладара сіл! І хоць адасьце нас на агонь і мукі, ня вырачэмся Тройцы".


Дагматык. Цень Закону мінуў з прыйсьцем ласкі: як некалі куст, ахоплены агнём, не згараў, так і Ты, Дзева, пасьля родаў дзеваю засталася; замест слупа вогненнага Сонца праведнае зазьзяла; замест Майсея – Хрыстос, Збавіцель душаў нашых.


Вершапесьні

Вялікую славу здабылі вы сабе, сьвятыя, бо ня толькі ў цярпеньнях перамаглі ворага, але і па сьмерці злых духаў адганяеце і аздараўляеце немачы, будучы лекарамі душ і целаў. Маліцеся Госпаду за збаўленьне душ нашых.


Верш. Шчасьлівыя, каго Ты выбраў і прыняў, Госпадзе.


Памёрлым. Як кветка, што вяне, і як цень, так прамінае кожны чалавек; і зноў, калі зайграе труба, мёртвыя, быццам пасьля землятрусу, устануць насустрач Табе, Хрысьце Божа. Дык захавай пад сьвятым покрывам Тваім душы слугаў Тваіх, якіх Ты стварыў.


Верш. Душы іх у шчасьці жыць будуць.


Гора мне: якія цяжкасьці церпіць душа, калі разлучаецца з целам! Гора мне: колькі плачу і сьлёз тады, і няма нікога, хто б зьмілаваўся на ёю. Уздымае яна вочы свае да анёлаў, дарма молячы іх; працягвае рукі да людзей і не знаходзіць памочніка. Дык, любыя браты мае, зразумеўшы, як кароткае наша жыцьцё, будзем прасіць Хрыста, каб тым, што адышлі ад нас, Ён дараваў супакой, і душам нашым веліч зьмілаваньня.


Тон 3 


На "Госпадзе, Цябе клічу...":


Адважныя мучанікі, пацярпеўшы раны, путы і розныя мукі, як заслугі за цярпеньні свае былі залічаныя да нябеснага хору і атрымалі блаславёную спадчыну.


Вялікая, Госпадзе, сіла крыжа твайго! Пастаўлены на адным месцы ён дзейнічае ва ўсім сьвеце, робячы рыбакоў апосталамі і паганаў мучанікамі, якія сёньня моляцца за нас.


Вялікая, Госпадзе, мучанікаў Тваіх сіла: лежачы ў магілах, яны праганяюць духаў нячыстых і нішчаць варожую ўладу, змагаючыся за дабрадзейнасьці вераю ў Сьвятую Тройцу.


Прарокі, апосталы Хрыстовыя і мучанікі навучылі нас славіць адзінасутную Тройцу і, прасьвятліўшы заблудныя ў мане народы, учынілі сыноў людзкіх саўдзельнікамі анёлаў.


Дагматык. Як нам не дзівіцца богачалавечаму мацярынству Твайму, Усячыстая? Ня ведаючы мужа, Ты, Бязьвінная, нарадзіла ў целе без Айца Сына – народжанага спрадвеку без маці ад Айца, – які не пацярпеў ніякай зьмены ці разьдзяленьня, але поўнасьцю зьбярог прыкметы дзьвюх прыродаў. Дык малі Яго, Дзева Маці ўладарная, каб Ён збавіў душы тых, што верна вызнаюць Цябе Багародзіцай.


Вершапесьні

Мучанікі Твае, Госпадзе, вераю ўмацаваныя, надзеяю падтрымліваныя і зьяднаныя любоўю крыжа Твайго, мучыцеля ворага зьніштожылі і, атрымаўшы вянцы перамогі, з бесьцялеснымі анёламі моляцца за душы нашыя.


Верш. Шчасьлівыя, каго Ты выбраў і прыняў, Госпадзе.


Памёрлым. Усё людзкое – марнасьць, што сьмерці не перажыве; багацьце не застанецца і слава ня зыйдзе ў магілу: сьмерць, прыйшоўшы, загубіць усё. Дзеля гэтага ўсклікнем несьмяротнаму Ўладару Хрысту: “Тым, што адышлі ад нас, дай супакой з усімі, што прабываюць у радасьці ў Цябе”.


Верш. Душы іх у шчасьці жыць будуць.


Чаго мітусіцеся, людзі? Шлях, па якім ідзем, кароткі; жыцьцё, як дым, як пара, пыл і попел: на хвілінку паказваецца і хутка зьнікае. Дзеля гэтага ўсклікнем Уладару Хрысту несьмяротнаму: “Тым, што адышлі ад нас, дай супакой з уісімі, што прабываюць у радасьці ў Цябе”.


Тон 4 


На "Госпадзе, Цябе клічу...":


Пераймаючы цярпеньні Хрыста-Чалавекалюбца, вы, пакутныя мучанікі, аддалі вашы целы на раны і цяжкія мукі і пацярпелі безьліч бедаў у прадбачаньні непрамінальнай райскай радасьці, незьнішчальнай спажывы і вечнай славы. Атрымаўшы іх, маліцеся за тых, што вас услаўляюць.


Адухаўлёныя ахвяры, цэлапаленьні духоўныя, мучанікі Гасподнія, дасканалыя боскія ахвярапрынашэньні, Богу ведамыя авечкі, што Бога знаюць і заградзь якіх недаступная ваўкам: маліцеся, каб нам разам з вамі на ціхіх водах знайсьці супакаеньне.


Пачэсная сьмерць сьвятых Тваіх, Госпадзе: мячом і агнём забіваныя, з душой скрушлівай пралілі яны кроў сваю, спадзеючыся мець узнагароду за подзьвігі і, перацярпеўшы ўсё, атрымалі ад Цябе веліч зьмілаваньня.


Маючы вялікую ласку ў Збавіцеля, маліцеся, сьвятыя, безустанку за нас грэшных, просячы адпушчэньня правін і велічы зьмілаваньня для душ нашых.


Дагматык. Прарок Давід, які дзякуючы Табе стаўся багаайцом, у песьні Таму, хто вялікія рэчы для Цябе ўчыніў, так пра Цябе прадказаў: “Каралева стала па правай руцэ Тваёй”. Ён паказаў Цябе, як хадайніцу і Маці жыцьця, бо ад Цябе захацеў прыняць цела і стацца чалавекам Хрыстос Бог, жадаючы аднавіць сатлелы прагнасьцю вобраз свой, і знайсьці заблудную ў горных пропасьцях авечку, каб, узяўшы яе на плечы, прынесьці да Айца і даць ёй месца разам з нябеснымі сіламі, і збавіць, Багародзіца, сьвет у велічы і багацьці міласэрнасьці сваёй.


Вершапесьні

Хрысьце Божа, праслаўлены памяцьцю сьвятых Тваіх, малітвамі іх пашлі нам веліч зьмілаваньня Твайго.


Верш. Шчасьлівыя, каго Ты выбраў і прыняў, Госпадзе.


Ты, што прымаеш цярпеньні мучанікаў, прымі і ад нас песьню хвалы, Чалавекалюбча, і малітвамі іх даруй нам веліч зьмілаваньня Твайго.


Верш. Душы іх у шчасьці жыць будуць.


Памёрлым. З духамі памерлых праведнікаў, душы слуг Тваіх, Збавіцелю, супакой, захоўваючы іх у блаславёным жыцьці, што ў Цябе, Чалавекалюбча.


Тон 5 


На "Госпадзе, Цябе клічу...":


Пагасіўшы полымя нязбожнасьці крывёю сваёю, вы, мучанікі, запалілі набожнасьці сьветач, і перамогшы ілжывых ідалаў і іхнія сьвятыні разбурыўшы, зазьзялі сапраўдным сьвятлом на ўвесь сьвет. Прасьветленыя ім, мы ўцякаем ад цемры нязбожнасьці і спакусы ідальскай і прыбягаем да Хрыста, які дае сьвету веліч зьмілаваньня.


Засланіўшыя шчытам веры і ўмацаваўшы сябе знакам крыжа, сьвятыя Твае, Госпадзе, адважна выйшлі на змаганьне і перамаглі д'ябальскую гордасьць і ману; малітвамі іх, Божа ўсемагутны, даруй сьвету супакой і душам нашым багацьце Твайго зьмілаваньня. (Двойчы)

Ня дбаючы пра дачаснае і наважыўшыся мужна на мукі, вы, слаўныя мучанікі, ня страцілі надзеі блаславёных, і атрымалі ў спадчыне нябеснае валадарства. Маючы сьмеласьць у чалавекалюбнага Бога, выпрасіце сьвету супакой і душам нашым веліч зьмілаваньня.


Дагматык. У Чырвоным моры вобраз Дзевы Маці быў нам некалі дадзены. Там Майсей ваду разьдзяліў: тут Габрыель цуду паслужыў; тады Ізраіль перайшоў глыбіню марскую быццам сушу; цяпер Дезва нарадзіла бяз семя Хрыста; мора пасьля пераходу Ізраіля было зноў непраходным: Бязьвінная, нарадзіўшы Эмануэля, засталася Дзеваю. Божа спрадвечны, што зьявіўся дзеля нас у целе, як чалавек, зьмілуйся над намі.


Вершапесьні

Маліцеся за нас, сьвятыя мучанікі, каб нам вызваліцца ад беззаконьняў нашых, бо вам дадзеная ласка маліцца за нас.


Верш. Шчасьлівыя, каго Ты выбраў і прыняў, Госпадзе.


У бязьмежнай любові, вы, сьвятыя мучанікі, ня выракліся Хрыста: пацярпеўшы розныя мукі і раны, вы перамаглі дзёрзкасьць мучыцеляў і, захаваўшы чыстай і непашкоджанай веру, пераставіліся да неба. Цяпер, маючы ласку ў Бога, прасіце Яго дараваць нам веліч зьмілаваньня.


Верш. Душы іх у шчасьці жыць будуць.


Памёрлым. Я ўспомніў словы прарока: “Я – зямля і попел”; заглянуў у магілы і, убачыўшы там голыя косьці, сказаў у сабе: “Дзе тут уладар, дзе вой, дзе багач і ўбогі, дзе жабрак, дзе праведнік і грэшнік?” Але Ты, Госпадзе Чалавекалюбча, супакой разам з праведнымі слуг Тваіх.


Тон 6 


На "Госпадзе, Цябе клічу...":


Мучанікі Твае, Госпадзе, не выракліся Цябе, і не адступілі ад запаветаў Тваіх. Малітвамі іх зьмілуйся над намі.


Мучанікі Твае, Хрысьце, шмат за Цябе пацярпелі і перанесьлі незьлічоныя мукі: малітвамі іх усіх нас захавай. (Двойчы)

Пакутныя мучанікі, нябесныя грамадзяне, перанёсшы незьлічоныя мукі і пацярпеўшы на зямлі, у небе атрымалі нятленны вянец перамогі і моляцца за душы нашыя.


Дагматык. Хто Цябе не назаве шчасьліваю, Найсьвятая Дзева, хто ня будзе славіць, Чыстая, мацярынства Тваё? Адзінародны Сын, што спрадвеку зазьзяў ад Айца, ад Цябе, прыняўшы цела, у невыказны спосаб нарадзіўся. Будучы праўдзівым Богам, Ён стаўся праўдзівым чалавекам дзеля нас, непадзельны на дзьве асобы, але ў дзьвюх нязьлітных прыродах пазнавальны. Малі Яго, Чыстая і Блаславёная, даць зьмілаваньне душам нашым.


Вершапесьні

Мучанікам. Крыж Твой, Госпадзе, быў для мучанікаў непераможнай зброяю: бачыўшы сьмерць перад сабою і прадбачыўшы будучае жыцьцё, яны ўмацоўваліся надзеяю ў Цябе. Малітвамі іх зьмілуйся над намі.


Верш. Шчасьлівыя, каго Ты выбраў і прыняў, Госпадзе.


Памёрлым. Ты ўшанаваў мяне – твор рук Тваіх, – вобразам Тваім, учыніўшы ў рэчыўным целе маім адбітак духоўнай істоты, саўдзельнікам якое зрабіў Ты мяне, даўшы мне пад уладу ўсе стварэньні зямныя. Дзеля гэтага, Збавіцелю мой, у сялібах праведных, у краіне жывых, слуг Тваіх супакой.


Верш. Душы іх у шчасьці жыць будуць.


Госпадзе, што даў мне перш у спадчыне сад райскі, поўны ўсякага дабра, зрабіўшы мяне вольным ад суму і клопату, а пасьля ўчыніў мяне ўдзельнікам Боскага жыцьця, роўным анёлам на зямлі, супакой слуг Тваіх у краіне жывых, у сялібах праведных.


Тон 7 


На "Госпадзе, Цябе клічу...":


Мучанікі Гасподнія разагналі цемру бязбожжа і ўсім людзям паказалі сьвятло багапазнаньня.


Не пасаром мяне, Збавіцелю, калі прыйдзеш судзіць увесь сьвет, за саромныя ўчынкі, якія я ўчыніў.


Слава Табе, Хрысьце Божа, пахвала апосталаў і радасьць мучанікаў, якія прапаведавалі адзінасутную Тройцу.


Мучанікі сьвятыя, што шмат пацярпелі і атрымалі вянец перамогі, маліцеся Госпаду за збаўленьне душ нашых.


Дагматык. Ты, Багародзіца, сталася Маці ў надпрыродны спосаб, застаўшыся невыказна і невытлумачальна Дзеваю, і язык бясьсільны расказаць цуд мацярынства Твайго. Дзівоснае было зачацьце Тваё, Усячыстая, бо калі Бог хоча, адмяняецца прыродны лад. Дзеля гэтага мы ўсе, маючы цябе за Маці Божую, горача просім: “Маліся за збаўленьне душ нашых”.


Вершапесьні

Мучанікі сьвятыя, вы ня дбалі пра дачаснае і, сьмела прапаведаваўшы Хрыста на судах, атрымалі ад Яго ўзнагароду за мукі. Маючы асаблівую ласку ў Бога ўсемагутнага, маліце Яго збавіць душы ўсіх нас, якія прыбягаем да вас.


Верш. Шчасьлівыя, каго Ты выбраў і прыняў, Госпадзе.


Усяхвальныя мучанікі, авечкі духоўныя, Богу прыемныя цэласпальныя ахвяры: вас зямля не змагла схаваць, а неба прыняла вас і вы сталіся спаўжыхарамі анёлаў; дык разам з імі маліце, просім вас, Збавіцеля і Бога нашага, даць сьвету супакой і збавіць душы нашы.


Верш. Душы іх у шчасьці жыць будуць.


Памёрлым. Ты, Госпадзе, спачатку стварыў чалавека на Твой вобраз і падабенства і пасяліў у раі, каб ён быў уладаром над усімі стварэньнямі; але ён, спакушаны зайздрасьцю зьмяі, пакаштаваў атруты, зламаў прыказаньні Твае. Дзеля гэтага Ты, Госпадзе, асудзіў яго вярнуцца ў зямлю з якое быў узяты і прасіць супакою ў Цябе. Дык супакой, Збавіцелю і Жыцьцядаўча, братоў і сясьцёр нашых, якіх Ты ўзяў адсюль і якія клічуць: “Госпадзе, слава Табе!”.


Тон 8 


На "Госпадзе, Цябе клічу...":


Мучанікі Гасподнія, вы ўсякае месца асьвячаеце і ўсякую немач аздараўляеце, дык молім вас: “Маліцеся вызваліцца ад варожых сецяў душам нашым”.


Мучанікі Твае, Госпадзе, забыліся пра жыцьцёвыя клопаты, не зважалі на мукі дзеля будучага жыцьця і, стаўшыся яго спадкаемцамі, радуюцца разам з анёламі. Малітвамі іх даруй людзям Тваім веліч зьмілаваньня.


Калі ёсьць якая дабрадзейнасьць і пахвала, дык належыцца яна сьвятым: яны нахілілі шыі свае пад меч дзеля Цябе, які нахіліў неба і зышоў да нас; кроў пралілі сваю дзеля Цябе, які спустошыў сябе дзеля нас, прыняўшы выгляд слугі; упакорыліся аж да сьмерці, прыпадабняючыся ўбоству Твайму. Малітвамі іх у мностве міласэрнасьці Тваёй зьмілуйся над намі.


Калі Ты, Хрысьце, сядзеш у славе Тваёй, як Уладар усіх, на судовым пасадзе, у акружэньні сьвятых анёлаў Тваіх, стане перад Табою ўвесь род людзкі, каб быць суджаным Табою. У той час, малітвамі Маці Твае Госпадзе, вызваль ад мук усіх, што памерлі ў веры.


Дагматык. Уладар нябесны дзеля чалавекалюбства, на зямлі зьявіўся і з людзьмі пажыў, прыняўшы цела ад Чыстае Дзевы і выйшаўшы з улоньня яе, і стаўшыся чалавекам. Ён – Сын адзіны, двайны прыродаю, але не асобаю. Дзеля гэтага, вызнаючы Яго як дасканалага Бога і дасканалага Чалавека, вызнаем Яго ях Хрыста Бога нашага. Малі Яго, Дзева Маці, даць зьмілаваньне душам нашым.


Вершапесьні

Мучанікі Гасподнія, маліце Бога нашага, просім вас, і выпрасіце душам нашым багацьце дабротаў і ачышчэньне ад шматлікіх правінаў.


Верш. Шчасьлівыя, каго Ты выбраў і прыняў, Госпадзе


Памёрлым. Плачу наўзрыд, калі размышляю аб сьмерці і бачу створаную на падабенства Божае нашу красу, што ляжыць у магіле – непрыглядную, бясслоўную, без ніякага выразу. Што гэта за цуд, што за тайна? Як гэта мы былі аддадзеныя тленнасьці, сталіся сьмерці падуладнымі? Сталася гэта, як напісана, на загад Бога, які памёрлым дае супакой.


Верш. Душы іх у шчасьці жыць будуць.


Сьмерць Твая, Госпадзе, была хадайніцай несьмяротнасьці: калі б Ты ня быў паложаны ў магілу, рай ня быў бы адчынены. Дзеля гэтага памёрлых супакой у чалавекалюбстве Тваім.

Зьмест

3Тон 1



3СУБОТА ЎВЕЧАРЫ



6Парадак сьпяваньня адпушчальных трапароў у суботу ўвечары



6НЯДЗЕЛЯ ЮТРАНЬ



16ЛІТУРГІЯ Ў НЯДЗЕЛЮ



17НЯДЗЕЛЯ ЎВЕЧАРЫ



18ПАНЯДЗЕЛАК РАНІЦАЙ



22ПАНЯДЗЕЛАК УВЕЧАРЫ



23АЎТОРАК РАНІЦАЙ



25АЎТОРАК УВЕЧАРЫ



27СЕРАДА РАНІЦАЙ



29СЕРАДА ЎВЕЧАРЫ



30ЧАЦЬВЕР РАНІЦАЙ



32ЧАЦЬВЕР УВЕЧАРЫ



34ПЯТНІЦА РАНІЦАЙ



36ПЯТНІЦА ЎВЕЧАРЫ



37СУБОТА РАНІЦАЙ



40Тон 2



40СУБОТА ЎВЕЧАРЫ



42НЯДЗЕЛЯ РАНІЦАЙ



52ЛІТУРГІЯ Ў НЯДЗЕЛЮ



53НЯДЗЕЛЯ ЎВЕЧАРЫ



54ПАНЯДЗЕЛАК РАНІЦАЙ



56ПАНЯДЗЕЛАК УВЕЧАРЫ



57АЎТОРАК РАНІЦАЙ



59АЎТОРАК УВЕЧАРЫ



60СЕРАДА РАНІЦАЙ



62СЕРАДА ЎВЕЧАРЫ



64ЧАЦЬВЕР РАНІЦАЙ



65ЧАЦЬВЕР УВЕЧАРЫ



67ПЯТНІЦА РАНІЦАЙ



69ПЯТНІЦА ЎВЕЧАРЫ



70СУБОТА РАНІЦАЙ



72Тон 3



72СУБОТА ЎВЕЧАРЫ



74НЯДЗЕЛЯ РАНІЦАЙ



83ЛІТУРГІЯ Ў НЯДЗЕЛЮ



84НЯДЗЕЛЯ ЎВЕЧАРЫ



85ПАНЯДЗЕЛАК РАНІЦАЙ



86ПАНЯДЗЕЛАК УВЕЧАРЫ



88АЎТОРАК РАНІЦАЙ



90АЎТОРАК УВЕЧАРЫ



91СЕРАДА ЎВЕЧАРЫ



92ЧАЦЬВЕР УВЕЧАРЫ



93ПЯТНІЦА ЎВЕЧАРЫ



95Тон 4



95СУБОТА ЎВЕЧАРЫ



98НЯДЗЕЛЯ РАНІЦАЙ



107ЛІТУРГІЯ Ў НЯДЗЕЛЮ



107НЯДЗЕЛЯ ЎВЕЧАРЫ



109ПАНЯДЗЕЛАК УВЕЧАРЫ



110АЎТОРАК УВЕЧАРЫ



112СЕРАДА ЎВЕЧАРЫ



113ЧАЦЬВЕР УВЕЧАРЫ



114ПЯТНІЦА ЎВЕЧАРЫ



116Тон 5



116СУБОТА ЎВЕЧАРЫ



119НЯДЗЕЛЯ РАНІЦАЙ



128ЛІТУРГІЯ Ў НЯДЗЕЛЮ



129НЯДЗЕЛЯ ЎВЕЧАРЫ



130ПАНЯДЗЕЛАК УВЕЧАРЫ



132АЎТОРАК УВЕЧАРЫ



134СЕРАДА ЎВЕЧАРЫ



136ЧАЦЬВЕР УВЕЧАРЫ



138ПЯТНІЦА ЎВЕЧАРЫ



140Тон 6



140СУБОТА ЎВЕЧАРЫ



142НЯДЗЕЛЯ РАНІЦАЙ



152ЛІТУРГІЯ Ў НЯДЗЕЛЮ



152НЯДЗЕЛЯ ЎВЕЧАРЫ



154ПАНЯДЗЕЛАК УВЕЧАРЫ



155АЎТОРАК УВЕЧАРЫ



156СЕРАДА ЎВЕЧАРЫ



157ЧАЦЬВЕР УВЕЧАРЫ



159ПЯТНІЦА ЎВЕЧАРЫ



161Тон 7



161СУБОТА ЎВЕЧАРЫ



163НЯДЗЕЛЯ РАНІЦАЙ



172ЛІТУРГІЯ Ў НЯДЗЕЛЮ



173НЯДЗЕЛЯ ЎВЕЧАРЫ



174ПАНЯДЗЕЛАК УВЕЧАРЫ



175АЎТОРАК УВЕЧАРЫ



176СЕРАДА ЎВЕЧАРЫ



177ЧАЦЬВЕР УВЕЧАРЫ



178ПЯТНІЦА ЎВЕЧАРЫ



180Тон 8



180СУБОТА ЎВЕЧАРЫ



182НЯДЗЕЛЯ РАНІЦАЙ



192ЛІТУРГІЯ Ў НЯДЗЕЛЮ



193НЯДЗЕЛЯ ЎВЕЧАРЫ



194ПАНЯДЗЕЛАК УВЕЧАРЫ



195АЎТОРАК УВЕЧАРЫ



196СЕРАДА ЎВЕЧАРЫ



198ЧАЦЬВЕР УВЕЧАРЫ



199ПЯТНІЦА ЎВЕЧАРЫ



201Трапары і кандакі нядзельныя 8 тонаў



201Тон 1



202Тон 2



202Тон 3



203Тон 4



204Тон 5



205Тон 6



206Тон 7



207Тон 8



208Адпушчальныя багародзічныя трапары  васьмі тонаў



208Тон 1



208Тон 2



209Тон 3



210Тон 4



211Тон 5



212Тон 6



212Тон 7



213Тон 8



215Уваскросныя Евангельлі, Экзапастыляры і евангельскія сьціхіры



2151



2162



2173



2184



2205



2226



2247



2258



2269



22810



22911



232Каноны нядзельныя крыжаўваскросныя і багародзічныя



232Тон 1



240Тон 2



246Тон 3



252Тон 4



260Тон 5



267Тон 6



276Тон 7



284Тон 8



291Катавасія агульная



292Катавасія Крыжа



293Катавасія Калядная



295Вячэрнія песьні мучанічныя і памерлым



295Тон 1



296Тон 2



298Тон 3



299Тон 4



301Тон 5



302Тон 6



304Тон 7



305Тон 8



307Зьмест






310




